
Voorwoord 

In Daniël 2:21-22 getuig Daniël oor God dat: “Hy tog verander die tye en die geleenthede; Hy sit 

konings af en stel konings aan; Hy verleen wysheid aan die wyse manne en kennis aan die wat 

insig het; Hy openbaar ondeurgrondelike en verborge dinge; Hy weet wat in die duister is, en die 

lig woon by Hom.” God rig en bestier in Sy alwyse raad die geskiedenis van die wêreld, maar ook 

in besonder die geskiedenis van die kerk. In hierdie studie word God se hand in die geskiedenis 

van die GKSA in besonder bestudeer. Daarom kan dit nie anders as dat alle eer en dank aan 

God gegee word vir die geleentheid om hierdie studie te kon aanpak, sowel as die kennis en insig 

wat Hy geskenk het deur die loop van die studie. Mag hierdie studie dien tot die verheerliking van 

God en tot opbou van Sy kerk. 

In ’n werk soos hierdie is daar so baie persone wat op een of ander manier bygedra het tot die 

uiteindelike eindproduk. Dit is onmoontlik om almal te noem wat deur die jare gehelp het met die 

vorming van my denke en gedagtes, veral oor die laaste 3 jaar van hierdie studie. Maar ek sal 

graag die volgende persone in besonder bedank vir hulle bydrae. 

In die eerste plek aan my Hemelse Vader wat my die insig en kennis en geleentheid geskenk het 

om hierdie groot taak aan te pak. Hy het aan my die roeping gegee om die studie te doen en my 

ook deurlopend gelei en gedra in die tydperk. 

Aan my vrou Lammarié. Jy is my steunpilaar. Daar is geen mens wat so saam met my gedeel het 

in die struweling om hierdie studie op skrif te sit nie. Dankie vir jou deurlopende ondersteuning 

en bemoediging in die swaar tye, en jou opgewondenheid in die tye wat ek regtig deur die studie 

aangegryp was. Dankie vir jou onvoorwaardelike liefde. Dankie dat jy my verdra het in die tye wat 

ek nie praat nie, want my brein is besig om te dink en ek kan nie meer as een ding op ’n slag 

doen nie. Jou ondersteuning was een van die grootste faktore in die afhandeling van hierdie 

studie. 

Aan my ouers Willie en Martie van der Westhuizen. Dankie vir julle ononderbroke ondersteuning. 

Vir julle aanmoediging en in alles wat ek aangepak het en ook in besonder in hierdie studie. Ek 

weet ma sou een van die eerste en enigste mense gewees het om hierdie studie deur te lees en 

te dink dat dit uitstekend is. Dankie dat ma altyd daar was en bankvas agter my gestaan het. Pa 

met pa se stille standvastigheid en belangstelling op pa se manier. Dankie daarvoor. 

Aan my skoonouers Aart en Jacqueline Jonkers. Dankie vir julle ondersteuning in alles in hierdie 

laaste paar jaar. 

So ook aan my gesin en skoon-gesin. Dankie vir julle ondersteuning. 

Aan my studieleier dr. Francois Muller. Dankie vir amper ’n dekade se leiding en motivering in my 

studie van kerkgeskiedenis. In hierdie studie veral, vir presiese en keurige kommentaar op my 

navorsing. Dankie vir leiding wat my gehelp het om te groei in my denke en my weergee van die 

belangrike sake. Dankie vir die aanmoediging om my dieper in te grawe in die geskiedenis en die 

waardevolle lesse oor die geskiedenis wat ek ook by u kon leer. 

Aan prof. Annette Combrink, vir die deeglike taalversorging en spoedige proefleeswerk.  

Aan mev. Carmie Huisman van die argief, vir al die moeite om my te help om daardie lastige 

dokumente op te spoor en vir wie dit nooit te veel moeite was om my te help nie. 

Aan mevv. Hester Lombard en Adri Smit vir u bereidheid om altyd te help met wat ook al nodig 

mag wees. 

Aan almal wat graag geluister het as ek praat en kla oor my studies en gedurigdeur ook nog wyse 

raad kon byvoeg. Dit sal te lank vat om almal te noem. Maar in besonder, my klasmaats, my 

huismaats en my medegelowiges. 

Aan die Gereformeerde Kerk Wolmaransstad, vir julle ondersteuning en belangstelling, baie 

dankie. 

studie moontlik gemaak het. 

OPSOMMING 

Die Gereformeerde Kerk(e) in Suid-Afrika (GKSA) het in 1859 tot stand gekom. Teen hierdie tyd 

het die gereformeerde kerk reeds ’n relatiewe lang geskiedenis in Suid-Afrika gehad, aangesien 

die koms van die gereformeerde leer teruggespoor kan word tot die koms van Jan van Riebeeck 

in 1652. Vir die grootste deel van die geskiedenis van Suid-Afrika was daar goeie samewerking 

tussen die Afrikaanse kerke en die regering. Hierdie samewerking het veral na vore gekom in die 

tyd van Apartheid toe die staat ’n beleid van Apartheid gehandhaaf het, wat deur die Afrikaanse 

kerke óf deur stilswye goedgekeur is óf aktief bevorder en verdedig is.  

Die beleid van Apartheid het die beleid van die staat geword na die bewindsoorname van die 

Nasionale party in 1948. Die GKSA het in reaksie op die beleid in 1955 ’n studie aangegaan om 

te bepaal of Apartheid Bybels is, en het gevind dat dit nie vanuit die Bybel geregverdig kan word 

nie. Hierdie sinodale besluit het egter nooit baie krag gehad nie omdat dit nie tot op “grondvlak” 

deurgevoer en uitgevoer was nie, sodat daar nooit ernstige kritiek teen die beleid van Apartheid 

gerig was nie. 

In hierdie tyd het daar egter ’n ander ontwikkeling binne die GKSA plaasgevind. Om dit te verstaan 

is dit nodig om in gedagte te hou dat die GKSA deur die loop van haar geskiedenis in Suid-Afrika, 

gegroei het van ’n kerkverband wat bykans net uit blankes bestaan het tot ’n kerkverband wat al 

die volke en tale in Suid-Afrika insluit. Die aanvanklike idee, wat veral onder die Afrikaanse kerke 

in die tyd geheers het, was die konsep van ’n volkskerk, waar elke volk hulle eie kerk het. In die 

GKSA is daar egter ’n ander weg gevolg. Die GKSA het nasionale sinodes daargestel. In die 

daarstelling van die nasionale sinodes het die kerkbegrip in die praktyk ’n deurslaggewende rol 

gespeel. Verder was taal en volk ook ’n saak wat groot aandag geniet het. Met die instelling van 

die nasionale sinodes is die ideaal van ’n nasionale sinode vir elke taal en volksgroep in die 

vooruitsig gestel, maar die uiteinde was vier nasionale sinodes wat die onderskeie taal- en 

volksgroepe bevat het. Hierdie nasionale sinodes sou dan saamkom in ’n algemene sinode, wat 

gevolglik ’n multikulturele en multiëtniese vergadering sou wees. Hierdie organisering staan 

bekend as ’n volkerekerk. 

Mettertyd het die behoefte vir eenheid gegroei en is daar al hoe meer gesprekke gevoer oor of 

daar ware eenheid in dié model van kerkorganisasie kan wees. Gevolglik is daar gestreef na 

groter eenheid in die praktyk van die kerklike lewe, veral in die organisering van meerdere 

vergaderings. Die eerste plek waar die behoefte aan eenheid in praktyk gerealiseer was, was in 

die inlywing van die Hammanskraalse Teologiese Skool by die Teologiese Skool Potchefstroom 

sodat alle teologiese opleiding in die GKSA na 1994 in Potchefstroom plaasvind. Die uiteinde van 

die soeke na eenheid was dat die onderskeie nasionale sinodes in 2009 saamgekom het in die 

eerste hersaamgestelde Algemene Sinode van die Gereformeerde Kerke in Suid Afrika. 

Hierdie studie fokus teen hierdie agtergrond op die rol van nasionale sinodes van die 

Gereformeerde Kerke in Suid-Afrika in die ontwikkelingsgang van die hersaamgestelde 

Algemene Sinode in 2009. 

Sleutelterme 
Nasionale Sinode(s), Die Nasionale Sinode, Sinode Potchefstroom, Die Nasionale Sinode 
(Potchefstroom), Sinode Middellande, Sinode Soutpansberg, Sinode Suidland, Die Sinode 
onder die Kleurlinge (sic), Die Algemene Sinode van Gereformeerde Kerke in  Suidelike 
Afrika, GKSA, AS-GKSA, Die Gereformeerde Kerk(e) in Suid-Afrika, Teologiese Skool 
Potchefstroom, TSP, Hammanskraalse Teologiese Skool, HTS, Heidelbergse Teologiese 
Seminarium.  

ABSTRACT 

The Reformed Church(es) in South Africa (RCSA) was established in 1859. By this time the 

reformed church already had a relatively long history in South Africa, as the arrival of the reformed 

doctrine can be traced back to the arrival of Jan van Riebeeck in 1652. For most of the history of 

South Africa there was good co-operation between the Afrikaans churches and the government. 

This co-operation came to the fore especially in the time of Apartheid when the state maintained 

a policy of Apartheid, which was either silently approved by the Afrikaans churches or was actively 

promoted and defended by them. 

The policy of Apartheid became the policy of the state after the assumption of power by the 

National Party in 1948. In response to the policy the GKSA conducted a study in 1955 to 

determine whether Apartheid was biblical, and found that it could notbe justified from the Bible. 

However, this synodal decision never had much power because it was not implemented and 

carried out to the “ground level”, and consequently there was never any serious criticism of the 

policy of Apartheid from the RCSA. 

During this time, however, another development took place within the RCSA. To understand this, 

it is necessary to keep in mind that over the course of its history in South Africa, the RCSA has 

grown from a church that consisted almost exclusively of whites to a church that includes people 

from all the nations (volke) and languages of South Africa. The initial idea, which prevailed 

especially among the Afrikaans churches at the time, was the concept of a “volkskerk”, where 

each people (volk) had their own church. In the RCSA, however, a different path was followed. 

The RCSA set up national synods. 

In the establishment of the national synods, the concept of the essence of the church played a 

decisive role in practice. Furthermore, language and “volk” were also a matter that received great 

attention. With the establishment of the national synods, the ideal of a national synod for each 

language and ethnic group was envisioned, but the end result was four national synods that 

contained the respective language and ethnic groups The ideal was a national synod for each 

language and ethnic group, but the end result was four national synods that embraced the various 

language and ethnic groups. These national synods would then come together in a general synod, 

which would consequently be a multicultural and multi-ethnic meeting. This organization is known 

as a “volkerekerk”. 

Over time, the need for visible unity grew and there was more and more discussion about whether 

there could be true unity in this model of church organization. Consequently, greater unity was 

sought in the practice of church life, especially in the organization of greater church assemblies. 

The first place where the need for unity was realized in practice was in the incorporation of the 

Hammanskraal Theological School in the Theological School Potchefstroom, so that all 

theological training in the RCSA after 1994 takes place in Potchefstroom. The culmination of the 

search for unity was that the various National Synods came together in 2009 in the first 

reconstituted General Synod of the Reformed Churches in South Africa. 

Against this background, this study focuses on the role of National Synods of the Reformed 

Churches in South Africa in the development process of the reconstituted General Synod in 2009. 

Keywords: 

National Synod(s), The National Synod, Synod Potchefstroom, The National Synod 

(Potchefstroom), Synod Midlands, Synod Soutpansberg, Synod Suidland, The Synod 

among the Coloreds, The General Synod of Reformed Churches in Southern Africa, RCSA, 

GS-RCSA, The Reformed Churches in South Africa, Theological School Potchefstroom, 

TSP, Hammanskraalse Theological School, HTS, Heidelbergse Theological Seminary. 

HOOFSTUK 1: INLEIDING 

1.1  Agtergrond en probleemstelling/rasionaal 

1.1.1 Agtergrond 

1.1.1.1 Die Afrikaanse kerke en Apartheid 

Die Gereformeerde Kerke in Suid-Afrika (GKSA) was teen 2019 reeds 160 jaar oud – met wortels 

wat heelwat dieper terug strek in die geskiedenis van die Republiek van Suid-Afrika. Dié 

kerkverband het ’n relatief lang geskiedenis in Suid-Afrika waartydens sy ook ’n bepaalde rol in 

die Suid-Afrikaanse samelewing gespeel het. Tydens die afgelope 160 jaar van haar bestaan het 

die sosio-politieke klimaat aansienlik verander. Dié verandering het ’n beduidende invloed gehad 

op die ontwikkeling van die GKSA. Die impak van hierdie verandering kan veral gesien word in 

die ontwikkeling van die vorm van kerkregering wat die GKSA in die praktyk, veral ten opsigte 

van meerdere vergaderings, aangeneem het. Om hierdie verandering te verstaan is dit nodig om 

rekening te hou met die aanvanklike sosio-politieke omstandighede en hoe dit mettertyd verander 

het. 

Jan van Riebeeck het in 1652 ’n handels- en verversingspos aan die Kaap gevestig. Hoewel die 

oogmerk nie aanvanklik was om ‘n kolonie te vestig nie, het die wyse waarop die pos bestuur is, 

kolonisasie gestimuleer (Strauss, 2014:3). Vir die eerste 150 jaar vanaf 1652 was die Kaap onder 

die beheer van Nederland. Aan die begin van die 19de eeu het Brittanje beheer oorgeneem. Die 

tydperk van Britse regering is ingelei met die Napoleontiese oorloë (1803-1815) wat aan Brittanje 

ŉ rede gegee het om die Kaap te annekseer. Van 1806-1899 het die grondgebied van die 

Kaapkolonie, Natal (1843), die Zuid-Afrikaansche Republiek (1852) en die Oranje Vrijstaat (1854) 

geleidelik uitgebrei om gesamentlik bykans die hele geografiese area wat vandag as Suid-Afrika 

bekendstaan, te beslaan.  

Na afloop van verskeie oorloë en ander gebeurtenisse, is die verskillende bevolkingsgroepe, wat 

breedweg binne die grense van die huidige RSA gevestig was, en hulle grondgebiede 

geïnkorporeer in die Unie van Suid Afrika in 1910 (Roy, 2017:3). Dit is dan ook die ontstaanpunt 

van die moderne Suid-Afrika met sy huidige grense. In 1948 het die Nasionale Party die 

regerende party geword met Apartheid as die regering se beleid (Strauss, 2014:56). Roy 

(2017:115) en Strauss (2014:56) is dit eens dat die wortels van Apartheid egter baie verder as 

1948 teruggespoor kan word. 

Strauss (2014:1-2) stel dat die “vier1 Afrikaanse Gereformeerde kerke in Suid-Afrika” deur meeste 

van die geskiedenis van die kerk in Suid-Afrika, die kerke was wat die grootste invloed gehad het 

op die regering sowel as die samelewing. Die positiewe gesindheid van die owerhede teenoor die 

kerk het reeds vanaf 1652 daartoe bygedra dat die Gereformeerde godsdiens onder die 

uiteindelike Afrikaners gevestig is en Afrikaanssprekendes die hooffigure in die gevolglike 

Gereformeerde Kerke uitgemaak het (Strauss, 2014:2). 

Dat die kerk en staat ook gedurende die 20ste eeu ten nouste by mekaar betrokke was, kan 

gesien word in die feit dat die Nederduits-Gereformeerde (NGK) kerk die beleid van Apartheid 

gesteun het en selfs vanuit die Bybel verdedig het (Roy, 2017:209). Die NGK het haar ook beywer 

vir die etiese aanvaarding van Apartheid as ŉ omvattende gestruktureerde leefwyse, veral na die 

bewindsaanvaarding van die Nasionale Party in 1948 (Strauss, 2014:58)2.  

Die kerklike kongres van 1950 was van besondere belang in die geskiedenis van die Afrikaanse 

kerke en Apartheid. Hierdie kongres besluit dat die Bybel Apartheid in beginsel ondersteun. Daar 

word egter klem gelê op die beginsels van volle regte of regverdigheid vir almal op die basis van 

“apart maar gelyk”, in gebiedskeiding of in ŉ geïntegreerde staat (Strauss, 2014:61). Die apartheid 

wat deur hierdie kongres bevorder is was nie die bevoordeling van een groep bo die ander op 

grond van ras nie, maar was gegrond op ŉ bepaalde siening van geregtigheid en het groot steun 

geniet onder die gereformeerde Afrikaners in die NGK, NHK en GKSA (Strauss, 2014:62).  

Spoelstra (1999:216) wys uit dat die GKSA ernstig oor die saak van Apartheid besin het en 

daarom in 1955 ’n studie oor rasseverhoudinge gedoen het wat bevind het dat die Bybel nie die 

basiese beginsels van Apartheid ondersteun nie. Hierdie studie was in beginsel in 1961 

gehandhaaf deur die Nasionale Sinode (Potchefstroom), maar is nooit deur die plaaslike kerke 

tot uitvoering gebring nie (Spoelstra, 1999:217). Die gevolg was dat die GKSA nooit as ’n 

kerkverband ’n ernstige stem teen Apartheid laat uitgaan het nie. Daar was wel binne die GKSA 

teoloë en filosowe wat amptelik krities teenoor Apartheid gestaan het (Van Wyk, 2018:7). 

Gedurende die 1970’s en 1980’s het daar onder die kerke in Suid-Afrika ’n groterwordende besef 

gevorm dat Apartheid nie vanuit die Bybel geregverdig kan word nie, soveel so dat die NG kerk 

in 1986 hulle amptelike steun van Apartheid onttrek het (Paas, 2016:207). Hierdie word veral 

gesien in die 1985 uitgawe van Kerk en Samelewing wat uitgegee is as ’n getuienis van die NG 

Kerk en deur die Algemene Sinode van die NG Kerk aanvaar is. Hier word duidelik gestel dat die 

 

1  Dié kerke is die NGK - Nederduits Gereformeerde Kerk (1652), die NHKA - Nederduitsch Hervormde 
Kerk van Afrika (1853), Die GKSA - Gereformeerde kerke in Suid-Afrika (1859) en die APK - Afrikaanse 
Protestante kerk (1987). 

2  Hierdie is ‘n opsommende stelling deur Strauss wat in ag neem dat die NGK op daardie tydstip 
Sinodaal en organisatories verdeel was en selfs partykeer nie met mekaar saamgestem het nie of 
matiger standpunte ingeneem het. 

NG kerk deur jarelange besinging oor die prinsipiële beginsels van Apartheid, oortuig geraak het 

dat die skeiding van volke nie deur die Bybel voorgeskryf word nie en daarom moet enige poging 

om dit uit die Bybel te regverdig as ’n fout erken en afgewys word (NGK, 1986:52). 

1.1.1.2 Die GKSA en volkereverhoudinge 

Gedurende die 20ste eeu het die GKSA sending al hoe meer begin beklemtoon. Hierdie 

beklemtoning kan veral gesien word daarin dat die Sinode van 1913 ’n sendingorde goedgekeur 

het (GKSA, 1920:29). Hierdie sendingorde het die werk van sendelinge, sowel as die orde binne 

die kerke wat deur sendingwerk tot stand gekom het - ook bekend as die sendingkerke - gereël. 

Die sendingorde was volgens artikels ingedeel (soortgelyk aan die kerkorde). Die sendingorde 

was voorheen gereël deur artikel 52 van die kerkorde. In 1979 besluit die Nasionale Sinode 

(Potchefstroom) egter dat artikel 52 moet verval en met ’n ander artikel vervang moet word want 

“sending is primêr taak van die plaaslike kerk” en “’n sendingorde as vorm van ’n afsonderlike en 

aanvullende kerkorde is nie meer nodig nie wanneer prinsipieel tussen kerk en sending onderskei 

en geskei word nie.” (GKSA, 1979a:554). Alhoewel die sendingorde die sending in die GKSA vir 

’n geruime tyd gereël het, was dit dus vanaf 1979 nie meer in werking nie. 

Die GKSA het aanvanklik net uit blankes bestaan. Dit het egter mettertyd verander sodat daar 

later beide “blanke” en “nie-blanke” kerke in die kerkverband was. Die gevolg van die GKSA se 

sendingwerk was dat daar teen 1982 tussen 80 en 1043 kerke was wat as gevolg van sendingwerk 

tot stand gekom het (GKSA, 1982:558). Gevolglik het die kerkverband gegroei om uit meer as 

een volk te bestaan. 

Die owerheid se beleid van afsonderlike ontwikkeling en Apartheid het dit egter vir die 

kerkverband bykans onmoontlik gemaak om in alle opsigte, oor kleurgrense heen, ’n eenheid te 

vorm. In 1961 het die Nasionale Sinode (Potchefstroom) besluit dat die sendingdeputate in oorleg 

met die missionêre predikante ‘n selfstandige kerkverband4 vir die “nie blanke” kerke moet reël 

(GKSA, 1961:186). Tydens dieselfde Sinode is die behoefte van ’n eie kerkverband vir die 

“kleurlingkerke” behandel en word daar versoek dat die sendingorde “reggemaak” (sic) sal word 

 

3  Daar is egter onsekerheid oor die presiese getalle aangesien die sendingdeputate, wat met die 
sending van die GKSA bemoei was, rapporteer dat 80 kerke as gevolg van sendingwerk tot stand 
gekom het terwyl die Almanak, wat inligting oor al die kerke in die GKSA bevat, daarop dui dat daar 
104 kerke op dié wyse tot stand gekom het. Die feit bly egter dat die kerkverband nie meer net uit 
blankes bestaan het nie. 

4  Daar is histories prinsipieel en kerkregtelik ’n baie sterk argument uit te maak dat daar nie afsonderlike 
kerkverbande gereël of tot stand gekom het nie aangesien daar slegs een kerkverband was wat op 
algemene sinodale vlak in die Algemene Sinode (1965) saamgekom het en organisatories verdeel 
was in Nasionale Sinodes op grond van taal en etnisiteit. Hierdie is ook een van die kern-argumente 
van die studie. Die Sinodes van 1961 en 1964 praat van onderskeidelik “’n eie kerkverband” en “’n 
selfstandige nie-blanke kerkverband” en dit word so in die teks weergegee aangesien dit die Sinodes 
se bewoording was. 

sodat daar uitvoering gegee kan word aan die behoefte tot ’n eie kerkverband vir die 

“kleurlingkerke” (GKSA, 1961:186). So het daar in 1962 verskillende nasionale sinodes binne die 

GKSA tot stand gekom (GKSA, 2018:89), naamlik Sinode Middellande, Sinode Soutpansberg, 

die Nasionale Sinode (Potchefstroom) en Sinode Suidland5 (GKSA, 2006:388). In 1964 is die hele 

sendingorde, wat soos hierbo genoem in 1979 herroep is, hersien op grond van die 

totstandkoming van ’n selfstandige “nie-blanke” kerkverband (GKSA, 1964:273). 

Die sendingorde het bepaal dat sendelinge die taal van die mense waarmee hulle gewerk het, 

moes gebruik (GKSA, 2018:89). Hierdie beginsel was onderliggend aan die besluit toe die 

nasionale sinodes ingestel is, naamlik dat elke taal- en etniese groep ’n afsonderlike nasionale 

sinode moes vorm (GKSA, 2018:89). Dié ideaal, van ’n nasionale sinode nie vir élke taal- en 

etniese groep, het egter nie tot verwerkliking gekom nie. Gevolglik het slegs die vier reeds 

genoemde nasionale sinodes tot stand gekom. Die nasionale sinodes wat uit meer as een taal 

en etniese groep bestaan het, het dit nodig gemaak dat meer as een voertaal gebruik moes word 

(GKSA, 2018:89). Gevolglik het Sinode Middellande ter wille van eenheid met die Nasionale 

Sinode (Potchefstroom) en eenheid binne die Sinode, die notules in Sotho, Zulu en Afrikaans 

opgestel (GKSA, 2018:89).  

Die Nasionale Sinode (Potchefstroom) van 1991 kom in hulle besinning oor die nasionale sinodes 

tot die gevolgtrekking dat die nasionale sinodes in beginsel as nasionale sinodes geklassifiseer 

kan word. Die probleem was dat alhoewel hulle in praktyk as nasionale sinodes gefunksioneer 

het, hulle egter nie noodwendig in getalle nasionale sinodes was nie maar eerder twee klassisse 

(Soutpansberg en Suidland), ’n partikuliere sinode (Middellande) en ’n nasionale sinode is (die 

Nasionale Sinode (Potchefstroom)) wat almal op grond van etnisiteit saamgestel is (GKSA, 

1991:554). Die bostaande werklikheid, naamlik dat die nasionale sinodes as gevolg van hulle 

samestelling, nie kerkregtelik as volwaardige nasionale sinodes gereken kon word nie, vorm deel 

van die gronde waarop die partikuliere sinode Noord-Transvaal ’n beskrywingspunt by die 

Nasionale Sinode (Potchefstroom) van 1991 ingedien het. Die oogmerk van hierdie 

beskrywingspunt was dat ’n buitengewone Algemene Sinode opgeroep moes word om artikel 516 

 

5  Aanvanklik bekend as die Gereformeerde Kerk onder die Kleurlinge (sic). 
6  Artikel 51 van die kerkorde het gelui: “Die algemene sinode is ’n vergadering van al die nasionale 

sinodes waarheen elke nasionale sinode ’n gelyke aantal bedienaars van die Woord en ouderlinge, 
soos deur die algemene sinode bepaal, afvaardig. ’n Buitengewone of vervroegde algemene sinode 
word opgeroep wanneer ten minste twee nasionale sinodes so ’n algemene sinode noodsaaklik ag” 
(GKSA, 1979b:25). 

van die kerkorde te hersien om sodoende beter uitvoering te gee aan artikel 847 van die kerkorde 

(GKSA, 1991:544). 

Alhoewel die doel aanvanklik was dat elke taal en etniese groep hulle eie Nasionale Sinode moes 

hê, het die historiese ontwikkeling van die nasionale sinodes en die Algemene Sinode (1965) 

waarin hulle saamgekom het, aanleiding gegee daartoe dat die wyse waarop artikel 51 die 

samestelling van die Algemene Sinode (1965) gereël het, nie versoenbaar was met artikel 84 nie. 

Daarom het die Nasionale Sinode (Potchefstroom) van 1991 dit goedgekeur dat ’n buitengewone 

Algemene Sinode opgeroep moes word om aan die saak aandag te gee (GKSA, 1991:544). 

Die Buitengewone Algemene Sinode het op 11 Februarie 1992 en volgende dae in Potchefstroom 

vergader (GKSA, 1994:429). Gedurende die oploop tot hierdie vergadering was daar twee 

bykomende sake wat op hierdie sinode bespreek was wat hier van belang is. Die eerste was dat 

Sinode Middellande ’n versoek tot die Algemene Sinode gerig het om die samestelling van 

meerdere vergaderings te verander sodat die geografiese naburigheid van Artikel 418 van die 

kerkorde tot sy volle reg kon kom (GKSA, 1994:429). Sinode Middellande se versoek was dat die 

meerdere vergaderings gevolglik nie op grond van etnisiteit saamgestel moet word nie, maar 

suiwer op grond van geografiese naburigheid. Hierdie versoek was op grond van besluite wat 

Sinode Middellande geneem het in 1983, 1985 en 1987 (GKSA, 1994:429). Die tweede saak was 

’n skrywe vanaf Sinode Soutpansberg waarin daar gestel is dat Soutpansberg hulle al ’n geruime 

tyd daarvoor beywer dat ’n Spesiale Algemene Sinode opgeroep moet word om aandag te skenk 

aan die organisatoriese eenheid van al die Gereformeerde Kerke in Suid Afrika. Hierdie versoek 

is reeds in 1991 aan die Nasionale Sinode (Potchefstroom) gekommunikeer (GKSA, 1994:429). 

Die versoek word veral duidelik vanuit die brief wat Sinode Soutpansberg aan die Nasionale 

Sinode (Potchefstroom) van 1991 gerig het. Hierin het Sinode Soutpansberg geskryf dat hulle 

bekommerd was oor die wyse waarop die kerke op daardie stadium in verband met mekaar 

gestaan het, naamlik in die onderskeie etnies-georganiseerde klassisse en sinodes, en dat hulle 

daarom reeds in 1989 deputate aangewys het om die saak te bestudeer (GKSA, 1991:529). 

 

7  Artikel 84 van die kerkorde het gelui: “Geen kerk mag oor ander kerke, geen bedienaar van die Woord 
oor ander bedienaars van die Woord, geen ouderling oor ander ouderlinge en geen diaken oor ander 
diakens enige heerskappy voer nie” (GKSA, 1979b:31-32). 

8  Artikel 41 van die kerkorde het gelui: “Die klassis is ’n vergadering van naburige kerke wat elkeen ’n 
bedienaar van die Woord en ’n ouderling of, waar nie ’n bedienaar is nie, twee ouderlinge afvaardig. 
Die plek en die tyd van die volgende vergadering word deur die vorige vergadering bepaal en dit mag 
nie meer as drie maande uitgestel word nie. Op hierdie vergadering moet die bedienaars van die 
Woord om die beurt presideer of anders die een wat deur die vergadering gekies word, maar dieselfde 
bedienaar van die Woord mag nie op twee agtereenvolgende vergaderinge gekies word nie. Die 
praeses moet onder andere vra of die kerke kerkraadsvergaderings hou, of die kerklike tug uitgeoefen 
word, of die armes en die skole versorg word, en of daar iets is waarin ’n kerk die oordeel en hulp van 
die klassis vir sy regte bestuur nodig het. Op die laaste vergadering voor die partikuliere sinode moet 
die afgevaardigdes na hierdie sinode gekies word” (GKSA, 1979b:22-23). 

Sinode Soutpansberg het die Nasionale Sinode (Potchefstroom) van 1991 versoek om persone 

af te vaardig om saam met die afgevaardigdes van Sinode Soutpansberg te werk om die kerke 

op so ’n wyse te herorganiseer dat geografies naburige kerke saam met mekaar kan leef en 

mekaar as bure kan ondersteun, ten spyte van die feit dat hulle uit verskillende etniese groepe 

kom (GKSA, 1991:529). 

Die totstandkoming van die nasionale sinodes in 1962 was dus ’n vormende gebeurtenis in die 

ontwikkelingsgang van die huidige vorm van organisasie van die GKSA. Dit is duidelik dat die 

behoefte vir eenheid in die GKSA tussen die onderskeie volke, waaruit die GKSA bestaan, 

deurlopend gegroei het. Hierdie groei kom duidelik na vore in die skrywes van beide Sinode 

Middellande en Soutpansberg, wat die saak met groot erns ondersoek en op die tafel van die 

buitengewone algemene sinode geplaas het.  

Hierdie behoefte tot eenheid het ook vanuit die teologiese geledere na vore gekom. Die teologiese 

studente van Sinode Suidland, wat hoofsaaklik Afrikaanssprekende kleurlinge was, het verkies 

om op Potchefstroom opgelei te word (Kruger, 1994:43). Hierdie begeerte tot opleiding aan die 

Teologiese Skool te Potchefstroom (TSP) is uitgedruk in ’n brief van Sinode Suidland aan die 

Nasionale Sinode (Potchefstroom) aangaande die opleiding van hulle studente aan die 

Hammanskraalse Teologiese Skool (HTS) (GKSA, 1979a:88). Hiervolgens was die taal en kultuur 

by die TSP nader aan die taal en kultuur van die studente van Sinode Suidland. Die TSP was 

gevolglik meer geskik as die HTS vir die opleiding van die studente vanuit Sinode Suidland 

(GKSA, 1979a:88). In 1985 het die Nasionale Sinode (Potchefstroom) besluit dat die teologiese 

opleiding van studente uit Sinode Suidland voortaan aan die TSP sou geskied (GKSA, 1985:301). 

In 1994 het die Nasionale Sinode (Potchefstroom) besluit dat die opleiding aan die HTS aan die 

einde van 1994 gestaak moes word terwyl die professore van die HTS professore van die TSP 

sou word (GKSA, 1994:704). Die Nasionale Sinode (Potchefstroom) het verder ’n versoek aan 

Middellande en Soutpansberg gerig om mede-verantwoordelikheid vir die TSP te aanvaar en 

hulle uitgenooi om hulle studente vanaf 1995 aan die TSP te laat studeer (GKSA, 1994:704). Fick 

(2019:14) wys uit dat die TSP in 1993 die versoek gebring het dat die HTS by die TSP ingelyf 

moet word en dat al die nasionale sinodes teen einde 1994 toestemming gegee het. Vanaf 1995 

vind die opleiding van GKSA predikante ongeag van ras of taal in Potchefstroom plaas (Kruger, 

1994:42). Die samesmelting van die Teologiese Skole het die behoefte tot eenheid tussen die 

nasionale sinodes vir die eerste keer begin bevredig. Dit was verder ook geen eensydige saak 

en behoefte nie maar van alle kante van die was daar behoefte en samewerking tot eenheid wat 

in die praktyk van meerdere vergaderings sigbaar sou word. 

Die sigbare eenheid waarna gesoek en waarvoor gewerk is, het egter eers in 2009 ‘n werklikheid 

geword toe die kerke wat voorheen die verkillende nasionale sinodes gevorm het, vir die eerste 

keer in Januarie 2009 saam in Potchefstroom vergader het as ’n hersaamgestelde Algemene 

Sinode van 2009 (Breed, 2009). Hierdie Algemene Sinode het plaasgevind na aanleiding van die 

besluit van Nasionale Sinode (Potchefstroom) van 2006 wat ’n voorstel goedgekeur wat 

voorgestel het dat daar nuwe klassisse, streeksinodes en ’n Algemene Sinode ingestel behoort 

te word (GKSA, 2006:388). Hierdie nuwe indeling het geografies plaasgevind en daarom ook 

ongeag taal en etnisiteit. Hierdie kommissie het bestaan uit lede van Middellande, Soutpansberg 

en Potchefstroom. 

Dit is duidelik dat die GKSA gedurende die 160 jaar sedert haar ontstaan groot veranderinge 

ondergaan het. Twee van die vernaamste veranderings van die afgelope 30 jaar is die 

samesmelting van die onderskeie Teologiese Skole asook die feit dat die samestelling van die 

meerdere vergaderings drasties verander het en in ’n hersaamgestelde Algemene Sinode in 2009 

saamgekom het. 

1.1.2 Probleemstelling 

Die totstandkoming van die hersaamgestelde Algemene Sinode van die GKSA in 2009 is ’n 

gebeurtenis wat, in terme van geskiedenis, relatief onlangs plaasgevind het. Die inligting wat 

hieroor bekend is, is gevolglik relatief beperk. Verder is daar ook nog geen beduidende navorsing 

oor die totstandkoming van die hersaamgestelde Algemene Sinode van die GKSA in 2009  

gepubliseer nie. Navorsing hieroor is egter nodig om die hersamestelling in die regte lig te 

verstaan. 

Navorsing wat bydra tot die regte verstaan van die betrokke geskiedenis is van kardinale belang 

vir ’n kerkverband soos die GKSA. Dit bied verder ook moontlikhede vir vergelykende studies in 

die lig van die feit dat verskeie kerkverbande tans deur groot veranderinge en 

herenigingsprosesse gaan. 

Die geskiedenis van die ontwikkeling van die GKSA, van ’n kerkverband met vier etnies 

georganiseerde nasionale sinodes en ’n multikulturele algemene sinode tot ’n kerkverband met 

meerdere vergaderings op grond van geografiese naburigheid en een multikulturele algemene 

sinode, wys op ’n ontwikkeling in hoe die kerkbegrip prakties gestalte moes kry. Hierdie 

ontwikkeling was dikwels in stryd met die sosio-politieke omstandighede van die tyd gewees. ’n 

Verandering in gesindhede en veral in die sosio-politieke omstandighede het egter die ruimte 

daargestel vir die kerk om haar beginsels ten volle in praktyk te laat realiseer. Die navorsing en 

gevolglike dieper verstaan van hierdie ontwikkeling is van belang vir die toekomstige groei en 

vooruitgang van die kerkverbande soos die GKSA.  

Aangesien die geskiedenis van die Hammanskraalse Teologiese Skool ten nouste verbonde is 

aan die geskiedenis van die nasionale sinodes, beteken dit dat enige studie wat die nasionale 

sinodes wil bestudeer ook in besonder aandag moet gee aan die geskiedenis van die onderskeie 

Teologiese Skole. Aangaande die Hammanskraalse Teologiese Skool stel Huisman (2019) as 

huidige argivaris van die GKSA argief dat daar ’n leemte bestaan, aangesien daar nog geen 

beduidende navorsing oor dié Teologiese Skool gedoen is nie. Aangesien daar al baie navorsing 

oor die Teologiese Skool Potchefstroom (TSP) gepubliseer is, is dit nie nodig om ter wille van 

hierdie studie, in detail op hierdie skool te konsentreer nie. 

Die totstandkoming van die hersaamgestelde Algemene Sinode in 2009 is die uiteindelike gevolg 

van ’n jarelange proses van vereniging en herorganisasie. Voor die hersaamgestelde Algemene 

Sinode in 2009 was daar die nasionale sinodes wat saamgekom het in ’n Algemene sinode. 

Hierdie nasionale sinodes was ingedeel volgens etnisiteit, en het ontstaan in die tyd van 

Apartheid. 

Die vraag wat hierdie studie daarom wil beantwoord handel oor die rol van die nasionale sinodes 

in die ontwikkelingsgang van die Algemene Sinodes in 2009. Wat was die rol van die nasionale 

sinodes in die ontwikkelingsgang van die eerste hersaamgestelde Algemene Sinode van die 

GKSA in 2009? 

Die sub-vrae is: 

• Waarom en hoe het die onderskeie etnies-georganiseerde nasionale sinodes ontstaan? 

• Watter rol het teologiese opleiding, en die teologiese skole waaraan dit plaasgevind het, 

gespeel in die totstandkoming van die nasionale sinodes en veral die hersaamgestelde 

Algemene Sinode van 2009? 

• Waarom en hoe het die etnies-georganiseerde nasionale sinodes ontwikkel tot die eerste 

hersaamgestelde Algemene Sinode van 2009? 

1.2 Doelstelling en doelwitte 

1.2.1 Doelstelling 

Die oorkoepelende doel van hierdie studie is om aan te toon wat die rol van nasionale sinodes 

was in die ontwikkelingsgang van die eerste hersaamgestelde Algemene Sinode van die GKSA 

in 2009.  

1.2.2 Doelwitte 

Die spesifieke doelwitte van hierdie studie is om: 

• Aan te toon waarom en hoe die onderskeie etnies georganiseerde nasionale sinodes 

ontstaan het.  

o Om die rol van die etnies georganiseerde nasionale sinodes te ondersoek, is dit 

nodig om rekening te hou die beginsels waarop die nasionale sinodes gegrond 

was. Aangesien die ontwikkeling ook met tyd plaasgevind het en dit op verskeie 

beginsels gegrond was, sal getoon word waarom en hoe dit gebeur het.  

• Aan te toon watter rol teologiese opleiding, en die teologiese skole waaraan dit 

plaasgevind het, gespeel het in die totstandkoming van die nasionale sinodes en veral die 

hersaamgestelde Algemene Sinode van 2009. 

o Teologiese opleiding word beskryf as die hartklop van ’n kerkverband. In hierdie 

opsig het die bestaan van twee teologiese skole ook bygedra tot die vestiging van 

die etnies georganiseerde nasionale sinodes. Mettertyd het die teologiese skole 

ook saamgesmelt. Hierdie verwikkeling het ’n beduidende impak op die besinning 

rondom die organisering van die nasionale sinodes gehad. Daarom sal aangetoon 

word watter rol die bestaan en samesmelting van die teologiese skole gespeel het. 

• Aan te toon waarom en hoe die etnies georganiseerde nasionale sinodes ontwikkel het 

tot die eerste hersaamgestelde Algemene Sinode van 2009. 

o Die etnies georganiseerde nasionale sinodes is later geherorganiseer tot een 

hersaamgestelde algemene sinode in 2009. Hierdie ontwikkeling is gegrond op 

beginsels van eenheid, en het met verloop van tyd plaasgevind. Derhalwe sal 

aangetoon word waarom en hoe die ontwikkeling plaasgevind het. 

1.3 Sentrale teoretiese argument 

Die argument van hierdie studie is dat die ontstaan en bestaan van die nasionale sinodes ’n 

beduidende rol gespeel het in die ontwikkelingsgang van die GKSA en grootliks bygedra het tot 

die ontstaan van die hersaamgestelde Algemene Sinode van 2009. Die argument is verder ook 

dat die heersende sosio-politieke omstandighede en die wyse waarop die kerkbegrip prakties 

gestalte moes kry ’n beduidende maar nie deurslaggewende rol gespeel in die ontstaan van die 

nasionale sinodes nie. Hierdie selfde twee faktore het later weer saamgewerk in die ontstaan van 

die hersaamgestelde Algemene Sinode in 2009. In die bestaan van die nasionale sinodes het die 

Hammanskraalse Teologiese Skool asook die Teologiese Skool Potchefstroom uiteindelik ’n 

vername bydrae gelewer tot die ontwikkeling van dié Sinode en bygedra het tot die uiteindelike 

rol van die nasionale sinodes in die ontwikkelingsgang van die hersaamgestelde Algemene 

Sinode in 2009.  

1.4 Metodologie 

Hierdie studie oor die rol van die nasionale sinodes in die ontwikkelingsgang van die 

hersaamgestelde Algemene Sinode van die GKSA word gedoen vanuit die perspektief van die 

gereformeerde tradisie. Wat die kerk se verhouding tot die samelewing betref, gaan hierdie 

tradisie van die standpunt uit dat die kerk, hoewel sy in die samelewing funksioneer, die 

samelewing moet opbou deur dit op te roep tot gehoorsaamheid aan God se Woord. Dit kom 

veral na vore in die studie van die geskiedenis waar die kerk die saak van die apartheid hanteer 

asook die impak wat die staat se beleide op die kerk het. Laastens handel dit daaroor dat God se 

werk deur die geskiedenis van die kerk sigbaar gemaak word. 

Hierdie studie volg ’n kousale metodologie. Daar word gepoog om ’n reeks gebeure te 

herkonstrueer en die gebeurtenisse wat aanleiding gegee het tot die gebeurtenis uit te sonder 

(Mouton, 2001:170).  Vir hierdie doel sal ’n verskeidenheid bronne geraadpleeg word, wat insluit 

maar nie beperk is tot: Die Handelinge van die Algemene Sinode van die GKSA, die Handelinge 

van die onderskeie nasionale sinodes9, Rapporte van Sinodale Deputate, boeke en artikels wat 

reeds oor die onderwerp geskryf is.  

Hierdie studie is ’n kerkhistoriese studie en fokus op die beskrywing en toeligting van die gebeure 

wat bestudeer word. Hierin word daar gepoog om die belangrikste faktore van die proses uit te 

lig. Omdat dit ’n kerkhistoriese studie is, is die hoof fokus dus nie op beoordeling nie, maar die 

beskrywing en toeligting van die proses. 

Die etiese risikovlak van hierdie studie is laag.  

1.5 Verklaring van konsepte 

GKSA – Die Gereformeerde Kerke in Suid-Afrika. Deur die loop van die geskiedenis van die 

kerkverband het die spesifieke bewoording van die naam ook verander. Aanvanklik was dit die 

Gereformeerde Gemeenten van Zuid-Afrika, later was dit die Gereformeerde Gemeentes in Suid-

Afrika van 1952 was dit die Gereformeerde Kerk in Suid-Afrika en na 1985 was dit die 

Gereformeerde Kerke in Suid Afrika, alhoewel die algemene sinode reeds van 196510 

bekendstaan as die Algemene Sinode van die Gereformeerde Kerke in Suidelike Afrika (ASGK). 

Daarom, aangesien die geskiedenis van die Gereformeerde Kerke in Suid-Afrika, die geskiedenis 

 

9  Alhoewel daar sover moontlik gesteun is op die primêre bronne van die onderskeie nasionale sinodes 
het meeste van die handelinge van Sinode Soutpansberg en Sinode Suidland verlore geraak, terwyl 
daar slegs ’n klein aantal van Sinode Middellande se handelinge behoue gebly het. Daarom steun die 
studie hoofsaaklik op die handelinge van die Nasionale Sinode (Potchefstroom).  

10  In die tyd van die nasionale sinodes. 

onder die verskillende name insluit, word dit ook in die titel gebruik eerder as die spesifieke 

benaming wat aan die begin van die nasionale sinodes in gebruik was. In die tydperk van die 

nasionale sinodes was die benaming GKSA (Gereformeerde Kerke in Suid-Afrika) ten nouste 

verbind aan die Nasionale Sinode (Potchefstroom) terwyl die kerkverband (AS-GKSA) baie male 

aangedui is deur die benaming Gereformeerde Kerke in Suidelike Afrika. Om verwarring te vermy 

word die benaming GKSA waar dit na die Nasionale Sinode (Potchefstroom) verwys, vervang 

met die benaming Nasionale Sinode (Potchefstroom). 

Kerkorde – Die Kerkorde is die orde wat bepaal is waarvolgens kerkregering in ’n kerkverband 

plaasvind. Oor die kerkorde stel die GKSA (GKSA, 2015:9): 

“’n Kerkorde wil nie en mag nie probeer om die hele kerklike lewe te beheers of te 
reglementeer nie, en is nie vergelykbaar met 'n konstitusie van ’n vereniging nie. 
“Dit wil alleen daaraan diensbaar wees dat elke plaaslike kerk waarlik die beeld van die 
liggaam van Christus sal wees. Dit reël die wyse waarvolgens plaaslike kerke mekaar kan 
help en bystaan in die opbou van die kerk en sodat daar werklik eenheid in leer, diens 
(liturgie) en tug (kerkregering) kan wees.” 

Meerdere vergaderings – In die GKSA word meerdere vergaderings deur die kerkorde gereël 

volgens die presbiteriale kerkregeringstelsel. Hiervolgens is die enigste permanente vergadering 

die kerkraad. Die kerkraad vaardig na ad hoc meerdere vergaderings af, waar meer kerke 

saamkom om mekaar by te staan om ’n agenda af te handel wat vanuit die kerke na vore kom en 

wat nie deur een kerk alleen afgehandel kan word nie. Meerdere vergaderings het altyd ’n ad hoc 

karakter en is dus nie ’n permanente struktuur nie. Al wat na die vergadering oorbly is die notule. 

Meerdere vergaderings kan nie oor sake besluit wat nie vanuit die kerke volgens die kerklike weg 

(tipies van kerkraad, na klassis, na part./streeksinode, na nasionale/algemene sinode) op die 

agenda van die vergadering gekom het nie. Die meerdere vergadering ontbind wanneer dit 

afgehandel is, daarom word die notule ook tydens die vergadering goedgekeur. Die meerdere 

vergaderings kan wel deputate aanwys om sake te ondersoek wat die vergadering nie tydens die 

sitting van die vergadering kon afhandel nie. Die kerklike vergaderings word deur artikel 29 van 

die kerkorde gereël en lui soos volg: “Kerklike vergaderings wat onderhou word, is: kerkraad, 

klassis, streeksinode en algemene sinode” (GKSA, 2015:23). 

Kerkraad – Die samestelling van die kerkraad word gereël deur KO artikel 37 wat lui: 

“In alle kerke moet ’n kerkraad wees wat bestaan uit die bedienaar(s) van die Woord en die 
ouderlinge, wat gereeld vergader onder voorsitterskap van die bedienaar van die Woord of 
die bedienaars om die beurt as daar meer as een is” (GKSA, 2015). 

Klassis – Die samestelling en vergadering van ’n klassis word deur KO artikel 41 gereël wat lui: 

“Die klassis is 'n vergadering van naburige kerke wat elkeen 'n bedienaar van die Woord en 
'n ouderling of, waar nie 'n bedienaar is nie, twee ouderlinge afvaardig. Die plek en die tyd 
van die volgende vergadering word deur die vorige vergadering bepaal. Op hierdie 
vergadering moet die bedienaars van die Woord om die beurt presideer of anders die een 

wat deur die vergadering gekies word, maar dieselfde bedienaar mag nie op twee 
agtereenvolgende vergaderinge gekies word nie. 
“Op die laaste vergadering voor die streeksinode moet die afgevaardigdes na hierdie sinode 
gekies word.” (GKSA, 2015:25-26). 

Partikuliere/streeksinode –  Die vergadering van die partikuliere sinode later bekend as die 

streeksinode word gereël deur KO artikel 47 wat lui: 

“Die streeksinode is 'n vergadering van naburige klassisse waarheen elke klassis 'n gelyke 
aantal bedienaars van die Woord en ouderlinge afvaardig soos deur die streeksinodes 
bepaal. Die streeksinode vergader jaarliks tensy dit na die oordeel van minstens twee 
klassisse noodsaaklik geag word om 'n buitengewone vergadering byeen te roep.” (GKSA, 
2015:27). 

Deputate – Deputate en hulle werk, solank as die onderskeiding tussen deputate en kommissies 

word soos volg deur Aucamp (2017:22) beskryf: 

“Om iets van die werk van deputate te begryp, moet in gedagte gehou word dat meerdere 
vergaderings nie deurlopende vergaderings is nie. Kerke word opgeroep om na ’n bepaalde 
meerdere vergadering, byvoorbeeld ’n algemene sinode af te vaardig. Die vergadering 
konstitueer en as die agenda afgehandel is, ontbind die vergadering.  
“So ’n vergadering neem egter besluite wat uitgevoer moet word voordat ’n volgende 
meerdere vergadering opgeroep word. Om dit te kan doen, word deputate aangewys, 
kragtens Artikel 49 van die Kerkorde: Elke meerdere vergadering benoem deputate om wat 
besluit is, uit te voer volgens ’n welomskrewe opdrag. Ander kerke praat van die taakspanne 
van die algemene sinode.  
“Deputate moet onderskei word van kommissies. Kommissies word aangewys om staande 
die vergadering sekere werk te doen en daaroor te rapporteer. Kerkrade het ook 
kommissies en nie deputate nie, omdat ’n kerkraad ’n deurlopende vergadering is.” 

nasionale sinodes – in die tydperk tussen 1967 en 2006 was daar vier etnies-georganiseerde 

nasionale sinodes in die GKSA. Hierdie nasionale sinodes was Sinode Middellande, Sinode 

Suidland, Sinode Soutpansberg en die Nasionale Sinode (Potchefstroom).  

Die Nasionale Sinode (Potchefstroom) – Die Nasionale Sinode wat die blanke Afrikaanse Sinode 

van die GKSA was in die tydperk van die nasionale sinodes. Die Sinode het op Potchefstroom 

vergader en daarom sal verwysings daarna die benaming “die Nasionale Sinode (Potchefstroom)” 

gebruik. Histories word daar na hierdie sinode verwys as die GKSA. Aangesien die benaming 

“GKSA” egter eerder gekoppel word aan die kerkverband, word hierdie benaming vermy en 

vervang met die bostaande benaming om enige verwarring te voorkom. 

Algemene Sinode – Die Algemene Sinode is die omvattendste meerdere vergadering in die 

GKSA. In die tydperk tussen 1859-1966 het die streeksinodes saamgekom in die Algemene 

Sinode. In die tydperk tussen 1965 en 2008 het die nasionale sinodes saamgekom in die 

Algemene Sinode van die Gereformeerde Kerke in Suidelike Afrika (ASGK). In hierdie tydperk 

het die Algemene Sinode 6 keer vergader. Na die laaste algemene sinode in die tyd van die 

nasionale sinodes, die buitengewone algemene sinode in 1992 vergader het, was daar 

ingrypende veranderinge aan die indeling van meerdere vergaderings aangebring. Gevolglik kom 

die onderskeie streeksinodes11 saam in die Algemene Sinode. Hierdie “eerste herstigte (sic) 

Algemene Sinode” het in 2009 vergader en word so beskryf na aanleiding van die vierde 

Algemene Sinode in 2018 (2018:58). Die woord hersaamgestelde word in die studie gebruik 

eerder as herstig, omdat die Algemene Sinode nooit ophou bestaan het nie, maar die 

samestelling daarvan verander het met die verloop van tyd. 

• Hammanskraalse Teologiese Skool (HTS) – hierdie teologiese skool het die opleiding van 

nie-Blanke teologiese studente in die tyd van Apartheid behartig sedert 1962. Aan die 

einde van 1994 is die HTS met die Teologiese Skool Potchefstroom (TSP) verenig. 

• Kerkbegrip – Die verstaan van die wese en aard van die kerk wat die samekoms in 

gemeentes en meerdere vergaderings beïnvloed. 

• Kerkpraktyk – Die manier waarop kerkbegrip en die kerkorde in die praktyk tot uitwerking 

kom. In hierdie konteks, veral in die organisering en samekoms van meerdere 

vergaderings. 

• Ontwikkelingsgang – Die bestudering van die ontstaan van en die ontwikkeling van die 

onderskeie nasionale sinodes tot die Algemene Sinode in 2009. 

• Partikuliere sinode – ’n Meerdere vergadering wat bestaan uit die samekoms van ’n groep 

klassisse, die partikuliere sinodes het weer saamgekom in die nasionale sinodes. Die 

huidige benaming vir hierdie vergaderings is Streeksinodes. 

1.6 Terminologie: 

In hierdie studie word die terminologie van die era gebruik soos wat dit in die bronne na vore kom. 

Dit beteken dat daar woorde en terme gebruik word wat moontlik aanstoot kan gee, terwyl daar 

wel gepoog word om woorde wat rassisties is en beslis aanstoot gee te vermy. Die rede vir die 

gebruik van die terme is dat dit die idees, wat in die oorspronklike bronne na vore kom, die beste 

oordra. ’n Ander aspek is dat daar geen ander maniere is om sekere sake te beskryf nie. In die 

Sinode handelinge word die terme “blanke” en “nie-blanke” gebruik. Daar word dus onderskei 

tussen die “blankes” wat die meerderheid van die GKSA uitgemaak het, en almal anders wat nie 

tot die groep behoort nie, die “nie-blankes”. Hierdie terminologie beeld die denke van die tyd 

waaruit dit kom uit. Dit maak sterk skeiding tussen die wat blank is en die wat nie blank is nie. Op 

latere punte sal daar eerder verwys word na die ouer kerke (wat hoofsaaklik die blanke kerke is) 

en die jonger kerke (wat hoofsaaklik die nie-blanke kerke is). 

’n Ander voorbeeld hiervan is die benaming “kleurlinge” wat gebruik is in byvoorbeeld die 

benaming “Sinode van die Gereformeerde onder die Kleurlinge”. Die beste bewoording sal wees 

 

11  Wat die part. sinodes vervang het. 

om te verwys na die bruin gemeenskap. Dit sal dus so gedoen word, wanneer dit moontlik is. Op 

die plekke waar dit noodsaaklik is vir historiese akkuraatheid sal dit aangedui word met “sic”.  

HOOFSTUK 2:  DIE ONTSTAAN VAN DIE NASIONALE SINODES AS 

DEEL VAN DIE ALGEMENE SINODALE VERBAND VAN 

GEREFORMEERDE KERKE IN SUIDELIKE AFRIKA (AS-GKSA) 

2.1 Inleiding 

In hierdie hoofstuk word daar in detail gefokus word op die totstandkoming van die nasionale 

sinodes wat deel uitgemaak het van die Algemene Sinodale verband van Gereformeerde Kerke 

in Suidelike Afrika (AS-GKSA)12 en saamgekom het in die Algemene Sinode van die 

Gereformeerde Kerke in Suidelike Afrika (ASGK)13 sowel as op die aanvanklike ontwikkeling van 

hierdie sinodes as deel van die ontwikkelingsgang van die Algemene Sinode van 2009. Daar is 

drie kern oorsake wat ’n rol gespeel het in die totstandkoming van dié sinodes. Hierdie oorsake 

is die sosio-politieke omstandighede in die tyd van die sinodes se totstandkoming, die wyse 

waarop die verhouding tussen verskillende rasse (later volke) volgens die Skrif beskou is en die 

wyse waarop die kerkbegrip in praktyk toegepas is. 

Aanvanklik het die eenheid tussen die nasionale sinodes nie duidelik in die praktyk na vore gekom 

nie, ten spyte van die feit dat daar van die begin af in beginsel ’n eenheid was. Hieroor stel Vorster 

(1992:21) dat daar deur die vier onderskeie nasionale sinodes die indruk geskep is dat daar vier 

onderskeie kerkverbande bestaan het. ’n Voorbeeld van die eenheid wat nie duidelik in die 

praktyk na vore gekom het nie was hoe artikel 52 van die kerkorde in die praktyk gefunksioneer 

het. Die korrespondensie buite Algemene Sinodale verband word deur artikel 52 van die kerkorde 

gereël. Hierdie artikel lui: “Kerklike korrespondensie en samewerking of kontak (met kerke en 

kerklike instansies) buite die algemene sinodale verband, word in ’n algemene sinode gereël” 

(GKSA, 1979b:24). Dit het onder die kerke wat in die algemene sinode saamgekom het 

verwarring veroorsaak oor die praktyk van korrespondensie aangesien daar ook ’n situasies was 

waarin elke Nasionale Sinode self korrespondensie moes voer. Terwyl daar ander situasies was 

waar die nasionale sinodes saam met die algemene sinode moes korrespondensie voer, soos in 

die geval met die GES waar daar korrespondensie gevoer is deur sommige van die nasionale 

sinodes sowel as die algemene sinode. 

 

12   Verwys na die Algemene Sinodale verband van Gereformeerde Kerke in Suidelike Afrika, om 
verwarring te voorkom aangesien die afkorting GKSA deur meeste van die dokumente gebruik word 
om na die Nasionale Sinode (Potchefstroom) te verwys. 

13   Die tweede Algemene Sinode van 1975 gebruik die afkorting ASGK om na Algemene Sinode van 
Gereformeerde Kerke in Suidelike Afrika te verwys. Hierdie algemene sinode is die sinode waarin die 
onderskeie Nasionale Sinodes later saamkom. 

Die benaming van die verskillende nasionale sinodes het verdere verwarring veroorsaak, soveel 

so dat die Sinode van die Gereformeerde onder die Kleurlinge (later bekend as Sinode Suidland) 

in 1980 die algemene sinode versoek het om die naam van die algemene sinode en die name 

van die nasionale sinodes te verander sodat dit uit die benamings van die algemene sinode en 

die verskillende nasionale sinodes duidelik sou word dat dit onderskeie nasionale sinodes in een 

algemene sinode saamkom en een kerkverband is.  

’n Ander saak wat in ’n latere hoofstuk breedvoerig aangespreek word, handel daaroor dat kerke 

wat geografies naburig was, maar tot verskillende taal en etniese groepe behoort het, mekaar as 

gevolg van die verskille in taal en etnisiteit, nie in praktiese probleme in kerkregering kon bystaan 

deur middel van meerdere vergaderings nie. Dit het die indruk binne en buite die kerkverband 

geskep dat die verskillende nasionale sinodes moontlik tot verskillende kerkverbande kon 

behoort. Op hierdie wyse het die eenheid wat daar in Algemene Sinodale verband was nie in die 

praktyk duidelik na vore gekom het nie. 

Sedert die ontstaan van die nasionale sinodes was daar deurlopend ’n strewe na sigbare eenheid. 

Daar is telkens gesoek is na die wyse waarop die gelowiges onder die verskillende volke en 

kulture in Suid Afrika, as kerke, op gelyke vlak kan funksioneer. Met die verdere ontwikkeling van 

die nasionale sinodes is daar herhaaldelik pogings aangewend om die eenheid in teorie sowel as 

praktyk te versterk. 

2.2 Die impak van die sosio-politieke omstandighede op die GKSA 

2.2.1 Die verhouding tussen die kerk, volk14 en die staat 

Die sosio-politieke omstandighede waarbinne die nasionale sinodes van die AS-GKSA ontstaan 

het, is belangrik omdat kerk en staat, ook in Suid-Afrika, deur die geskiedenis ’n baie noue 

verbintenis met mekaar het. Die verhouding tussen kerk en staat is beïnvloed en selfs bepaal 

deur die wyse waarop daar na volke gekyk is. In Suid Afrika was hierdie verhouding tussen kerk 

en staat vir ’n geruime tyd in besonder gefokus op die gereformeerde kerke15, die Afrikanervolk 

en die staat.  

 

14   In die studie word die woord volk gebruik om te verwys na ŉ groep mense wat deur ŉ eenheid in taal 
en geskiedenis saamgebind word. Die woord word ook meestal gebruik om te verwys na die 
Afrikanervolk waar ras ook deur die geskiedenis ‘n belangrike rol gespeel het in die samestelling van 
die volk. 

15   In hierdie studie word daar onderskei tussen kerke wat deel is van die gereformeerde tradisie soos die 
NG, Hervormde, AP kerke en die GKSA, en kerkverbande wat spesifiek die woord Gereformeerd of 
Hervormd gebruik as deel van hulle naam soos byvoorbeeld Nederduits Gereformeerde Kerk en 
Gereformeerde Kerke in Suid Afrika. In hierdie opsig word daar na die breë tradisie verwys deur dit in 
kleinletters te skryf terwyl kerkverbande met ‘n hoofletter aangedui word. 

Histories en prinsipieel bestaan daar gronde vir die noue verbintenis tussen kerk, volk en staat. 

Hierdie historiese en prinsipiële gronde is ten nouste verbind aan die koms van Jan van Riebeeck 

in 1652 (Strauss, 2016:450). Van Riebeeck het gekom vanuit ’n gereformeerd georiënteerde 

Nederland16 waar die samelewing as ’n eenheid of ’n teokratiese verbondsgemeenskap beskou 

is en waarin kerk en staat twee kante van dieselfde munt uitgemaak het. Die volk was lidmate 

van die “staatsbevoorregte” Gereformeerde Kerk asook burgers van die staat. Dieselfde volk het 

die kerk en staat uitgemaak en daar kon daarom gepraat word van “ons regering” en “ons kerk” 

(Strauss, 2016:450). 

❖ Hierdie noue verbintenis het ook beteken dat die staat ŉ baie groot invloed op die kerk 

uitgeoefen het en soms selfs die kerk voorgeskryf het. Daar is daarom ook goeie rede 

waarom kerk en staat, ook in Suid-Afrika, so nou in verband met mekaar gestaan het.  

Odendaal (1957:12) stel dat die vestiging van die verversingstasie in die Kaap nie net nuttig was 

vir handel nie, maar ook nuttig was in die uitbouing van die Nederlandse taal en gereformeerde 

Godsdiens. Hierdie verversingstasie is gevestig onder die opdrag van, en as deel van die 

Generale Verenighde Nederlantsce Geoctroyeerde Oostindiesche Compagnie (VOC17). Die VOC 

se oogmerk met die verversingstasie was bloot ekonomies en het ten doel gehad om die 

Nederlandse skepe van vars kos te voorsien (Roy, 2017:8). 

Die VOC het ’n oktrooi van die Nederlandse regering gehad en het sodoende ’n monopolie gehad 

op handel, die sluit van verdrae, die stigting van kolonies en die bou van forte in Afrika en Asië, 

ten bate van Nederland (Strauss, 2014:5). Dit het beteken dat die Nederlandse regering in die 

uitvoering van hierdie aksies deur die Kompanjie verteenwoordig is. Die verhouding wat tussen 

die Nederlandse kerk en staat bestaan het, is sodoende ook na die nuwe geografiese gebiede 

oorgedra (Strauss, 2014:5). Gedurende die 17de eeu het die verhouding tussen geloof, politiek 

en handel ’n groter merkbare invloed in praktyk op mekaar uitgeoefen as in die huidige era (Roy, 

2017:8). Dit was ook in hierdie tyd dat die Gereformeerde Kerk (in Nederland) ’n hoogtepunt 

bereik het, en ’n bevoorregte posisie geniet het, en deur die regering bevorder is (Strauss, 

2014:5). 

Soos reeds gestel was die heersende opvatting in hierdie era dat die staatsbevolking uit 

Gereformeerde gelowiges bestaan het en dat hulle “’n teokratiese verbonds- en 

eenheidsgemeenskap moes wees wat in kerk en staat deur God regeer word” (Strauss, 2014:5). 

 

16   In die studie word Nederland en Holland as sinonieme beskou. 
17   In hierdie studie word die Generale Verenighde Nederlantsce Geoctroyeerde Oostindiesche 

Compagnie (VOC) en die Nederlands Oos-Indiese Kompanjie (NOIK) as sinonieme beskou. Volgens 
populêre menings was die VOC meer werd as wat drie van die grootste moderne maatskappye, Apple, 
Google en Facebook, saam werd is. 

’n Spesifieke interpretasie van artikel 36 van die Nederlandse Geloofsbelydenis het aanleiding 

gegee tot die beskouing dat die staat die belange van die Gereformeerde kerk moet bevorder en 

die gesag van God in sy eie optrede moet erken (Strauss, 2014:5). Die staat het dit dan ook as 

sy taak geag om geloofsaktiwiteite te ondersteun en selfs te beheer. Die oktrooi van die VOC het 

gevolglik vereis dat hierdie maatskappy moes omsien na die geestelike behoeftes van hulle 

werknemers. Die VOC moes bedienaars van die Woord verskaf. Hierdie bedienaars moes onder 

andere ook die ware18 Christelike geloof versprei onder die ongelowiges met wie die Kompanjie 

in kontak gekom het (Roy, 2017:8). 

Die erns waarmee Van Riebeeck die Kompanjie se taak uitgevoer het word gesien daarin dat hy 

die formulier gebed gebid het met sy aankoms in die Kaap sowel as die feit dat hy gesorg het dat 

die “onderhouding van die Sabbat” (Sondag) in die Kaap streng deur die owerheid onder die 

gesag van Van Riebeeck afgedwing is (Roy, 2017:8-9). As gevolg van die streng beheer wat die 

Kompanjie gehandhaaf het, is ander denominasies aanvanklik verhoed om selfs eredienste te 

hou. Rooms-Katolieke is selfs verbied om die Mis te vier terwyl hulle in die Kaap aan land was 

(Roy, 2017:10).  

Hierdie optrede was egter verstaanbaar in die konteks van Europa in die 17de eeu, wat ook tot 

’n mate oorgespoel het na die verversingstasie in die Kaap. In 1555 het die vrede van Augsburg 

aan die Lutherse kerk gelykheid met die Rooms-Katolieke Kerk in die oë van die reg gegee. Hier 

is bepaal dat die heerser van ’n gebied kon bepaal watter “geloof” in sy grondgebied nagevolg 

word (Cairns, 1996:288). Hierdie beginsel staan bekend as “Cuius regio, eius religio” wat beteken: 

wie se gebied, sy geloof. Die geloof van ’n grondgebied of land is dus deur die heerser van daardie 

grondgebied of land bepaal. 

Daarom het geen staat in die konteks van daardie tyd ’n neutrale houding teenoor geloof of die 

geloof van ander lande gehandhaaf nie. Die houding van Nederland is verder beïnvloed deur die 

tagtigjarige oorlog tussen die (Protestante) Nederland en (Rooms-Katolieke) Spanje. Hierdie 

oorlog was ’n politiese sowel as ’n geloofstryd. Die oorlog is beëindig met die vredesverdrag van 

Wesfale in 1648 (Paas, 2016:200). 

❖ Die vredesverdrag van Wesfale/Munster van 1648 het ook ’n einde gebring aan die 

tydperk van geloofsoorloë in Europa. Aangesien daar in Europa miljoene mense gesterf 

het vir hulle geloof maak dit sin dat die Nederlandse owerheid van die Kaap nie geneë 

sou wees teenoor die Rooms-Katolieke nie.  

 

18   Dit het nie bloot gegaan om die ware geloof as die Christelike geloof nie maar ook oor die egte vorm 
daarvan as gereformeerd of protestants en nie ander vorme nie. 

’n Ander kwessie wat die verhouding tussen kerk en staat en geloof in hierdie tyd beklemtoon is 

die saak van die Sinode van Dordrecht in 1618-1619. Die Sinode het midde-in die 80-jarige oorlog 

vergader om die saak van die remonstransie te bespreek. Die kerklike geskille was vir die 

Nederlandse State (later Nederland) ’n saak van groot kommer aangesien dit veroorsaak het dat 

die onderlinge eenheid van die land in gedrang gekom het (Meijer, 2019:7). Hierdie verdeeldheid 

is vererger op kerklike gebied aangesien die byeenkom van partikuliere sinodes vanaf 1609 deur 

die State verbied was in die provinsies van Holland (Meijer, 2019:8). Die State-Generaal het egter 

in 1617 besluit om ’n nasionale sinode te hou wat in 1618 begin het (Meijer, 2019:22).  

❖ In hierdie situasie was die verdeeldheid in die kerk ’n gevaar vir die staat. Die staat het 

egter oor die mag beskik om meerdere vergaderings te verbied en op te roep soos hierbo 

gesien. Hieruit word die noue verbintenis tussen kerk en staat in Nederland duidelik. 

Hierdie noue verbintenis het ook saam met die werknemers van die VOC na die Kaap 

gekom. 

Daar is nog verskeie voorbeelde en gevolge van die verhouding tussen, kerk staat en volk in 

hierdie era, maar vir die doel van die studie sal daar nie in diepte daarop gefokus word nie. Dit is 

egter nodig om ‘n aspek van hierdie verhouding te bestudeer naamlik hoe die staat invloed en 

gesag oor die kerk in die Kaap uitgeoefen het. 

Die VOC se oktrooi het vereis dat hulle na die geestelike behoeftes van hulle werknemers moes 

omsien. Vir hierdie doel het die VOC predikante aangestel en is die predikante deur die 

Kompanjie onderhou (Donaldson, 1994:40). Die predikante van die kerk in die Kaap was dus 

werknemers van die staat, ten minste tot in 1795 met die Britse bewindsoorname van die Kaap. 

Die gevolg van die feit dat die predikante deur die staat aangestel en onderhou is was dat hulle 

’n groot mate van lojaliteit teenoor die staat sou hê. Dit het veroorsaak dat die kerk haar in ’n 

posisie van onderhorigheid aan die staat bevind het (Odendaal, 1957:15). 

Die bogenoemde verhouding tussen kerk en staat word beklemtoon deur Odendaal (1957:21-22) 

as hy stel dat die kerk wat deur Jan van Riebeeck in Suid-Afrika geplant is, die dogter van die 

Nederlandse Gereformeerde Kerk was wat in 1651 deur die State-Generaal as die heersende en 

bevoorregte kerk erken is en daarom staatsonderhouding en beskerming geniet het. Hierdie 

besonderse verhouding het egter die kerk in ’n posisie van onderhorigheid aan die staat geplaas 

(Odendaal, 1957:22).  

In die era van 1652-1795 het die Kerk in die Kaap in verband gestaan19 met klassis Amsterdam, 

terwyl die kerk in die Kaap terselfdertyd ook in onderhorigheid aan die Kompanjie en die Here 

XVII, die direksie van die VOC, gestaan het (Odendaal, 1957:22). Daarom het die Kerk in die 

Kaap, vir die tydperk wat die Kaap onder Nederlandse bewind was, ’n deel van die Nederlandse 

kerk uitgemaak onder die gesag van Klassis Amsterdam terwyl die kerk as instansie ’n vertakking 

was van die siviele diens en die predikante daarom regeringsamptenare was (Odendaal, 

1957:22).  

Dié verhouding tussen kerk en staat het ’n deurslaggewende impak gehad op die gereformeerde 

kerke in die suide van Afrika. Sommige van hierdie gevolge word vandag steeds in die 

gereformeerde kerke in Suid-Afrika bespeur. ’n Gebeurtenis wat van belang is in die bestudering 

van hierdie impak is De Mist se kerkorde. Met De Mist se kerkorde het die staat ’n meer neutrale 

posisie ingeneem. Strauss (2014:15) toon aan dat die verhouding tussen die Kerk in die Kaap en 

die koloniale bewindhebbers na 1795 en 1806 met die Britse besettings van die Kaap en die 

Bataafse regeringstyd tussen 1803-1806 hoofsaaklik dieselfde was as voor 1795 met die 

uitsondering dat die geloof aan ’n teokratiese verbonds- of eenheidsgemeenskap ontbreek het. 

Die praktiese optrede van die owerheid teenoor die kerke en die kerke se reaksie daarop was 

egter steeds dieselfde. Die situasie was hoofsaaklik te wyte daaraan dat Brittanje met die 

kapitulasie van die Kaap in 1795 ingestem het om die bestaande instellings in die Kaap te behou 

(Donaldson, 1994:39). Die gereformeerde kerk was met die Britse besetting van die Kaap in 1795 

die gevestigde kerk van die kolonie en het sodoende bykans ’n totale monopolie oor die 

godsdienstige lewe aan die Kaap uitgeoefen (Donaldson, 1994:40). 

In 1804 word daar ’n nuwe kerkorde20 vir die kerk in die Kaap opgestel deur JA de Mist, die 

Bataafse kommissaris-generaal (Strauss, 2014:15). De Mist was ’n voorstander van geloofs- en 

godsdiensvryheid en het ’n kollegiale kerkbegrip gehad21. Alhoewel dit nie die sentrale punt van 

die kollegiale beskouing is nie, het die beskouing uiteindelik ingehou het dat die staat kerksake 

kon reël asof die kerk se sake die van ’n staatsdepartement was (Smit, 2018:3; Strauss, 2014:15). 

Die kollegiale kerkbegrip hou verder in dat die kerk ’n genootskap is wat deur mense gestig is om 

godsdiens, deugde en goeie sedes te beoefen (Spoelstra, 1966:24). Met hierdie nuwe kerkorde 

het de Mist die staat se seggenskap oor die kerk beklemtoon (Strauss, 2014:15). Hierdie 

 

19   Alhoewel hier gestel word dat hulle in verband gestaan het met klassis Amsterdam, het die kerk aan 
die Kaap geen inspraak in die besluite van die klassis gehad nie en was hulle eintlik maar onder die 
beheer van die klassis terwyl hulle selfstandigheid ten onregte misken is. 

20   Tot op hierdie punt is die Dordtse Kerkorde van 1618/1619 vir die kerkregering van die kerk aan die 
Kaap gebruik. Die GKSA het ook met sy afstigting teruggekeer na die Dordtse Kerkorde. 

21   De Mist het ook ’n baie meer totalitêre siening oor die staat gehad as wat tot dusver gehandhaaf was 

kollegiale siening het ook in die kerk na vore gekom toe die kerklike vergadering in 1824 De Mist 

se kerkorde bo die Dordtse kerkorde verkies het. 

De Mist se kerkorde was nie in die eerste plek ’n kerklike dokument nie maar ’n dokument van 

die staat. De Mist was die kommissaris-generaal wat die regeerder in die Kaap namens die 

Nederlandse owerheid was. Die Kaap is in 1803 met die Verdrag van Amiens aan Nederland 

teruggegee (Donaldson, 1994:45). Alhoewel dit so is dat “die Kaap weer Hollands” was in die 

tydperk tussen 1803 en 1806, was daar wesentlike veranderinge. Soos reeds genoem het die 

gedagte van ’n verbonds- of eenheidsgemeenskap ontbreek. Verder het die idees van 

Rasionalisme en Deïsme wat in Nederland groot invloed uitgeoefen het ook saam met De Mist 

na die Kaap gekom (Van der Merwe, 2014:118). In voorbereiding vir die terugname van die Kaap 

het De Mist in 1802 ’n omvattende memorandum saamgestel wat die toekomstige beleid bepaal 

het (Donaldson, 1994:45). Die kerkorde wat in 1804 ingestel is, was deel van hierdie beleid van 

die staat. Hierdie kerkorde het godsdienstige verdraagsaamheid gevestig en beskerming gebied 

aan “All Religious associations which for the furtherance of virtue and good conduct respects a 

Supreme Being” (Donaldson, 1994:45). Dié kerkorde het twee dele bevat. Die eerste het 

gehandel oor algemene beginsels en voorskrifte terwyl die tweede deel gehandel het oor die 

bestuur van die verskillende kerklike gemeenskappe in die Kaap. In die tweede deel is daar ook 

deur die staat plek gemaak in die Kaap vir ander kerke, gemeenskappe en gelowe as die 

gereformeerde kerk en die Lutherse kerk wat reeds in die Kaap toegelaat was. In hierdie nuwe 

beleid is daar ook bepaal dat die staat sou voortgaan om voorsiening te maak vir die kerklike 

behoeftes in die Kaap. Terwyl die gereformeerde kerk steeds haar posisie in die Kaap sou behou, 

sou ander denominasies ook geregtig wees op ondersteuning van die staat (Van der Merwe, 

2014:118-119) 

Smit (2018:2) toon aan dat daar deur die kollegiale konsep wat deur de Mist in die kerk ingebring 

is ’n ‘afwaartse neiging’, weg van die Skrifbeginsels wat in die Dordtse kerkorde vasgelê is, in die 

gereformeerde kerkreg in Suid-Afrika teweeggebring is. Spoelstra (1978:145) gaan sover as om 

te stel dat die gereformeerde kerk in Suid-Afrika in 1804 gesterf het. Hierdie kollegiale siening het 

’n beduidende impak gehad op die kerk veral ten opsigte van die siening oor die ampsdraers, die 

plek van die plaaslike kerk in die samelewing, die plek van die gemeenskaplike kerk en die 

verhouding tussen kerk en staat (Smit, 2018:2).  

De Mist se kerkorde het dus ’n beduidende impak op die kerk in Suid-Afrika gehad. Hierdie impak 

was juis omdat die kerk soos Smit (2018:5) uitwys ’n geïnstitusionaliseerde aspek het wat bepaal 

word deur die orde van die kerk. Dit beteken dat die verhouding tussen kerk en staat ’n impak sal 

hê op die wyse waarop die geïnstitusionaliseerde aspek van die kerk tot uitdrukking kom. Hierdie 

impak is veral gesien in die beginjare van die kerk in Suid-Afrika. 

Muller (2010:6) stel dat die verhouding tussen kerk en staat met die verloop van tyd verskillende 

gestaltes aangeneem het. Die verhouding tussen kerk en staat in Suid-Afrika het voor die koms 

van die demokratiese bedeling wat in 1994 gekom het, groot ooreenstemming getoon met die 

verhouding wat daar tussen kerk en staat was in die tyd toe die Nederlandse Geloofsbelydenis 

opgestel is in die 16de eeu. In die tyd toe die Nederlandse Geloofsbelydenis opgestel is, het die 

beginsel van “Cuius regio, eius religio” gegeld en ’n mate van godsdiensvryheid gebied. Hierdie 

was egter nie persoonlike godsdiensvryheid nie aangesien die regeerder die volk se geloof bepaal 

het (Muller, 2010:55). Godsdiens en politiek was amper onskeibaar in 16de eeu (Muller, 2010:55). 

Dit is hierdie verhouding tussen kerk en staat wat deur Jan van Riebeeck na die Kaap gebring is 

in 1652 en deur hom daar gehandhaaf is. 

Die noue verhouding tussen kerk en staat het veral in die tyd van Apartheid baie duidelik na vore 

gekom, en is uitgedruk daarin dat die kerk en volk ook in hierdie tyd na die staat verwys as “ons 

regering” en die kerk en staat verwys het na “ons volk” (Strauss, 2016:449-450).  

❖ Die verhouding tussen kerk en staat in Suid-Afrika se prinsipiële begronding strek dus 

verder terug in die geskiedenis as die koms van Jan van Riebeeck en die planting van die 

gereformeerde kerke. Hierdie noue verhouding tussen kerk en staat het ’n merkbare 

impak gehad op die ontwikkeling van die (gereformeerde) kerke in Suid-Afrika. Kerk en 

staat was deur die geskiedenis van Suid-Afrika op mekaar aangewese. Hierdie 

verhouding het egter ook verskeie negatiewe gevolge gehad. Hierdie negatiewe gevolge 

was vanuit ’n kerklike oogpunt byvoorbeeld die onderhorigheid van die kerk aan die staat 

in die vroeë jare wat veral versterk is deur De Mist se kerkorde en die onvoorwaardelike 

steun wat die staat van die meerderheid van Afrikaanse kerke in die tyd van Apartheid 

ontvang het. 

Die Gereformeerde Kerke in Suid-Afrika (GKSA)22 waaroor hierdie studie handel, deel die 

bostaande geskiedenis met die ander gereformeerde kerke in Suid-Afrika. Die GKSA het hulle 

egter nooit die kerkorde van De Mist as kerkorde vir die kerkverband aanvaar nie en het reeds 

op die eerste Sinodale vergadering in 1862 besluit dat die Dordtse kerkorde in die GKSA gebruik 

sal word (GKSA, 1862:10). Coetzee  (2010:18) wys dat die beginsels van die Dordtse Kerkorde 

reeds sedert die eerste meerdere vergadering van die GKSA in 1859 teenwoordig was in die 

eerste kerkorde as hy stel:  

“Uit die samestelling van die kerkorde is dit ook duidelik dat dit die tradisie van die Dordtse 
Kerkorde wou handhaaf: dit begin met die dienste, daarna kerklike samekomste en 
vergaderings, die leer, sakramente, die orde vir die prediking, die huwelik en eindig met die 
artikels oor kerklike vermaning en sensuur. Met die opstel van die Kerkorde hou ds. Postma 

 

22   Verwys spesifiek na die kerkverband by name van: die Gereformeerde Kerke in Suid-Afrika soos dit 
sedert 2009 in een algemene sinode saamkom na die samesmelting van die Nasionale Sinodes  

dus deeglik rekening met die verklaring van die 15 manne op 12 Januarie 1859 dat hulle 
ooreenkomstig leer, diens en tug na Dordrecht 1618-1619 wil terugkeer.” 

❖ Sodoende gryp die GKSA terug na die kerklike tyd voor 1795 (voor die Britse besetting 

van die Kaap). Die GKSA het verder ook ’n groter afstand tussen kerk en staat gehandhaaf 

as die ander gereformeerde kerke van die era, terwyl beide kerk en staat beskou is as 

dienaars van God, sonder dat die een oor die ander mag heers. 

2.2.2 Die Afrikanervolk en Apartheid 

Gedurende die tydperk van Apartheid (1948-1994) het die noue band tussen kerk en staat veral 

tot uitdrukking gekom in die teologiese en morele steun wat die staat van meeste van die 

Afrikaanse kerke ontvang het sowel as in die voordele wat dié kerke van die “Christelike staat” 

ontvang het. Die beleid van Apartheid het egter nie uit die niet ontstaan nie. Daar was verskeie 

faktore wat saamgewerk het tot die ontstaan van hierdie beleid en tot die magsoorname van die 

Nasionale Party wat hierdie beleid geïmplementeer het.  

Die steun vir die Nasionale Party en uiteindelik vir die beleid van Apartheid was gegrond in die 

oorheersende gevoel van nasionalisme en patriotisme wat onder die Afrikaners geheers het, veral 

in die eerste helfte van die 20ste eeu. Hierdie nasionalisme en patriotisme is grootliks gestimuleer 

deur die Anglo-Boereoorlog wat gesien is as ’n stryd tussen Britse imperialisme en 

Afrikanernasionalisme (Van Wyk, 2016:2). Dié oorlog het ’n groot impak gehad op die kerklike 

lewe in Suid-Afrika. Hierdie impak is veroorsaak daardeur dat Afrikanernasionalisme en 

patriotisme gedurende die oorlog en die gevolglike Britse oorheersing grootliks gestimuleer is en 

sodoende ook in die Afrikaanse kerke posgevat het. 

Die Afrikaners het ná die oorlog deurlopend daarna gestreef om die vryheid wat hulle in die oorlog 

verloor het, terug te kry (Van Wyk, 2016:3). Die Afrikaners het sterk aanklank gevind by die beleid 

van Apartheid aangesien dit eintlik maar gegroei het uit hierdie strewe en daarom in die eerste 

plek gemik was op die herstel van die Afrikaner se politieke vryheid wat hulle tydens die Anglo-

Boereoorlog verloor het. Die probleem was egter dat die beleid tot gevolg gehad het dat die 

vryheid en medemenslikheid van die swart meerderheid uit die oog verloor is sodat die beleid 

nooit werklik moreel geregverdig kon word nie (Van Wyk, 2016:3). Sedert die Anglo-Boere oorlog 

was daar onder die Afrikaners deurlopend ’n strewe na die vryheid wat tydens die oorlog verloor 

is. Dié strewe na vryheid is vervul in die republiekwording van Suid-Afrika in 1961. 

Republiekwording het vir die Afrikaner gevoel soos die herstel van die twee Boererepublieke, wie 

se bestaan aan die einde van die Anglo-Boereoorlog beëindig is (Strauss, 2016:449).  

Die diepte van die Afrikaner se strewe in hierdie tyd word verwoord deur die Publikasiekomitee 

van die Gereformeerde Korps Veritas Vincet23 (Anon, 1964:7). In die voorwoord tot die 

versamelwerk “Republiek en koninkryk” word God se voorsienige bestel erken in die 

republiekwording van Suid-Afrika. Die verwesenliking van ’n lang gekoesterde volksideaal word 

gesien in die “besef” dat God se weë anders is as die mens se weë, en dat dit God se plan was 

dat die afsonderlike republieke moes ondergaan; met die kolonies verenig moes word; en dat 

daar uiteindelik een republiek tot stand moes kom. Die sin en betekenis van die Republiek van 

Suid-Afrika was hiervolgens ten diepste daarin dat dit ’n middel ter bevordering van die Koninkryk 

van die Hemele was. Die totstandkoming van die Republiek van Suid-Afrika was aan die een kant 

’n oorwinning oor Britse Imperialisme en aan die ander kant ’n oorwinning vir die kerk en 

Koninkryk (Anon, 1964:7). Dit is gesien as ’n ideologiese en geestelike oorwinning vir die 

Afrikaners. 

In die eerste helfte van die 20ste eeu was een van die strewes van die Afrikaners dus dat hulle 

weer die vryheid kon beleef wat hulle geniet het in die era van die onafhanklike Boererepublieke. 

Die bewindsoorname van die Nasionale Party in 1948 en die koms van ’n republiek in 1961 was 

daarom vir die Afrikanervolk simbole van Afrikanertriomf (Strauss, 2016:449). Daar is egter vanuit 

die triomf van die Afrikaner wette in plek gestel wat teen die “swart meerderheid” gediskrimineer 

het. Hierdie wette het byvoorbeeld bepaal waar hulle mag bly en werk, en met wie hulle mag trou 

(Van Wyk, 2018:5). 

2.2.3 Apartheid en die Kerk 

2.2.3.1 Kerklike wortels en gevolge van Apartheid 

Dat die Afrikaner sterk klem op volk geplaas het is duidelik uit die bostaande, maar bring die vraag 

na vore naamlik: hoe het volkstrots en nasionalisme bygedra tot Apartheid?  

Baloyi (2018:2) stel dat sommige van die idees van Apartheid teruggespeur kan word tot die 

teologie van Kuyper en dat sy teologie ’n groot rol gespeel het om mense te verwar om te dink 

dat apartheid eties aanvaarbaar is. Dit is veral Kuyper se leer oor soewereiniteit in eie kring wat 

deur “teologiese rassiste” gebruik is om rassisme te bevorder (Baloyi, 2018:2). ’n Gedeelte van 

die grondbeginsels van Apartheid kan dus volgens Baloyi, teruggespeur word na teologie en die 

kerk. 

Baskwell (2006:1275) stel dat die blaam vir Apartheid gereeld aan Kuyper en sy idees toegeskryf 

word. Die werklikheid is egter dat die voorstanders van Apartheid Kuyper se idees oor hoe die 

 

23   Dié Korps was teen 1964 aan die PU vir CHO soos die huidige studenteraad aan die NWU. 

samelewing behoort te funksioneer, verwerk en omvorm het tot hulle eie idees en op Suid-Afrika 

toegepas het. By sy inhuldigingstoespraak in 1880 bou Kuyper sy visie van Soewereiniteit in eie 

kring uit (Baskwell, 2006:1275). As eerste minister van Nederland en ook as skrywer het Kuyper 

aan die mense van Nederland ’n model gebied waarin daar vreedsaam geleef kan word binne ’n 

pluralistiese samelewing (Baskwell, 2006:1277).  

Hierdie model is gebaseer op sy konsep wat bekend staan as “verzuiling” oftewel vertikale 

pluralisme of “pilarisasie” (Baskwell, 2006:1278). Die gevolg van hierdie model was dat elke 

groep, of dit nou Calviniste of Rooms-Katolieke of sosialiste was, hulle eie samelewingsinstansies 

gehad het (Baskwell, 2006:1278). Baskwell (2006:1279) stel dat in hierdie model elke 

samelewings kring – “zuilen” of pilare – soewereine kringe met gesag oor hulle eie sake was en 

behoort hulle nie in te meng in die sake van ander kringe nie. In die kring van die gesin is die 

vader en die moeder byvoorbeeld die mense met gesag in daardie kring en behoort hulle gesag, 

wat die gesinslewe betref, nie deur die gesag van die staat of die kerk oorskadu te word nie. ’n 

Verdere voorbeeld is dat in skoolsake, Calviniste ook nie moes inmeng in die sake van ’n Rooms-

Katolieke skool nie. 

Baskwell (2006:1279) wys uit dat alhoewel “verzuiling” in Nederland die gevolg van Kuyper se 

konsep van soewereiniteit in eie kring was, daar in die Suid-Afrikaanse konteks ’n beduidende 

variant ontstaan het naamlik Apartheid, want alhoewel  Kuyper se idees sterk in die sisteem van 

Apartheid na vore getree het, was dit nie suiwer Kuyperiaans nie. Kuyper het byvoorbeeld baie 

klem op individuele vryheid geplaas en nooit dwang voorgestaan nie, en die besluite van ’n 

individu of familie was die beste besluite vir daardie individu of familie omdat hulle binne hulle eie 

kringe funksioneer en daarom mag die regering of kerk nie daarby inmeng nie (Baskwell, 

2006:1285). Die probleem was dat die voorstanders van Apartheid die volk ook as ’n 

samelewingsverband beskou het waarin daar ook soewereiniteit gegeld het. 

Hoewel Kuyper se konsep van soewereiniteit in eie kring, ’n vorm en struktuur vir Apartheid 

gebied het, behoort hy egter nie as die ideologiese vader van Apartheid gesien te word nie. 

Alhoewel Apartheid op plekke baie soos Kuyper se konsep van “verzuiling” gelyk het, was dit in 

teorie en praktyk baie ver daarvan verwyder (Baskwell, 2006:1288-1289). Die rede hiervoor is dat 

daar heelwat ander mense betrokke was by ontwikkeling van Apartheid. Sodoende is Kuyper se 

idees, wat baie meer as soewereiniteit in eie kring behels het, verbrei is tot iets totaal anders as 

wat Kuyper bedoel het. 

Vanuit die geledere van die GKSA is Kuyper se gedagtes deur professore van die 

Potchefstroomse Universiteit vir Christelike Hoër Onderwys, veral JD du Toit en HG Stoker verder 

uitgebrei. Volgens Baskwell (2006:1288) het hulle nie net Kuyper se idee van soewereiniteit in 

eie kring verwerk nie, maar ook ’n groot hoeveelheid teoretiese bagasie bygevoeg het (Baskwell, 

2006:1288). Apartheid kon dalk lyk soos die denke van Kuyper, maar het egter wesentlik daarvan 

verskil. Aangesien die teorie van Apartheid gegroei het uit die sterk nasionalistiese gevoelens in 

beide kerk en politiek in Suid-Afrika (Baskwell, 2006:1288-1289). Apartheid was in sy wese meer 

as blote rasseskeiding. Dit was ’n totale vertikale skeiding van rasse in elke opsig asof die mense 

op wie dit van toepassing gemaak is, van verskillende spesies is wat tot verskillende wêrelde 

behoort (Baskwell, 2006:1289). Hierdie totale skeiding is die gevolg van die feit dat ras en volk 

as soewereine kringe hanteer is. 

Die teorie van absolute skeiding is in Suid-Afrika verder versterk deurdat die Afrikaners gewikkel 

was in ’n stryd om ŉ nasionale identiteit. Hierdie stryd het aanleiding gegee tot die besonderse 

sterk gevoel van nasionalisme wat veral na die Anglo-Boere oorlog na vore getree het. Dié stryd 

word verwoord deur Snyman (1964:63) wanneer hy stel dat die totstandkoming van die republiek 

in 1961 ’n geskiedenis gehad het van ’n droewige stryd om lewe en dood, aan die een kant teen 

buitelandse inmenging en aan die ander kant teen binnelandse bedreigings. Die stryd om 

nasionale bestaan was ’n worstelstryd tussen boer en Brit, terwyl die vestiging en beveiliging van 

’n “blanke Christelike beskawing” in die land ’n stryd tussen “Swart en Wit” was (Snyman, 

1964:63).  

Hierdie gevoel van ’n volkstryd het in die GKSA ook na vore getree. Van der Vyver (soos 

aangehaal deur Van Wyk, 2016:2) stel dat die stryd teen Britse oorheersing een van die redes 

was vir die skuif van die GKSA se teologiese skool in 1905, kort na die beëindiging van die oorlog, 

sodat die skool vry kon wees van die invloed van die Brits-georiënteerde Kaapprovinsie.  

Predikante in die GKSA het ook verkondig dat God verorden het dat daar verskillende nasies 

moet wees. Hierdie idees is gunstig ontvang deur baie Afrikaners. Dit is veral gunstig ontvang 

deur die jonger en meer opgevoede mense, wat as gevolg van die oorlog Britse imperialisme 

verwerp het (Giliomee, 1983:86). Dat daar verskillende nasies bestaan en erken word, is nie 

moreel verkeerd nie, maar wanneer hierdie skeidslyne absoluut getrek en afgedwing word gaan 

dit gewoonlik gepaard met allerlei wandade. 

In die geledere van die GKSA was (president) Paul Kruger ’n prominente figuur in die tweede 

helfte van die negentiende eeu. Hy was sterk patrioties en nasionalisties en het gereeld die 

Afrikanervolk met Israel in die Bybel vergelyk. Hierdie vergelyking was eerstens gerig teen 

aggressiewe Britse Imperialisme en hy het nooit homself verbind aan die dwaling dat alle 

“swartmense” ondergeskik en ewig verdoem is nie (Van Wyk, 2016:2). Giliomee (2004:127) wys 

ook uit dat Paul Kruger en ander Doppers Afrikaners met Israel vereenselwig het. Hierdie idee 

was reeds teen die middel van die 19de eeu (moontlik nog voor die stigting van die GKSA in 

1859) by hulle te bespeur (Giliomee, 2004:127). 

Hexham (soos aangehaal deur Giliomee, 1983:84) stel dat dit die Doppers24 van Potchefstroom 

was wat die sisteem van Apartheid geskep het. Giliomee (1983:85) stel egter dat dit 

onwaarskynlik is dat die idees van ’n klein en geïsoleerde groep Afrikaners deurslaggewend was 

om die meerderheid van die Afrikaners te oortuig van Apartheid. Hierdie standpunt van Giliomee 

ontken egter nie dat die lidmate van die GKSA wel invloed gehad het in die ontwikkeling en 

uitbouing van die beleid van Apartheid nie. 

❖ Dit is uit die bostaande duidelik dat daar ’n aspek in die ontstaan van Apartheid is waar 

die fokus nie in die eerste plek die onderdrukking van ander was nie, waar dit eerder 

gegaan het om die behoud en oorlewing van die Afrikanervolk. Daar is verskeie ander 

aspekte in die ontwikkeling van Apartheid wat die negatiewe impak van Apartheid duidelik 

uitlig, maar wat nie binne die fokus van die studie val en bepreek sal word nie. Die opkoms 

en invloed van Afrikaner nasionalisme word egter bespreek aangesien dit ’n merkbare 

invloed op die kerk gehad het. Dat onderdrukking nie die primêre dryfveer was nie, is egter 

geen morele of etiese regverdiging nie en word nie deur die skrywer van hierdie studie 

voorgestaan nie. 

❖ Na die Anglo-Boere oorlog en die vernietiging van die twee Boere-Republieke was dit vir 

baie Afrikaners ’n stryd om oorlewing wat vir baie ook ‘n stryd teen Imperialisme ingehou 

het. Hierdie stryd het aanleiding gegee tot ’n al groterwordende gevoel van patriotisme en 

nasionalisme onder die Afrikaners. Hierdie gevoel het daartoe gelei dat baie Afrikaners dit 

maklik sou vind om Apartheid te ondersteun, juis omdat dit ook sou bydra daartoe dat die 

Afrikanervolk bevorder en beskerm sou word teen moontlike bedreigings van buite die 

Afrikanervolk. Aangesien baie Afrikaners Apartheid ondersteun het, het dit maklik 

oorgespoel na die gereformeerde kerke (NGK, NHK, GKSA en later ook APK) wie se 

lidmate hoofsaaklik lede van die Afrikanervolk was. Op hierdie wyse het die steun vir 

Apartheid ook vanuit die kerk opgerys. 

2.2.3.2 Invloed van Apartheid op die kerk 

Gedurende die tyd van Apartheid het die Afrikaanse kerke baie guns van die staat geniet. 

Dieselfde was egter nie waar vir verskeie ander kerke soos byvoorbeeld die Sweedse 

sendingskole nie. Die wyse waarop hierdie skole gefunksioneer het, het veroorsaak dat die staat 

se houding jeens hulle eerder al meer versleg het. Die kurrikulum en die manier waarop die 

onderwys aangebied is, het die beleid van Apartheid geïgnoreer en het volgens die owerheid nie 

die leerders gereed gemaak vir hulle diens in die ‘Bantoe’ gemeenskap nie (Hale, 2008:461). 

 

24   ’n Bynaam wat gebruik word om na lidmate van die GKSA te verwys. Voor die stigting van die GKSA 
het dit verwys na ’n groep konserwatiewe lidmate veral binne die kerk in die Kaapkolonie en die suid-
Vrystaat. 

Volgens die owerhede is die rassegrense hierdeur uitgedaag en is daar valse hoop geskep dat 

daar vir die “inboorlinge” werksgeleenthede sou wees in die “blanke Europese” gemeenskap ten 

spyte van die beleid van Apartheid. Die nuwe sisteem soos vervat in die Bantoe Onderwyswet 

(1954) het die van die skole geëis dat die leerders eerder toegerus moes word om te voldoen aan 

die eise wat deur die ekonomiese lewe in Suid-Afrika aan hulle gestel sou word, want daar is 

geen sin daarin om hulpbronne te vermors om die ‘Bantoe’ voor te berei vir die lewe buite die 

spesifieke “afgebakende swart gebiede” nie, en daar is geen plek vir hom in die Europese 

gemeenskap bo sekere vlakke van arbeid nie (Hale, 2008:461). 

Vir die Afrikaanse kerke was dit egter anders. Weens die steun wat die regerende party en by 

implikasie die staat vanuit die Afrikanervolk geniet het, sowel as die feit dat die (gereformeerde) 

kerk in wese uit die Afrikanervolk bestaan het, was daar nie wesenlike weerstand teen die beleid 

van Apartheid vanuit die meerderheid van die Afrikaanse kerke nie. Van Wyk (2018:2) wys 

boonop uit dat Apartheid ’n tyd in die geskiedenis was waarin die Afrikaanse kerke hulleself 

gereeld eerder met die “volk” as met Christus geassosieer het. Die rede hiervoor was dat die 

Afrikaanse kerke Apartheid aanvanklik sonder kritiek gesteun het ten spyte van die feit dat hierdie 

kerke hulle ontstaan in die reformasie gehad het. Hierdie aanvanklike steun het die gevolg gehad 

dat die Afrikaanse kerke sedertdien ook baie lank moes stry om hulleself los te maak van die 

rasgebaseerde ideologie en die goedkeuring daarvan (Van Wyk, 2018:7-8). Die probleem met 

die benadering van die Afrikaanse kerke was nie soseer hoe hulle die verhouding tussen kerk en 

staat gesien het nie maar eerder hulle beskouing van die verhouding tussen die volk (veral die 

Afrikanervolk) en die kerk sowel as die verhouding tussen volk en staat.  

Van Wyk (2018:8) stel dat ’n vermenging van kerk en volk lei tot die ontstaan van ’n volkskerk. 

Daar is verskeie redes waarom ’n kerk sal ontwikkel tot ’n volkskerk waarin die tekens en 

kenmerke van ’n ware kerk misken word. Die ontwikkeling tot ’n volkskerk is slegs moontlik 

wanneer die Christologiese verstaan van die Bybel uit die oog verloor word en volke tot ’n 

skeppingsorde verhef word wat ten alle koste beskerm moet word. Bekende en invloedryke teoloë 

speel gewoonlik ook ’n beduidende rol in die ontwikkeling en aanvaarding van die soort teologie 

wat nodig is vir die ontwikkeling van ’n volkskerk (Van Wyk, 2018:8).  

Die amper onlosmaaklike band tussen die Afrikanervolk en die gereformeerde kerk is in die 

sestigerjare veral onder die Afrikaners in die NGK gesien (Strauss, 2016:450). Hierdie band kom 

veral na vore daarin dat die NGK in die kerkorde van sy eerste algemene sinode in 1962, in artikel 

67b, ’n kerkordelike artikel gehad het wat hulle verbintenis aan die Afrikanervolk verwoord het25. 

 

25   Dit is opmerklik dat die GKSA in dieselfde tyd, in 1961 besluite oor Rasseverhoudinge geneem het 
wat nie met die beleid van Apartheid ooreengestem het nie. Hierdie verwikkeling word ook later 
bespreek. 

Hierdie artikel was uniek selfs onder die gereformeerde kerkordes van die tyd (Strauss, 

2016:448). In hierdie artikel het die kerk die opdrag om die Afrikanervolk aktief uit te bou (Strauss, 

2016:448). 

❖ Apartheid as sisteem het aanvanklik groot steun onder die Afrikaanse kerke geniet omdat 

dit die Afrikanervolk bevry het van die vyand van Britse imperialisme. Hierdie gevoel van 

bevryding het daartoe bygedra dat die lidmate van die Afrikaanse kerke ook die beleid 

gesteun het. Die staat het dus geen noodsaak gehad om die kerk te dwing om die beleid 

van Apartheid te aanvaar nie. Daar was verder ook bekende en geagte teoloë wat die 

beleid uitgebou het en aktief bevorder het en so is die aanvanklike moontlikheid van kritiek 

in die kiem gesmoor. Al het die staat die kerke nie deur wetgewing in ’n sekere rigting 

gedwing nie, het die Afrikaanse kerke, weens ’n foutiewe beskouing van die verhouding 

tussen kerk en staat, die beginsels van Apartheid in sommige van hulle besluite uitgebou.  

2.2.4 Apartheid en die GKSA 

2.2.4.1 Die besluite van die GKSA oor gemengde huwelike 

Dat die Afrikaanse kerke die beleid van Apartheid aanvaar het en in sommige opsigte uitgebrei 

en verwelkom het, kan gesien word in die reeds genoemde bepaling in die KO van die NGK 

(1962) dat die volk aktief uitgebou moes word. Hoewel die GKSA Apartheid nooit formeel aanvaar 

het nie, kan aanvaar word dat baie lidmate wel die gedagte van die skeiding van volke ondersteun 

het. Hierdie denke het met tyd gegroei. Die beleid van Apartheid is deur die Nasionale Party in 

wetgewing vasgestel na hulle oorwinning in 1948. Die gedagte van skeiding tussen volke kom 

egter lank voor hierdie gebeurtenis reeds in die GKSA voor. 

Hierdie gedagte van skeiding tussen blanke en gekleurde volke kom reeds na vore in die besluite 

van die GKSA se 20ste Algemene Sinodale Vergadering van die Gereformeerde Gemeentes in 

Suid-Afrika in 1920. Hierdie sinode het die volgende kommissieverslag oor die huwelik van ’n 

blanke lidmaat en ’n kleurling lidmaat (sic), aanvaar:  

“U kommissie beskou die huwelik van ’n blanke lid met ’n gekleurde 1) as ’n ernstige vergryp 
teen die maatskaplike orde wat, onder die voorsienige bestel van God, ’n skerpe skeidslyn 
tussen blankes en gekleurdes getrek het, 2) en as ’n ernstige vergryp teen ons sinodale 
besluit wat kleurlinggemeentes geïnstitueer en bepaal het dat die dienaars van 
kleurlinggemeentes geen diens sal doen in enige ander gemeente as die van die kleurlinge 
nie. U kommissie is daarom van oordeel, dat sodanige blanke die konsekwensies van die 
huweliksdaad moet aanvaar en sig by die kleurlinggemeente moet voeg. Sy (haar) 
lidmaatskap by die blanke gemeente hou ipso facto op om te bestaan. Wat aangaan ons 
landswette - die kan in hierdie saak nie as maatstaf geld nie, omdat een landswet verbied en 
strafbaar ag wat die ander toelaat” (GKSA, 1920:84).  

Later, na 1948, word daar op die Sinodale Vergadering van die GKSA in 1952 (1952:201) ’n 

beskrywingspunt oor “’n blanke wat buite-egtelik met ’n gekleurde saamlewe” in behandeling 

geneem. Die betrokke kommissie het aanbeveel dat dieselfde gedragsriglyn waarop hierbo 

besluit is ten opsigte van ’n lidmaat26 wat buite-egtelik met ’n kleurling saamlewe, gevolg moet 

word omdat daar deur die saamlewe ’n toestand geskep word wat soortgelyk aan die huwelik is 

en dieselfde gevolge kan hê, naamlik die geboorte van “kleurlingkinders” (GKSA, 1952:201-202). 

“D.w.s. sodanige blanke moet die konsekwensie van sy daad aanvaar en hom(haar) by die 

kleurlinggemeente voeg. Sy(haar) lidmaatskap by die blanke gemeente hou ipso facto op om te 

bestaan” (GKSA, 1952:202). Die saak word verder as volg uitgebrei: 

“Waar 'n blanke lidmaat buite-egtelik met 'n kleurling saamgelewe het en hierdie saamwoon 
gevolge gehad het, d.w.s. dat daar kleurlingkinders gebore is, en hy(sy) berou betoon het en 
met sy(haar) sonde gebreek het, en alle verband met sy(haar) kleurlingkinders verbreek het 
(behalwe by afhanklikes die natuurlike plig van onderhoud), daar kan so ’n lidmaat weer in 
die gemeenskap van 'n blanke gemeente opgeneem word. Die kinders is kleurlinge en moet 
hulle by 'n kleurlinggemeente voeg, so ook die blanke wat weier om alle verband met sy(haar) 
kleurlingkinders te verbreek” (GKSA, 1952:202).  

❖ In hierdie besluite kom dit duidelik na vore dat daar deur die sinode streng lyne tussen 

“blankes” en “kleurlinge” getrek is. In 1920 word dit selfs as ’n maatskaplike orde27 gesien 

en dat God self die betrokke skeidslyne getrek het. Die skeiding tussen volke, veral tussen 

blankes en gekleurdes, word deur hierdie sinodes as noodsaaklik geag omdat dit volgens 

die sinode ’n orde is wat deur God self ingestel is. Hierdie maatskaplike orde moet ook 

ten alle koste bewaar word. Daarom moet ’n “blanke” vader of moeder alle bande met 

hulle “kleurlingkinders” verbreek indien hulle weer lidmate in die “blanke” gemeentes sou 

wou wees. Die maatskaplike orde was dus beskou as so belangrik dat gesinne van ’n 

vader of moeder ontneem moes word om hierdie maatskaplike orde te bewaar. 

Die kommissie rapporteer verder tydens die sinode van 1952 (na die instelling van Apartheid in 

1948) dat daar in 1920 gekla is dat “ons landswette nie in hierdie saak as maatstaf kan geld nie” 

maar dat daar intussen “groot vordering in ons wetgewing in hierdie opsig gemaak is” (GKSA, 

1952:202). In hierdie opsig word daar die volgende oor die landswette wat na 1920 opgestel is, 

gerapporteer:  

“a) Art 1 van Wet 5 van 1927 bepaal dat elke blanke manspersoon wat met ’n naturellevrou 

en elke naturellemanspersoon wat met ’n blanke vrou, ontug pleeg in omstandighede wat 

geen verkragting, poging tot verkragting onsedelike aanranding of ’n oortreding van artikel 

 

26   Spesifiek ’n blanke, aangesien die kerkverband tot op hierdie punt in 1952 slegs ’n blanke kerkverband 
was. 

27   Die laaste frase van Artikel 36 van die Nederlandse Geloofsbelydenis praat oor ’n regsorde wat ook 
tussen mense bestaan. Alhoewel dit onmoontlik is om uitlatings oor die moontlike verband te maak is 
dit opmerklik dat hierdie artikel van die Nederlandse Geloofsbelydenis juis handel oor die owerheid. 

2 of 4 van wet 3 van 1916, uitmaak nie, skuldig is aan misdaad, Artikel 2 van genoemde 

wet bepaal dat elke naturellevrou wat toestaan dat ’n blanke manspersoon met haar ontug 

pleeg, en elke blanke vrou wat toestaan dat ’n naturellemanspersoon met haar ontug pleeg, 

skuldig is aan ’n misdaad.  

“Daar dien op gelet te word dat die onderhawige wet slegs handel oor geslagsverkeer 

tussen blankes en naturelle, maar Wet 21 van 1950 het die wet nou uitgebrei deur ook 

kleurlinge in te sluit. Dit is derhalwe nou ook ’n misdaad indien ’n blanke man met ’n 

kleurlingvrou geslagsverkeer voer en omgekeerd. 

“b) Wet no. 55 van 1949 bepaal dat ’n huwelik tussen ’n blanke en ’n nie-blanke28 nie 

bevestig mag word nie, en so ’n huwelik wat in stryd met die bepalings van hierdie artikel 

bevestig word is nietig en ongeldig. 

“c) Die huidige regering is besig om trapsgewyse wette te passeer om die beginsel van 

Apartheid in Suid-Afrika toe te pas 

“Die Groepsgebiedewet no. 41 van 1950 maak voorsiening vir aparte woonbuurtes vir 

blankes en nie-blankes. Art 2 (b) (ii) van die wet maak selfs voorsiening daarvoor dat ’n 

vrou wat met ’n nie-blanke getroud is of met hom saamlewe, aan die naturelle-groep 

behoort. 

“Uit die voorgaande sal dit duidelik wees dat ons wetgewing die maatskaplike orde, wat 

onder die voorsienige bestel van God ’n skerpe skeidslyn tussen blankes en gekleurdes 

getrek het, wetteregtelik geyk het” (GKSA, 1952:202-203). 

Aangesien “die gevolge van ’n blanke lidmaat wat buite-egtelik met ’n gekleurde saamlewe, 

ernstige en gekompliseerde kerkregtelike en staatsregtelike implikasies het”, is die saak deur die 

sinode na deputate vir preadvies verwys wat op die volgende sinode moes rapporteer (GKSA, 

1952:203-204).  

In 1955 aanvaar die Sinodale vergadering van die GKSA (1955:144-145) die bevinding van dié 

deputate. Hulle het uitgewys dat dit binne die Unie van Suid-Afrika onmoontlik is vir ’n blanke en 

nie-blanke om te trou aangesien dit deur wetgewing verbied word. Verder is dit ook onwettig vir 

’n blanke en nie-blanke om buite-egtelik saam te woon. Daarmee saam bly die feit staan dat daar 

wel steeds kinders gebore kan word uit so ’n onwettige verhouding. Die sinode besluit dat die 

saak op twee maniere hanteer kan word, afhangende of dit buite die Unie en binne die Unie is 

waar die saak na vore gekom het. Buite die Unie29, waar daar geen wetgewing oor hierdie sake 

 

28   Verwys na Hoofstuk 1 (Metodologie) vir verduideliking van die gebruik van terminologie. 
29   Waarskynlik in verwysing na die lidmate van die GKSA in Suidwes-Afrika, die huidige Namibië. 

geld nie, behoort daar volgens die gees van die Sinodebesluit van 1920 opgetree te word. Dit 

beteken dat: “die blanke die konsekwensies van die daad moet aanvaar, d.w.s. die lidmaatskap 

by die blanke-gemeente direk verval en die persoon hom (of haar) dus moet voeg by die nie-

blanke-gemeente. Die lidmaatskap by die blanke-gemeente hou ipso facto op om te bestaan” 

(GKSA, 1955:144). Binne die Unie “kan die betrokke blanke wat werklike berou betoon, breek 

met die vorige lewe en alle verbintenisse afbreek, weer opgeneem word en herstel van regte in 

die blanke-gemeente kry, maar die kinders is nie-blankes en kan nie ingeskakel word in die 

blanke-gemeente nie. 

“Uit bostaande volg dat as 'n blanke ten opsigte van sy (haar) nie-blanke kinders nie die in die 

Unie geldende en erkende skeidslyne toepas nie, ook geld dat die lidmaatskap ipso facto in die 

blanke-gemeente verval” (GKSA, 1955:144-145).  

Oor die vraag wie nie-blankes is, word daar besluit dat die kerk nie hieroor ’n oordeel behoort te 

gee nie, maar wel die omskrywing van die staat kan volg waarvolgens “’n nie-blanke iemand is 

wat volgens voorkoms waarskynlik ’n nie-blanke is of gewoonlik vir ’n nie-blanke deurgaan” 

(GKSA, 1955:145). 

❖ Uit die bostaande bespreking sowel as die bostaande besluite van die Sinodes van die 

GKSA blyk dit duidelik dat die heersende siening in die GKSA was dat die skeiding tussen 

volke ’n maatskaplike orde was wat deur God ingestel en onderhou is. Die kerk se besluite 

het sodoende nie teen die sosio-politieke klimaat van die tyd ingegaan nie, maar eerder 

daarmee ooreengestem. 

❖ Die ooreenstemming word gesien daarin dat daar in 1920 misnoeë uitgespreek word 

daarteen dat die landswette nie genoegsame voorsiening maak om die skeiding tussen 

volke as maatskaplike orde in die wetgewing te beskerm nie. In 1955 is daar gunstig 

verwys na die nuwe wette wat hierdie maatskaplike orde beskerm. Uit die besluite van die 

sinode word dit duidelik dat die beskerming van hierdie orde van so groot belang was dat 

gesinne geskei moes word indien die gesin nie in die maatskaplike orde gepas het nie. 

Die skeiding is so sterk aanbeveel dat kinders sonder hulle blanke vader of moeder sou 

moes grootword indien die blanke vader of moeder deel van die blanke gemeentes sou 

wou bly aangesien die sinode besluit het dat die blanke “alle verband met sy (haar) 

kleurlingkinders verbreek” (GKSA, 1952:202). 

❖ Oor die saak van skeiding tussen volke as maatskaplike orde was die kerk, staat en 

Afrikanervolk eenstemmig. Die GKSA het ten minste in 1955 veral in die bogenoemde 

besluite ’n positiewe houding jeens hierdie ontwikkeling gehad.  

2.2.4.2 Skriftuurlike ondersoek van die sinode van die GKSA na 

volkereverhoudinge 

Terwyl hierdie besluite wat in 1920 en 1955 geneem is die skeiding tussen volke as maatskaplike 

orde steun, was daar ook vrae oor die Skrifgronde van die beleid van Apartheid. Op die Sinode 

van 1949 word die sinode versoek om die Skrifgronde vir Apartheid te ondersoek (GKSA, 

1955:143). Dit was die eerste Sinode van die GKSA na die oorwinning van die Nasionale Party 

en die wetlike instelling van Apartheid in 1948. Die vraag na die Skriftuurlikheid van die beleid het 

dus spoedig op die Sinode se tafel gekom. Alhoewel dit egter nie onmiddellik aandag geniet het 

nie, het dit later weer ter sprake gekom. 

In 1955 behandel die Sinode weereens ’n versoek dat die apartheidsbeginsel Skriftuurlik 

ondersoek moet word (GKSA, 1955:142). Tydens hierdie Sinode was daar egter onenigheid in 

die kommissie wat die Sinode moes adviseer oor die saak en is daar beide ’n meerderheids- en 

’n minderheidsrapport aan die Sinode voorgelê. Die omvang van die onenigheid word veral gesien 

daarin dat die meerderheidsrapport met ’n geringe meerderheid deur die kommissie aanvaar is 

(GKSA, 1955:142).  

Die meerderheidsrapport het die Sinode aanbeveel om nie gevolg te gee aan die 

beskrywingspunt nie en nie verder aan die saak aandag te gee nie omdat dit ’n akademiese 

kwessie sou wees en nie ’n kerklike saak is nie (GKSA, 1955:142).  

Die minderheidsrapport daarenteen begin deur uit te wys dat die bedoeling van die 

beskrywingspunt is dat die rassevraagstuk in die lig van die Skrif bestudeer moet word. Omdat 

die versoek is dat dit juis ’n Skriftuurlike ondersoek moet wees en omdat die saak van uiterste 

belang is, word die Sinode deur die rapport versoek om nie van die beskrywingspunt af te stap 

nie (GKSA, 1955:142). Die motivering van die rapport stel dat die belang van die saak vas staan 

in die feit dit ’n beskrywingspunt is. Die deputate vir die bestryding van sosiale euwels het immers 

in hulle rapport ook die vraag gestel “of die tyd nie aangebreek het dat die Gereformeerde kerk 

daadwerklik ook iets doen om die vraagstuk van veelvuldige rasseaangeleenthede volgens Gods 

Woord te bestudeer nie?” (GKSA, 1955:142). Die minderheidsverslag gaan verder en wys uit dat 

dit nie slegs ’n akademiese kwessie in Suid-Afrika is nie, maar ’n saak wat lewensbelangrik vir 

die kerk en volk is. Die saak kan nie maar na die studeerkamer verwys word as bloot ’n 

akademiese kwessie nie. Dit is ook nie bloot ’n staatkundige of maatskaplike vraagstuk nie. Dit is 

’n kwessie waarby die kerk ten nouste betrokke is en waaraan die sinode wel aandag behoort te 

gee. Die sinode behoort hieraan aandag te gee veral omdat die vorige sinodes bepaal het dat die 

Kerk geroep is om die lig van God se Woord oor alle lewensfunksies te laat skyn. Hierdie is ook 

’n saak waarby die kerk, staat en maatskappy30 belang het. Dit is ook nie ’n nuwe saak nie, want 

die algemene sinode van 1949 het reeds ’n beskrywingspunt behandel wat versoek het dat “die 

Sinode die Skrifgronde vir die Afrikaanse beleid van Apartheid moes blootlê”, dié sinode het die 

taak aan deputate opgedra maar die opdrag is nooit uitgevoer nie (GKSA, 1955:143).  

Die minderheidsrapport het voorts geargumenteer dat dit nie ’n saak is wat net in die 

Gereformeerde Kerke na vore gekom het nie, maar dat die ander Afrikaanse kerke in die land 

ook daarmee bemoei is onder andere die N.H. of G. Kerk van Transvaal en die N.G. Kerk van 

Kaapland en daarom mag die Gereformeerde Kerke (GKSA) nie hieroor stilbly nie (GKSA, 

1955:143). Die Gereformeerde Ekumeniese Sinode (GES) het verder reeds deputate aangewys 

om die saak te ondersoek en die Wêreldraad van Kerke het reeds ’n uitspraak oor hierdie saak 

gemaak waarop die GKSA ook behoort te reageer (GKSA, 1955:143).  

Die minderheidsrapport beveel op grond van die bogenoemde punte aan dat die Sinode die saak 

opvolg en stel voor dat proff. WJ Snyman en S du Toit – wat reeds met die taak bemoei is in die 

deputatewerk vir die GES – hulle bevindings in ’n rapport aan die volgende algemene sinode 

moet voorlê (GKSA, 1955:143). Die sinode het hierop besluit om ’n deputate in verband met die 

bogenoemde saak te benoem (GKSA, 1955:144). 

Die saak van rasseverhoudinge was dus ’n baie aktuele saak waarmee die kerkverband moes 

rekening hou. Vroeër In 1952 het die deputate vir die bestryding van sosiale euwels onder punt 

24 van hulle verslag gerapporteer dat hulle bly is oor die totstandkoming van die Suid-Afrikaanse 

Buro vir Rasse-aangeleenthede oftewel S.A.B.R.A. wat ’n buro is wat die rasse-aangeleenthede 

in Suid Afrika bestudeer en wat ook die steun van die hele kerk verdien in die beywering vir hierdie 

voortreflike en aktuele aangeleentheid (GKSA, 1952:215). Na aanleiding van die rapport neem 

die sinode met dankbaarheid kennis van die totstandkoming van hierdie buro en moedig lidmate 

aan om lede daarvan te word (GKSA, 1952:219). 

In 1955 rapporteer die deputate dat hulle steeds in kontak is met S.A.B.R.A. wat besig is om 

rasse-aangeleenthede op ’n wetenskaplike grondslag bestudeer. Hierdie studie het egter baie tyd 

geneem en daarom vra die deputate of die tyd nie aangebreek het vir die GKSA om die vraagstuk 

van die veelvuldige rasse-aangeleenthede volgens die Skrif te bestudeer nie. Vir hierdie taak stel 

hulle ’n eenmanstudiekommissie voor om ’n deeglike studie oor hierdie saak te doen en beveel 

vir dr. PJ Coetzee aan om die werk te doen (GKSA, 1955:280). Die Sinode het weereens met 

dank kennis geneem van S.A.B.R.A. se werk en het die voorstel vir ’n studie kommissie aanvaar 

(GKSA, 1955:283). 

 

30   In die konteks verwys maatskappy waarskynlik na die samelewing of die gemeenskap. 

❖ Dat die GKSA die gees van die tyd baie sterk beleef het, veral op sinodale, vlak blyk uit 

die besluite wat geneem is aangaande verhoudings oor rassegrense heen, sowel as die 

feit dat die besluit, wat ’n studie oor die beginsels van Apartheid, goedgekeur het, deur ’n 

minderheidsrapport voorgestel is. 

❖ Die GKSA se besluite aangaande huwelike oor kleurgrense heen sowel as die geldigheid 

van kleur as grens was grootliks in lyn met die skeiding wat deur die beleid van Apartheid 

voorgestaan is. Die ommekeer in die GKSA se houding het egter gekom met die studie 

wat in 1955 aangegaan is en waarvan die rapport op die sinodes van 1958 en 1961 gedien 

het. Tesame met die behandeling van hierdie rapporte kom daar ’n verandering in die 

bewoording en terminologie wat aangaande die skeiding tussen groepe gebruik word. 

Aanvanklik word groepe in 1920 sowel as 1955 geskei op grond van ras en word ras 

verhef tot ’n skeppingsorde wat deur God Self ingestel en gehandhaaf word. Die rapporte 

van 1958 en 1961 maak skeiding op grond van geloof en ongeloof, en wys uit dat binne 

hierdie twee groepe wel verskeidenheid bestaan. Onder gelowiges is daar geen 

geskeidenheid nie maar wel verskeidenheid, daar is eenheid maar nie eendersheid nie.  

❖ In kontras met die vroeëre ongekwalifiseerde gunstige houding teenoor die landswette 

wat skeiding tussen rassegroepe afdwing, argumenteer die deputate dat baie van die 

standpunte wat gebruik word as teologiese regverdig van Apartheid in werklikheid ‘n 

gevaar inhou. Die rapport wat behandel is op die sinode van 1961, en wat later in meer 

diepte bespreek sal word by die ontstaan van die nasionale sinodes, neem standpunt in 

aangaande hierdie problematiese uitgangspunte wat moontlik as teologiese en morele 

regverdiging vir Apartheid kon dien. Hierdie problematiese uitgangspunte word weerlê aan 

die hand van die Skriftuurlike studie wat deur die deputate gedoen is. 

Die rapport stel dat die bekende opvatting dat die ‘naturelle’ in Suid-Afrika tot voortdurende 

onderdanigheid veroordeel is deur die profesie van Noag, omdat hulle kinders van Gam sou 

wees, as onskriftuurlik afgewys word, veral omdat die profesie onderdanigheid oor Kanaän 

uitspreek en nie oor Gam nie (GKSA, 1961:55). Daar word ook vermeld dat enige poging om die 

bekende volke na die stamboom in Genesis 10 terug te speur, op mislukking sal uitloop aangesien 

dit nie die bedoeling van die hoofstuk is nie (GKSA, 1961:56). Israel se afgesonderdheid het niks 

met rasse-apartheid te doen nie en daarom kan die afsondering van die nageslag van Abraham 

nooit as regverdiging vir rasseskeiding aangewend word nie (GKSA, 1961:58).  

Daar bestaan ook geleenthede waar nie-Israeliete in die verbondsgemeenskap van die volk Israel 

opgeneem is, soos na vore kom in die Matteus se geslagsregister van Jesus. Die godsdienstige 

apartheid in die Ou Testament vind sy toepassing wanneer daar in die Nuwe Testament ’n 

geestelike apartheid tussen die gelowiges en ongelowiges is, naamlik: die kerk en die wêreld 

(GKSA, 1961:70). Vermenging tussen volke word nie deur die Skrif as sondig beskou nie, 

behalwe as dit die Christelike kultuur sou bedreig (GKSA, 1961:70). Dit is dus nie vermenging 

wat sondig sou wees nie maar die opname van aspekte wat die Christelike kultuur sou bedreig. 

Die evangelies veroordeel ’n godsdiens wat genasionaliseer is en waar alle natuurlike bande 

sowel as die nasie verafgod word. Dit beteken egter nie dat die natuurlike bande of nasie as 

sodanig veroordeel word nie (GKSA, 1961:74). Daar word ook uitgewys dat daar geleenthede is 

waar een volk deur ’n ander oorheers word, maar dat selfs wanneer dit die geval is, die een volk 

nie die ander mag onderdruk nie, maar moet die ondergeskikte volk gelei word tot ’n hoër vlak 

van ontwikkeling (GKSA, 1961:102).  

Eiesoortigheid, waarvolgens vermenging verbied word, is nie absoluut nie en die vlak van 

eiesoortigheid moet eerder aan die hand van omstandighede bepaal word (GKSA, 1961:104). 

Ten spyte van rasseskeiding moet “ons” nie in die eerste plek ’n apartheidshouding teenoor die 

“nie-blanke” inneem nie maar behoort hy hulle as sy naaste te sien wat gelykwaardig voor God is 

(GKSA, 1961:106).  

Volgens die kommissie is voogdyskap, waar die een volk deur ’n ander oorheers word ten einde 

die beskawingspeil te verhoog, nie iets wat permanent met reg gehandhaaf kan word nie, en 

bevat dit die inherente opdrag dat die ondergeskikte volk opgehef moet word en gelei moet word 

na selfstandigheid en onafhanklikheid. Voogdyskap behels naas die opheffing en leiding tot 

selfstandigheid van die ondergeskikte volk, ook die kerstening van die ondergeskikte volk (GKSA, 

1961:107). Die “nie-blanke” mag nooit gesien word as alleen daar ter wille van die blanke se 

gerief nie (GKSA, 1961:107). Die bevoogde volk behoort ook nooit geag word as ’n blote objek, 

wie se opinie geen waarde het en wie niks van waarde te sê het nie (GKSA, 1961:107). 

❖ Uit die rapport word dit dus duidelik dat die GKSA nie alle beginsels van Apartheid steun 

nie, en selfs sommige van die beginsels aktief verwerp. Die deputate wys verder wat die 

kerk se taak sou wees teenoor die owerheid na aanleiding van die owerheid se 

rassebeleid en -praktyk. Hulle stel dat die kerk se roeping en taak kerklik is en die kerk 

daarom ’n eie taak en terrein het wat naas die taak en terrein van die staat is. Die kerk se 

taak en terrein is afsonderlik en soewerein van die staat se taak en terrein geskei. 

Ten spyte van die feit dat die kerk en staat verskillende take en terreine het en die take en terreine 

van kerk en staat soewerein geskei is, is dit die taak van die kerk om die lig van God se woord te 

laat skyn oor alle lewensterreine, ook oor die van die staat en die owerheid en die beleid wat hulle 

handhaaf (GKSA, 1961:100). Die kerk moet sy stem (wat kom uit die Woord van God) laat hoor 

deur middel van prediking sowel as geskrif en daardeur hulle uitspreek teen enige ongewensde 

en sondige optredes of praktyke van die burgers sowel as van die owerheid (GKSA, 1961:100).  

Alhoewel die kerk nie haar eie politieke beleid mag uitwerk of die staat mag voorskryf wat om te 

doen nie, moet die kerk die owerheid vermaan wanneer enige owerheidsbeleid in stryd is met 

God se Woord (GKSA, 1961:100). Daarom in soverre die beleid van die owerheid, ten opsigte 

van rasse en volke, in stryd is met God se Woord en die beginsels wat daaruit afgelei word, is die 

kerk geroep om die owerheid tereg te wys (GKSA, 1961:100). Dit moet nie in die eerste plek 

gebeur deur openbare protes en demonstrasie, of aansporing tot wetsongehoorsaamheid of 

wetsverbreking, of uit politieke motiewe nie. Die kerk moet eerder met die owerheid 

samesprekinge voer (GKSA, 1961:100). 

❖ Uit die bostaande besluite en rapporte wat op die onderskeie sinodes gedien het, word dit 

duidelik dat die GKSA aanvanklik ’n sterk skeiding op grond van ras of kleur voorgestaan 

het en waarskynlik ook die beginsels van Apartheid sou ondersteun. Die studie van 

rasseverhoudinge in die lig van die Skrif het die Sinode egter daarvan oortuig dat daar 

moontlik in die beleid van apartheid en die uitvoering daarvan, sake kon wees wat in stryd 

is met die Woord van God en daarom ook aangespreek behoort te word deur in die eerste 

plek die owerheid te vermaan. Dit het ironies genoeg gebeur juis op die tydstip toe Suid-

Afrika ‘n Republiek geword het. 

2.3 Ontstaan van die Nasionale Sinodes en die Algemene Sinodale 

verband van Gereformeerde Kerke in Suide Afrika (AS-GKSA). 

2.3.1 Rasse/volkereverhoudinge 

Nadat die Sinode van 1955 besluit het dat rasseverhoudinge31 in die lig van die Skrif bestudeer 

moet word, is daar deputate afgevaardig om hierdie studie uit te voer. Hierdie deputate het op die 

Sinode van 1958 gerapporteer. 

Voordat die inhoud van die studie bespreek word, is dit nodig om te let op wie die studie moes 

behartig. Soos reeds genoem het bekende en invloedryke teoloë32 (soos JD du Toit en HG 

Stoker) ’n groot impak op die ontwikkeling van kerk en kerkverband. Dit is daarom belangrik om 

te vermeld dat die studie van rasseverhoudinge in die lig van die Heilige Skrif wat op die Sinode 

van 1961 bepreek is, deur deputate opgestel is wat byna in geheel uit teologiese professore 

 

31   Die term rasseverhoudinge ontwikkel mettertyd tot volkereverhoudinge. Aanvanklik is ras (biologies) 
gesien as die skeidende faktor, maar later is volk, taal kultuur, geloof en ongeloof (nie-biologies) as 
onderskeidende faktor beskou. 

32   Daar kan ook gepraat word van invloedryke sfere aangesien die teologiese skole ook later groot 
invloed op die ontwikkeling van die hersaamgestelde algemene sinode in 2009 gehad het 

bestaan het. Die deputate was proff. S du Toit, LJ du Plessis, JH Coetzee, H du Plessis, WJ 

Snyman en ds. B Lombard.  

Onder hierdie deputate was manne van naam. Daar is twee wat in besonder in hierdie saak ’n 

groot rol en invloed gehad het naamlik: proff. H du Plessis en WJ Snyman.  

Ds. (later prof.) H du Plessis was ’n belangrike rolspeler in die ontstaan van die Hammanskraalse 

Teologiese Skool. In die heel laaste Jaarblad van die HTS skryf Botha (1994:3) dat ds. Du Plessis 

meer as ’n dekade voor die opleiding te Dube begin is, reeds as sendingleraar besig was met die 

opleiding vir predikante van die “jong” kerke. Dit blyk dat hy reeds so vroeg as 1943 met hierdie 

opleiding besig was (Botha, 1994:3). In 1956 het die teologiese opleiding van studente wat 

Afrikatale praat in Soweto begin (Kruger, 1994:42). Ds. H du Plessis het hier baanbrekerswerk 

gedoen totdat hy in 1956 deur die sendingdeputate beroep is om voltyds die taak aan te pak 

(Botha, 1994:4). Ds. H du Plessis aanvaar in 1959 ’n beroep as professor in Sendingwetenskappe 

aan die TSP (Botha, 1994:4).  Hierdie opleiding in Soweto is later na Hammanskraal verskuif. Die 

opleiding in Dube en Soweto was die aanvoorwerk wat gelei het tot die uiteindelike oprigting van 

die HTS. 

Prof. WJ Snyman was veral verantwoordelik vir die ontwikkeling van die idee van ’n volkerekerk33, 

wat ook later die kerkmodel van die GKSA was (Van Wyk, 2016:5). Hierdie idee het ook later 

aanleiding gegee tot die totstandkoming van die nasionale sinodes wat op hulle beurt moes 

saamkom in een multikulturele algemene sinode (Van Wyk, 2016:5). In die boek Nuwe en ou 

dinge waarin daar ’n versameling van prof. WJ Snyman se werke gemaak is, is daar afdelings 

wat handel oor “rasseverhoudinge in die Skrif” en “rasseverhoudinge in die Nuwe Testament en 

die Kerk”. Die “Handelinge van die 34e Sinodale vergadering van die Geref. Kerk in S.A., 

Potchefstroom, 1961, p. 67-85” word as ‘n bron van die laasgenoemde afdeling aangedui 

(Snyman, 1977:10, 298). Proff. WJ Snyman en JH Coetzee is na die derde Algemene Sinode van 

Gereformeerde Kerke in Suidelike Afrika in 1980 uitgenooi aangesien hulle besonder gemoeid 

was met die ontstaan van dié sinode (ASGK, 1980:6). Alhoewel Snyman se bydrae nie hier ten 

 

33   Die volkerekerk model (wat nie met ŉ “volkskerk” verwar moet word nie) het behels dat die kerk van 
Christus haarself in elke kultuur (volk) moet uitdruk tot op vlak van Nasionale Sinodes wat dan 
saamkom in een Algemene Sinode. Hierdie Algemene Sinode bevat dan ook al die tale en kulture wat 
in Suid-Afrika bestaan (Van Wyk, 2016:5). Volgens die model van die volkerekerk kan kerkverband 
multiëtnies en multikultureel wees. Die volkskerk model is baie soortgelyk in die opsig dat die kerk 
uitgedruk word in ŉ kultuur en dat die kerk die evangelie aan daardie kultuur bedien en lidmaatskap 
tot daardie volk beperk terwyl dit steeds die evangelie aan alle mense verkondig (Dreyer, 2006:1337-
1338). Die verskil kom in by kerkverband. Waar die volkerekerk ŉ multikulturele en multi-etniese 
kerkverband het, is die volkskerk in sy wese mono-kultureel en mono-etnies. Op die vlak van plaaslike 
gemeentes word dit duidelik daarin dat die volkskerk in plaaslike kerke slegs uit lidmate wat uit een 
volk afkomstig is bestaan aanvaar terwyl die plaaslike gemeentes in die model van ’n volkerekerk (ten 
minste in beginsel) bestaan lidmate uit enige volk. 

volle bespreek kan word nie, is dit nodig om te noem dat die omvang van Snyman se invloed en 

impak maklik onderskat kan word. Van Wyk (2020:1) stel dat alhoewel Snyman nie ’n aktiewe 

publiseerder was nie, en sy geskrewe nalatenskap nie so indrukwekkend is nie, maak dit wat hy 

wel gepubliseer het sowel as sy bydrae op sinodale vlak, hom een van die invloedrykste teoloë 

en ekklesioloë in die GKSA in die 20ste eeu. Verder was dit ook as gevolg van sy insigte dat die 

Eerste Algemene Sinode van die Gereformeerde Kerke in Suidelike Afrika byeengekom het (Van 

Wyk, 2020:1). 

❖ Die navorsers wat die 1955-studie oor rasseverhoudinge behartig het, was dus mense 

met groot invloed in die kerk. Hulle was ook in besonder gemoeid met die saak wat hulle 

moes bestudeer. 

Hierdie deputate vir die studie van Rasseverhoudinge in Suid-Afrika in die lig van die Heilige Skrif 

rapporteer dan op die Sinode van 1958. Dié lywige rapport beslaan 64 van die 550 bladsye in dié 

Sinode se handelinge. Die Sinode van 1958 het die rapport bespreek en deur middel van 

kommissies verskeie formuleringsveranderings aangebring. Die Sinode besluit uiteindelik dat die 

deputate die “opsommende konklusies” van die rapport moet motiveer uit die Skrif en belydenis 

en aan kerkrade moet stuur vir verdere kommentaar (GKSA, 1958:270). Die Sinode neem verder 

met groot waardering kennis van “die studie in verband met die Rasseverhoudinge en onderskryf 

vir sover ons insig vandag strek, die gewysigde opsommende konklusies daarvan as behelsende 

die belangrikste Skriftuurlike riglyne betreffende die rassevraagstuk in die algemeen en in Suid-

Afrika in die besonder.”  (GKSA, 1958:270). Die Sinode gee aan die deputate die opdrag om die 

saak verder te bestudeer terwyl daar aan lidmate en mindere vergaderings (kerkrade, klassisse 

en partikuliere sinodes) geleentheid gebied word tot einde van 1959 om kommentaar te lewer 

sodat dit op die volgende sinode gerapporteer kan word (GKSA, 1958:270). Hierdie besluit waarin 

die studie se gevolgtrekkings goedkeur is, word egter in 1961 herroep (GKSA, 1961:120). 

Op die Sinode van 1961 word die rapport weer aan die Sinode voorgelê. Dié rapport beslaan 72 

van die 573 bladsye in die Sinode se handelinge. Aangesien hierdie rapport die vorige rapport 

wat in 1958 op die sinode gedien het, bevat sal dit slegs nodig wees om die rapport van 1961 te 

bespreek. Die belang van hierdie rapport lê daarin dat dit aantoon wat die GKSA se standpunt 

aangaande rasseverhoudinge was. Die bevindinge van hierdie rapport sowel as versoeke van die 

“nie-blanke” kerke het die instelling van die nasionale sinodes tot gevolg gehad. Dit is daarom 

van belang dat die inhoud van die rapport bespreek word, terwyl daar steeds in gedagte gehou 

moet word dat ’n volledige bespreking en ontleding van die rapport buite die skopus en doel van 

hierdie studie val. Daar sal gepoog word om die belangrikste punte uit te lig. 

Dié rapport stel dat nadat die opsommende “konklusies” aan die kerkrade gestuur is, daar van 

altesaam 18 kerkrade reaksie ontvang is. Nadat die deputate hierdie reaksies sorgvuldig oorweeg 

het, het hulle enkele klein veranderinge in die kort motiverings en gevolgtrekkings aangebring 

(GKSA, 1961:44). Die uiteinde van hierdie proses was dat die deputate ’n meer 

verteenwoordigende standpunt kon stel, waarin die verskillende gemeentes se terugvoer in ag 

geneem is. 

Die rapport begin deur ’n oorsig te gee oor die geskiedenis van Suid-Afrika met ’n besondere 

fokus op die geskiedenis van rasseverhoudinge in Suid-Afrika. In hierdie oorsig word dit gestel 

dat die Europese setlaars ‘n meerderwaardige houding teenoor die inheemse volke gehad het 

(GKSA, 1961:46). Alhoewel hierdie houding mettertyd, veral in Europa, verander het, was die 

aanvanklike houding een van meerderwaardigheid. Hierdie houding het egter in die praktyk gelei 

tot: 

1. Die onderwerping van die inheemse volke - wat as vreemde, primitiewe, ‘inferieure’ (sic) 

volke en stamme gesien is; en tot die oorname van hulle woongebiede met die doel dat 

die Europese lande se handelsbelange beskerm en bevorder kon word, en hulle lewe en 

eiendom kon beskerm, veral wanneer die inheemse volke vyandig was teenoor die 

‘vreedsaam bedoelde handelsaktiwiteite’ van die Europese volke.  

2. Die kolonisasie van die Ooste, Australië, Amerika en Afrika.  

3. Die verdere groei in slawehandel en dwangarbeid om die onontgonne gebiede ‘onder 

kultuur te bring’ aangesien die volke nie bereid was om vrywillig te arbei in die 

ondernemings wat deur die Westerlinge daargestel, besit en beheer is nie.  

4. Die gedeeltelike vernietiging van inheemse kulture, die uitwissing van baie mense, die 

verskuiwing van bevolkingsgroepe en die oorname van die woongebiede van die 

inheemse volke deur die blankes (GKSA, 1961:46). 

Ten spyte van die meerderwaardige houding is daar steeds ernstige pogings aangewend om die 

inheemse volke te kersten (GKSA, 1961:46). Die skool, hospitaal en kerk het saamgewerk in die 

kerstening van die inheemse volke en sodoende is onkunde, siekte en bygeloof bestry as deel 

van die sending van die kerk (GKSA, 1961:46). As gevolg van die sendingwerk het daar naas die 

sendende kerke (of genootskappe) sendingkerke tot stand gekom wat as dogterkerke van die 

sendende kerke gefunksioneer het (GKSA, 1961:46). 

Die rapport wys daarop dat daar waar ontdekkingsreisigers hulleself gevestig het dit daartoe gelei 

het dat daar of ’n amper totale uitwissing van die inheemse bevolking plaasgevind het of totale 

vermenging sodat daar nie meer rasseskeiding bestaan het nie (GKSA, 1961:47). In Noord-

Amerika en Australië is die inheemse volke tot so ’n mate uitgewis dat hulle nie meer enige34 rol 

in die sosiale of politieke lewe gespeel het nie (GKSA, 1961:47).  

In Australië, Nieu-Seeland, Kanada en Noord-Amerika het die Europese setlaars hulle eie 

volksidentiteit ontwikkel sodat hulle afsonderlike selfstandige nasionaal-kulturele eenhede 

geword het (GKSA, 1961:47). Hierdie groepe was in terme van ras relatief suiwer en het op 

kulturele en staatkundige vlak bande met hulle moederlande gehandhaaf (GKSA, 1961:47). Hulle 

het sonder uitsondering in getalle en kultuur die sterkste rassegroep in hulle onderskeie lande 

uitgemaak (GKSA, 1961:47). 

In Suid-Afrika het daar ook ’n nuwe blanke nasionaal-kulturele eenheid ontstaan (GKSA, 

1961:47). Die groep het egter verskil van die groepe wat reeds genoem is, in dié opsig dat hierdie 

nuwe groep in Suid-Afrika ’n totale minderheid teenoor die ander bevolkingsgroepe uitgemaak 

het (GKSA, 1961:47-48). 

Die rapport wys uit dat daar waar die blanke groep die meerderheid uitmaak, bestaan daar geen 

bedreiging teenoor die blanke groep se voortbestaan indien die “gekleurdes” (sic) biologies en 

kultureel geassimileer sou word nie. Verder word daarop gewys dat hoe kleiner die “nie-blanke” 

groep in verhouding tot die “blanke” groep is, hoe kleiner is die gevaar dat die “blanke” groep se 

rasse-identiteit vernietig sal word, maar hoe groter is die kans dat die “nie-blanke” biologies en 

kultureel sy identiteit sal verloor (GKSA, 1961:48).  

Daar word verder aangevoer dat wanneer die “blankes” die minderheid uitmaak enige wegbreek 

van die skeidsmure of inkrimping van die sosiale afstande en enige vorm van assimilasie ’n 

wysiging in die nie-blankes se kultuurvermoë en rassesamestelling sal inhou. Dit sal op sy beurt 

weer ’n bedreiging vir die blanke groep se beskawingspeil inhou (aangesien die nie-blanke groepe 

as minder-beskaafd beskou is) en sal lei tot die totale vernietiging van die blanke groep se 

rassesamestelling en kultuurvermoë (GKSA, 1961:48). 

❖ In hierdie historiese oorsig word daar klem gelê op rassesamestelling sowel as kultuur en 

ontwikkelingspeil wat volke en rasse van mekaar onderskei. Daar word veral beklemtoon 

dat daar waar die “blankes” kennis gemaak het met inheemse volke die vraag ontstaan 

het oor hoe die verhouding tussen die “blankes” en die “nie-blankes” behoort te lyk. Hierdie 

verhouding was van die begin af deurtrek met ’n meerderwaardigheid van die blanke kant 

af wat gelei het tot allerhande vergrype. 

❖ Die rapport het beklemtoon dat die blanke volke in lande waar hulle die meerderheid 

uitmaak, nie vermenging hoef te gevrees het nie, aangesien dit nie hulle voorbestaan 

 

34   In die konteks van 1961 is dit moontlik dat die rol wat hierdie groepe gespeel het weglaatbaar klein is, 
terwyl hulle ’n baie groter rol speel in die huidige tyd.  

bedreig het nie.  In Suid-Afrika was die situasie egter van so ’n aard dat die blanke groep 

die minderheid was. Daarom was dit volgens die rapport nodig om ter wille van die 

oorlewing van die blankes se kultuur en ras vaste skeidslyne tussen die blankes en die 

ander volke in te stel en te handhaaf. 

❖ Uit hierdie historiese oorsig word die klem op die Afrikanervolk/kultuur en sy oorlewing 

weereens duidelik. Die skeidsmure, tussen ’n oorweldigende groot groep inheemse volke 

(nie-blankes) en die Afrikaners (die blanke groep) in Suid-Afrika, word beskou as die 

enigste manier waarop die rassesamestelling, kultuurvermoë en beskawingspeil van die 

blankes behou kon word. In hierdie beskrywing word daar klem gelê op die voortbestaan 

van die blanke volk (van 1652 en verder) wat ontwikkel het tot die Afrikanervolk. 

Die rapport wys laastens uit dat die tyd aan die verander was en dat die nie-blanke groepe besig 

was met ’n stryd vir politieke selfstandigheid. Hierdie groepe het gestreef na stemreg vir 

volwassenes en ekonomiese-kulturele ontwikkeling sodat hulle uiteindelik volledig selfstandig kan 

wees (GKSA, 1961:50). Volgens die rapport sou dit onmoontlik word om dit verder teen te staan. 

Dit sou egter moontlik wees om hierdie ontwikkeling deur ’n simpatieke benadering so te 

beïnvloed dat die volle ontwikkeling en selfbeskikking van die nie-blankes verseker sou word 

sonder dat die blankes daardeur hulle nasionale selfbeskikking sou te verloor (GKSA, 1961:50). 

Dit sou egter slegs kon gebeur indien die blankes bereid was om rasse-oorheersing so gou 

moontlik uit te skakel (GKSA, 1961:50).  

❖ Hierin word weer eens die klem op die volk en die nasionale identiteit bespeur. Die behoud 

van die identiteit van die Afrikanervolk en selfbeskikking word beklemtoon. Terselfdertyd 

word rasse-oorheersing afgeraai. Dit gaan nie om die onderdrukking van ander nie, maar 

om die strewe na die oorlewing van die Afrikanervolk en die behoud van selfstandigheid. 

Die grootste vrees wat in die bostaande gedeelte uit die rapport op die sinode van die 

GKSA na vore kom is dat die Afrikanervolk weer eens sy selfbeskikking kon verloor. Dit 

eggo die refrein dat die selfbeskikking en oorlewing van die Afrikanervolk sake was wat 

belangrik was vir die volk en ’n geweldige impak op hulle optrede en denke gehad het en 

ook ’n groot invloed op die Afrikaner kerke uitgeoefen het. 

Die rapport gaan verder en bespreek die Skrifgegewens ten opsigte van rasseverhoudinge en 

begin by die Ou Testament. Die deputate stel dat die Bybel handel oor die koninkryk van God en 

die verlossingswerk van Jesus Christus. Vir die deputate is die Bybel nie ’n wetenskaplike 

handboek nie, maar dit bied wel beginsels vir alle lewensterreine (GKSA, 1961:51). Die Skrif gee 

daarom nie volkekundige uiteensettinge nie. Aangesien die Woord egter die openbaring bevat 

aangaande die oorsprong, taak en bestemming van die mens, bevat dit ook in hierdie opsig 

normatiewe beginsels. Dit is egter nodig dat daar deurlopend onderskei word tussen historiese 

en normatiewe gesag. Daar is immers in die Skrif dinge neergeskryf wat nie normatief is nie, 

terwyl daar dinge is wat volgens die Skrif self, normatief van aard is (GKSA, 1961:51). Die 

deurlopende gees en strekking van die Skrif moet verreken word terwyl daar nie bloot op sekere 

tekste gefokus moet word nie. Die rede hiervoor is dat alhoewel die Skrif byvoorbeeld nie 

pertinente tekste vir die afskaffing van slawerny bevat nie, die gees en strekking van die Skrif, 

daarop wys dat slawerny in stryd is met die mens se skepping na die beeld van God. Dit is 

gevolglik nodig dat Skrifverband en openbaringsgeskiedenis sowel as die gees en strekking van 

die Skrif verreken moet word (GKSA, 1961:51). Daarom is dit belangrik dat die verklaring van die 

Skrif slegs deur die Skrif gelei moet word en nie deur die omstandighede wat uit die geskiedenis 

ontwikkel het nie. Daar moet nie in die Skrif gesoek word vir die regverdiging van die 

omstandighede nie, terwyl daar steeds rekening gehou word met die feit dat God in Sy 

voorsienige bestel die geskiedenis bepaal en rig (GKSA, 1961:51). 

Die rapport maak die volgende opsommende gevolgtrekkings aangaande die gees en strekking 

van die Skrif ten opsigte van rasseverhoudinge (GKSA, 1961:108-114):  

“1. Die Skrif en die Christendom wat daarop berus, is, hoewel afkomstig uit die Ooste in die 

oudheid, en in die moderne tye veral oor die Weste versprei, nie self Oosters of Westers nie 

maar afkomstig van God self en bestem vir die hele mensheid sonder onderskeid.  

“Motivering: Vgl. Ned. Gel. Bel. III-V. Die boeke wat saam die Bybel uitmaak, is geskryf deur: 

Moses, die profete en apostels almal mense van die Ooste en van hulle besondere tyd, met 

die beelde en kultuuragtergrond van die Ooste, deur die geskiedenis van Israel heen, hoewel 

in die geval van die apostels ook deur die Weste beïnvloed. Maar dit is terselfdertyd en in die 

eerste plek die Woord van God, gegee vir alle tye, vir alle volke, om vertaal te word in alle 

tale. Die evangelie, die blye boodskap van die ewige en volkome versoeningswerk van Jesus 

Christus moet op Sy bevel aan alle volke verkondig word (Matth. 28:19) en is reeds op die 

Pinksterdag in die onderskeie tale van die byeenvergaderdes gehoor (Hand. 2:8). 

“2. Dit erken die eenheid van die mensheid in die skepping en herskepping oor die 

Pinksterwonder heen tot by die voleinding van alle dinge, maar verwerp die valse 

eenheidstrewe van die mensheid vanaf Babel en sy Babiloniese nalatenskap. 

“Motivering: 

“(a) Die mensheid is een op grond van: 

(i) die skepping van die mens na die beeld van God (vgl. bl. 51 e.v.); 

(ii) die afstamming van alle mense van Adam en Eva en na die sondvloed van Noag en 

sy seuns (bl. 52, 54, 67, 76); 

(iii) die deurwerking van die sonde van ons aller voorvader Adam (bl. 67 v.). 

“(b) Die verloste mensheid is een op grond van: 



 

44 

(i) die soendood van Jesus Christus, die nuwe Adam, vir almal wat in Hom sou glo (bl. 

67 e.v.); 

(ii) die Vaderskap van God en die kindskap van alle gelowiges uit alle volke en nasies 

en tale; 

(iii) die koms van die Heilige Gees op die Pinksterdag tot die versameldes, 

verteenwoordigend van die hele bekende volkerewêreld van daardie tyd (bl. 74 e.v.); 

(iv) die vergadering van die volk van God, die gemeente van Jesus Christus, uit alle 

volke en nasies en tale soos aan Johannes geopenbaar: ingaande, met hulle 

heerlikhede, in die nuwe Jerusalem (bl. 83). 

“Hierdie eenheid wat 'n innerlike geestelike eenheid is, word deur die Skrif nie geleer as ’n 

eendersheid nie, maar in sy sondelose toestand reeds as 'n harmonie van verskeidenhede: 

die kultuurgebod (Gen. 1:28) en die goddelike opdrag om oor die aarde te versprei, behels 

die beginsel van verskeidenheid; die gebeure by Babel bring dit kragdadig te weeg; dit bly 

bestaan tot die voleinding en herskepping (bl. 53 e.v., 82 e.v., 253 e.v.). 

“Daarteenoor staan die Babelse strewe wat sal kulmineer in, die optrede van die Antichris: 'n 

gedwonge, uitwendige eendersheid sonder innerlike geestelike samehang. Die middele 

hiertoe is dwang, mag geweld, organisasie (bl. 62 e.v., 82 e.v.). 

“3. God self bewerk die verdeling van die mensheid in verskeidenhede, d.w.s. in rasse, 

kultuurkringe, volke e.d.m. deur sy oorspronklike kultuuropdrag en die Babelse verwarring en 

die verdere historiese verloop, en bepaal vir alle nasies hulle roeping, tye en woonplekke tot 

aan die voleinding. 

“Motivering; Vgl. vorige konklusie en motivering. God gee die opdrag tot vermenigvuldiging 

en verspreiding oor die aarde. So 'n verspreidheid hou die moontlikheid en waarskynlikheid 

in van verskeidenheid en differensiasie (bl. 53 e:v.). God bewerk self die verspreiding en 

daaruit voortvloeiende verskeidenheid deur die spraakverwarring by Babel (bl. 54 e.v.). God 

gee ook aan elke nasie sy woonplek en tyd (bl. 76 e.v., Hand. 17:26). Daarby glo ons dat die 

geskiedenis verloop onder die bestiering van die alwyse God wat aan elke mens en volk sy 

taak en rol in die wêreldgeskiedenis toewys. (Vgl. ook Jes. 41:1-6). 

“4. Die volke moet egter saamwerk om hulle gesamentlike roeping te vervul, elk op sy eie tyd 

en wyse en moet dus ook met mekaar verkeer en mag selfs in ’n mate vermeng, terwyl 

sekeres van tyd tot tyd oor ander gesag mag voer sodat die meer ontwikkelde en beskaafde 

volke die minder ontwikkeldes tot voller kultuurontplooiing kan stimuleer, maar met behoud 

van elkeen se nasionale identiteit in die internasionale wisselwerking en historiese 

ontwikkeling.  

“Motivering: Hierdie verskeidenheid (pt. 3) word alleen as gevolg van die sonde 'n 

verbrokenheid; die harmonie 'n disharmonie, die liefde word vervang deur vyandskap. God 

wil dat ook volke onder die groot gebod van die liefde in vrede en geregtigheid met mekaar 

moet leef. (Selfs die vyand word onder die liefdesgebod gebring):  

“Waar volke in ongehoorsaamheid aan die kultuurgebod in hulle kultuurontwikkeling verstar, 

gebruik God ook ander volke om hulle te stimuleer tot gehoorsaamheid. Maar die meer 

ontwikkelde mag nie die ander se identiteit vernietig nie maar hy moet hom help en lei tot 

verryking, bevrugting en ontwikkeling van sy tradisionele kultuur en ontplooiing van die 

volkspersoonlikheid en kulturele prestasies. 

“5. Geeneen is in sigself meerderwaardig of minderwaardig nie, hoewel elkeen ’n besondere 

roeping het volgens aanleg, omstandighede en ontwikkelingspeil. Almal is egter geroepe tot 

uiteindelike selfbeskikking en selfverwesenliking in vryheid.  

“Motivering: Alle volke staan onder die vloek van die sonde. Israel is nie op verdienste 

uitverkies nie. (bl. 62/63). God gebruik elkeen na die talente wat Hy hom gegee en die 

omstandighede waaronder Hy hom geplaas het. Daar is ’n tyd vir elkeen. (Hand. :26 (sic); bl. 

76/77). Vir almal bly die kultuurgebod geldig: en die verantwoordelikheid daarvan vereis ook 

vryheid. 

“6. Ook die Goddelike verkiesing en verbreiding van die evangelie volg die lyn van die 

geslagte en word oorgedra van volk tot volk in die sending, hoewel dit in wese ekumenies 

van omvang is. 

“Motivering: Die Goddelike verkiesing is uit alle volke (bl. 7,1 e.v.). Maar dit gaan van volk tot 

volk; deur volke en geslagte - van die Jode na Samaritane en die nasies. In die geskiedenis 

van Israel loop die verlossing oor Abraham, Isak en Jakob en hulle geslagte. (Vgl. die 

geslagsregister van Jesus); Paulus veral dra die Evangelie oor aan die “nasies” (nie-Joodse 

volke) waar dit dan ook binne die onderskeie volke dieselfde gang volg as in Israel totdat die 

volk van God aan die einde van die tye volledig sal wees, deur die Seun van God uitverkies 

uit die ganse menslike geslag (vgl. 12 art. en vr. 54, H.K., N.G.B. art XXVII.) Doopsform: ons 

en ons kinders. 

“7. Die kerklike eenheid – wat in die eerste plek gesien moet word as ’n geestelike eenheid 

en nie primêr as ’n organisatoriese eenheid nie – kom organisatories tot verwesenliking in sy 

ekumeniese verband (op die internasionale vlak en met internasionale omvang) volgens die 

fundamentele eenheid van die leer, diens en tug maar met nasionale differensiasie om aan 

elke volk se besondere behoeftes te voldoen.  

“Motivering: Vgl. N.G.B. art. XXVII: Die kerk is 'n heilige vergadering d.w.s. byeenversameling 

van almal wat waarlik in Christus glo. “Hierdie kerk was daar van die begin van die wêreld af 

en sal daar wees tot aan die einde toe. Bowendien is hierdie heilige kerk nie geleë in, 

gebonde aan of bepaal tot 'n sekere plek of tot sekere persone nie, maar dit is verspreid en 

verstrooid oor die hele wêreld; nogtans is dit verenig met hart en wil in een en dieselfde Gees, 

deur die krag van die geloof”. Die onderstreepte sin beklemtoon die geestelike eenheid van 

die kerk. (Vgl. bl. 85 e.v.).  

“Die kerk kom egter ook tot institutêre openbaring met plaaslik verskeidenheid volgens 

leefwyse, taal ens. van plek tot plek, min of meer ooreenkomstig die verskeidenheid van 

volkskulture sodat die kerkgeheel alleen sigbaar kan word in sy bo-nasionale verband wat 

impliseer dat die onderskeie kerke – fundamenteel een in diens, leer en tug maar verskeie 

volgens nasionale kulture - uit die verskeie lande en onder die onderskeie volke mekaar moet 

ken en met mekaar moet saamwerk, op die voorbeeld van die presbiteriale of gereformeerde 

kerkregeringstelsel. 

“8. In Suid-Afrika is verskillende nasionaliteite gevestig binne dieselfde staatsverband en op 

dieselfde grondgebied, terwyl ’n eie grondgebied en ’n eie staatsgesag die beste 

voorwaardes vir ’n vreedsame bestaan naas mekaar is. Elkeen is geregtig op sy eie 

nasionaal by hom passende en deur homself bestuurde kerklike instituering in ekumeniese 

verband, maar oor die geheel en voorlopig moet die blanke kerke as sendende kerke ten 

opsigte van die instituering van die nie-blanke kerke leiding neem.  

“Motivering: Die volkere- en kulturele verskeidenheid enersyds, en die menslike sondigheid 

en swakheid andersyds, bring teweeg dat minder wrywing en meer geleentheid vir onderlinge 

vrede bestaan waar elke volk sy eie grondgebied bewoon en, indien hy sover ontwikkel is, 

sy eie staatsgesag vorm. (Vgl. bl. 76 e.v.; Hand. 17:26).  

“In Suid-Afrika is dit vandag anders. Beskawings- en kulturele verskille, leefwyse en taal, 

verskil in historiese en geestelike agtergrond is so groot, die menslike verhoudinge as gevolg 

van die ervaringe van die verlede is nog sodanig, dat ook op grond van die motivering van 

pt. 7, afsonderlike kerke na die aard van die verskeidenhede noodsaaklik  is met soortgelyke 

ekumeniese verband bo die nasionale kerklike verskeidenheid. 

“9. In Suid-Afrika is kerklike vermenging tussen blank en nie-blank o.a. in die vorm van 

opname van die nie-blanke in die kerk van die blankes en omgekeerd nie wenslik nie. 

“Motivering: Onder die bestaande verhoudinge sal dit, die gevaar behels van ondermyning 

van die nasionale identiteit en roeping, veral van die getal-swakkere  blankes, en van die 

Christelike roepingsvervulling van albei groepe.  

“Dit is feitlik vanselfsprekend dat die grootskaalse opname van “verwesterde", beskaafde nie-

blankes wat nie groot moeilikheid met die taal en kultuuragtergrond van die kerk onder die 

blankes sal ondervind nie, twee resultate sal hê. Hierdie lidmate sal in die “blanke” kerk in 

die bestaande situasie grootliks “passiewe" lede wees sonder 'n verteenwoordigende 

deelname in die kerkregering, dienste e.d.m.; belangriker nog is die feit dat die kerk onder 

die nie-blankes op die wyse voortdurend gedreineer word van sy lidmate wat normalitêr die 

leiding in kerklike sake moet neem. Die gevolg sal wees dat die kerke onder die nie-blankes 

altyd “swak" sal bly en dus normaalweg nie in staat sal wees om hul taak as kerk te volvoer 

nie; ook sal die kerke sodoende nie werklik selfstandig kan word nie, maar in feite aanhanklik 

aan die kerk onder die blankes bly. Om werklik so gou as moontlik selfstandige kerk te word, 

moet die kerk ook sy ontwikkelde lidmate behou. 

“10. Omdat die genade die natuur nie ophef nie maar heilig, moet die kerke in Suid-Afrika 

rekening hou met nasionale maatskaplike en staatkundige instellinge en skeidslyne, maar 

moet hulle ook voortdurend ten opsigte daarvan die Christelike liefdes-en vryheidseis 

profeties verkondig, wat dan ook insluit die roeping van die owerhede om die verbreiding van 

die evangelie en die nasionale selfontwikkeling in eie grondgebied te bevorder deur en tot 

internasionale samewerking ook ten opsigte van die nie-blankes.  

“Motivering: Die kerk gaan nie rewolusionêr te werk nie - vgl. die optrede van Jesus, Paulus 

e.a. t.o.v. slawerny, Romeinse owerheid, Jood en Samaritaan ens., maar werk reformerend, 

met die wapen van die Christelike liefde en liefdesgesindheid en die vryheid waarmee 

Christus ons vrygemaak het. Die kerk mag hieroor nie swyg nie, ook nie teenoor die owerheid 

en lg. se taak nie. Ook die owerheid moet op die bevel van die Koning van die Konings, 

geregtigheid beoefen, niemand onderdruk nie; in 'n land soos Suid-Afrika die minder 

ontwikkeldes geleentheid bied tot mondigheid en selfstandigheid; die gang van die evangelie 

nie verhinder nie. 

“Die groei en ontwikkeling van die sendingkerk moet nie gekoppel word aan die probleem 

van die vermenging tussen blank en nie-blank nie maar as 'n aangeleentheid verhef word bo 

die strydvrae om die rasseverhoudingsvraagstuk in Suid-Afrika. Dit gaan hier om die 

eiesoortige ontwikkeling van die sendingkerk wat te veel en te lank gestrem is deur 'n gebrek 

aan onderskeiding tussen eiesoortige sendingkerke en afsonderlike sendingkerke35. 

“11. Met die oog op hierop moet rassediskriminasie opgehef word namate die ontwikkeling 

van die nie-blankes ook onder die inwerking van simpatieke blanke leiding vorder maar 

sonder ondermyning van die nasionale verskeidenhede. In besonder behoort ook 

voorsiening gemaak te word vir plekke en geleenthede waar die onderskeie groepe mekaar 

kan ontmoet vir sover dit nodig is ter wille van die behartiging van gesamentlike belange en 

vir onderlinge hulpbetoon.  

 

35   Die verskil tussen afsonderlike en eiesoortige sendingkerke behels dat afsonderlike sendingkerke 
totaal onafhanklik en afgesonder van die sendende kerke moet funksioneer soos byvoorbeeld by die 
volkskerkgedagte terwyl eiesoortige sendingkerke behels dat die kerk sy eie vorm aanneem binne die 
taal en kultuur waarbinne dit gevestig is terwyl dit steeds deel uitmaak van ’n groter geheel 
(kerkverband) saam met die sendende kerk, soos wat dit later in die volkerekerkmodel na vore gekom 
het. 

“Motivering: In die staatkundige, sosiale en ekonomiese lewe moes daar ter wille van goeie 

orde, vrede en welvaart, ter beskerming van albei betrokke groepe wetgewende en 

administratiewe maatreëls getref word wat wesentlik diskriminerend is, wesentlik op grond 

van beskawings- en kultuurverskil, maar in praktiese toepassing op gehele rassegroepe. 

Toenemende beskawing, en te meer nog kerstening, werklike vryheid en selfstandigheid 

vereis die progressiewe opheffing van sodanige maatreëls. Wyse staatsbeleid vereis 

geleentheid vir ontwikkeling beginnende by die groeiende op die bestaande volkskultuur, nie 

deur doelbewuste vernietiging daarvan nie - enting op die tradisionele kultuurstam, nie 

worteling daarvan nie. Die kerstening; verryking, bevrugting van die in Suid-Afrika heidense, 

onbeskaafde nie-blanke kultuur, kan nie geskied deur afsluiting van alle kontak nie; mag ook 

nie oorgelaat word aan modern-heidense invloede nie. Die besondere sendingtaak, sowel as 

die algemene beskawingstaak vereis gedurige kontak - ter bevordering daarvan moet ook 

deur die owerheid moontlikhede toegelaat en deur die kerklike en partikuliere instansies 

benut word. 

“12. Die besondere roeping van die Gereformeerde Kerk in Suid-Afrika is om, met die ruims 

moontlike internasionale skakeling tot ekumeniese omvang binne en buite Suid-Afrika, ’n 

selfstandige nasionale kerkverband te help ontwikkel vir die verskillende nie-blanke 

nasionale groepe in Suidelike-Afrika, wat Skriftuurlik-gereformeerd moet wees maar geen 

slaafse nabootsing van die blanke kerkinrigting hoef in te hou nie (moet inhou nie), omdat dit 

dan nie aan die besondere behoeftes van die nie-blankes sal voldoen nie.  

“Motivering: Dit hang saam met pte. 8 en 9. Die Gereformeerde Kerk is, as kerk van Christus 

geroepe tot sending. Deur die sending ontstaan nuwe kerke. Die ontstaan van nuwe kerke 

onder volke, onderskeie in beskawing, kultuur, leefwyse ens. van die sendende kerk, volg in 

aspekte buite die fundamentele eenheid van diens, leer en tug, 'n ontwikkeling wat by die 

kultuur en volkslewe aansluit. Die sendingtaak van die Gereformeerde Kerk lei dus of behoort 

te lei tot die totstandkoming van kerke onder die nie-blankes wat wesentlik Skriftuurlik en 

gereformeerd moet wees, maar wat moet aansluit by emosionele, kulturele en ander 

behoeftes van die volk onder wie die kerk tot stand gebring is. Hulp en samewerking van 

kerke van ooreenkomstige leer, diens en tug is ten volle geoorloof in die uitvoering van hierdie 

taak. 

“13. By sodanige ekumeniese skakeling moet ons egter teenoor ander gereformeerdes in die 

binne- en buiteland altyd handhaaf as skriftuurlik en gereformeerd in ons omstandighede, 

o.a. die volgende fundamentele beginsels wat reeds vervat en ook voldoende gemotiveer is:  

“a. nasionale verskeidenhede moet in internasionale samewerking gehandhaaf word, ook 

deur ’n nasionale stempeling van die kerkformasie en -verbande tot op nasionale omvang 

soos vanselfsprekend is waar volke territoriaal geskei is maar ook waar verskillende volke 

binne dieselfde staatsgrense woon; 

“b. hieruit volg dat nasionale vermenging, hetsy dat die betrokke nasionaliteite op ’n 

rasgrondslag of andersins geskei is, in die kerkformasie -verband vermy moet en dat 

internasionale verband oor die algemeen eers bo die nasionale vlak gesoek moet word; 

“c. desnieteenstaande bring die roeping van die blankes as hoër ontwikkelde groep op hierdie 

stadium nog mee dat hulle in elke aspek van die vrymakingsproses wat so spoedig moontlik 

voltrek moet word, hetsy in die vrye ontplooiing van die kerk of in die bereiking van nasionale 

selfstandigheid, leidend moet optree in noue samewerking en kontak met die nie-blankes in 

die kerk sowel as staat, terwyl die betrokke blanke en nie-blanke owerhede die 

noodsaaklikheid van sodanige onderlinge samewerking moet erken en ewe-eens die proses 

van vrymaking moet bevorder”. 

In hierdie opsommende gevolgtrekkings staan dit uit dat die eenheid sowel as die verskeidenheid 

van die mensdom beklemtoon word. Die deputate beskou dit as aspekte wat in alle besinning oor 

die saak gehandhaaf moet word en in die praktyk beskerm moet word. Dit het tot gevolg: 

• Dat almal die reg tot selfbeskikking en selfverwesenliking in vryheid het.  

• Dat kerklike eenheid in die eerste plek geestelik van aard is en terwyl daar fundamentele 

eenheid in leer diens en tug is, verskil die kerke institusioneel op nasionale vlak van 

mekaar.  

• Dat die skeiding tussen “blank” en “nie-blank” nie in die kerk opgehef moet word nie.  

• Dat rassediskriminasie in die staatkundige, sosiale en ekonomiese lewe wel opgehef moet 

word.  

• Dat die nasionale verskeidenhede van taal, kultuur en volk ook kerklik internasionaal 

gehandhaaf moet word.  

• Dat die vermenging van nasionaliteite met ander woorde, taal kultuur en ras, eers in die 

kerk moet plaasvind bo die nasionale vlak. 

Die deputate wys ook in punt 10 dat eiesoortige ontwikkeling van die sendingkerk van kardinale 

belang is. Die ontwikkeling van dié kerk is ook volgens die deputate ’n lang tyd gestrem daardeur 

dat daar ’n gebrek aan onderskeiding tussen eiesoortige sendingkerke en afsonderlike 

sendingkerke was. Die studie van die deputate stel ’n eiesoortige sendingkerk voor. Die 

eiesoortige ontwikkeling van die sendingkerk sal ook, soos later aangetoon, insluit dat elke taal 

en kultuur tot volle ontplooiing in die kerk sal kom terwyl die sendingkerk nie afsonderlik is nie en 

deel van ’n groter verband uitmaak saam met die sendende kerk. 

❖ Die sake wat deur die studie uitgelig en beklemtoon is, veral in die opsommende 

konklusies,  het die grondslag gelê vir die wyse waarop die saak vir die volgende ongeveer 

50 jaar (tot 2009) deur die GKSA hanteer is. Die studie het die Skrifbeginsels uitgewys 

waarop die volkerekerk en gevolglik ook die nasionale sinodes gebaseer was. Hierdie 

studie deur die sinode van die GKSA beklemtoon die beginsels waarvolgens die 

bestaansreg van elke volk (in besonder die Afrikanervolk) en hulle reg om as volk in hulle 

eie taal en kultuur die Here te aanbid, prinsipieel vasgelê is. 

Die rapport beveel op grond van die studie onder andere aan dat die landsbeleid en praktyke ten 

opsigte van rasse-aangeleenthede in die lig van die rapport se bevindinge ondersoek word. 

Verder moet die besluite en praktyk van die Gereformeerde Kerk ten opsigte van rasse-

aangeleenthede getoets word aan die beginsels wat in die rapport uitgelig is (GKSA, 1961:115). 

Daar word aanvullend aanbeveel dat ’n sterk oproep tot die lidmate van die GKSA en ook tot alle 

gelowiges van alle rasse moet uitgaan om deur gebed en optrede in liefde teenoor God en hulle 

naaste saam te werk tot die koms van God se koninkryk. Hulle moet dit doen deur mekaar te 

vermaan; ’n voorbeeld vir mekaar te wees; mekaar aan te spoor tot liefde teenoor mekaar en 

God; om mekaar in liefde te verdra; om as beelddraers van God mekaar as naaste te respekteer 

(GKSA, 1961:115). 

Die Sinode verwys die saak na ‘n kommissie en besluit op grond van die kommissie se 

aanbeveling dat hulle met dank kennis neem van die rapport van die deputate sonder om 

verantwoordelikheid daarvoor te neem (GKSA, 1961:115). Daarmee saam word die besluite van 

1958 wat die rapport onderskryf het herroep (GKSA, 1961:120). Alhoewel die Sinode nie 

verantwoordelikheid vir die rapport van die deputate aanvaar het nie, word die beginsels wat 

hierin uitgelig is deur verskeie ander sinodes aangehaal en gebruik. Hierdie beginsels is verder 

ook die grondslag vir die totstandkoming van die nasionale sinodes. 

Die sinode stel verder hulle eie bevindinge na aanleiding van die genoemde kommissierapport 

wat voorgelê is: Die menslike geslag is ’n eenheid sonder eendersheid. Differensiasie is ’n 

Goddelike opdrag. Alle volke en rasse is gelyk voor God. Geen volk mag homself verhef bo ’n 

ander nie. Die sonde het tot gevolg dat die onderskeidinge wat tussen volke bestaan óf 

gelykgeskaaf sal word óf verskerp sal word tot openlike vyandskap. Vermenging waardeur nuwe 

vorme ontstaan is nie sondig nie. Wanneer daar egter gepoog word om grense as ’n beginsel uit 

te wis is dit wel sondig. Alle valse eenheidstrewes wat gemik is op die uitwissing van grense moet 

as onskriftuurlik verwerp word. Die bestaan van nasies word veronderstel deur die verbreiding 

van die evangelie wat gekerstende nasies naas ongelowige nasies stel en waar vermenging van 

die twee ’n gevaar vir die Christendom inhou. Vermenging word sonde wanneer die histories-

waardevolle of Christelike kultuur daardeur bedreig word. Hiermee saam gaan die feit dat die 

huweliksmaat iemand moet wees wat by die ander een pas. Elke volk is dus geroep om die 

volkseie te bewaar en uit te bou en so sy taak wat deur God op hom gelê is te volbring (GKSA, 

1961:117). Oordrewe nasionalisme, waardeur die volk verafgod word, sowel as kosmopolitisme 

of wêreldburgerskap, waardeur die volk uitgewis word, is in stryd met die wil van God. Wanneer 

die godsdiens genasionaliseer word, is dit onskriftuurlik en in wese verafgoding van die volk. Die 

gebod van liefde en die eis van geregtigheid staan oor die verhoudinge tussen rasse en volke. 

Wanneer meer as een volk in dieselfde gebied woon en poog om hulle eie identiteit te behou sal 

dit groot spanning teweegbring. Gebiedskeiding tussen volke is een van die min werkbare 

oplossings wat sal voorkom dat daar ongewensde vermenging plaasvind of dat die volksbestaan 

bedreig word. Op Skriftuurlike gronde (Handelinge 17:26 waar God aan elke volk sy plek gee) 

word die idee van ’n “veelrassige volk op een grondgebied” verwerp (GKSA, 1961:118).  

Aangaande kerklike verhoudinge besluit die Sinode (GKSA, 1961:118-119) onder punt iii-vi: 

“iii. Die geestelike eenheid van die kerk van die Here lê op ’n dieper vlak as die natuurlike en 

organisatoriese. Die gemeenskap van die gelowiges is ondanks velerlei gedeeldheid in sy 

diepste wese een en wêreldwyd. 

“iv. Tog moet dit ook institutêr tot uiting kom en wel in ekumeniese verband volgens die 

fundamentele eenheid van leer, diens en tug. Die verskillende taal- en volksgroepe moet 

plaaslik hulle eie kerke institueer asook hul eie kerkverband tot op nasionale vlak. Aparte 

instituering is nie alleen wenslik nie maar ook noodsaaklik ter bevordering van die saak van 

Christus. Dit dien o.a. tot stimulering van die jonger kerke en tot verryking van die kerklike 

lewe. Die ekumeniese verband is ewe noodsaaklik om die geestelike eenheid tot openbaring 

te bring. 

“v. Hieruit volg dat ras- en volksvermenging as beginsel en reël op kerklike gebied, verwerp 

moet word. Dit is nie vir die kerk tot voordeel nie. Dit het die Here behaag dat op die 

Pinksterdag elkeen in sy eie taal oor die groot dade van God hoor spreek het (Hand. 2:11). 

“vi. Die nagmaal as sakrament is ’n saak van die plaaslike kerk, waar die kerkraad toesig hou 

oor die toegang daartoe. Die Nagmaal mag dus nie misbruik word as ’n demonstrasie van 

ekumeniese eenheid nie.”. 

Die sinode het met groot dank aan die deputate kennis geneem van die rapport. Die sinode het 

ook met dankbaarheid kennis geneem van die kommissie se verslag en die voorstelle van die 

kommissie aanvaar. Gevolglik aanvaar hulle soos reeds hierbo genoem, na aanleiding van die 

aanbeveling van die kommissie nie verantwoordelikheid vir die rapport nie, alhoewel hulle wel 

enkele van hulle eie gevolgtrekkings maak. Sodoende word die gevolgtrekkings van 1958 ook 

herroep (GKSA, 1961:120). 

❖ Die bostaande besluit van die sinode is ten diepste gegrond in die deeglike studie wat die 

deputate aan die sinode voorgelê het. Hierin word die beginsels van eenheid sonder 

eendersheid, en van verskeidenheid sonder geskeidenheid na vore gebring en bevestig. 

Die feit dat die kerke onder die verskillende volke en kulture nie eenders was nie het die 

saak op die tafel geplaas dat daar nie een gemengde kerkverband vir die verkillende 

volksgroepe moes wees nie. Aan die ander kant het die feit dat daar in die verskeidenheid 

geen geskeidenheid moes bestaan nie beteken dat die kerk ook nie geskei mag wees in 

sy verskeidenheid nie. Hierdie sake het die sinode genoodsaak om verdere ondersoek in 

te stel na die institusionele eenheid van die kerk soos wat vervolgens bespreek sal word. 

2.3.2 Die stigting van die nasionale sinodes 

Die deputate vir sending rapporteer in 1961 dat hulle verskeie briewe ontvang het in verband met 

die stigting van ’n “kleurlingklassis” en dies meer. Die deputate het daarom ’n kommissie benoem 

om ondersoek in te stel na die daarstelling van ’n kerkverband vir die nie-blanke gemeentes 

(GKSA, 1961:185). Aangaande ’n selfstandige kerkverband vir die nie-blanke kerke word dit deur 

die Sinode aan die sending-deputate opgedra om die nie-blanke kerkverband in oorleg met die 

missionêre predikante te reël (GKSA, 1961:186). Op die Sinode van 1961 word daar verder ook 

ŉ beskrywingspunt van die partikuliere sinodes Kaapland en Suid-Wes Afrika behandel. Hierdie 

beskrywingspunt verwoord die behoefte vir ŉ afsonderlike kerkverband vir die kleurlingkerke (sic), 

en versoek die Sinode om die sendingorde te hersien sodat korrespondensie met hierdie 

kerkverband gereël kan word (GKSA, 1961:186). Die Sinode verwys in die lig van die rapport 

“insake een Bantoekerk en artikel 9 S.O.36” sowel as die besluit wat reeds oor die saak van “een 

Bantoekerk” geneem is, die saak na die deputate vir sending (GKSA, 1961:186). 

Op die vorige sinode (1958) het die saak oor “een Bantoekerk en artikel 9 S.O.” op die tafel van 

die Sinode gekom. Tydens hierdie sinode word daar aangaande Sending gerapporteer deur die 

Deputate vir Sending (GKSA, 1958:157). In die aanvullende rapport stel die deputate dat hulle 

met die liggame, wat te doen het met sending, van die ander Afrikaanse kerke samesprekings 

gevoer het. Hierdie vergadering tussen die deputate van die verskillende Afrikaanse kerke het die 

volgende voorstel aan die Sinode voorgelê: “Ons stel in vooruitsig so gou moontlik een 

Bantoekerk, gereformeerd in leer, liturgie en Kerkregering. Wat die teenwoordige betref bly ons 

by die status quo, en beveel gebiedsbesetting aan” (GKSA, 1958:186).  

Die deputate rapporteer verder oor die sendingbeleid ten opsigte van Artikel 9 van die 

Sendingorde. Die deputate stel dat hulle in hulle bespreking van die saak rekening gehou het met 

die beskrywingspunt van GK Sannieshof wat op die vergadering van Klassis Potchefstroom 

behandel is. Die klassis het nie aan die beskrywingspunt gevolg gegee nie aangesien die 

Sinodale Sending-deputate reeds met die saak bemoei was (GKSA, 1958:186). In die 

beskrywingspunt het Sannieshof, Klassis Potchefstroom versoek om te oordeel of dit nodig sal 

wees om die volgende aan artikel 937 van die S.O. te voeg: “Daarna bly die Sendingkerkraad nog 

onder toesig van die sendende gemeente.” (GKSA, 1958:186). Indien die beskrywingspunt 

aanvaar sou word, sou die artikel lui: “wanneer daar na oordeel van die kerkraad van ’n sendende 

kerk en van die sending-deputate van die klassis op ’n sendingterrein ’n genoegsame aantal 

lidmate en die nodige gawes vir die verskillende ampte aanwesig is, word oorgegaan tot die 

stigting van ’n kerk.” (GKSA, 1964:274). “Daarna bly die Sendingkerkraad nog onder toesig van 

die sendende gemeente.” (GKSA, 1958:186).  

Die deputate stel dat daar in hierdie saak veral drie hoofpunte na vore gekom het. In die eerste 

plek maak die Skrif, belydenis en kerkorde geen plek daarvoor dat een kerk oor ’n ander toesig 

hou nie, veral nie waar die een dan afhanklik is van die ander nie. So ’n situasie loop uit op 

kollegialisme of een of ander vorm van hiërargie (GKSA, 1958:186). 

In die tweede plek staan die geïnstitusionaliseerde kerke volgens die Skrif, belydenis en kerkorde 

“in kerkverband met mekaar en moet gewaak word teen alle vorme van independentisme, veral 

waar ons hier te doen het met 'n sendingkerk teenoor 'n sendende kerk.” (GKSA, 1958:187).  

In die derde plek reël S.O. artikel 9 dat die sendende kerk en die sendingkerk in dieselfde 

verhouding teenoor mekaar staan as wat daar normaalweg tussen plaaslike kerke in kerkverband 

bestaan. Dit beteken dat daar geen hiërargie of kollegialisme bestaan nie terwyl die kerke ook 

geen independentisme is nie. Die Sendingorde praat volgens die deputate van “leiding solank 

daar nog geen kerkverband (tussen die sendingkerke) is nie." (GKSA, 1958:187).  

Die kwessie word deur die deputate saamgevat in twee vrae naamlik: wat is “leiding” en wanneer 

sal of wanneer moet daar ’n kerkverband ontstaan onder die sendinggemeentes? (GKSA, 

1958:187). Oor leiding het die deputate gestel dat daar eintlik volstaan kan word met die woord 

leiding. In die negatiewe sin kan daar beklemtoon word dat leiding nooit heerskappy kan of mag 

wees nie. Dit impliseer daarom nie ’n tipe rangorde van kerke waarvolgens een kerk ’n 

“aanhangsel” van ’n ander kerk sal wees waarin een kerkraad of een predikant oor ’n ander 

kerkraad of predikant sal heers nie (GKSA, 1958:187). In die positiewe sin “beteken dit liefdevolle, 

 

37  Met die hersiening van die Sendingorde in 1964 het die artikel gelui: “wanneer daar na oordeel van 
die kerkraad van ’n sendende kerk en van die sending-deputate van die klassis op ’n sendingterrein 
’n genoegsame aantal lidmate en die nodige gawes vir die verskillende ampte aanwesig is, word 
oorgegaan tot die stigting van ’n kerk” (GKSA, 1964:274). Die weergawe word aangehaal aangesien 
die beskrywingspunt om dit te verander nie geslaag het nie. 

dienende geestelike vaderskap, wat vanself liefde en ontsag wek en daarmee die pad oopstel vir 

'n vrye vra en gee van advies waar nodig”. Daarom is dit nie wenslik dat dit verder gereglementeer 

word nie. Dit moet deur elke plaaslike sendende kerk gereël word volgens die Skrif, die belydenis 

en die kerkorde, sodat die sendingkerk uiteindelik tot volkome selfstandigheid kan kom. Hierdie 

selfstandigheid behoort nie independentisties te wees nie maar in kerkverband saam met die 

sendende kerk (GKSA, 1958:187). 

Oor “Selfstandige kerkverband van Sendingkerke: Wanneer en hoe?” stel die deputate dat die 

kerk altyd in Christus een is (GKSA, 1958:187). Hierdie kom uit in die belydenis van die kerk 

wanneer die kerk bely: “Ek glo aan 'n heilige, algemene, Christelike kerk, die gemeenskap van 

die heiliges”. Op grond hiervan is die sendende kerke en die sendingkerke van ewigheid af een, 

terwyl die sendingkerke onderling ook een is. Verder is die “institutêre differensiasie en verband 

in die Godgegewe veelheid en verskeidenheid, m.a.w. die totstandkoming van 'n nuwe 

kerkverband is nog nooit gereglementeer en bepaal deur die mens nie maar is gewoonlik vrug 

van God se Voorsienigheid” en daarom sal die totstandkoming van ’n selfstandige “Bantoe 

Gereformeerde kerkverband” ook die vrug wees van God se voorsienigheid (GKSA, 1958:187-

188). 

Die deputate beklemtoon die verantwoordelik van die sendende kerk om in hierdie saak ook 

leiding te gee en stel “tentatief” sekere “vereistes” (GKSA, 1958:188-189): 

“(a) Daar moet 'n sterk en gesonde inwendige roeping wees by die Bantoegemeentes 

afsonderlik en gesamentlik, nie net by enkele predikante of ander ampsdraers of lidmate 

nie. 

“(b) Hierdie gesonde selfstandigheidsbegeerte moet hom dan openbaar ook in finansiële 

selfstandigheid. Hulp in die vorm van sustensasie vir sekere sake sal seker nog lank van 

die sendende kerk gevra en deur hom gegee kan word, maar die nuwe Bantoekerk sal ten 

minste self moet sorg vir die bediening van die Woord, d.w.s. sy Ieraars sal bereid en in 

staat moet wees om te leef en hulle werk te doen uit die inkomste van hulle eie gemeentes. 

Dit is een van die grondbeginsels van die Gereformeerde leer en kerkregering dat die kerk 

finansieel vry moet wees, anders staan hy bloot aan die gevaar van “Wiens brood men eet, 

diens woord men spreekt”. Die geskiedenis bevestig hierdie gereformeerde beginsel elke 

dag nog. 

“(c) Waar die Gereformeerde K.O. so sterk presbiteriaal is, sal o.i. 'n selfstandige Bantoe-

kerkverband eers kan ontstaan wanneer daar 'n sterk korps van ouderlinge is, wat in staat 

is om te help om die kerk te regeer. Die gevaar van 'n predikantekerk met 

priesterheerskappy moet tot elke prys vermy word. Waar predikante in 'n betreklik kort 

tydsbestek opgelei kan word, daar moet die ander ampte moeisaam groei tot rypheid in die 

daaglikse praktiese kerklike lewe. Dit geld selfs van die regeeramp van die predikante. 

“(d) Waar die Gereformeerde K.O. uitgaan van die plaaslike gemeente as die openbaring 

van die liggaam van Christus, daar mag dit nie 'n plaaslike stam- of woonverband word nie 

maar moet dit in sy wese 'n geloofsgemeenskap wees, d.w.s. uit die bodem moet uit die 

Skrif geleef word en daaruit die ewige Waarhede van God se Woord beleef en mettertyd 

bely word. Om hier ten volle geestelike selfstandigheid te verkry, moet die Bantoekerk sy 

eie teoloë hê, wat uit hulle eie volksbestaan en karakter die Skrif direk, m.a.w. in sy 

oorspronklike tale o.a., kan benader en in die geloof bewerk en bely. Ds. Hugo du Plessis 

stel die saak pragtig in Die Kerkblad van 26.6.57 as hy sê:  ‘Aangesien hierdie 

(Bantoegemeenskap) selfstandige openbaring is van die Iiggaam van Christus en nie takke 

van ’n kollegialistiese kerk nie kan 'n eie kerkverband alleen erken word wat hierdie 

selfstandigheid nie in die weg staan nie; en verder is 'n kerkverband noodsaaklik vir die 

welsyn en die openbaring van die eenheid tussen die gemeentes.’ ‘En dit is hierdie Bantoes 

wat self die Woord moet opneem en belewe en in hulle eie vorms, gedagtegang en 

uitdrukking moet weergee, en as 'n lewenswerklikheid in hulle tot eer van God reproduseer 

en gestalte laat aanneem in hulle eie Bantoelewe.’ ‘Dit moet geen kopie wees nie ... maar 

'n eie stempel dra.’ 

“(e) In bostaande aanhaling het ds. Du Plessis nog ’n, ander belangrike saak genoem, nl. 

die eenheid van die Bantoegemeentes onderling. Die eenheid is geestelik natuurlik daar in 

Christus maar voordat dit institutêr openbaar kan word, moet dit ook sigbaar word. 'n Groot 

moeilikheid sal hier wees die feit dat ons nie te doen het met een volk en een taal nie maar 

met 'n groot verskeidenheid van tale en nasies, wat ook weer elk sy eie karakter het. Vir die 

groei van hierdie eenheid is die verband vir die sendende gemeentes seker baie bevorderlik 

en seker vir 'n Iang tyd nog noodsaaklik. Daar mag nog meer punte na vore kom, hetsy 

deur studie of uit die praktyk. Volledigheidshalwe kan ons net verwys na die reeks artikels 

van ds. Hugo du Plessis in Die Kerkblad en afsluit met nog 'n aanhaling uit dié van 31 Julie 

1957: ‘En so wil hulle (die Bantoe-Christene) in eersgenoemde (die blanke Christene) hulle 

vaders en moeders in Christus sien, wat hulle, nie wil onderhou in een gemengde kerk nie, 

maar wat hulle wil help en lei dat hulle gemeentes uitgroei tot selfstandige gemeentes wat 

selfonderhoudend, selfregerend en selfuitbreidend kan word, en waardeur hulle die eie taak 

en roeping aanvaar’.” 

Aangaande hierdie saak het die Sinode besluit om die hele saak na deputate te verwys vir 

ondersoek (GKSA, 1958:195). Hierdie deputate sluit prof. WJ Snyman as adviseur in (GKSA, 

1958:539). 

Uit hierdie aanvullende rapport van die deputate word dit duidelik dat die deputate dit noodsaaklik 

geag het dat daar ’n “kerkverband” vir die sendingskerke moet wees. Op die lyn van die gedagtes 

van ds. (later van 1959 af prof.) H du Plessis (wat reeds voorheen genoem is) word die 

afsonderlike instituering van hierdie kerke in ’n kerkverband as noodsaaklik beskou. Die 

noodsaaklikheid daarvan is dat die kerk uniek na vore moet kom onder die groep kerke en nie ’n 

afdruk van die blanke kerke moet wees nie. 

Op die Sinode van 1961 rapporteer die deputate wat ondersoek moes instel na “Een Bantoekerk 

en art. 9 Sendingorde”. Die deputate stel dat die sendingkerke, wanneer hulle saamkom in hulle 

eie kerkverband, gesien moet word as die openbaring van die liggaam van Christus wat, alhoewel 

daar natuurlike verskille is, tussen hulle en die blanke kerke, steeds dieselfde belydenis en 

kerkorde het (GKSA, 1961:233). Aangesien die sendingkerke sowel as die sendende kerke 

dieselfde belydenis en kerkorde het, is die grootste verskil wat tussen hulle bestaan dat die 

onderskeie kerke uit verskillende volke bestaan. Die eenheid van die kerk moet dus tot uitdrukking 

kom in die kerkverband. Daar is twee wyses waarop so ’n kerkverband kan saamkom naamlik: In 

’n algemene sinode - bo en behalwe die nasionale sinodes - in aansluiting by artikel 29 van die 

kerkorde en soos dit neergelê is in die rapport oor rasseverhoudinge in Suid-Afrika in 1958. Indien 

’n algemene sinode nie moontlik is nie, is dit alternatiewelik noodsaaklik dat die eenheid tot uiting 

kom deur korrespondensie soos vervat in artikel 48 van die kerkorde (GKSA, 1961:233). Nadat 

die kerkverband van die sendingkerk dan ’n werklikheid geword het en meerdere vergaderings 

funksioneer, verval die tweede gedeelte van artikel 9 van die sendingorde (GKSA, 1961:233).  

❖ Dié besluit van die Sinode maak dit duidelik dat daar heelwat onsekerheid bestaan het 

rondom die aard van die verband waarin die plaaslike sendende kerk teenoor die 

volwasse plaaslike sendingkerk gestaan het, maar ook die verband waarin die sendende 

kerkverband teenoor die volwasse sendingkerke gestaan het, sowel as die verband 

waarin die sendingkerke teenoor mekaar gestaan het. Daar was veral onsekerheid oor 

die verband waarin die nuwe sogenaamde “kerkverbande” (sendende en sendings) tot 

mekaar moet staan. Die voorstelle was dat die onderskeie “kerkverbande” se nasionale 

sinodes in ’n algemene sinode moes saamkom. Indien dit egter nie moontlik sou wees nie 

moes die eenheid van die kerk deur middel van korrespondensie tussen die onderskeie 

“kerkverbande” tot uitdrukking kom. Die sinode besef dat daar nie geskeidenheid in die 

kerk kan wees nie, veral nie in Suid-Afrika waar verskeie volke saamwoon in een land nie. 

Daar was egter op daardie punt in 1961 onsekerheid oor hoe die eenheid van die kerk in 

praktyk tot uitvoering behoort te kom. 

Op die Sinode van 1964 rapporteer die sendingdeputate aangaande die “nie-blanke kerkverband” 

dat die sendingleraars, naamlik proff. H Du Plessis, WJ Snyman en JP Jooste, aangewys is om 

die nodige studie te doen en advies te gee (GKSA, 1964:261). In hierdie rapport word beide die 

beginsels sowel as die praktyk van die instituering van ’n nie-blanke kerkverband bespreek. 

Onder die beginsels word die besluit van 1961 soos hierbo aangehaal, herhaal naamlik: dat die 

nasionale sinodes moet saamkom in ’n algemene sinode, en as dit nie moontlik is nie, dat 

kerkeenheid bewaar moet word deur korrespondensie (GKSA, 1964:262). Verder bestaan die 

verskeidenheid in die kerk uit volke en tale en nie uit rasse nie. Op grond van die beginsels wat 

deur die sinode aanvaar is aangaande rasseverhoudinge, behoort die verdeling van die kerk 

etnies te wees, met ander woorde die indeling moet volgens volk en taal geskied (GKSA, 

1964:263). Hierdie onderskeid is van besonderse belang aangesien die onderskeid tussen volke 

en tale minder rigied is as tussen rasse. Niemand kan die ras waarbinne hulle gebore is verander 

nie, maar dit is wel moontlik vir iemand om ’n ander taal aan te leer en hulleself met ’n ander volk 

te vereenselwig en deel van daardie volk te word. 

Die deputate rapporteer verder ook dat hulle met die “nie-blanke” afgevaardigdes vergader het te 

Siloam. Hulle kon egter nie die saak, om ’n “nie-blanke kerkverband” te institueer, afhandel nie 

aangesien die afgevaardigdes nie van die vergaderings wat hulle afgevaardig het, die opdrag 

gehad het om dit te bespreek nie (GKSA, 1964:263). Die “nie-blanke” kerke is toe opgeroep om 

die volgende jaar te vergader met die volgende geloofsbrief: 

“Eerwaarde brs. In Christus,  

Aangesien die alg. Sinode van die Geref. Kerk in S.A. aan sy deputate opgedra het om in 

oorleg met die missionêre predikante die nie-blanke kerkverband te reël, het genoemde 

deputate besluit om u op te roep om deputate te stuur na ’n vergadering op ... te ... met die 

oog op die instituering van ’n kerkverband onder die nie-blanke kerke.  

Die opdrag van u deputate sal wees: die instituering van ’n kerkverband onder die nie-blanke 

kerke in ooreenstemming met Gods Woord, die Geref. belydenisskrifte en die Geref. 

kerkregering.” (GKSA, 1964:264). 

Na aanleiding van hierdie oproep kon daar in 1962 oorgegaan word tot die instituering nadat die 

kerke op die bogenoemde wyse geraadpleeg is (GKSA, 1964:264). 

Die deputate beveel aan dat daar ten minste vir die Sotho-groep en die Kleurlinge ’n eie verband 

gevorm sal word, terwyl die ander voorlopig in een kerkverband saamkom terwyl die klassikale 

indeling wel op grond van etnisiteit plaasvind (GKSA, 1964:264). Die algemene sinode38 moet in 

die toekoms die verband tussen dié kerke39 en die Gereformeerde Kerk in Suid Afrika40 reël. Die 

kerkverband word in praktyk gereël deur middel van (GKSA, 1964:264):  

• gedeputeerdes vanaf die verskillende (Nasionale) sinodes;  

 

38   Die voorstel is gegrond op die voorstelle wat hierbo genoem is, dat die eenheid tussen die verskillende 
“kerkverbande” gereël moet word in ’n Algemene Sinode. 

39   Hierdie kerke is die kerke wat later sal bekendstaan as die ander Nasionale Sinodes naamlik: 
Middellande, Soutpansberg en die sinode vir die Kleurlinge (vanaf 1980 Sinode Suidland). 

40   Verwys na die blanke Afrikaanse kerke, die Gereformeerde Kerk in Suid Afrika, wat later ook 
bekendgestaan het as die Nasionale Sinode (Potchefstroom). 

• die sendelinge wat meerdere vergaderings adviseer; 

• die emeriti-sendelinge en die dosente van die nie-blanke teologiese skool wat die 

meerdere vergaderings adviseer; 

• sustentasie wat steeds verleen word aan al die kerke in kerkverband; 

• die sendingdeputate wat hulle advies bied wanneer die verskillende kerke dit van hulle 

vra.  

Die kerk sal dan ook bekendstaan as die Gereformeerde kerk onder bv. Zoeloes, as offisiële 

naam by die staat, terwyl dit in die betrokke taal vertaal word vir eie gebruik (GKSA, 1964:264). 

Aangaande die teologiese skool stel die deputate “Die huidige skool41 is ons skool vir hulle en 

word derhalwe deur ons beheer” terwyl die ideaal is dat daar meer skole vir die verskillende volke 

sal wees (behoort te wees) (GKSA, 1964:264).  

Die besprekings te Siloam het ook getoon dat daar onder die verteenwoordigers van die “nie-

blanke” kerke groot liefde vir die Gereformeerde Kerk en die naam Gereformeerde kerk is, en dat 

die kerke slegs selfstandigheid sou aanvaar mits dit nie sou beteken dat “die blanke kerk hulle 

sou los nie” (GKSA, 1964:265).  

Die kerke wat deur die deputate opgeroep is om te vergader, het op 19 September 1962 en 

verdere dae, in Potchefstroom vergader. Aanvanklik het dit geblyk dat hulle nie die te stigte 

sinodes etnies wou indeel nie, met uitsondering van die kleurlinge, wat in ’n eie sinode 

geïnstitueer sou word (GKSA, 1964:265). Op hierdie vergadering (GKSA, 1964:265) is daar ook 

besluit dat: 

1. Die instituering van sinodes van die Gereformeerde kerk in Suid-Afrika onder die “nie-

blankes” aanvaar word. 

2. Daar aanvanklik afsonderlike sinodes geïnstitueer word vir die “Kleurlinge”, die Venda-

Tsonga gemeentes en die res van die kerke saam. 

3. Die verdere instituering moet geskied na aanleiding van die toekoms en ontwikkeling van 

hierdie kerke, terwyl land, volk en taal steeds in ag geneem word. 

4. Die sinodes bekend sal staan onder die naam van die streke of gebiede waar die meeste 

van die betrokke gemeentes is. 

Die verskillende kerke is in die volgende te stigte (nasionale) sinodes ingedeel: Sinode 

Soutpansberg, Sinode Middellande, en Sinode vir die Kleurlinge (GKSA, 1964:265-266). Daar 

word ook besluit dat die naam van die kerk onveranderd sal bly as die Gereformeerde Kerk in 

Suid-Afrika. Die vergadering plaas op die verskillende (nasionale) sinodes se agendas die saak 

 

41   Die Hammanskraalse Teologiese Skool. 

oor die verband tussen hierdie (nasionale) sinodes en die blanke sinode42 (GKSA, 1964:266). Die 

bogenoemde nasionale sinodes het vir die eerste keer vergader in 1963, Sinode Soutpansberg 

op 28 en 29 Junie, Sinode Middellande op 11-13 September en Sinode van die Kleurlinge op 27 

en 28 September (GKSA, 1964:272). Op hierdie vergaderings is besluit dat die Naam 

“Gereformeerde Kerk” behou sal word en dat die belydenisskrifte sowel as die liturgiese 

formuliere onveranderd en onverkort vertaal sal word en dat die kerkorde ook onveranderd vertaal 

moet word vir gebruik in die onderskeie sinodes (GKSA, 1964:273).  

Die nasionale sinodes van die jong kerke is dus in 1962 geïnstitueer en in 1963 het die onderskeie 

nasionale sinodes van die jong kerke vir die eerste maal vergader. Tydens hierdie eerste 

vergadering het die nasionale sinodes afsonderlik van mekaar besluit om eenheid in leer, diens 

en tug met mekaar en die Nasionale Sinode (Potchefstroom) te handhaaf toe daar besluit is dat 

die belydenisskrifte sowel as die liturgiese formuliere onveranderd en onverkort vertaal sal word 

en dat die kerkorde ook onveranderd vertaal sal word. 

In 1965 sou die eerste Algemene Sinode na die stigting van die onderskeie nasionale sinodes, 

vergader. Hierdie sinodale vergadering was ’n mylpaal in die geskiedenis van die GKSA en ook 

in die geskiedenis van die nasionale sinodes. Hier het al die nasionale sinodes vir die eerste keer 

in een vergadering as een kerkverband saamgekom. Hierdie sinode het na die onderskeie 

onlangs gestigte nasionale sinodes verwys as: “Die Sinode van die Gereformeerde Kerk 

Middellande”, “Die Sinode van die Gereformeerde Kerk Soutpansberg”, “Die Sinode van die 

Gereformeerde Kerk onder die Kleurlinge in Suidelike Afrika” en “Die Sinode Gereformeerde Kerk 

in Suid-Afrika”43 (ASGK, 1965:1-2). 

❖ Vanuit die bestudering van die ontstaan van die nasionale sinodes word dit duidelik dat 

dit ’n proses was waarvan die wortels gevind kan word in die beginsels wat voortgespruit 

het uit die studie oor rasseverhoudinge wat in 1955 aangegaan is en waarvan die 

bevindinge in 1958 en 1961 hanteer is. Daarmee saam het die kerke wat deur sending 

geplant is, tot volwassenheid gekom en versoek dat hulle ook deel van die groter verband 

van die kerk kan wees. Daar is daarom in 1962 oorgegaan daartoe om nasionale 

“kerkverbande” vir hierdie kerke te institueer terwyl almal in ‘n algemene sinode sou 

saamkom en die naam “Gereformeerde Kerk” vir almal behou is. Hierdie kerke het ook 

steeds die selfde KO en belydenisskrifte gehad en daar so ook eenheid in leer, diens en 

tug bestaan het tussen die onderskeie nasionale “kerkverbande”. 

 

42  Die GKSA of die Nasionale Sinode (Potchefstroom). 
43   Nasionale Sinode (Potchefstroom). 



 

60 

2.3.3 Geskiedenis van die Algemene Sinode (ASGK) en die vestiging 

van die Algemene Sinodale verband van Gereformeerde Kerke in 

Suidelike Afrika (AS-GKSA) (1964-1984)44. 

2.3.3.1 Aanvanklike vergaderings van die Algemene Sinode (ASGK) 

Met die ontstaan van die nasionale sinodes, wat op hulle beurt in die Algemene Sinode van 

Gereformeerde Kerke in Suidelike Afrika (ASGK) saamgekom het, het die kerk onder die 

onderskeie volke ’n groot mate van selfstandigheid bereik. Alhoewel hierdie kerke eiesoortig was, 

was hulle nie afsonderlik nie, met ander woorde op plaaslike vlak was die kerke gerig op ’n 

spesifieke taal en etniese groep, maar alle tale en etniese groepe was (ten minste in beginsel) 

welkom in enige plaaslike kerk. Die praktiese uitvoering van die eenheid van die kerke in 

kerkverband was egter steeds ’n vraag wat beantwoord moes word. Presies hoe die verskillende 

nasionale sinodes teenoor mekaar in verband sou staan word verder verduister daardeur dat die 

Sinode van die GKSA (later die Nasionale Sinode (Potchefstroom)) praat van die daarstel van ’n 

“nie-blanke kerkverband” en ’n “afsonderlike kerkverband vir die vir die kleurlingkerke”. Daar het 

egter van die begin af die besef bestaan dat daar eenheid in die kerk is en dat hierdie eenheid 

ook op een of ander wyse tot uitdrukking behoort te kom. Teen 1964 was die nasionale sinodes 

reeds gevestig, maar hulle sou – soos hierbo genoem - eers in 1965 saamkom in ‘n algemene 

sinode. 

Die sending-deputate rapporteer op die Sinode van 1964 en stel aangaande die nadere 

uitwerking van die verband tussen die kerke onder die verskillende etniese groepe (nasionale 

sinodes) dat waar dit nie gaan oor kleurgroepe nie maar om verskillende volke, die normale weg 

(wanneer daar gebiedskeiding is) ’n ekumeniese sinode van die Gereformeerde kerke in 

verskillende lande, wat Nederland, Noord-Amerika, Indonesië ens. insluit, sou gewees het. Dit 

sou ook kon plaasvind deur een of ander vorm van korrespondensie, soos wedersydse 

afvaardiging na die nasionale sinodes. Op hierdie ekumeniese sinode sou slegs die sake, wat al 

die betrokke kerke in die verskillende lande raak, behandel word (GKSA, 1964:267). Die 

omstandighede in Suid-Afrika is egter ongewoon in dié sin dat die verskillende volksgroepe nie 

in verskillende lande woon nie, maar in een land waar hulle ook grotendeels in terme van 

geografie, deurmekaar woon. Omdat die groepe in een land saamwoon sou die vorming van een 

 

44   In die tydperk waarbinne hierdie opskrif plaasvind, was daar op elke vergadering van die Nasionale 
Sinode (Potchefstroom) sedert 1958 (1961, 1964, 1967) tot 1970 beswaarskrifte aangaande die 
Nasionale Sinode (Potchefstroom) se besluite oor gemengde huwelike. Die besluite oor gemengde 
huwelike van 1920 en 1955 is in 1970 eers herroep. Hierdie ontwikkeling word in die volgende hoofstuk 
bespreek. 

kerkverband die organisatoriese probleme vereenvoudig maar ook ander probleme skep wat 

spesifiek voortspruit uit taalverskille (GKSA, 1964:268). Aangesien die aangewese weg in 

normale omstandighede ’n ekumeniese sinode is, sal dit nog meer so wees in hierdie 

buitengewone geval veral omdat die afstande kleiner is en die kerke onder die verskillende 

volksgroepe meer op mekaar aangewese is. Daarom is dit noodsaaklik dat daar ’n gewone 

ekumeniese sinode (binnelands), oor die volksgroepe heen sou wees. Om die doel te bereik sal 

die betrokke artikel van die Kerkorde ook aangevul moet word sodat die meerdere vergaderings 

sal bestaan uit klassis, partikuliere sinode, nasionale sinodes en ’n "ekumeniese (of generale) 

sinode” (GKSA, 1964:268). Hierdie ekumeniese sinode moet so gou as moontlik saamkom en 

daarom moet daar ’n roepende kerkraad benoem word. Die “ekumeniese (of generale) sinode” 

hoef egter nie gereeld of op vasgestelde tye bymekaar te kom nie (GKSA, 1964:268).  

Die deputate stel verder dat omdat die omstandighede waarin die kerk haarself bevind 

(verskillende volke in een land) so buitengewoon was, sou die “gemeenskaplike sinode” 

(algemene sinode) nie genoegsame uitdrukking wees van eenheid nie, maar moet dit verder 

aangevul word deurdat die ekumeniese verband deurgaan van die plaaslike kerke onderling tot 

by die nasionale sinodes (GKSA, 1964:269). Hierdie verband behoort verder uit te kom in 

wedersydse gedeputeerdes wat die onderskeie klassisse en sinodes kan adviseer oor die hou 

van verkleinde meerdere vergaderings (classis contracta, sinodi), terwyl die besluite van die 

deputate steeds onderhewig is aan die goedkeuring van die vergaderings wat hulle afgevaardig 

het (GKSA, 1964:270). Dit word ook aan die sendingdeputate45 opgedra om die beginsels vir die 

ekumeniese (generale) sinode nader uit te werk (GKSA, 1964:270). 

❖ In die bostaande aanbeveling van die deputate word die noodsaaklike verband wat tussen 

die nasionale sinodes moes bestaan duideliker. Die deputate wys dat daar internasionaal 

tussen kerke onder verskeie volke ’n ekumeniese verband moet bestaan. As daar 

internasionaal ’n verband behoort te bestaan, hoeveel te meer behoort daar dan nie ’n 

verband te bestaan nie onder kerke met dieselfde belydenis en kerkorde, wat alhoewel 

hulle onder verskillende volke is, steeds in dieselfde land, onder mekaar woon en op 

mekaar aangewese is? Daar word in die voorstel van die deputate steeds iets van die 

gedagte van afsonderlike “kerkverbande vir afsonderlike volke” bespeur daarin dat die 

nasionale sinodes, wat hulle voorstel, saamkom in ’n “ekumeniese” sinode. Dit impliseer 

 

45   Die besluite wat gelei het tot die totstandkoming van die Nasionale Sinodes was ingrypend vir al die 
kerke wat op watter manier ook al deel van die GKSA was. Dit het groot veranderinge vir veral die 
sendende kerke ingehou. Dit is juis om hierdie rede dat die taak om die verskillende kerke in een 
Sinode en een kerkverband saam te bring aan die sendingdeputate opgedra is, aangesien hulle in die 
uitvoering van hulle taak deur die jare noue bande met die jong kerke sou opbou, en steeds die situasie 
van die ouer kerke sou verstaan. Hulle was dus die persone wat die heel beste geskik was om hierdie 
taak uit te voer.  

dat die verskillende nasionale sinodes funksioneer as die omvattendste meerdere 

vergadering vir die onderskeie ‘kerkverbande’ onder die onderskeie volke. Hierdie 

nasionale sinodes kom wel in ’n binnelandse “ekumeniese” sinode saam wat die 

onderskeie “kerkverbande” omvat. Hierdie voorgestelde “ekumeniese sinode” sou in ’n sin 

dan die algemene sinode van die onderskeie Gereformeerde Kerke in Suid Afrika wees, 

waarin die onderskeie nasionale sinodes sou saamkom. 

Die skeiding tussen die nasionale sinodes (“kerkverbande”) is egter vaag aangesien die 

verskillende meerdere vergaderings saam behoort te werk. Die standpunt dat die eenheid van 

die kerk in ekumeniese vergaderings uitgedruk kan word, is in lyn met die standpunt van prof. WJ 

Snyman wat gestel het dat omdat die kerk een is, daar een kerkverband moet wees. Volgens 

Snyman (1977:109) kom kerkverband kom tot uiting; eers in gemeentes wat naby mekaar geleë 

is (klassis); dan in gemeentes wat verder van mekaar geleë is (partikuliere en nasionale sinode); 

en dan ook oor lands- en volksgrense heen (ekumenies). Dit is immers een Christelike kerk wat 

in verskillende lande en onder verskillende nasies tot openbaring kom. Die Gereformeerde 

Ekumeniese Sinode (GES) omvat die kerk in sy verskeidenheid sowel as sy geskeidenheid 

(Snyman, 1977:109). Die eenheid van die kerk word dus nie deur lands- of volksgrense belemmer 

nie, solank die kerke op een of ander vlak saamkom.  

Na aanleiding van die deputate se rapport besluit die Sinode dat die “ekumeniese” sinode self 

oor hulle naam moet besluit, aangesien “gewone ekumeniese sinode (binnelands)” weersprekend 

is, terwyl ander moontlikhede soos “generale sinode” en “Sinode van die Gereformeerde Kerke 

in Suid-Afrika” moontlik misverstaan kan word. Die sinode (GKSA, 1964:269) besluit verder oor 

die wyse waarop die institutêre verband van die kerk onder die verskillende volksgroepe ingestel 

sal word dat:  

• Potchefstroom-Noord as die roepende kerkraad sal optree.  

• Die sending-deputate as deputate vir korrespondensie optree om saam met die ander 

nasionale sinodes se deputate die vergadering se agenda saam te stel. 

• Die sinode aanbeveel: 

o Dat daar vanuit elke nasionale sinode drie predikante en drie ouderlinge 

afgevaardig word. 

o Die professore van die onderskeie Teologiese Skole (TSP, HTS) sowel as die 

sending-deputate as adviseurs sal dien. 

In 1965 kom al die nasionale sinodes dan saam in die Eerste Algemene Sinode van 

Gereformeerde Kerke in Suidelike Afrika te Potchefstroom – Ikageng op 28 Junie 1965. ‘n 

Hoogtepunt in die geskiedenis van hierdie kerke. In die openingsrede van hierdie historiese 

Eerste Algemene Sinode van die Gereformeerde Kerke in Suidelike Afrika (ASGK) stel prof. H du 

Plessis in sy verklaring van Efesiërs 2:11-22 dat die Here een kerk bou waarin daar eenheid is. 

Hierdie eenheid word uitgebeeld daarin dat daar saam vergader word in een (Algemene) Sinode 

(ASGK, 1965:9). Die besondersheid van hierdie gebeurtenis word deur Van Wyk (2016:5) 

beklemtoon as hy stel: “Looking back it seems like a minor event, but in the context of the stressful 

political situation of the sixties, it was epoch-making. Black and white in one synod with the whites 

by far in the minority!”. 

Tydens hierdie sinode word daar besin oor die naam van dié Sinode en word daar besluit dat die 

sinode bekend sal staan as: “Die Algemene Sinode van Gereformeerde Kerke in Suidelike Afrika” 

(ASGK, 1965:17). Daar word verder besluit dat dié Sinode sal bestaan uit ’n maksimum van vyf 

predikante en vyf ouderlinge wat deur elk van die sinodes46 afgevaardig is (ASGK, 1965:17). 

Aangaande taal word daar gereël dat die sprekers in hulle eie taal kan praat en dat tolke gebruik 

kan word sodat almal die bespreking kan volg, terwyl alle voorstelle getolk moet word (ASGK, 

1965:16). Die amptelike taal van die Sinode sal Afrikaans wees en waar nodig sal daar van tolke 

gebruik gemaak kan word. Die amptelike uitgawe van die Handelinge van die Sinode sal in 

Afrikaans wees, terwyl daar vertalings gemaak sal word vir die gebruik in die verskillende kerke 

(ASGK, 1965:18). Die algemene sinode besluit egter ook dat elke nasionale sinode self 

verantwoordelik sal wees vir die vertaling terwyl die koste van die vertalings gedra sal word deur 

die algemene sinode (ASGK, 1965:21). Die algemene sinode het verder besluit om vir die 

volgende algemene sinode te raam op die volgende basis: “Teen 1c per belydende lidmaat: 

Soutpansberg, Middellande, en Kleurlinge en 2c per belydende lidmaat: Die Geref. Kerk in S.A.” 

(ASGK, 1965:21). Verder word die Nasionale Sinode (Potchefstroom) versoek om sy 

Administratiewe Buro aan die algemene sinode as kantoor beskikbaar te stel. Die Sending-

deputate van die Nasionale Sinode (Potchefstroom) word ook versoek om voort te gaan om die 

algemene sinode se administratiewe werk te doen en ook die nodige finansies voorlopig voor te 

skiet (ASGK, 1965:21).  

Op die Tweede Algemene Sinode van Gereformeerde Kerke in Suidelike Afrika in 1975 

rapporteer die deputate Administrasie dat hulle ’n bekendstelling gestuur het aan alle Afrikaanse 

koerante, die S.A.U.K., die Reformed Ecumenical Synod News Exchange, sowel as al die 

Engelse Koerante in Suid-Afrika deur middel van SAPA47, wat hierdie bekendstelling gedeeltelik 

of in sy geheel gepubliseer het. Die bekendstelling is deur die Sinode (ASGK, 1975:9-11) 

goedgekeur en lui soos volg:  

 

46   Nasionale Sinodes 
47  Suid-Afrikaanse Pers-Assosiasie 

“Op Hammanskraal, noord van Pretoria, is daar een goed bekende Teologiese Skool, nl. dié 
van St. Peters van die Rooms-Katolieke Kerk. Daar is egter ook die baie minder bekende en 
baie kleinere Teologiese Skool van die Geref. Kerk in S.A.48 In die afgelope jaar en voorheen 
is daar telkens allerlei opspraakwekkende vergaderings by e.g. gehou. In Augustus 1975, 
word daar by lg. ook ’n vergadering gehou wat, wat getalle betref, baie kleiner is, maar tog in 
beginsel ook baie belangrik mag wees vir die kerk van Christus en die volke van S.A. Vir die 
Gereformeerde Kerke in Suidelike Afrika49, wat direk daarby betrokke is, is dit in elk geval 
van groot historiese belang.  

“Dit is die tweede vergadering van die veelvolkige Algemene Sinode van Gereformeerde 
Kerke in Suidelike Afrika. (Terminologie: ons gebruik verder die afkorting ASGK vir hierdie 
vergadering en daarnaas GDSA50 (sic) vir die “Gereformeerde Kerk in S.A.”, wat dan die sg. 
“blanke” kerk bedoel, die kerk wat in 1859 herstig is op Rustenburg, en wat tans 110 755 
lidmate tel - 68 997 belydend en 40 758 dooplidmate). Die ASGK bestaan uit veertig 
afgevaardigdes, 10 elk (5 predikante en 5 ouderlinge) van elkeen van vier Sinodes, nl. dié 
van Soutpansberg (Venda en Shangaan), dié van Middellande (Sotho, Zulu en Xhosa), dié 
van die Kleurlinge en die van die GKSA (Afrikaans met ’n klein groepie Engelse). 

“Op grond van diepgaande Skrifstudie oor die jare van 1955 tot 1964, waarvan die resultate 

op die Nasionale Sinodes van die GKSA van 196851, 1961, 1964, baie deeglik en volledig 

bespreek en behandel is, het die GKSA tot die konklusie gekom dat die eenheid van die Kerk 

van Christus wêreldwyd is en bo oor die differensiasie in volke en tale strek. Hierdie eenheid 

moet ook instittuêr (sic), organisatories sigbaar tot openbaring kom. Die GKSA as sg. 

“blanke” kerk beskou homself, saam met die ander kerke onder die volke onder wie hy 

sending gedoen het en nog doen, as een Kerk, wat dan sigbaar tot gestalte kom in die ASGK. 

“Die eerste vergadering van die ASGK het in 1965 in Ikageng, Potchefstroom plaasgevind, 

nadat op die Nasionale Sinode van die GKSA in 1964 besluit is om so ’n vergadering op te 

roep, nadat voor die tyd breedvoerig oorleg gepleeg is met die Gereformeerde Kerke onder 

die ander volke, onder wie die GKSA sending gedoen het. Dit het hier veral gegaan oor die 

instituering van ’n eie kerkverband onder die volke. Daar is ooreengekom dat die 

differensiasie in kerkverband nie volgens ras of kleur mag wees nie, maar elkeen volgens 

volk en taal. Omdat die getalle Gereformeerdes onder die verskillende volke nog baie klein 

was, is voorlopig in party gevalle meer as een taalgroep en een Nasionale Sinode verenig. 

Daar het toe drie nuwe Nasionale Sinodes, soos hierbo genoem, tot stand gekom langs die 

GKSA. Uit die eieaard (sic) van die kerk het voortgevloei dat die onderskeie Nasionale 

Sinodes presies gelyke verteenwoordiging sou hê op die vergadering van ASGK, 

nieteenstaande die feit dat die aantal belydende lidmate deur elke Nasionale Sinode ingesluit 

 

48  Verwys na die Nasionale Sinode (Potchefstroom) 
49  Verwys na die Algemene Sinodale verband (AS-GKSA) 
50  Waarskynlik foutief en moet GKSA lees uit die konteks van die res van die stuk. 
51   Waarskynlik foutief en moet eerder 1958 lees. 

in die verhouding van 3, 13, 1 en 68, respektiewelik, staan. (Die getalle is in ronde 

duisendtalle bereken). 

“Aanvanklik sou die ASGK nie gereeld vergader nie, maar slegs wanneer twee Nasionale 

Sinodes daarom vra. In 1973 is deur die Nasionale Sinode van die GKSA besluit dat gevra 

sal word dat die ASGK voortaan elke ses jaar sal vergader. 

“Op grond van verskeie beskrywingspunte wat tot dusver ontvang is, sal die volgende sake 

onder andere op die agenda dien: 

-- Bybelverspreiding – Beroepbaarstelling van nie-blanke predikante deur ’n 

kuratorium van hulle eie Nasionale Sinodes. 

-- Die verhouding van blanke Sendelinge tot swart kerkrade met wie hulle saam werk. 

-- Die verhouding tot die Gereformeerde kerke in Nederland, asook ander 

Ekumeniese verhoudinge. 

Vir verdere inligting, skakel ondergetekende, (Skriba van die Deputate vir Administrasie van 

die ASGK), Van der Hoffweg 88, Potchefstroom.” 

❖ Hier is dit veral van belang dat die algemene sinode die institusionele eenheid 

beklemtoon. Hierdie eenheid tussen verskillende kerke en sinodes word vergestalt in die 

algemene sinode. Hierdie algemene sinode vind reëlmatig plaas en funksioneer as die 

omvattendste meerdere vergadering van die Gereformeerde Kerke in Suidelike Afrika. In 

hierdie algemene sinode word die nasionale sinodes van die onderskeie taal en 

kultuurgroepe (sogenaamde “kerkverbande”) verteenwoordig deur hulle afgevaardigdes. 

Die algemene sinode is dus die omvattendste meerdere vergadering van die kerkverband 

waarin die onderskeie etnies georganiseerde nasionale sinodes van die multikulturele 

kerkverband saamkom. 

Op die algemene sinode van 1975 word die saak oor hoe daar met ander kerke (kerkverbande) 

saamgewerk moet word, bespreek. Die sinode bespreek die vraag oor wanneer samewerking 

deur die nasionale sinodes behartig word en wanneer dit deur die algemene sinode behartig word. 

Die sinode aanvaar die rapport van die deputate waarin hulle stel dat wanneer daar gehandel 

word oor kerklike verhoudinge moet daar onderskei word tussen kerke onder verskillende volke 

met dieselfde belydenis en kerkregering en kerke onder dieselfde volk met dieselfde of 

verskillende belydenis en kerkregering (ASGK, 1975:22). Daaruit vloei verskillende vorme van 

kerklike verhoudinge voort:  

“1. Kerkverband, -- nl. waar dit gaan om kerke met dieselfde leer, diens en tug (ook) oor 

etniese grense heen, soos dit gestalte gevind het in hierdie algemene Sinode; 

2. Samewerking, nl. tussen kerke wat verskil t.o.v. belydenis en/of kerkregering maar waar 

ooreenstemming bestaan m.b.t. ’n bepaalde doel, bv. Bybelvertaling. 

3. Samespreking, nl. Waar dit gaan om die herstel van die gebroke eenheid van die kerk.” 

Waar dit gaan om samewerking tussen verskillende kerkverbande onder dieselfde volk kan dit 

deur die onderskeie nasionale sinodes behartig word. Aangesien die nasionale sinodes saamkom 

in die algemene sinode, moet hierdie samewerking wel met advies van die algemene sinode 

geskied (ASGK, 1975:22). In aansluiting by die bostaande besluit, oordeel die sinode verder dat 

elke nasionale sinode self met die G.E.S. kan meewerk aangesien elke nasionale sinode belang 

daarby het na aanleiding van die veelvolkige karakter van die G.E.S. (ASGK, 1975:24). In hierdie 

besluite word aan die nasionale sinodes ’n tipe selfstandigheid verleen in hoe en wanneer daar 

met ander kerkverbande saamgewerk word, terwyl die eenheid van die nasionale sinodes in die 

algemene sinode steeds beskerm word. 

Die algemene sinode van 1975 aanvaar vir sy eie rekening die besluit van die Nasionale Sinode 

(Potchefstroom) van 1967, wat reeds deur die Sinode van die Kleurlinge in 1969 aanvaar is, dat 

volgens kerkorde artikel 39 wanneer dit vir ’n klassis onmoontlik is om lidmate wat verspreid woon 

te bearbei, dit onder die aandag gebring moet word van ’n ander klassis, wat ressorteer onder ’n 

ander Nasionale Sinode sodat daar bearbeiding van die lidmate kan plaasvind (ASGK, 1975:29-

30). 

❖ Hier word die kerkverband onder die onderskeie nasionale sinodes duidelik daarin dat 

hulle mekaar kan help met die bediening van lidmate. Hierdie besluit wys ook dat etnisiteit 

meer relatief as absoluut beskou is. 

2.3.3.2 Veranderinge aan die Kerkorde deur die Algemene Sinode 

Tussen 1975 en 1984 het die algemene sinodes van die Gereformeerde Kerke in Suidelike Afrika 

verskeie besluite geneem oor sekere artikels van die kerkorde. Deur hierdie besluite is die aard 

en posisie van die algemene sinode bevestig as meerdere vergadering wat die nasionale sinodes 

omvat.  Die volgende artikels van die kerkorde reël in besonder die kerk se saamkom in meerdere 

vergaderings en word deur die algemene sinode gewysig sodat die nasionale sinodes ook 

kerkregtelik kan vergader in die algemene sinode. Aangesien die algemene sinode slegs die 

artikels gedeeltelik aanhaal, sal daar elke keer by die bespreking van ’n spesifieke kerkorde 

artikel, die artikel aangehaal word soos wat dit gestaan het na die hersiening van die kerkorde 

van deur die Sinode (later die Nasionale Sinode (Potchefstroom)) van 1964. Vanuit hierdie 

bewoording van kerkorde en die gegewens van die algemene sinode sal daar in die voetnote die 

waarskynlike nuwe bewoording gestel word. In die onderstaande bespreking word die 



 

67 

veranderinge bespreek wat aan die kerkorde deur die algemene sinodes van 1975, 1980 en 1984 

aangebring is. Dit word volgens kerkorde artikel bespreek aangesien sommige veranderings deur 

meer as een vergadering bespreek is en ’n kronologiese weergawe die impak van die verandering 

onduidelik sal maak. 

Artikel 29 van die kerkorde wat handel oor die kerklike vergaderings wat onderhou word, het gelui: 

“Vier kerklike vergaderinge moet onderhou word: die kerkraad, die klassis, die partikuliere sinode 

en die algemene of nasionale sinode.” (GKSA, 1964:58). Hierdie artikel word verander om te lees: 

“vyf kerklike vergaderinge ... (sic) die nasionale sinode en die algemene sinode52.” (ASGK, 

1975:19). Die Sinode besluit dat daar met hierdie artikel die plek van die algemene sinode 

aangewys word (ASGK, 1975:21). Die algemene sinode van 1984 aanvaar die voorstel van die 

Nasionale Sinode (Potchefstroom) van 1982 dat artikel 29 gewysig word sodat die beginsel van 

die artikel duidelik na vore kom terwyl daar steeds vryheid vir kerke onder verskillende volke is 

om vergaderings te hou soos dit vir hulle nodig mag wees. Die artikel is daarom verander om te 

lui: “Kerklike vergaderings wat onderhou word, is: kerkraad, klassis, partikuliere sinode, nasionale 

sinode en algemene sinode.” (ASGK, 1984:50). Na aanleiding van hierdie artikel is die algemene 

sinode die omvattendste meerdere vergadering wat onderhou word. 

Artikel 31 van die kerkorde wat handel oor besluitneming en besware daarteen het gelui: “Wat op 

’n kerklike vergadering met meerderheid van stemme besluit is, moet as vas en bindend beskou 

word tensy bewys word dat dit in stryd is met Gods Woord of die artikels van die Kerkorde. As 

iemand egter 'n klagte het dat hy deur die uitspraak van die mindere vergadering verongelyk is, 

kan hy hom op 'n meerdere vergadering beroep.” (GKSA, 1964:59). Aangaande hierdie artikel 

word besluit dat aangesien die belange van die kerke wat in die algemene sinode vergader is so 

uiteenlopend is en aangesien daar volks- en kultuurgerigte verdeling in die nasionale sinodes 

bestaan, die artikel in die vervolg moes lees: “As iemand ... (sic)  tot by die nasionale sinode53.” 

(ASGK, 1975:20). Hierdie verandering is in 1980 deur die algemene sinode herroep (ASGK, 

1980:30). Op die algemene sinode van 1984 (ASGK, 1984:31-32) word die volgende reglement 

vir appèl by artikel 31 van die kerkorde aanvaar:  

“1. Beroep van ’n Nasionale Sinode op ’n Algemene Sinode is slegs moontlik wanneer ’n 

beroep gedoen word op die Skrif, Belydenis en K.O. of ’n uitspraak van die Algemene Sinode.  

 

vyf kerklike vergaderinge moet onderhou word: die kerkraad, die partikuliere sinode, die nasionale sinode 
en die algemene sinode. 

53   Wat op ŉ kerklike vergadering met meerderheid van stemme besluit is, moet as vas en bindend beskou 
word tensy bewys word dat dit in stryd is met Gods Woord of die artikels van die Kerkorde. As iemand 
voel dat hy deur die uitspraak van die mindere vergadering verongelyk is, kan hy hom op 'n meerdere 
vergadering beroep tot by die nasionale sinode. 

“2. Die appellant moet die gronde van sy besware in eie woorde skriftelik voor die Algemene 

Sinode lê en daarnaas in die offisiële redaksie van die Nasionale Sinode se besluit waarteen 

geappelleer word. 

As die appellant verkies mag hy in persoon verskyn om verdere toeligting te gee op sy 

besware.  

“3. Die appellant moet aan die korresponderende kerkraad of deputate vir korrespondensie 

van die betrokke Nasionale Sinode (kyk Art 45 K.O.) kennis gee van sy voorneme om te 

appelleer sodat die benodigde stukke by die Algemene Sinode beskikbaar kan wees.” 

Artikel 36 van die kerkorde wat handel oor die seggenskap van ‘n meerdere vergadering oor ‘n 

mindere vergadering het gelui: “Dieselfde seggenskap het die klassis oor die kerkraad wat die 

partikuliere sinode oor die klassis en die algemene sinode oor die partikuliere sinode het.” (GKSA, 

1964:59) Die artikel is verander om te lees: “dieselfde seggenskap het ... (sic) oor die klassis, die 

nasionale sinode het oor die partikuliere sinode en die algemene oor die nasionale sinode het.54” 

(ASGK, 1975:19). Met hierdie artikel word bevestig dat die algemene sinode kan regspreek in 

appèlsake waarin die nasionale sinodes betrek word. 

Artikel 50 van die kerkorde wat handel oor afvaardiging en die frekwensie van vergaderings het 

gelui: “Die nasionale sinode is 'n vergadering van al die partikuliere sinodes waarheen elke 

partikuliere sinode 'n gelyke aantal bedienaars van die Woord en ouderlinge, soos die nasionale 

sinode bepaal, afvaardig. Die nasionale sinode vergader driejaarliks tensy dit na die oordeel van 

minstens twee partikuliere sinodes noodsaaklik geag word om 'n buitengewone vergadering 

byeen te roep.” (GKSA, 1964:61-62). Aangaande hierdie artikel is daar in 1975 voorgestel dat die 

artikel aangevul word met die woorde: “Die nasionale sinodes van die Gereformeerde Kerke kom 

saam in algemene sinode waarheen elke nasionale sinode 5 bedienaars en 5 ouderlinge 

afvaardig. Die algemene sinode vergader elke 6 jaar tensy dit na die oordeel van twee nasionale 

sinodes noodsaaklik geag word om ’n buitengewone vergadering byeen te roep.”55. Hierdie 

voorstel is aanvaar met die uitsondering dat daar later oor die tydperk besluit sou word. Die 

volgende Sinode moes egter nie gouer as vier jaar nie, en nie later as ses jaar nie, opgeroep 

 

54   Dieselfde seggenskap het die klassis oor die kerkraad wat die partikuliere sinode oor die klassis, die 
nasionale sinode het oor die partikuliere sinode en die algemene oor die nasionale sinode het. 

55   Die nasionale sinode is 'n vergadering van al die partikuliere sinodes waarheen elke partikuliere sinode 
'n gelyke aantal bedienaars van die Woord en ouderlinge, soos die nasionale sinode bepaal, afvaardig. 
Die nasionale sinode vergader driejaarliks tensy dit na die oordeel van minstens twee partikuliere 
sinodes noodsaaklik geag word om 'n buitengewone vergadering byeen te roep. Die nasionale sinodes 
van die Gereformeerde Kerke kom saam in algemene sinode waarheen elke nasionale sinode vyf 
bedienaars en vyf ouderlinge afvaardig. Die algemene sinode vergader elke ses jaar tensy dit na die 
oordeel van twee nasionale sinodes noodsaaklik geag word om ŉ buitengewone vergadering byeen 
te roep. 

word. Die oproep van dié sinode moet geskied in oorleg met die Deputate van Administrasie en 

Korrespondensie (ASGK, 1975:19-20). 

Aangaande Artikel 51 van die kerkorde wat handel oor die bande met buitelandse kerke het gelui: 

“Die nasionale sinode reël die korrespondensie met Gereformeerde Kerke buite die Republiek 

van S.A. sowel as met die Gereformeerde Kerke van ander volksgroepe binne die Republiek wat 

hulle eie klassisse, partikuliere sinodes en nasionale sinodes onderhou.” (GKSA, 1964:62). Op 

die algemene sinode van 1975 is besluit dat die artikel soos volg sou lui: “die nasionale sinodes 

reël die korrespondensie met Gereformeerde Kerke buite die Republiek van Suid-Afrika, met 

goedkeuring van die algemene sinode” (ASGK, 1975:20). Op die algemene sinode van 1980 word 

gestel dat die Nasionale Sinode (Potchefstroom) besluit het om “art. 52 KO gewysig om soos volg 

te lui”56: “Kerklike korrespondensie en samewerking of kontak (met kerke en kerklike instansies) 

buite Algemene Sinodale verband, word in die algemene sinode gereël”. Die motivering vir hierdie 

besluit was dat die bewoording wat deur die algemene sinode van 1975 vasgestel is vatbaar is 

vir misverstand aangesien die reëlings van die nasionale sinodes onderwerp word aan die 

goedkeuring deur die algemene sinode. Dit bring die selfstandigheid van die nasionale sinodes 

in gedrang, en kan veroorsaak dat die besluite van die nasionale sinodes vir lang tydperke in die 

lug hang terwyl daar gewag word op die goedkeuring van die algemene sinode. Dit kan lei tot 

wrywing tussen die kerke wat in die onderskeie nasionale sinodes saamkom. Die Skriftuurlike 

beginsels maak voorsiening vir die selfstandigheid van die nasionale sinodes vir sover as wat die 

eenheid nie daardeur in gedrang gebring word nie. Die algemene sinode het die saak na Deputate 

wat skakel met die nasionale sinodes verwys om hulle advies in te win (ASGK, 1980:27-28). Die 

wysiging is op die algemene sinode van 1984 goedgekeur (ASGK, 1984:31).  

Die Nasionale Sinode (Potchefstroom) versoek die algemene sinode in 1984 om ’n nuwe artikel 

51 te formuleer. Hierdie nuwe artikel 51 moet beskryf wat ’n algemene sinode is soos artikel 50 

beskryf wat ’n Nasionale Sinode is. Artikel 51 sal dan lui: “Die algemene sinode is ’n vergadering 

van alle nasionale sinodes waarheen elke nasionale sinode ’n gelyke aantal bedienaars van die 

Woord en ouderlinge, soos deur die algemene sinode bepaal, afvaardig. ’n Buitengewone of 

vervroegde algemene sinode word opgeroep wanneer ten minste twee nasionale sinodes so ’n 

algemene sinode nodig ag.”. Die ou artikel 51 waarin korrespondensie gereël is, word nou artikel 

52 en die ou artikel 52 wat die sendingorde gereël het, verval. Die motivering vir hierdie 

verandering is dat die reëling van die algemene sinode soos dit in die nuwe artikel 51 verwoord 

 

56   Die vanuit die handelinge van die Nasionale Sinode (Potchefstroom) word dit duidelik dat die sinode 
die artikel reeds verander het en eintlik maar net die Algemene Sinode versoek het om dit goed te 
keur. Daar word egter eers in 1975 deur die Algemene Sinode besin oor wie die uiteindelike 
bevoegdheid het om die Kerkorde te verander, en die Nasionale Sinode (Potchefstroom) erken dat dit 
die Algemene Sinode deur die sinode in kennis te stel van die verandering. 

word, logies volg op die reëling van die nasionale sinodes soos wat dit in artikel 50 na vore kom. 

Die artikel wat korrespondensie reël (die ou artikel 51) moet daarom ’n nuwe nommer kry. 

Aangesien sending primêr die taak van die plaaslike kerk is, kan artikel 52 wat die sendingorde 

reël, verval. Die algemene sinode van 1984 keur hierdie wysigings goed (ASGK, 1984:50-51). 

Artikels 50 en 51 reël dus vervolgens die samestelling van die nasionale sinodes sowel as die 

algemene sinode, terwyl die ou artikel 51 nou artikel 52 is. 

Artikel 52 (ou artikel 51, hierbo genoem) van die kerkorde soos goedgekeur deur die algemene 

sinode van 1975 lui soos volg: “die nasionale sinodes reël die korrespondensie met 

Gereformeerde Kerke buite die Republiek van Suid-Afrika, met goedkeuring van die algemene 

sinode” (ASGK, 1975:20). Aangaande hierdie artikel hanteer die algemene sinode van 1984 ŉ 

beskrywingspunt van Sinode Soutpansberg. Hierdie beskrywingspunt gaan oor afvaardiging na 

die G.E.S. op grond van artikel 52 van die kerkorde. Hiervolgens het Sinode Soutpansberg besluit 

dat dit nie wenslik is dat 3 onderskeie sinodes van die Gereformeerde Kerkverband 

afgevaardigdes na die G.E.S. stuur nie. Die “Gereformeerde Kerk” (AS-GKSA) is immers een 

Kerkverband en hierdie eenheid moet na vore kom in hoe daar na die G.E.S. afgevaardig word. 

Die algemene sinode behoort daarom deputate van al die kerke wat daar in sinodale verband 

verteenwoordig is, af te vaardig. Die algemene sinode besluit om nie gevolg te gee aan die 

beskrywingspunt dat die afvaardiging na die G.E.S. voortaan nie deur die nasionale sinodes 

gedoen sal word nie maar deur die algemene sinode. Die saak is egter terselfdertyd ook na 

studie-deputate verwys wat die volgende algemene sinode moes adviseer (ASGK, 1984:31).  

Artikel 86 van die kerkorde wat handel oor die wettige orde van die kerk het gelui: “Hierdie artikels 

wat betrekking het op die wettige orde van die kerk, is so opgestel en aangeneem met algemene 

stemme dat hulle, as die belang van die kerk dit anders vereis, verander, vermeerder of verminder 

kan word en behoort te word. Geen besondere kerk, klassis of sinode het egter die reg om dit te 

doen nie, maar hulle moet hul daarop toelê om dit te onderhou totdat die algemene of nasionale 

sinode anders verorden” (GKSA, 1964:67). Die Nasionale Sinode (Potchefstroom) van 1973 

versoek die algemene sinode van 1975 om die artikel se laaste alinea (frase) te wysig om te lees: 

“totdat die algemene sinode anders verorden”57 (ASGK, 1975:20). Op die algemene sinode van 

1975 is daar ’n beskrywingspunt behandel oor of dit die nasionale of algemene sinode se taak is 

om die Kerkorde te ondersoek of te verander. Die algemene sinode besluit dat die nasionale 

sinodes verandering van die Kerkorde kan ondersoek maar slegs die algemene sinode 

 

57   Hierdie artikels wat betrekking het op die wettige orde van die kerk, is so opgestel en aangeneem met 
algemene stemme dat hulle, as die belang van die kerk dit anders vereis, verander, vermeerder of 
verminder kan word en behoort te word. Geen besondere kerk, klassis of sinode het egter die reg om 
dit te doen nie, maar hulle moet hul daarop toelê om dit te onderhou totdat die algemene sinode anders 
verorden. 

veranderinge kan aanbring (ASGK, 1975:21). Hierdeur word die posisie van die algemene sinode 

bevestig daarin dat dit as omvattendste meerdere vergadering die wydste gesag het om die 

kerkorde te verander, terwyl die nasionale sinodes binne die struktuur van kerkverband slegs 

veranderinge kan ondersoek. Hierdie verandering is verder uitgebrei. In 1980 besluit die 

algemene sinode op die aanbeveling van die Nasionale Sinode (Potchefstroom) dat Artikel 86 se 

laaste alinea verander moet word om te lees: “... totdat die algemene sinode anders verorden, 

nadat geleentheid vir advies deur die kerke gegee is deur middel van die onderskeie nasionale 

sinodes”58 (ASGK, 1980:29). Hierdie wysiging gee aan die algemene sinode as omvattendste 

meerdere vergadering die bevoegdheid om die kerkorde te verander maar beskerm steeds die 

selfstandigheid van die nasionale sinodes deurdat daar aan hulle die geleentheid vir advies 

gebied word. 

❖ Met die bostaande wysigings van die kerkorde neem die algemene sinode die plek van 

omvattendste meerdere vergadering in en word die plek al duideliker gestel. Die 

kerkverband in sy omvattendste vorm bestaan dus in die algemene sinode en nie in die 

onderskeie nasionale sinodes nie. Die kerklike eenheid op institusionele vlak kom dus tot 

uiting in die algemene sinode. Verder is die nasionale sinodes nie afsonderlike 

kerkverbande nie maar deel van een kerkverband in die algemene sinode van 

Gereformeerde Kerke in Suidelike Afrika (AS-GKSA). 

2.3.3.3 Verdere sake wat verwarring rondom kerkverband kon veroorsaak 

Die posisie van die algemene sinode as die omvattendste meerdere vergadering van die 

kerkverband word verder beklemtoon deur die algemene sinode van 1980. In die Persverklaring 

van die Derde Algemene Sinode van Gereformeerde Kerke in Suidelike Afrika in 1980 word daar 

gestel dat die algemene sinode as meerdere vergadering in die Gereformeerde kerkreg sake 

afhandel wat nie deur mindere vergaderings afgehandel kan word nie. Die sake wat op die 

algemene sinode behandel word, is daarom sogenaamde algemene sake soos sake wat die 

Liturgie, Kerkregering en Belydenis raak, sowel as ander sake soos byvoorbeeld 

Bybelverspreiding (ASGK, 1980:10).  

Hierdie algemene sinode van 1980 behandel verder ook ’n beskrywingspunt oor die benaming 

van die sinode. Die Sinode van die Gereformeerde Kerk onder die Kleurlinge het ’n 

 

58   Hierdie artikels wat betrekking het op die wettige orde van die kerk, is so opgestel en aangeneem met 
algemene stemme dat hulle, as die belang van die kerk dit anders vereis, verander, vermeerder of 
verminder kan word en behoort te word. Geen besondere kerk, klassis of sinode het egter die reg om 
dit te doen nie, maar hulle moet hul daarop toelê om dit te onderhou totdat die Algemene Sinode 
anders verorden, nadat geleentheid vir advies deur die kerke gegee is deur middel van die onderskeie 
nasionale sinodes. 

beskrywingspunt op die tafel van die algemene sinode van 1980 geplaas waarin daar versoek is 

dat die benaming van die algemene sinode verander word na “Die Algemene Sinode van die 

Gereformeerde Kerk in Suidelike Afrika”59 (ASGK, 1980:50). Verder sou dit wenslik wees dat die 

onderskeie nasionale sinodes, elkeen sy naam sou verander om dit in ooreenstemming te bring 

met die feit dat:  

“1. meerdere vergaderings nie dieselfde is as kerkverband nie;  

2. Die Gereformeerde Kerk in Suidelike Afrika die amptelike naam van die een kerkverband 

van Gereformeerde Kerke onder die onderskeie bevolkingsgroepe is, en  

3. daar wel onderskeie Nasionale Sinodes is.” 

Die motivering hiervoor is dat die benaming “Algemene Sinode van die Gereformeerde Kerke in 

Suidelike Afrika” die indruk skep dat dit onderskeie kerkverbande is wat in een algemene sinode 

saamkom. Die naam moet duidelik uitdrukking gee aan die feit dat daar net een Gereformeerde 

Kerkverband bestaan, sodat almal in Suid Afrika dit sal kan begryp. Dit is verder nie wenslik dat 

daar gepraat word van “die Gereformeerde Kerk in Suid Afrika” en “die Gereformeerde Kerk onder 

die Kleurlinge” asof dit verskillende kerkverbande is nie, terwyl daar egter verwys word na twee 

onderskeie nasionale sinodes (ASGK, 1980:50). Alhoewel die sinode nie gevolg gee aan die saak 

nie, word die aktuele aard en belangrikheid van die saak besef en na deputate verwys met die 

opdrag dat hulle die volgende algemene sinode moet adviseer oor die naam van die algemene 

sinode (ASGK, 1980:50-51). 

Die Sinode van die Gereformeerde Kerk onder die Kleurlinge het verder ook ’n brief aan die 

algemene sinode gerig waarin hulle die algemene sinode in kennis stel dat die Sinode van die 

Gereformeerde Kerk onder die Kleurlinge voortaan bekend sal staan as: “Die Gereformeerde 

Kerk in Suidelike Afrika: Sinode Suidland”60. Die motivering vir hierdie verandering is dat daar 

deur dié naam duidelik uitdrukking gegee word aan die feit dat daar slegs een kerkverband is, 

waarvan die kerke wat saam in die sinode is oor Suid-Afrika verspreid is. Die algemene sinode 

neem met goedkeuring kennis van die besluit, maar versoek dat die Sinode die bestaande naam 

“Gereformeerde Kerk in Suid-Afrika” handhaaf totdat die volgende algemene sinode daaroor 

besluit het (ASGK, 1980:91). 

❖ Hiervolgens is die benamings van die nasionale sinodes verander om die eenheid in 

kerkverband binne die algemene sinodale verband van Gereformeerde Kerke in Suidelike 

 

59   Volgens die argument word die enkelvoud, kerk’ gebruik om aan te dui dat dit een kerkverband is. 
60   Vergelyk met die Algemene Sinode van 1965 wat gepraat het van: Die Sinode van die Gereformeerde 

Kerk Middellande, Die Sinode van die Gereformeerde Kerk Soutpansberg, Die Sinode van die 
Gereformeerde Kerk onder die Kleurlinge in Suidelike Afrika en Die Sinode Gereformeerde Kerk in 
Suid-Afrika (ASGK, 1965:1-2). 

Afrika (AS-GKSA) aan te toon. Die onderskeie nasionale sinodes het dus bekend gestaan 

as die Gereformeerde Kerk in Suid Afrika: Sinode Suidland; Soutpansberg; Middellande; 

Potchefstroom. Die doel hiermee was om die verwarring rondom die verskillende 

nasionale sinodes as afsonderlike kerkverbande te bekamp. Die nasionale sinodes was 

suiwer nasionale sinodes van verskillende volke, tale en kulture, wat wel saamgekom het 

in een algemene sinode wat volk, taal en kultuur omspan het. 

In 1980 behandel die algemene sinode ’n beskrywingspunt aangaande Radio en TV-uitsendings, 

wat deur Sinode Suidland (wat tot op hierdie stadium as die Sinode van die Gereformeerde Kerk 

onder die Kleurlinge bekend gestaan het) ter tafel geplaas is, behandel. Daar word versoek dat 

die algemene sinode deputate aanwys vir Radio en Televisie. Die deputate se opdrag sal insluit 

(ASGK, 1980:64): 

“1. om die verteenwoordiger namens die Gedetoneerde Kerk op die betrokke advieskomitee 

van die SAUK te benoem; 

“2. om namens die kerke in alle onderhandelinge met die SAUK op te tree i.s. 

die reël van uitsaaidienste, ateljeedienste en alle ander sake wat die Woordverkondiging 

d.m.v. die radio en televisie raak; 

“3. om die kerke te adviseer oor die gebruik van radio en televisie vir die verkondiging van 

die Evangelie” 

Die motivering hiervoor is dat aangesien daar net een Gereformeerde Kerk is, verteenwoordigers 

wat namens die kerkverband optree en onderhandel nie deur mindere vergaderings (nasionale 

sinodes) afgehandel kan word nie en dat dit volgens Artikel 30 van die Kerkorde ’n saak wat is 

wat deur die algemene sinode hanteer moet word (ASGK, 1980:64-65). Die algemene sinode gee 

gevolg aan die beskrywingspunt en wys deputate aan (ASGK, 1980:65). 

Hierdie deputate rapporteer in 1984 en stel dat hulle in die uitvoering van hulle opdrag gevind het 

dat daar vanaf die kant van beide Sinode Middellande en Sinode Soutpansberg gereelde 

bediening plaasvind. Die probleem was egter dat dit moeilik was vir predikante uit die ressort van 

Sinode Suidland om uitsaaigeleenthede te verkry. Dit is hoofsaaklik omdat die predikante uit 

Sinode Suidland ook gebruik moes maak van die Afrikaanse sender van Radio S.A. en TV 1. 

Aangesien daar egter geen besware daarteen was dat die kleurlingpredikante ook Afrikaanse 

Radio en TV dienste kon waarneem nie, was die behoefte eintlik nouer samewerking tussen die 

Nasionale Sinode (Potchefstroom) en Sinode Suidland in hierdie verband (ASGK, 1984:48). Op 

grond van die aanbevelings van die deputate, besluit die algemene sinode om Sinode 

Middellande en Sinode Soutpansberg aan te moedig om kontakte te bou of te verstewig met die 

verskillende relevante radio- en televisiedienste en sodoende te verseker dat daar genoegsame 

geleenthede aan hulle toegeken word vir die verkondiging van die evangelie. Verder beklemtoon 

die algemene sinode die noodsaak vir nouer samewerking tussen die deputate van die Nasionale 

Sinode (Potchefstroom) en Sinode Suidland sodat daar ook genoegsame geleenthede vir die 

predikante uit die nasionale sinodes se ressorte sal wees om die evangelie op die Afrikaanse 

senders te bedien (ASGK, 1984:49). 

❖ Uit die bostaande sinodes se behandeling word dit duidelik dat alhoewel die Sinode onder 

die Kleurlinge (Sinode Suidland sedert 1980) dit nodig geag het dat daar eenvormig vanuit 

die algemene sinode eerder as vanuit die onderskeie nasionale sinodes gewerk moes 

word om die evangelie oor die Radio en die TV te bedien, was die praktyk (taalgerigte 

uitsending) van so ŉ aard dat dit in wese maar afsonderlik deur elke nasionale sinode 

hanteer is met die advies van die algemene sinode. 

2.4 Samevatting van die hoofstuk 

Uit die bostaande bespreking word dit duidelik dat alhoewel daar onsekerheid in veral bewoording 

was aangaande die verband tussen die verskillende nasionale sinodes, was daar van die begin 

af duidelike eenheid. Hierdie eenheid het ook na vore gekom in die feit dat al die kerke wat 

saamgekom het in die algemene sinode, deel was van een kerkverband waarin etnisiteit erken is 

maar nie oorheers het nie. Hierdie eenheid in kerkverband word veral duidelik uit die besluite van 

die algemene sinode van 1975 oor samewerking en onderlinge hulp tussen klassisse van 

verskillende nasionale sinodes.  Daar was egter steeds probleme met die manier waarop die 

eenheid beskryf is. Die probleme het ingesluit dat daar byvoorbeeld aanvanklik gepraat is van 

selfstandige kerkverbande vir die onderskeie volke wat mettertyd ontwikkel het tot die nasionale 

sinodes. Die benaming van die kerkverband het verder ook by sommiges die indruk geskep dat 

dit meerdere kerkverbande was wat in een algemene sinode saamgekom het. Die probleme is 

veral uitgewys in die beskrywingspunt van Sinode Suidland wat behandel is op die algemene 

sinode van 1980. Die eenheid wat daar tussen die kerke in een kerkverband bestaan het is van 

die begin af erken terwyl die ideaal wat om dit in die praktyk te laat realiseer. Hierdie ideaal het 

werklikheid geword in die eerste algemene sinode in 1965. Die Nasionale Sinode (Potchefstroom) 

van 1994 het die verbintenis duidelik uitgedruk deur te stel: Die Gereformeerde Kerke in Suidelike 

Afrika vergader in verskillende nasionale sinodes maar is een kerklike gemeenskap (GKSA, 

1994:700). Hierdie kerklike gemeenskap vergader saam in die algemene sinode (ASGK). 

Die kerkverband wat daar in Algemene Sinodale verband bestaan het, is mettertyd al hoe meer 

deur die algemene sinode in sy besluite bevestig. Teen 1984 was die posisie van die algemene 

sinode sowel as die nasionale sinodes noukeurig in die kerkorde vasgelê en was die eenheid wat 

in die AS-GKSA bestaan het in beginsel duidelik uitgedruk.  

HOOFSTUK 3:  EENHEID IN OPLEIDING: DIE SAMESMELTING VAN 

DIE TEOLOGIESE SKOLE 

3.1 Inleiding 

Teen 198461 was die nasionale sinodes, sowel as die algemene sinode as deel van die Algemene 

Sinodale verband van Gereformeerde Kerke in Suidelike Afrika (AS-GKSA), reeds gevestig. Die 

meerderheid van die aanvanklike struikelblokke en probleme62 wat met die ontstaan van die 

nasionale sinodes en die vestiging van die eenheid in praktyk gepaardgegaan het was teen 

hierdie tyd reeds uit die weg geruim. Met verloop van tyd het dit egter ook al hoe duideliker begin 

blyk dat die eenheid in kerkverband tussen die onderskeie nasionale sinodes (Sinode 

Middellande, Sinode Soutpansberg, Sinode Suidland en die Nasionale Sinode (Potchefstroom)) 

onderlangs nie volgens sommige van die nasionale sinodes voldoende in die praktyk na vore 

gekom het nie. Daar was ook ontevredenheid met die wyse waarop die teologiese opleiding aan 

die HTS plaasgevind het, aangesien die nasionale sinodes van die jonger kerke geen inspraak in 

die opleiding gehad het nie. As gevolg van die tekortkominge in die praktiese uitlewing van die 

eenheid wat daar bestaan het, het daar mettertyd ’n strewe ontstaan na groter praktiese en 

sigbare eenheid. Hierdie strewe het later ingesluit dat daar gesoek is daarna dat die indeling in 

meerdere vergaderings in die bestaande kerkverband sou geskied volgens geografie eerder as 

taal en etnisiteit. Hierdie ontwikkeling sal in die volgende hoofstuk in detail bespreek word. 

In die vorige hoofstuk is daar aangetoon dat Sinode Suidland die algemene sinode versoek het 

om die naam van die algemene sinode te verander. Verder moes die onderskeie nasionale 

sinodes ook hulle name verander sodat dit in ooreenstemming sou wees daarmee dat meerdere 

vergaderings nie afsonderlike kerkverbande is nie. Dit sou verder beklemtoon dat die naam “die 

Gereformeerde Kerk in Suidelike Afrika” verwys na een kerkverband, wat die Gereformeerde 

Kerke onder die verskillende volke insluit, terwyl wel onderskeie nasionale sinodes bestaan binne 

een kerkverband onder een algemene sinode. Dit was van die eerste amptelike sprake daarvan 

dat die eenheid wat daar was in die Algemene Sinodale verband van Gereformeerde Kerke in  

Suidelike Afrika nie noodwendig duidelik sigbaar was, binne en buite die kerkverband nie.  

In hierdie hoofstuk word daar verder in fyner besonderhede gefokus op die verloop van besluite 

wat die grond voorberei het vir die uiteindelike samesmelting van die nasionale sinodes en die 

 

61   Aangesien die vorige hoofstuk gefokus het op die vestiging van die AS-GKSA tot 1984 gaan hierdie 
hoofstuk kronologies verder. 

62   Die indeling van die nasionale sinodes, die samekoms in die algemene sinode (ASGK) en die 
aanvanklike teologiese opleiding. 

hersamestelling van die algemene sinode in ’n hersaamgestelde algemene sinode in 2009. 

Hierdie “Eerste Algemene Sinode van die Gereformeerde Kerke in Suid-Afrika” was ’n 

hersamestelling van die “Algemene Sinode van Gereformeerde Kerke in Suidelike Afrika” 

(ASGK). Hierdie samesmelting van die nasionale sinodes het gepaardgegaan met ’n herindeling 

van die onderskeie klassisse, en part. sinodes63, terwyl die rol wat die nasionale sinodes gespeel 

het, in praktyk heeltemal verval het. Hierdie nuwe indeling was gegrond op geografiese nabyheid 

en gevolglik het etnisiteit64 nie ’n rol gespeel in hierdie nuwe indeling nie.  

In hierdie hoofstuk word daar veral gefokus op die aanvanklike strewe na duideliker sigbare 

eenheid. Om eenheid in ’n multikulturele kerkverband te bewerkstellig is dit nodig dat daar 

besluite geneem word wat dien tot die bevordering van die beginsel van eenheid. In die 

geskiedenis van die GKSA was die onderskeie besluite oor gemengde huwelike egter van die 

vernaamste besluite wat die eenheid tussen verskillende volke belemmer het. Hierdie besluite 

van 1920 en 1955 is in die vorige hoofstuk breedvoerig beskryf. In hierdie hoofstuk sal die 

herbesinning oor die saak bespreek word. Die besluite van 1920 en 1955 het die skeiding tussen 

volke beskou as ’n skeppingsorde wat deur God ingestel en onderhou is. Dit sou hiervolgens 

onmoontlik wees vir hierdie volke om op enige wyse in die kerk te kon saamleef. Daarom was die 

herbesinning oor die saak van kardinale belang in die strewe tot groter sigbare eenheid. 

In die vorige hoofstuk is daar ook verwys na die invloed en impak van invloedryke persone op die 

ontwikkeling en besluite van ’n kerkverband. Hierdie invloed is egter nie net beperk tot persone 

nie, aangesien daar ook sfere kan wees binne ’n kerkverband wat ook invloed uitoefen. In die 

hoofstuk word die geskiedenis van die Teologiese Skole as ’n invloedryke sfeer in die ontwikkeling 

van die kerkverband beskou en bespreek. 

3.2 Die ontstaan van die strewe na herindeling 

3.2.1 Die strewe na duidelike sigbare eenheid 

Die aanvanklike ontwikkeling van die strewe na sigbare eenheid, was ’n langsame proses en het 

in die besluite van die onderskeie nasionale sinodes na vore gekom. Die beskrywingspunt van 

die Sinode Suidland op die algemene sinode van 1980 maak dit duidelik dat die eenheid wat in 

beginsel in die kerk bestaan het nie genoegsaam sigbaar was nie. Die eenheid wat daar in 

beginsel in die kerkverband moes bestaan is verwoord in die besluite van 1961. Hierdie eenheid 

 

63   Na die herindeling het die part. sinodes as streeksinodes bekendgestaan. 
64   Sedertdien het dit duidelik geblyk dat daar, in die lig van die groot stryd om taal op meerdere 

vergaderings, wel meer rekening gehou moes word met etnisiteit. Hierdie konflik ondermyn die 
eenheid van die kerk. 

was in beginsel erken deur die Sinode van 1961 en moes nog in die praktyk gestalte vind. Die 

eerste stappe tot die toepassing van die beginsels in die praktyk was die ontstaan van die 

nasionale sinodes in 196265 sowel as die ontstaan van die algemene sinode (ASGK)66. Hierdie 

was egter van die heel eerste en mees basiese uitdrukkings van hierdie eenheid van die kerk in 

die praktyk van die nuwe struktuur van die nasionale sinodes. Daar was daarom steeds groot 

leemtes in hierdie eenheid. Die behoefte tot groter en duideliker eenheid het daarom ook met tyd 

gegroei.  

Soos reeds in die vorige hoofstuk bespreek het daar teen 1980 dus reeds vrae begin ontstaan 

oor die manier waarop die kerkverband georganiseer en ingedeel was. Want alhoewel daar ’n 

mate van eenheid in die algemene sinodale verband (AS-GKSA) was en die belang van eenheid 

besef is, het hierdie eenheid egter nie altyd duidelik na vore gekom nie. Hierdie tekort aan 

duidelike, sigbare eenheid word veral gesien in die versoek van die Gereformeerde Kerk onder 

die Kleurlinge aan die ASGK in 1980. Hierdie versoek het behels dat die eenheid wat in die 

algemene sinodale verband (AS-GKSA) bestaan het, ook in die benaming van die onderskeie 

nasionale sinodes na vore moes kom. Daarom het die Sinode van die Gereformeerde Kerk onder 

die Kleurlinge besluit dat hulle voortaan sou bekendstaan as “Die Gereformeerde Kerk in 

Suidelike Afrika: Sinode Suidland”. Die besluit van Sinode Suidland (wat tot op hierdie stadium 

die Sinode van die Gereformeerde Kerk onder die Kleurlinge was) is deur die algemene sinode 

goedgekeur, terwyl die algemene sinode aan Sinode Suidland versoek het om die bestaande 

naam “die Gereformeerde Kerk in Suid-Afrika” handhaaf (ASGK, 1980:91). Die gevolg is dat dié 

Sinode voortaan sou bekendstaan as: “Die Gereformeerde Kerk in Suid-Afrika: Sinode Suidland”. 

Hierdie naamsverandering het beteken dat die eenheid wat in die algemene sinodale verband 

(AS-GKSA) bestaan het, duideliker uitgedruk is. Hierdie verandering het tot gevolg gehad dat die 

nasionale sinodes ’n eenvormige benaming gekry het waardeur duidelik aangetoon is dat dit een 

kerkverband met een algemene sinode is. Die algemene sinode (ASGK) is gevolglik die 

gesamentlike vergadering van die onderskeie nasionale sinodes. Dit sou help om verwarring 

binne en buite die kerkverband te voorkom. 

Die volgende saak wat die soeke na groter sigbare eenheid op die spits gedryf het wat die saak 

van teologiese opleiding. Teologiese opleiding is van kardinale belang vir enige kerkverband. 

Daarom kan teologiese opleiding binne ’n kerkverband dan ook beskryf word as die hartklop van 

die kerkverband. Gevolglik was die saak van teologiese opleiding ook in die tydperk van die etnies 

 

65   Na aanleiding van die Sinode van 1961 (later die Nasionale Sinode (Potchefstroom)) is die ander 
nasionale sinodes (Sinode Middellande, Sinode Soutpansberg en Sinode Suidland) op ’n vergadering 
in 1962 geïnstitueer en die onderskeie nasionale sinodes het in 1963 vir die eerste keer vergader. 

66   Die Afkorting ASGK word self deur die Algemene Sinode van Gereformeerde Kerke in Suidelike Afrika 
as afkorting vir dié sinode gebruik. 

georganiseerde nasionale sinodes (1962-2009) ’n saak van groot belang. Gedurende hierdie 

tydperk was daar deurlopend ondersoek ingestel na die beste manier waarop die predikante vir 

dié kerkverband opgelei kon word. Binne die algemene sinodale verband van Gereformeerde 

Kerke in Suidelike Afrika (AS-GKSA) het teologiese opleiding op so ’n wyse ontwikkel dat daar 

twee teologiese skole was. Hierdie teologiese skole was die Teologiese Skool Potchefstroom 

(TSP)67 en die Hammanskraalse Teologiese Skool (HTS)68. Die opleiding van predikante uit die 

blanke kerke het aan die TSP plaasgevind terwyl die opleiding van predikante vanuit die nie-

blanke kerke het aan die HTS plaasgevind het. Gedurende die tydperk tussen 197969 en 1994 

het daar ingrypende veranderinge in die teologiese opleiding binne die AS-GKSA plaasgevind. In 

1994 smelt die TSP en HTS saam sodat alle teologiese opleiding binne die AS-GKSA sedertdien 

op Potchefstroom plaasvind. Hierdie samesmelting was een van die eerste stappe in die 

ontwikkeling tot een algemene sinode waar die indeling van meerdere vergaderings gedoen word 

volgens geografie eerder as etnisiteit. Juis daarom word die teologiese opleiding binne die AS-

GKSA in hierdie hoofstuk as ’n sfeer van invloed bespreek. 

3.2.2 Teologiese opleiding in die tyd van die Nasionale Sinodes (1962-

2009) 

Teologiese opleiding was reeds sedert die stigting van die GSKA ’n saak van groot belang. 

Hierdie groot belang van die GKSA by hierdie saak word beklemtoon deurdat die kerkverband 

reeds vroeg na haar stigting besef dat dit van kardinale belang is dat die kerk sy eie teologiese 

opleiding moet behartig. Gevolglik het die Teologiese Skool op Burgersdorp in 1869 (tien jaar na 

die stigting van die GKSA in 1859) tot stand gekom. Dié Teologiese Skool het in 1905 geskuif na 

Potchefstroom waar dit vandag steeds is. As gevolg van die Teologiese Skool se ligging in 

Potchefstroom staan dit bekend as die “Teologiese Skool Potchefstroom” of die TSP.  

Sedert die stigting van die GKSA in 1859 het die kerkverband soos reeds genoem in Hoofstuk 1, 

gegroei van ’n kerkverband wat feitlik net uit blankes bestaan het tot ’n kerkverband wat lidmate 

ongeag hulle volk of taal ingesluit het. Gevolglik het die behoefte aan opleiding vir nie-blanke 

teologiese studente (veral in die jare rondom die 1940s) ook gegroei. Na die wetlike instelling van 

Apartheid in 1948 was gesamentlike teologiese opleiding van blanke en nie-blanke teologiese 

studente onmoontlik, en waarskynlik ondenkbaar. Die begin van die opleiding is onseker maar dit 

 

67   Die TSP is aanvanklik in 1869 in Burgersdorp gestig maar is in 1905 na Potchefstroom verskuif. 
68   Die HTS het circa 1943 ontstaan uit die werk wat deur prof. Hugo du Plessis in Dube (later Soweto) 

gedoen het en wat later formeel deur die Nasionale Sinode (Potchefstroom) as teologiese skool 
gevestig is en na Hammanskraal verskuif is. 

69   Hier word die datums genoem wanneer die Nasionale Sinode (Potchefstroom) vergader het aangesien 
die Nasionale Sinode (Potchefstroom) alle besluite rakende teologiese opleiding aan die HTS en TSP 
geneem het. Hierdie kwessie word later in meer besonderhede bespreek. 

is seker dat ds. (later prof.) Hugo du Plessis reeds (soos reeds genoem in hoofstuk 2) in 1943 

besig was met die teologiese opleiding van nie-blanke teologiese studente (Botha, 1994:3). 

Sedert 1956 het hierdie teologiese opleiding in Dube (Soweto) plaasgevind (Kruger, 1994:42). In 

1956 word du Plessis beroep deur die sending-deputate om homself voltyds toe te wy aan hierdie 

taak (Botha, 1994:4). In 1961 word hierdie opleiding na Hammanskraal verskuif (Botha, 1994:5). 

Die teologiese skool was daar gevestig totdat dit in 1994 met die TSP saamgesmelt het. Gevolglik 

het die teologiese skool bekendgestaan as die Hammanskraalse Teologiese Skool (HTS). 

❖ Alhoewel die TSP voor die era van die etnies-georganiseerde nasionale sinodes ontstaan 

het en die HTS se beginjare in Dube ook die etnies georganiseerde nasionale sinodes 

voorafgegaan het, het die studie van die Sinodes van 1958 en 1961 aangaande 

rasseverhoudinge die beginsels vir afsonderlike teologiese skole beklemtoon. Hierdie 

beginsels is ten nouste verbind aan die beginsels wat aanleiding gegee het tot die 

ontstaan van die nasionale sinodes. 

Die Sinode van 1961 (GKSA, 1961:177-178) besluit aangaande gelyke opleiding vir alle 

predikante (blank sowel as nie-blank) dat die opleiding aan dieselfde vereistes moet voldoen. Dié 

sinode besluit:  

“Met volle aanvaarding van die beginsel dat elke kerk (ook onder die Bantoevolke) die reg 

het op ’n eie teologiese skool besluit die Sinode: 

“(a) dat aanvanklik gewerk word vir die daarstelling van een volwaardige selfstandige 

teologiese skool vir voltydse opleiding van predikante en teoloë uit die gereformeerde 

kerke onder die nie-blankes; 

“(b) dat die verwesenliking van die ideaal van meerdere teologiese skole vir die 

onderskeie etniese eenhede grootliks sal afhang van die ontwikkeling van die sending 

en die selfstandigwording van die Gereformeerde Kerke onder die verskillende nie-

blanke bevolkingsgroepe waarvoor die sendende kerke die medeverantwoordelikheid 

sal dra waar nodig; 

“(c) dat teologiese opleiding met een jaar verleng word sodat o.a. ’n kursus in die 

grondtale van die Bybel voorbereidend geneem kan word – die toepassing hiervan 

word na die Senaat van die Teologiese Skool vir nie-blankes verwys; 

“(d) die toelatingsvereistes tot teologiese studie vanaf die begin van 1962 na Senior 

Sertifikaat verhoog word, behoudens die uitsonderings wat die Kuratorium mag nodig 

ag; 

“(e) dat deeltydse opleiding per korrespondensie afgekeur word.” 

❖ Dieselfde sinode het ook die beginsels vasgestel wat aanleiding gegee het tot die etnies 

georganiseerde nasionale sinodes. By die instelling van hierdie nasionale sinodes is die 

ideaal van ’n nasionale sinode vir elke etniese groep in die vooruitsig gestel. Die sinode 

het hiermee saam ook in beginsel die ideaal van ’n eie teologiese skool vir elke etniese 

groep in die vooruitsig gestel. Dit was omdat die onderliggende beginsels van eenheid 

sonder eendersheid en verskeidenheid sonder geskeidenheid in die organisering van 

beide die nasionale sinodes sowel teologiese opleiding gehandhaaf is. 

3.2.3 Herbesinning oor gemengde huwelike sedert 1958 

3.2.3.1 Agtergrond aangaande die besluite van die Sinodes (Potchefstroom) 

van 1920 en 1950 se besluite oor gemengde huwelike  

Soos voorheen bespreek het die GKSA in 1920 en 1955 duidelike besluite aangaande gemengde 

huwelike geneem. Gemengde huwelike wat strek oor rassegrense heen is ’n saak wat ten nouste 

verbind is aan die beskouing oor rasseverhoudinge binne die samelewing en die kerk. Daarom is 

die besluite wat ’n kerkverband aangaande gemengde huwelike geneem het deurslaggewend vir 

enige vorm van kontak tussen verskillende rasse. Die besluite wat die GKSA geneem het, het 

duidelike perke geplaas op hoe verskillende volke met mekaar mag omgaan.  

Die Sinodes van die GKSA se besluite oor gemengde huwelike is lank voor die instelling van die 

nasionale sinodes (1962) geneem. Die beginsels agter hierdie besluite is egter uitgedaag deur 

die studie oor rasseverhoudinge van 1958 en 1961. Hierdie studie het duidelike beginsels vir die 

verhouding tussen verskillende volke neergelê. Hierdie beginsels het egter nie gestrook met 

sekere besluite van die vorige Sinodes, veral 1920 en 1955 nie. Daarom is dit vanselfsprekend 

dat daar met tyd ook hersiening en verandering in hierdie besluite moes kom. Die besluite van 

1920 en 1955 is verskeie kere deur die sinodes bespreek. Aangesien die sinodes dit nie 

kronologies hanteer het nie gaan die besluite weergegee word soos wat die sinodes die saak 

bespreek het en daaroor besluit het. 

Soos reeds genoem het die Sinode van 1920 besluit dat daar ’n duidelike skeidslyn tussen volke 

bestaan. Hierdie skeiding word verder beskryf as ’n maatskaplike orde wat deur God ingestel is 

(GKSA, 1920:84). Die Sinode van 1955 bevestig die besluit van die sinode van 1920 (GKSA, 

1955:144-145)70. Hierdie besluite sluit in dat wanneer blankes kinders saam by nie-blankes het, 

die blankes hulle lidmaatskap in blanke gemeentes verloor, tensy hulle hulle verbondenheid met 

hulle nie-blanke kinders opgee. 

 

70   Hierdie besluite word in die vorige hoofstuk meer volledig bespreek. 

3.2.3.2 Hantering van beswaarskrifte op die Nasionale Sinode 

(Potchefstroom) van 1964 

Op die Nasionale Sinode (Potchefstoom) van 1964 word ’n beswaarskrif gerig teen die besluit 

van die Sinode van 1955 insake “Egtelike en Buite-egtelike verhouding tussen blanke en nie-

blanke” behandel (GKSA, 1964:455). In hierdie beswaarskrif word daar gestel dat daar reeds in 

1958 ’n beswaarskrif aan die Sinode gerig was. Hierdie beswaarskrif is egter nooit deur die sinode 

bespreek nie aangesien twee van die sewe ondertekenaars aan die beswaarskrif onttrek het 

(GKSA, 1964:455). Gevolglik het die sinode geen besluit oor die beswaar geneem nie en geen 

uitspraak daaroor gelewer nie. Die beswaarskrif van 1964 voer aan dat die besluit van 1955 in 

stryd is met die Skrif en die belydenis en dat dit in praktyk lidmate van die kerk van Christus uitsluit 

van die bediening van die Woord en Sakramente (GKSA, 1964:455). Verder is dit in sekere 

gevalle onbarmhartig en toon dit ’n tekort aan broederliefde (GKSA, 1964:455). As motivering 

voer die beswaarskrif die volgende drie punte aan: 

“a. Die sosiale skeidslyn, wat bestaan t.o.v. ‘blank’ en “diegene wat volgens voorkoms 

klaarblyklik nie-blankes is of vir nie-blankes deurgaan”, word deurgetrek deur die gemeente 

van Jesus Christus. 

“b. Lidmate wat die sosiale skeidslyn nie in ag geneem het nie, word ipso facto uitgesluit 

van die Woord- en Sakramentbediening, sonder dat hulle, as uiting van broederlike liefde, 

onder die kerklike tug gestel is. 

“c. In geval waar ’n ouerpaar, wat as blank geregistreer is, ’n kind van die Here ontvang, 

wat volgens voorkoms klaarblyklik nie-blank is, moet die Sakrament van die Heilige Doop 

onthou word, wat ’n uiting is van onbarmhartigheid en ’n ontstellende tekort aan broederlike 

liefde” (GKSA, 1964:455). 

Op grond van die bostaande motivering word die sinode versoek om die besluit van 1955 te 

herroep. Die sinode (Potchefstroom) van 1964 verwys die beswaarskrif na die kommissie van 

preadvies insake Rasseverhoudinge. Die kommissie rapporteer dat die sinode (Potchefstroom) 

van 1961 reeds deputate aangewys het om die besluit van 192071 aangaande gemengde 

huwelike te bestudeer. Hierdie studie is egter teen 1964 nog nie afgehandel nie en daarom het 

die sinode (Potchefstroom) van 1964 opnuut deputate afgevaardig met ’n soortgelyke opdrag. 

Die Nasionale Sinode (Potchefstroom) kon daarom geen uitspraak oor die beswaarskrif lewer nie, 

aangesien die besluit waarteen beswaar gemaak was nog beoordeel moes word (GKSA, 

1964:456). 

 

71   Die besluit van 1955 is begrond op die besluit van 1920. 

Die bogenoemde deputate, wat in 1961 aangewys is, rapporteer op die Nasionale Sinode 

(Potchefstroom) van 196472 insake die huwelik van ’n blanke met ’n kleurling en stel dat hulle 

mandaat kom uit die Handelinge van die sinode van 1961 en dat hulle taak is “om die uitspraak 

van 1920 i.s. die status van ’n blanke wat met ’n kleurling trou, skriftuurlik te fundeer en ’n 

algemene beginseluitspraak te gee oor die kerkregtelike posisie van die nageslag van Christene 

wat uit bloedvermenging tussen blankes en kleurlinge gebore is” (GKSA, 1964:456). 

Die deputate haal ter wille van verwysing die besluite van die sinode van 1920 aan: 

“Die sinode beskou die huwelik van ’n blanke lid met ’n gekleurde  

1) as ’n ernstige vergryp teen die maatskaplike orde wat, onder die voorsienige bestel van 

God, ’n skerpe skeidslyn tussen blankes en gekleurdes getrek het en 

2) as ’n ernstige vergryp teen ons sinodale besluit wat kleurlinggemeentes geïnstitueer en 

bepaal het dat die dienaars van kleurlinggemeentes geen diens sal doen in enige ander 

gemeente as die van die kleurlinge nie. 

Die sinode is daarom van oordeel, dat sodanige blanke die konsekwensies van sy 

huweliksdaad moet aanvaar en sig by die kleurlinggemeente moet voeg. Sy (haar) 

lidmaatskap by die blanke gemeente hou ipso facto op om te bestaan. Wat ons landswette 

aangaan dié kan in hierdie saak nie as maatstaf geld nie, omdat een landswet verbied en 

strafbaar ag wat die ander toelaat. (Acta 1920, bylae J, bl. 84)” (GKSA, 1964:457). 

Die deputate beskryf hulle taak as tweeledig: In die eerste plek moes hulle die besluit van die 

sinode van 1920 Skriftuurlik fundeer en in die tweede plek moes hulle ’n algemene 

beginseluitspraak lewer oor die kerkregtelike posisie van gelowiges wat uit gemengde huwelike 

tussen blankes en kleurlinge gebore word (GKSA, 1964:457). Die deputate stel dat die sinode 

van 1920 as gronde vir sy besluit aangevoer het dat ’n gemengde huwelik ’n vergryp teen die 

maatskaplike orde is en dat dit verder ook teen die sinodale besluite is. Die sinode van 1920 het 

egter nie verder ingegaan op die vraag oor of so ’n huwelik in stryd is met die Skrif al dan nie 

(GKSA, 1964:457). Hierdie vraag (of die Skrif dit verbied of nie) is volgens die deputate egter van 

deurslaggewende belang, aangesien die kerk altyd moet teruggryp na die Skrif. Verder moet daar 

in die lig van die Skrif bepaal word watter houding die kerk jeens enige vraagstuk behoort te 

handhaaf (GKSA, 1964:457). Die deputate verwys ook na die rapport oor rasseverhoudinge van 

1961 en beklemtoon dat die Ou Testament nie vermenging tussen individue van verskillende 

volke en rasse as sondig beskryf nie. Netso maak die Nuwe Testament geen uitspraak oor 

sogenaamde gemengde huwelike nie. Gevolglik kan so ’n huwelik volgens die deputate nie as 

 

72   Hierdie is dieselfde Nasionale Sinode (Potchefstroom) van 1964 wat gestel het dat hulle nie oor die 
beswaarskrif se saak ’n uitspraak kon lewer nie, omdat die saak wat hier behandel word nog nie 
afgehandel was nie. 

sodanig as sondig bestempel word nie. Die deputate kom daarom tot die gevolgtrekking dat so ’n 

huwelik niemand se gewete hoef te beswaar nie (GKSA, 1964:457). Die deputate was daarom 

van oordeel dat daar geen Skriftuurlike fundering bestaan vir die besluit van die sinode van 1920 

wat teen die sogenaamde gemengde huwelike geneem is nie (GKSA, 1964:458). 

Die deputate argumenteer voorts dat daar verder ook ’n verkeerde kerkregtelike beskouing in die 

besluit van 1920 na vore kom. Die rede hiervoor is spesifiek dat die sinode besluit dat ’n blanke 

lidmaat wat in so ’n huwelik tree, “ipso facto” oftewel deur die feit self sy lidmaatskap in die blanke 

gemeente verloor (GKSA, 1964:458). Hulle voer aan dat daar slegs drie maniere bestaan 

waardeur ’n lidmaat kan ophou om ’n lidmaat van ’n plaaslike kerk te wees, naamlik: wanneer 

hy/sy na ’n ander gemeente vertrek; as hy/sy gemeenskap met die kerk beëindig; of wanneer die 

lidmaat as uiteinde van die tug, afgesny word van die gemeenskap van gelowiges en die 

gemeente (GKSA, 1964:458).  

Alhoewel daar geen Skriftuurlike begronding vir die besluit van 1920 gevind kon word nie, poog 

die deputate wat rapporteer aan die Nasionale Sinode (Potchefstroom) van 1964 steeds om hulle 

taak uit te voer. Daarom poog hulle om ’n algemene beginsel vas te stel vir die kerkregtelike 

posisie van kinders wat gebore word uit bloedvermenging tussen blankes en kleurlinge Oor 

hierdie kerkregtelike posisie stel die deputate dat hierdie kinders hulle moet voeg by die 

kleurlingkerke, sover hulle deurgaan as kleurlinge (GKSA, 1964:458). 

Na aanleiding van die deputate se rapport besluit die sinode (Potchefstroom) egter dat die 

Skriftuurlike fundering nog nie deeglik genoeg uiteengesit is nie. Verder besluit die sinode dat dié 

Skriftuurlike fundering duidelik moet laat blyk of dit moontlik is om ’n beginseluitspraak te gee oor 

die kerkregtelike posisie van kinders wat uit so ’n huwelik gebore is. Daarom word daar weer 

studie-deputate aangewys om die saak te ondersoek en op die volgende sinode te rapporteer 

(GKSA, 1964:458). 

3.2.3.3 Hantering van beswaarskrifte op die Nasionale Sinode 

(Potchefstroom) van 1967 

Op die Nasionale Sinode (Potchefstroom) van 1967 word daar weer gerapporteer oor die saak 

van ’n huwelik tussen ’n blanke en ’n gekleurde. Die Sinode besluit dat die rapport geen meer 

bykomende Skrifgegewens aantoon as wat reeds op die vorige Sinode gestel is nie. Die sinode 

bepaal verder dat dit onmoontlik sou wees vir hulle om ’n skriftuurlike fundering te gee vir die 

besluit wat in 1920 geneem is. Verder besluit hulle: “Dit onmoontlik is om van (sic) die skriftuurlike 

fundering van 'n besluit, wat in 1920 geneem is, te gee. Die besluit van 1920 kan nou slegs aan 

die Skrifbelydenis (sic) en kerkorde getoets word” (GKSA, 1967:193). Die Sinode besluit gevolglik 

om die saak na deputate vir pre-advies te verwys, sodat dit op die volgende sinode behandel sal 

word (GKSA, 1967:193). 

Die deputate vir pre-advies rapporteer op die Nasionale Sinode (Potchefstroom) van 1970. Die 

deputate rapporteer oor die beswaarskrif teen die besluit van die sinode van 1955 aangaande 

egtelike en buite-egtelike verhoudings tussen blankes en gekleurdes. Die beswaarskrif stel 

(GKSA, 1970:191): 

“... ons is van mening dat hierdie besluit in stryd is met Skrif en Belydenis en ’n unikum in 

die kerkgeskiedenis, waar lidmaatskap van die kerk ipso facto kan verval. 

Ons maak beswaar omdat hierdie besluit: 

a. in stryd is met Skrif en Belydenis; 

b. in sy praktiese uitwerking lidmate van die kerk van Christus uitsluit van die Woord en 

Sakramentsbediening; 

c. in bepaalde gevalle onbarmhartig is en ’n tekort aan broederlike liefde vertoon”. 

Die deputate verwys in hulle behandeling van die saak na beide die beswaarskrifte van 1958 en 

1964 (GKSA, 1970:191). Uit hierdie beswaarskrifte blyk dit volgens die deputate dat die 

motivering vir die aanklag dat die besluit van 1955 teen die Skrif en belydenis is: “dat die sosiale 

skeidslyn tussen blank en nie-blank as onoorbrugbaar deurgetrek word tot die gemeente van 

Jesus Christus, na sy institutêre vorm” (GKSA, 1970:191-192). Verder word die talewonder van 

Handelinge 2 gebruik om te beweer dat: “God dit uitdruklik gewil het dat verteenwoordigers van 

al die volke gesamentlik die verkondiging van die evangelie sou aanhoor” (GKSA, 1970:191).  

Die deputate is daarom van mening dat dit uit die motivering duidelik blyk dat hierdie punt van die 

beswaarskrif beswaar maak teen die aparte instituering van kerke (GKSA, 1970:192). Verder 

handel die besluit van 1955 nie oor aparte instituering nie en daarom hoort beswaar teen aparte 

instituering nie tuis in die beswaarskrif teen die besluit van 1955 nie. Die besluite van die sinode 

oor aparte instituering is immers op goed begrond (GKSA, 1970:192). Die saak waaroor hierdie 

punt van die beswaarskrif handel is dus reeds deur die sinode uitgemaak op grond van die Skrif 

(GKSA, 1970:192).  

Die deputate stel dat die beswaarskrif se eksegetiese gronde verskil van die uitspraak van die 

sinode van 1967 wat stel dat die verskeidenheid van nasies (rasse) by die stigting van die kerk 

op Pinkster veronderstel en gehandhaaf word in die feit dat elkeen die evangelie in hulle eie taal 

hoor (GKSA, 1970:192). As die talewonder daarom die gronde gegee het vir permanente 

gesamentlike aanbidding sou dit steeds moes voorkom. Die teendeel is egter waar in die stelling 

“met die oog op vrugbare bediening van Gods Woord is afsonderlike instituering nodig en alleen 

bevorderlik vir die openbaring van die koninkryk van God” (GKSA, 1970:192). 

Die deputate stel verder dat die beswaarskrif die gebeure by die toring van Babel beskryf as ’n 

konkrete straf op ’n konkrete sonde en dat daar geen sprake van ’n skeppingsorde is nie. Volkere-

verskeidenheid is dus bloot die gevolg van die sonde, wat dan ook in Christus versoen is en 

daarom mag daar in die kerk geen meer skeiding tussen verskillende volke wees nie (GKSA, 

1970:192). Teenoor hierdie standpunt stel die deputate dat die straf by die toring van Babel nie 

die verdeling van die mensdom in verskillende volke was nie, maar wel die verwarring van hulle 

taal sodat hulle God se opdrag om te vermeerder en die aarde te vul sou uitvoer. Die mensdom 

is nie eers by die toring in verskillende volke (nasies) verdeel nie. Dit was juis hierdie verdeling 

wat reeds bestaan het wat hulle probeer ophef het deur die bou van die toring (GKSA, 1970:192). 

Die deputate stel verder dat die bostaande standpunt in die beswaarskrif bewyse lewer teen ’n 

saak wat nie in die besluit van 1955 ter sprake was nie en wat verder reeds uitgemaak is op grond 

van die Skrif (GKSA, 1970:192). Daarom slaag die punt van die beswaarskrif nie. 

Die tweede punt van beswaar stel dat “hierdie besluit in sy praktiese uitwerking lidmate van die 

kerk van Christus uitsluit van die Woord- en Sakramentbediening”. Die rede hiervoor is dat lidmate 

wat nie die sosiale skeidslyn tussen volke in ag geneem het nie sondermeer van die bediening 

van die Woord en Sakramente afgehou word, sonder dat hulle as betoning van broederlike liefde 

onder die kerklike tug gestel is (GKSA, 1970:193). Die deputate stel dat hierdie die kern van die 

beswaarskrif van 1964 uitmaak en die wese van die besluit van 1955 raakvat, soos wat dit 

saamgevat is in die beswaarskrif dat: “hierdie besluit is in stryd met Skrif, Belydenis en ’n unikum 

in die kerkgeskiedenis waar lidmaatskap van die kerk ipso facto kan verval (GKSA, 1970:193). 

Die besluit gaan in wese oor die verhouding tussen blank en gekleurd, en verder oor die vraag of 

die verhouding egtelik of buite-egtelik is (GKSA, 1970:193). Oor egtelike verhoudings besluit die 

Sinode van 1955 dat aangesien dit binne die Unie onwettig is, is daar geen bespreking nodig nie, 

en wanneer dit buite die Unie gebeur, hou die lidmaatskap aan die blanke gemeente ipso facto 

op om te bestaan (GKSA, 1970:193). Die besluit veronderstel dat so ’n verhouding nooit op enige 

plek mag plaasvind nie en dat dit per se sonde is. Hieroor stel die deputate dat daar geen 

Skrifgronde vir die veronderstelling bestaan nie veral aangesien die sinode van 1967 besluit het 

dat daar “... op grond van Gods Woord moet onderskei word tussen uitwissing van grense as 

beginsel en ’n vermenging waardeur nuwe vorme ontstaan” (GKSA, 1970:193).  Oor buite-

egtelike verhoudinge bepaal die Sinode van 1955: “... kan die betrokke blanke wat werklik berou 

betoon breek met die vorige lewe en alle verbintenisse afbreek, weer opgeneem en herstel van 

regte in die blanke gemeente kry...” (GKSA, 1970:193). Hieroor stel die deputate dat alhoewel dit 

wil voorkom asof daar deur hierdie optrede die tug toegepas word (wat Skriftuurlik en kerkregtelik 

die regte pad is) met uiteindelike afsnyding vir buite-egtelike verhoudinge (ongeag van die ras 

van die betrokke partye), handel hierdie besluit van die sinode van 1955 nie volgens die 

Skriftuurlike beginsels waarop die tug begrond is nie en is dit verder ook in stryd met die 

tugartikels van die Kerkorde (GKSA, 1970:193-194). 

Die idee dat lidmaatskap ipso facto kan verval kom vanuit ’n verkeerde kerkregtelike beskouing, 

aangesien lidmaatskap van ’n plaaslike kerk slegs ophou wanneer: ’n persoon gemeenskap met 

die plaaslike kerk opsê; hulle vertrek na ’n ander gemeente; of wanneer hulle as uiteinde van die 

tug afgesny word van die gemeente (GKSA, 1970:194). Om hierdie rede slaag die punt van die 

beswaarskrif. 

Die laaste beswaar wat bespreek word lui: “In geval waar ’n ouerpaar, wat blank geregistreer is, 

’n kind van die Here ontvang, wat volgens voorkoms klaarblyklik nie blank is, moet die Sakrament 

van die Heilige Doop onthou word, wat ’n uiting is van onbarmhartigheid en ’n ontstellende tekort 

aan broederlike liefde” (GKSA, 1970:194). Hieroor stel die deputate dat die sinode ’n voorskrif 

maak oor ’n saak wat by die plaaslike kerk tuishoort, aangesien daar so ’n verskeidenheid gevalle 

kan voorkom wat nie onder een voorskrif betrek kan word nie (GKSA, 1970:194). Die gevolg is 

dat wanneer die besluit van 1955 oor hierdie saak konsekwent toegepas word kan dit in bepaalde 

gevalle aanleiding gee tot liefdeloosheid en onbarmhartigheid. Verder kan ’n artikel van ’n 

landswet, waaraan weer verander kan word, nie as maatstaf in kerklike sake geld nie (GKSA, 

1970:194). Die punt van die beswaarskrif slaag. 

Die sinode aanvaar die rapport van die deputate met dank (GKSA, 1970:195). Gevolglik word die 

besluit van 1955 herroep.  

❖ Dit is egter sprekend dat die sinode geen verdere uitspraak oor hierdie saak lewer nie. Dit 

dui moontlik daarop dat alhoewel die sinode eens was dat die besluit van 1955 nie 

skriftuurlik gefundeer kon word nie, hulle nie ’n ander uitspraak wou maak nie. Daarom is 

daar slegs besluit om die rapport te aanvaar. 

3.2.3.4 Hantering van beswaarskrifte op die Nasionale Sinode 

(Potchefstroom) van 1970 

Die Nasionale Sinode (Potchefstroom) van 1970 behandel verder ook ’n beswaarskrif oor die 

besluit van die sinode van 1920 oor huwelike tussen blankes en gekleurdes. Die beswaar handel 

veral oor drie punte. Hier word beswaar gemaak teen die besluit van die sinode dat ’n huwelik 

tussen ’n blanke en gekleurde (1) ’n vergryp teen die maatskaplike orde is wat God ingestel het, 

(2) ’n vergryp is teen die besluit van die sinode dat bedienaars van kleurlinggemeentes slegs 

kleurlinggemeentes kan bedien en (3) dat die lidmaatskap van die blanke by die blanke gemeente 

ipso facto ophou bestaan (GKSA, 1970:195)73. 

Teenoor punt 1 stel die beswaardes dat so ’n huwelik nie noodwendig ’n ernstige vergryp teen 

die maatskaplike orde hoef te wees nie (GKSA, 1970:195). Die huwelik sal slegs sondig wees as 

die doel daarvan is om opsetlik te probeer om die verskeidenheid wat deur die Here geskep is 

daardeur te probeer uitwis of wanneer die geloof en die koninkryk van God deur die huwelik 

bedreig word (GKSA, 1970:195).  Verder is daar in die Ou Testament geen aanduiding dat 

vermenging tussen individue van verskillende rasse en volke as sodanig sondig is nie (GKSA, 

1970:196). 

Aangaande punt 2 wys die beswaardes uit dat die besluit dit laat voorkom asof die blanke sinode 

die reg het om die “kleurlingsinode” voor te skryf, terwyl dit nie andersom mag gebeur nie. Verder 

kom dit neer op ’n instelling van hiërargie tussen verskillende kerke (GKSA, 1970:196)74. 

Teenoor punt 3 word gestel dat lidmaatskap nie ipso facto kan ophou bestaan nie aangesien 

lidmaatskap van ’n gemeente slegs beëindig word wanneer die lidmaat óf as uiteinde van die tug 

afgesny word, óf gemeenskap met die gemeente opsê óf van een gemeente na ’n ander 

gemeente vertrek (GKSA, 1970:196). 

Die lidmaatskap van ’n lidmaat aan ’n sekere gemeente kan slegs deur die plaaslike kerk 

beoordeel word (GKSA, 1970:196). Verder behoort die Nasionale Sinode (Potchefstroom)75 slegs 

besluite te neem waar ’n saak die hele kerk raak. Gevolglik is dit nie vir die Nasionale Sinode 

(Potchefstroom) nodig om ’n besluit soos die een van 1920 te neem nie (GKSA, 1970:196). 

Daarom het die beswaardes versoek dat die besluit van 1920 herroep word (GKSA, 1970:196). 

Die Nasionale Sinode (Potchefstroom) het die beswaar gehandhaaf en die besluit van 1920 

herroep (GKSA, 1970:196). 

 

73   Aangesien die Nasionale Sinode (Potchefstroom) op verskillende vergaderings beswaarskrifte oor 
onderskeidelik die besluite van die Sinode (Potchefstroom) van 1920 en 1955 hanteer, en die besluite 
soortgelyk maar nie eenders is nie, is daar dele van die beswaarskrifte wat oorvleuel.  

74   Hierdie stelling is in ‘n sekere sin anachronisties aangesien die Nasionale Sinodes eers in 1962 tot 
stand gekom het en die besluit reeds in 1920 gemaak is. Met tyd het dit egter die realiteit geword. Na 
die instelling van die Nasionale Sinodes in 1962 het die besluit van 1920 die Sinode onder die 
Kleurlinge voorgeskryf. Dit is egter nie hiërargies soos hier gestel nie, aangesien die Sinode van 1920 
in wese ‘n Algemene Sinode was wat al die Nasionale Sinodes wat tot stand sou kom, omvat het 
netsoos die ASGK op daardie stadium. 

75   Kyk  vorige nota. 

3.2.3.5 Die belang van die herroepping van die besluite van 1920 en 1950 

Om die belang van die herroepping van die besluite van 1920 en 1955 te verstaan is dit nodig om 

’n kort oorsig te hê. Die Sinode van die GKSA het in 1920 en 1955 deurslaggewende besluite 

aangaande huwelike tussen mense van verskillende rasse geneem (sg. gemengde huwelike). 

Hierdie besluite het onder andere ingesluit, dat sodanige huwelike ’n vergryp teen die 

maatskaplike orde is wat deur God ingestel is en dat ’n blanke lidmaat sy/haar lidmaatskap in die 

blanke gemeente verloor indien hy/sy in so ’n huwelik verbind word. Hierdie besluite het gestrook 

met die politieke atmosfeer van die tyd. Die besluit van 1955 het veral gesteun op die beleid van 

Apartheid wat deur die Nasionale Party (bewindsoorname 1948) gehandhaaf is.  

Die Sinode van 1955 het egter ook besluit dat daar ’n Skriftuurlike ondersoek na die beginsels 

van Apartheid en Volkereverhoudinge gedoen moet word. Die gevolg van hierdie studie was ’n 

rapport in 1958 wat onder andere gestel het dat die beginsels van Apartheid nie uit die Skrif 

geregverdig kan word nie. Hierdie studie het ook tot ’n groot mate teen die besluite oor gemengde 

huwelike ingegaan, en is ook in van die besware gebruik om die beswaar te ondersteun. 

Die gevolg van hierdie rigtingverandering (1955 & 1961) in die standpunt teenoor volkere 

verhoudinge was die ontstaan van die nasionale sinodes76 (1962) en die algemene sinode 

(ASGK) (1965) waar al die nasionale sinodes in een vergadering as een kerkverband kon 

vergader. Daar was egter ’n probleem aangesien die Sinode (wat die Nasionale Sinode 

(Potchefstroom) geword het) steeds besluite gehad het wat die skeiding tussen volke beskou het 

as ’n maatskaplike orde wat deur God ingestel en onderhou is. Hierdie besluite is in 1970 herroep, 

maar daar is geen nuwe besluite geneem wat sou stel dat sulke huwelike byvoorbeeld toelaatbaar 

is nie. Hieruit kan daar afgelei word dat daar deurlopend ’n besef was dat daar eenheid in die 

Kerk behoort te wees en dat die eenheid in Christus ook in huwelike tussen verskillende volke tot 

uitdrukking kon kom. Dit word wel duidelik dat daar ’n verskuiwing in die gewig was wat hierdie 

besef gedra het binne die Nasionale Sinode (Potchefstroom) van die GKSA. Verder is dit ook so 

dat alhoewel daar ’n verskuiwing in die gewig van die standpunte was, was daar steeds weerstand 

teen die gedagtes dat totale skeiding nie Skriftuurlik begrond kan word nie. Die herroepping van 

die besluite van 1920 en 1955 was egter ’n deurslaggewende stap in die ontwikkelingsgang van 

die Algemene Sinode van 2009. 

 

76   Die instelling van die nasionale sinodes kan vanuit ’n sekere oogpunt as ’n vorm van apartheid gesien 
word. Myns insiens is daar egter ’n wesenlike verskil. Die nasionale sinodes was ingedeel volgens taal 
en etnisiteit met die hoofdoel dat die verskillende kulture in die kerk erken kon word en so in die 
vergaderings ook sake wat tot ’n sekere kultuur behoort het spoedig kon afhandel. Die onderskeie 
nasionale sinodes was egter nooit geskei nie en het bo die vlak van taal en kultuur saamgekom in ’n 
algemene sinode, iets wat glad nie in die beleid van Apartheid ingepas het nie. 

3.3 “Een” Teologiese opleiding 

3.3.1 Oorsig 

Die Sinode (Potchefstroom) van 1961 het tesame met die beginsels agter die etnies 

georganiseerde nasionale sinodes ook beginsels vir teologiese opleiding binne hierdie raamwerk 

vasgestel. Deel van hierdie beginsels was die ideaal dat daar vir elke taal en etniese groep 

voorsiening gemaak sou word in teologiese opleiding. Die ideaal was dus dat elke taal en etniese 

groep hulle eie Teologiese Skool of soortgelyke teologiese opleiding sou hê. Hierdie beginsels 

het saamgehang met die instelling van die nasionale sinodes in 1962. By die instelling van die 

nasionale sinodes was die ideaal vir ’n Nasionale Sinode vir elke taal en etniese groep ook in die 

vooruitsig gestel. Teen 1962 het daar reeds twee Teologiese Skole in die GKSA bestaan naamlik: 

die TSP en die HTS. Die TSP se opleiding was gerig op die opleiding van blanke Afrikaanse 

predikante terwyl die opleiding aan die HTS gerig was op die opleiding van nie-blanke predikante. 

Daar kan in die ontwikkelingsgang van die Algemene Sinode (2009) vier kernmomente onderskei 

word, naamlik: Die studie oor rasseverhoudinge van 1958/1961; die herroepping van die besluite 

van 1920/1955 oor gemengde huwelike in 1970; die samesmelting van die Teologiese Skole 

(TSP/HTS); en die uiteindelike ondersoek na die hersamestelling van meerdere vergaderings. 

In die aanloop tot die samesmelting van die Teologiese Skole in 1994 is daar hoofsaaklik vier 

aspekte wat tematies van mekaar onderskei kan word maar kronologies so verweef is dat dit nie 

van mekaar geskei kan word nie. Hierdie aspekte is: die teologiese opleiding van studente uit 

Sinode Suidland; die strewe deur die nasionale sinodes van die jonger kerke vir groter insae in 

die teologiese opleiding aan die HTS; en die ondersoek na die voorbestaan van die HTS; en die 

uiteindelike samesmelting van die TSP en die HTS. 

3.3.2 Oploop tot die samesmelting van die TSP en die HTS 

3.3.2.1 Inskakeling van studente vanuit Sinode Suidland by die TSP 

Op die Nasionale Sinode (Potchefstroom) van 1982 word daar ’n skrywe van Sinode Suidland 

behandel waarin hulle besluit insake opleiding van predikante in laasgenoemde Sinode 

weergegee word (GKSA, 1982:86-89). Hierdie skrywe is ook aan die kuratoriums van die TSP en 

die HTS gestuur (GKSA, 1982:86) 

Sinode Suidland het ’n uitgebreide studie gedoen na die situasie met betrekking tot die opleiding 

van predikante. Hierin het hulle ondersoek ingestel na die probleme en struikelblokke wat deur 

die sinode en die studente in verband met opleiding van predikante beleef word. In hierdie 

ondersoek het hulle die besluite van die ander nasionale sinodes en die algemene sinode in 

berekening gebring (GKSA, 1982:86-87). 

Die bevinding van die studie van Sinode Suidland was (GKSA, 1982:87-88): 

1. Dat die Nasionale Sinode (Potchefstroom) (aan die HTS) opleiding bied aan voornemende 

predikante uit kerke wat uit die ressort van Sinode Suidland kom. 

2. Dat die standaard van opleiding aan die HTS mettertyd verhoog is sodat die standaard 

gelyk is aan dié van die TSP. Alhoewel die hoë standaard dit vir sommige voornemende 

predikante onmoontlik maak, is dit nodig om hulle genoegsaam toe te rus vir die 

bediening. 

3. Dat die studente aan die HTS met deernis en bekwaamheid voorberei word vir die 

bediening. 

4. Dat die HTS reeds van die begin af gesien is as ’n noodmaatreël totdat daar vir elke taal 

en etniese groep hulle eie opleiding gebied kan word. 

5. Dat die studente uit Sinode Suidland kerklik vervreem aangesien hulle nie daagliks deel 

is van ’n gemeente nie. 

6. Dat dit noodsaaklik is dat die opleiding van predikante sal geskied in ’n situasie waar die 

student geestelik opgebou kan word deur gereelde kerklike bediening terwyl hy ook 

organies deel is van ’n lewende gemeente. In hierdie opsig is dit vir die studente uit dié 

Sinode onmoontlik om voldoende bedien te word en te bedien in die Tswanasprekende 

gemeente te Temba en daarom moet die Sinode77 dringend ’n ander oplossing soek. 

7. Dat die studente uit Sinode Suidland dieselfde taal praat as die studente aan die TSP en 

dat die studie aan die TSP gerig is op ’n kerklike situasie wat nader is aan die situasie in 

Sinode Suidland as wat die gerigtheid tans aan die HTS is. 

Op grond van die bostaande bevindinge versoek Sinode Suidland die Nasionale Sinode 

(Potchefstroom) om te besluit dat die teologiese opleiding van studente uit Sinode Suidland 

voortaan aan die TSP sal geskied (GKSA, 1982:88). As motivering vir hierdie versoek word gestel 

dat (GKSA, 1982:88):  

1. Die TSP naas die HTS die enigste ander instansie is waar predikante in die AS-GKSA 

opgelei kan word. 

2. Die studente, as hulle aan die TSP studeer, lidmate van Promosa gemeente kan wees. 

3. Daar geen taalverskille bestaan tussen studente uit Sinode Suidland en studente uit die 

Nasionale Sinode (Potchefstroom) nie en dat die sosiale en kulturele verskille nie van so 

aard is dat dit gesamentlike opleiding sal belemmer nie. 

 

77   Sinode Suidland 



 

91 

4. Die studie hoofsaaklik aan die TSP moet geskied, terwyl daar steeds geleentheid gebied 

word dat meriete gevalle aan die HTS kan studeer, byvoorbeeld voornemende 

sendelinge. 

Die Nasionale Sinode (Potchefstroom) het besluit om die saak te verwys na die kommissie vir 

Teologiese Skole (GKSA, 1982:89). Hierdie kommissie het gerapporteer dat die Kuratorium van 

die TSP die versoek - wat ook aan hulle gestuur was - bestudeer het en advies vir die Nasionale 

Sinode (Potchefstroom) van 1982 voorberei het. Die Kuratorium van die TSP het die Nasionale 

Sinode (Potchefstroom) van 1982 geadviseer dat aangesien die opleiding aan die HTS van die 

begin af ’n interim reëling78 was, kon die Nasionale Sinode met Sinode Suidland in gesprek tree 

om tot ’n ander ooreenkoms te kom (GKSA, 1982:89). Die Nasionale Sinode (Potchefstroom) het 

die advies van die Kuratorium van die TSP aanvaar en aan hulle opdrag gegee om dit uit te voer 

(GKSA, 1982:89). 

Op die Nasionale Sinode (Potchefstroom) van 1985 het die kuratorium van die TSP aangaande 

die opleiding van teologiese studente uit die Sinode Suidland rapporteer. Hulle het aanbeveel dat 

die Nasionale Sinode (Potchefstroom) en Sinode Suidland ooreenkom dat (GKSA, 1985:301-

302):  

“6.1. die teologiese studie van voornemende predikante uit Sinode Suidland voortaan 

aan die TSP kan geskied; 

“6.2. toelating van studente uit Sinode Suidland tot die TSP deur die kuratorium van die 

TSP geskied na oorleg met deputate van Sinode Suidland; Die Kuratorium van die TSP 

verstaan “na oorleg met” só dat dit beteken dat ’n voornemende student uit Sinode 

Suidland hom by die Kuratorium moet aanmeld met ’n skriftelike aanbeveling van die 

deputate van Sinode Suidland. 

“6.3. opleiding en toesig berus by die TSP maar toelating tot die bediening by Sinode 

Suidland. 

“6.4. skakeling sal geskied deur korrespondensie tussen die Kuratore van die TSP en 

die deputate van Sinode Suidland. 

“6.5. Elke sinode verantwoordelikheid aanvaar om waar nodig hulp te verleen ten opsigte 

van die stoflike versorging aan studente uit sy ressort.”. 

 

78   Alhoewel dit maklik is om in te sien hoe dit as ’n interimreëling beskou kon word in die lig van die ideaal 
van ’n eie teologiese skool vir elke taal- en kultuurgroep en Sinode Suidland in hulle brief ook daarna 
verwys as ’n noodmaatreël (volgens die notules van hulle vergaderings in 1963 en 1964), word dit 
nooit gestel dat die opleiding aan die HTS ’n interimreëling is nie. Sinode Middellande stel in die notule 
van hulle eerste vergadering in 1963 slegs dat die skool deur die Nasionale Sinode (Potchefstroom) 
bestuur en beheer word (Middellande, 1963:65). 

Die Nasionale Sinode (Potchefstroom) het die aanbevelings van die Kuratorium van die TSP 

aanvaar (GKSA, 1985:302). Sodoende kon die studente vanuit Sinode Suidland van 1985 aan 

die TSP studeer.  

❖ In hierdie besluit in 1985 het die Nasionale Sinode (Potchefstroom) goedgekeur dat daar 

opleiding aan die TSP gebied word vir blankes sowel as kleurlinge. Tot vyftien jaar tevore 

(197079) is die skeiding tussen hierdie groepe deur die besluite van vorige sinodes beskou 

as ’n maatskaplike orde wat deur God ingestel en onderhou is. Die herroeping van die 

besluite oor gemengde huwelike in 1970 was dus een van die kernmomente wat 

aanleiding gegee het daartoe dat gesamentlike opleiding van blankes en kleurlinge aan 

die TSP moontlik kon wees. Hierdie besluit oor gesamentlike opleiding aan die TSP is 

verder in lyn met die gees van die studie oor rasseverhoudinge van 1961 aangesien 

kultuur ’n groot rol in die motivering speel. Dit kan daarom ook aangeneem word dat die 

soortgelykheid 80van die kultuur aan die TSP en die studente uit Sinode Suidland ook ’n 

groot rol in die besluitneming van die Nasionale Sinode (Potchefstroom) gespeel het. 

Alhoewel die besluit van die Nasionale Sinode (Potchefstroom) gesamentlike opleiding 

aan die TSP goedgekeur het was die besluit van so ŉ aard dat die uiteindelike toetsing 

van voornemende predikante steeds by die onderskeie nasionale sinodes uit wie se 

ressort hulle oorspronklik gekom het sou lê. 

3.3.2.2 Ontwikkeling rondom die toesig oor die HTS 

3.3.2.2.1 Versoeke vanaf Sinode Middellande 

Sinode Middellande het in 1965 besluit om die moontlikheid te ondersoek of daar nie-blanke 

kuratore vir die HTS benoem kan word (Middellande, 1965:103-104). Na aanleiding van hierdie 

besluit het Sinode Middellande ’n skrywe aan die Nasionale Sinode (Potchefstroom) van 1967 

gerig waarin Sinode Middellande versoek het dat deputate die vergaderinge van die Kuratore van 

die HTS kon bywoon (GKSA, 1967:270). Hieroor het die Nasionale Sinode (Potchefstroom) besin 

dat beide die skool en die professore aan die Nasionale Sinode “behoort”81 het. Verder was die 

kuratore deputate van die Nasionale Sinode (Potchefstroom) en daarom kon die sinode nie ander 

 

79   Toe die besluite van 1920 en 1955 oor gemengde huwelike herroep is. 
80   Hierdie soortgelykheid word beskryf in die versoek van Sinode Suidland waar gestel word dat die 

studente uit hulle ressort dieselfde taal praat as die studente aan die TSP en dat die studie aan die 
TSP gerig is op ’n kerklike situasie wat nader is aan die situasie in Sinode Suidland as die opleiding 
aan die HTS (GKSA, 1982:87). Verder het Sinode Suidland gestel dat die dat sosiale en kulturele 
verskille nie van so aard is dat dit gesamentlike opleiding sal belemmer nie (GKSA, 1982:88). 

81   Hierdie siening aangaande die HTS is ook deur Sinode Middellande erken in tydens hulle heel eerste 
vergadering in 1963 toe hulle oor die HTS gestel het dat: “Die Skool bly die skool van die blanke kerk 
wat deur hom bestuur en beheer word vir die nie-blankes.” (Middellande, 1963:65) 

kerke se deputate na hulle vergaderings uitnooi nie (GKSA, 1967:270). Die Nasionale Sinode 

(Potchefstroom) het egter besluit dat die ander nasionale sinodes wel deputate kon benoem om 

met die kuratore te skakel (GKSA, 1967:271).  

❖ Uit hierdie versoek van Sinode Middellande word dit duidelik dat die sinode ’n behoefte 

gehad het om groter insae te hê in die opleiding van die predikante wat uiteindelik die 

gemeentes binne die sinode se ressort sou bedien. Juis daarom wou hulle deputate 

afvaardig om saam met die kuratore van die HTS toesig te hou oor die opleiding aan die 

HTS. Alhoewel die Nasionale Sinode (Potchefstroom) die versoek van Sinode 

Middellande afgekeur het, het hulle wel besluit dat die ander nasionale sinodes deputate 

kon afvaardig wat met die kuratore kon skakel. Sodoende word die deur oopgemaak vir 

’n tipe samewerking en gevolglik ook groter eenheid. 

3.3.2.2.2 Versoek vanaf Sinode Soutpansberg 

In 1982 het Sinode Soutpansberg ’n skrywe gerig aan die Nasionale Sinode (Potchefstroom). In 

hierdie skrywe het hulle - na aanleiding van die rapport van hulle deputate wat as adviserende 

kuratore gedien het - groot waardering uitgespreek teenoor die Nasionale Sinode (Potchefstroom) 

vir die Teologiese opleiding wat deur dié sinode te Hammanskraal aan die HTS aangebied word 

(GKSA, 1982:654). Sinode Soutpansberg het verder gestel dat wenslik sou wees dat die kuratore 

van die HTS sou bestaan uit predikante van al die nasionale sinodes. Daarom het hulle versoek 

dat die Nasionale Sinode (Potchefstroom) die samestelling van die kuratore van die HTS sou 

wysig sodat dit ook die ander nasionale sinodes (Soutpansberg, Middellande en Suidland) sou 

insluit, sodat hulle ook ’n lid of lede van die kuratorium kon benoem (GKSA, 1982:654).  

Die Nasionale Sinode (Potchefstroom) het besluit om Sinode Soutpansberg te antwoord dat daar 

reeds aan die saak gewerk word en dat daar daarom nie onmiddellik uitsluitsel aan die saak 

gegee kon word nie. Die Nasionale Sinode (Potchefstroom) het die saak verwys na die deputate 

wat die oor-en-weer beroeping van professore bestudeer het (GKSA, 1982:654). 

❖ Uit hierdie besluit van die Nasionale Sinode (Potchefstroom) word dit duidelik dat alhoewel 

daar ’n tipe besitlikheid bestaan het oor die HTS was daar ’n bereidheid om met die ander 

nasionale sinodes saam te werk. Die bostaande versoeke van Sinode Soutpansberg en 

Sinode Middellande en die latere versoeke van Sinode Suidland (wat reeds in die 

voorafgaande gedeelte behandel is) wys dat die bereidheid tot samewerking wedersyds 

was. Die saak word daarom verwys na deputate wat dit in diepte moes bestudeer om die 

sinode te kon adviseer. 

Op die Nasionale Sinode (Potchefstroom) van 1985 rapporteer die deputate vir oor-en-weer 

beroeping. Die deputate stel vir kennisname dat die Nasionale Sinode (Potchefstroom) in die tyd 

wat die HTS bestaan, alle studentebehoeftes (verblyf, beurse en studiegeld) voorsien en bekostig 

het en dat die nie-blanke kerke buiten advies, deur adviserende kuratore, geen bydrae hiertoe 

gemaak het nie (GKSA, 1985:551). Verder het dit geblyk dat die nie-blanke kerke die inhoud en 

standaard van die opleiding en die offers van die Nasionale Sinode (Potchefstroom) daartoe met 

groot dank aanvaar, sonder dat hulle enige konkrete voorstelle of versoeke ten opsigte van die 

predikantsopleiding gerig het (GKSA, 1985:551). 

Die deputate oordeel dat die Sinode Soutpansberg deur aanwysing van kuratore groter 

betrokkenheid in die opleiding van predikante vir hulle kerke wil hê. Hierdie groter betrokkenheid 

kan ook gesien word as ’n poging tot die verwerkliking van die ideaal van eie predikantsopleiding 

(GKSA, 1985:551). Die deputate stel verder dat die HTS egter van die Nasionale Sinode 

(Potchefstroom) uitgaan en daarom ook deur die Sinode beheer en bekostig word, ten behoewe 

van die jonger kerke vanweë hulle onvermoë (tekort aan finansiële middele, mannekrag en 

ervaring) om hulle eie opleiding te behartig (GKSA, 1985:551-552).  

Die Nasionale Sinode (Potchefstroom) het die volgende aanbeveling van die deputate 

goedgekeur (GKSA, 1985:554-555): 

1. Dat die sinode die versoek van Sinode Soutpansberg sien as uiting van hulle 

behoefte tot eie predikantsopleiding. Verder die word die opledingsdiens aan die 

HTS verrig deur kerke binne die verband van die Nasionale Sinode en is die opleiding 

’n oorgangsmaatreël totdat die jonger kerke self hulle eie predikante kan oplei. 

2. Die Sinode kan nie gevolg gee aan die versoek van Sinode Soutpansberg nie 

aangesien die kuratorium binne nasionaal-sinodale verband funksioneer en die 

onordelik sou wees as predikante van ander nasionale sinodes as kuratore daarin 

sou dien. 

3. Met die oog op groter medewerking van die onderskeie nasionale sinodes ten 

opsigte van predikantsopleiding aan die HTS word die ander nasionale sinodes 

aanbeveel: 

a. Dat die vrugbare werk van die adviserende kuratore van die verskillende 

nasionale sinodes voortgesit word. 

b. Die jong kerke ernstig besin oor die nakoming van hulle pligte in terme van 

artikel 19 van die kerkorde, deur volgens hulle vermoë, studente aan die HTS 

te ondersteun sodat hulle nie die verantwoordelikheid van die Nasionale 

Sinode (Potchefstroom) sal bly nie. 

4. Die kuratorium van die HTS moet die ander nasionale sinodes (Sinode Middellande, 

Sinode Soutpansberg en Sinode Suidland) nader met die oog op die uitvoering van 

KO artikel 19 deur die kerke. Indien die ander nasionale sinodes die plig wil uitvoer, 

moet daar reëlings getref word vir die sinvolle en praktiese uitvoering daarvan. 

❖ Hierdie saak aangaande toesig oor die teologiese opleiding beklemtoon die stand van 

samewerking wat binne die AS-GKSA bestaan het. Daar was egter ’n tekort in hierdie 

samewerking. Hierdie leemte het veral ontstaan omdat die onderskeie nasionale sinodes 

in wese gefunksioneer het as afsonderlike “kerkverbande” (alhoewel dit nie die beginsel 

of bedoeling daaragter was nie). 

3.3.2.3 Die Gereformeerde Ekumeniese Sinode (GES) 

Op die Nasionale Sinode (Potchefstroom) van 1985 rapporteer die deputate wat die 

Gereformeerde Ekumeniese Sinode (GES) in 1984 in Chicago bygewoon het dat die GES in 

1982, aan die hand van ’n vraelys, onderhoude gevoer het met verteenwoordigers van die 

lidkerke van die GES in Suid-Afrika (GKSA, 1985:619). Tydens hierdie proses was daar op 

versoek van die kommissie van die GES met instemming van die deputate van die Nasionale 

Sinode (Potchefstroom), afsonderlik met die verteenwoordigers van die Nasionale Sinode 

(Potchefstroom) en Sinode Middellande onderhoude gevoer. Sinode Soutpansberg was nie 

teenwoordig nie (GKSA, 1985:620). Hierdie rapport sal in die volgende hoofstuk in meer diepte 

bespreek word. 

Die verteenwoordigers van Sinode Middellande het hulle sterk uitgespreek teen die kerklike 

struktuur wat in die AS-GKSA gehandhaaf was, waarvolgens daar vir verskillende volke 

verskillende nasionale sinodes bestaan het, wat saamgekom het in een algemene sinode (GKSA, 

1985:620). Verder het die verteenwoordigers van Sinode Middellande skerp kritiek uitgespreek 

teen die HTS, wat deur hulle as ’n produk van hierdie sisteem beskou was (GKSA, 1985:620). 

❖ Uit hierdie rapport word daar dus twee sake duidelik. In die eerste plek word dit duidelik 

hoe nou die bestaan van die HTS en die nasionale sinodes aan mekaar verbind was, veral 

in die denke van Sinode Middellande. In die tweede plek word dit duidelik dat daar 

ontevredenheid bestaan het oor die manier waarop die kerke saamgekom het in meerdere 

vergaderings.  

3.3.2.4 Die HTS en Apartheid 

Vanuit die verslag van die GES blyk dit duidelik dat sterk kritiek gerig is vanuit die ander nasionale 

sinodes, teen die praktyk om in etnies georganiseerde nasionale sinodes te vergader. Die kritiek 

het veral gekom vanaf die verteenwoordigers van Sinode Middellande. Verder het die 

verteenwoordigers van Sinode Middellande die HTS ten nouste verbind aan die bogenoemde 

organiseringwyse. Op hierdie punt is dit egter belangrik om die vraag te stel of die HTS ’n produk 

van Apartheid was? Hieroor bied prof. JH van Wyk as laaste rektor van die HTS, perspektief. Hy 

skryf in die laaste Jaarblad van die HTS ’n artikel getiteld “Was die Hammanskraalse Teologiese 

Skool ’n Apartheidsinstelling?” (Van Wyk, 1994:9). 

In hierdie artikel stel Van Wyk (1994:9) dat die vraag deur sommiges beaam is en deur ander 

ontken is, maar nooit finaal beantwoord is nie. Hy stel verder dat sy artikel nie ’n finale antwoord 

op die vraag is nie, maar dat dit eerder ’n poging is om op ’n sinvolle en verantwoordbare wyse 

na te dink oor hierdie kwessie. 

Indien die antwoord “nee” sou wees stel Van Wyk (1994:9) dat die volgende vier redes as 

motivering vir die antwoord gebied kon word: 

1. Die GKSA was die sestigerjare in ’n stryd met die Apartheidsregering gewikkel, omdat dié 

regering die interkerklike opleiding van swart teologiese studente aan die Universiteit van 

die Noorde (in Pietersburg) wou uitfaseer (Van Wyk, 1994:9). Hieroor stel van Wyk 

(1994:9): “'n Swart tersiêre instelling was destyds in blanke gebied verbode. Hierteenoor 

het die GKSA vir ’n eie kerklike opleiding aan die HTS gekies.”  

2. In 1987 is die ideaal verwerklik dat die HTS kontraktueel aan die PU vir CHO verbind is 

(Van Wyk, 1994:9). Dit kon egter eers plaasvind na ’n twee dekade lange stryd met die 

regering (Van Wyk, 1994:9). 

3. Die “wit” gemeentelike konteks het baie van die konteks van die “swart” gemeentes verskil 

(Van Wyk, 1994:9). Hierdie verskil het ’n bepaalde toespitsing oftewel “’n eie gerigtheid” 

op die “swart problematiek” genoodsaak (Van Wyk, 1994:9). 

4. Swart studente sou tydens die sestigerjare gesukkel het om aan te pas aan groot “wit” 

universiteite, soos veral die PU vir CHO, veral omdat dié universiteite slegs studente met 

matriekvrystelling toegelaat het (Van Wyk, 1994:9). Gevolglik sou studente sonder 

matriekvrystelling nie kon studeer nie en sou dit lei tot ’n tekort aan predikante vir die swart 

kerke (Van Wyk, 1994:9). 

Van Wyk (1994:9) stel, met verwysing na die bostaande motiverings, dat sommige van die 

stellings ongetwyfeld gewig dra en getuig “van ’n eie kerklike oortuiging wat op bepaalde punte 

teen apartheid ingegaan het”, maar dat dit nie noodwendig die volle verhaal is nie. 

Indien daar “ja”, op die vraag deur die artikel gestel, geantwoord word, dan sal die volgende as 

motivering kan dien (Van Wyk, 1994:9). 

Daar het egter ook die idee bestaan, veral onder die swart Gereformeerdes, dat die HTS ’n 

apartheidsinstelling was (Van Wyk, 1994:9). Hy stel verder dat hulle ’n belangrike vraag gestel 

het oor waarom daar enigsins twee teologiese skole moes wees? Die opleiding op Potchefstroom 

was opvallend wit, terwyl die opleiding op Hammanskraal opvallend swart was – in terme van 

studente, aangesien die professore en administratiewe personeel almal wit was (Van Wyk, 

1994:9). Hierdie samestelling aan die HTS het die opvatting van “ons skool vir hulle” beklemtoon 

(Van Wyk, 1994:9). Die grondslag vir hierdie opvatting is dat etnisiteit die deurslaggewende faktor 

in kerkwees sowel as teologiese opleiding is (Van Wyk, 1994:9). 

Die wyse waarop die toesig oor die swart teologiese opleiding oor die jare plaasgevind het, dien 

as verdere motivering van hierdie opvatting (Van Wyk, 1994:9). Aanvanklik het die sending-

deputate toesig gehou oor die teologiese opleiding (tydens die Dube-fase 1956-1961), later, ná 

die ontstaan van die HTS (in 1962) is hierdie taak aan blanke kuratore vanuit die Nasionale 

Sinode (Potchefstroom) opgedra (Van Wyk, 1994:9). Gedurende die tagtigerjare is die 

samestelling van die kuratorium verander sodat adviserende kuratore vanuit Sinode Middellande, 

Sinode Soutpansberg en Sinode Suidland die vergaderings van die kuratore kon bywoon (Van 

Wyk, 1994:9). Mettertyd het die kuratore van Sinode Middellande, Sinode Soutpansberg en 

Sinode Suidland deel geword van die Breë Kuratorium (Van Wyk, 1994:9). Die Breë Kuratorium 

het besluite oor studentesake geneem, terwyl die Smal Kuratorium (wat slegs uit blankes bestaan 

het) die aangeleenthede rondom professore hanteer het (Van Wyk, 1994:9).  In 1991 het die 

Nasionale Sinode (Potchefstroom) besluit dat Sinode Middellande82 medeverantwoordelikheid vir 

die HTS ontvang (Van Wyk, 1994:9). 

Van Wyk (1994:9-10) stel dat die bostaande gebeure duidelik aantoon hoe “’n bepaalde 

kerkbeskouing die teologiese opleiding beïnvloed en gestruktureer het” en vra of die antwoord op 

die vraag wat hy gestel het nie eerder “ja-nee”, is nie  

As motivering vir ’n “ja-nee” antwoord stel van Wyk (1994:10) dat Apartheid, wat kerklike 

apartheid insluit, lank voor 194883 reeds ontstaan het en ontwikkel is. Van Wyk (1994:10) stel 

verder dat die Sinodale vergadering van die GKSA in 1869 besluit het dat “gelykstelling tussen 

swart en wit ten opsigte van Woord- en sakramentsbediening in dieselfde kerkgebou “nou nog” 

ongeskik en onmoontlik is”. Die Sinodale vergadering van 1873 het die besluit bevestig dat so ’n 

gelykstelling “ongepas en ondoenlik” is maar het die verwysing na “nou nog” weggelaat, en skep 

so die indruk dat dit ’n permanensie verleen aan die “apartheidsbesluit” (Van Wyk, 1994:10). 

Gevolglik het daar, in lyn met die laasgenoemde besluite, in Venterstad in 1875 ’n wit gemeente 

ontstaan en in 1877 ’n bruin gemeente (Van Wyk, 1994:10). Die Sinodes van 1961-1967 het sterk 

klem gelê op die skeiding wat daar tussen volke bestaan, sowel as die noodsaak van aparte 

kerklike inrigting. Sedert die sewentigerjare het daar egter ’n wending gekom na aanleiding van 

 

82   Van Wyk (1994:9) meld op hierdie punt dat Sinode Soutpansberg in 1985 ’n soortgelyke versoek aan 
die Nasionale Sinode (Potchefstroom) gerig het, waarna Sinode Soutpansberg hulle medewerking aan 
die HTS opgesê het en ook hulle bande met die algemene sinode opgeskort het. 

83   Die bewindsoorname van die Nasionale Party was in 1948 en het die instelling van Apartheid as beleid 
van die staat tot gevolg gehad. 

die advies oor kerkeenheid vanaf die Gereformeerde Ekumeniese Sinode (GES) (Van Wyk, 

1994:10).  

Van Wyk (1994:10) stel voorts dat die kerklike denke vir ’n baie lang tyd deur ’n “swart-wit-

denkskema” beïnvloed is, en daarom sou die ontwikkeling van aparte teologiese opleiding 

waarskynlik plaasgevind het ongeag of Apartheid as ’n politieke beleid ontwerp en ontwikkel was 

al dan nie. Van Wyk (1994:10) stel verder dat dié dubbele teologiese opleiding nie kon standhou 

voor “teologiese besinning en finansiële realiteite nie”. Die TSP het reeds in die laat tagtigerjare 

studente uit Sinode Suidland opgelei, terwyl die HTS ook studente vanuit die ressort van die 

Nasionale Sinode (Potchefstroom) opgelei het (Van Wyk, 1994:10). Eindelik het die Nasionale 

Sinode (Potchefstroom) van 1994 die ingrypende besluit geneem dat die TSP en die HTS verenig 

moet word, ’n besluit wat sterk deur Sinode Middellande gesteun is (Van Wyk, 1994:10). 

Van Wyk (1994:10) stel samevattend:  

“Die apartheidsdenke het ongetwyfeld 'n groot invloed op die ontstaan van die HTS gehad, 

maar in sy voortbestaan het die HTS hoe langer hoe meer 'n kritieser houding teenoor die 

apartheidsbeleid ingeneem, 'n houding wat uiteindelik daarop uitgeloop het dat die HTS 'n 

oop skool geword het.” 

Van Wyk (1994:10) stel: 

“In Suid-Afrika het die gereformeerde teologie en die gereformeerde teologiese opleiding 

voor een van sy grootste uitdagings te staan gekom, naamlik om hom voortdurend aan die 

suigkrag van 'n politieke ideologie en die volkskerkgedagte te ontworstel. In die geheel 

gesien, het die gereformeerde teologie in hierdie opsig gefaal, hoewel hier en daar 'n 

profetiese stem opgeklink het wat uiteindelik tot 'n magtige koor uitgegroei het. Sinode 

Potchefstroom het in 1991 besluit dat die ideologie van apartheid 'n sonde is en die 

teologiese regverdiging daarvan 'n dwaling (Act GKSA, 1991: 160, 169). Hierin het die HTS 

op beskeie wyse 'n bydrae probeer lewer, veral sedert die tagtigerjare.  

“Vir die wit kerke self hou die nuwe situasie van politieke bevryding 'n ontsaglike geestelike 

bevryding in: Die heillose noue verbinding tussen (wit) kerk en (wit) staat is immers iets van 

die verlede. Dit is tans veel makliker vir kerklike vergaderings om 'n groter mate van 

onafhanklikheid teenoor die regering te handhaaf en die profetiese roeping van die kerk 

duideliker uit te leef.” 

❖ In die bostaande artikel maak van Wyk dit duidelik dat die vraag rondom afsonderlike 

opleiding aan onderskeie teologiese skole nie ’n saak is wat maklik is om te beoordeel 

nie. Daar is verskeie fasette aan die saak, wat ook op verskillende tye na vore getree het. 

Wat wel gestel kan word is dat daar deurlopend, ten spyte van die politieke invloed van 

binne en van buite, gesoek is om getrou te bly aan die Skrif en die beginsels van die Skrif. 

❖ ’n Ander saak wat hier ook van belang is, is die feit dat swart tersiêre instellings in blanke 

gebiede, ten minste vir ’n tydperk, deur die regering verbied was. Daar was daarom ’n tyd 

wat daar geen wettige moontlikheid bestaan het vir opleiding van swart en wit studente 

aan een teologiese skool nie. 

3.3.2.5 Ondersoek na die voortbestaan van die HTS na aanleiding van die 

beskrywingspunt van die partikuliere sinode Oos-Transvaal 

Op die Nasionale Sinode (Potchefstroom) van 1988 is daar ’n beskrywingspunt van die 

partikuliere sinode Oos-Transvaal insake die HTS behandel (GKSA, 1988:772-774). Hierin het 

die part. sinode die Nasionale Sinode (Potchefstroom) versoek om ondersoek in te stel of dit 

steeds wenslik sou wees om voort te gaan met opleiding aan die HTS, as selfstandige teologiese 

skool, in die lig van die situasie84 wat verander het sowel as finansiële oorwegings (GKSA, 

1988:772). 

Die part. sinode stel dit duidelik dat dit ’n beskrywingspunt was en nie beswaarskrif nie, aangesien 

die besluite van die Sinode van 1961 oor teologiese opleiding volgens die part. sinode immers 

geldig was. Die part. sinode stel dat situasie teen 1988 egter aansienlik anders was as in 1961, 

veral in terme van owerheidsbeperkinge ten opsigte van die opleiding sowel as die opleiding van 

“anderskleuriges” aan blanke universiteite (GKSA, 1988:772). Dit word veral gesien daarin dat 

die owerheid die Potchefstroomse Universiteit toelaat om studente ongeag van etnisiteit op te lei 

(met sekere beperkinge) (GKSA, 1988:773).  Verder was die professore van die HTS sedert 1 

September 1987 ook professore van die Potchefstroomse Universiteit. Dit was verder ook vir 

studente nodig om vir propedeutiese en eie teologiese opleiding as studente aan dié universiteit 

te registreer (GKSA, 1988:773).  Daarom was die vraag wat deur lidmate gestel word (in die lig 

van die veranderde omstandighede): waarom kon die studente wat aan die HTS studeer nie hulle 

opleiding aan die TSP ontvang nie? (GKSA, 1988:773).  

Die part. sinode argumenteer voorts dat daar ook ekonomiese oorwegings was wat kritiese 

navraag oor die voortbestaan van die HTS genoodsaak het (GKSA, 1988:773). Die selfstandige 

bestaan van twee afsonderlike teologiese skole (TSP en HTS) het byvoorbeeld genoodsaak dat 

daar ’n duplisering van administratiewe en akademiese personeel sowel as biblioteekgeriewe 

moes wees (GKSA, 1988:773). Dit het tot gevolg gehad dat daar vir beide die TSP en die HTS 

 

84   Verwys spesifiek na die aspekte in die volgende paragraaf, naamlik: verandering in die 
owerheidsbeperkinge ten opsigte van opleiding  en die opleiding van “anderskleuriges” aan blanke 
universiteite. Dit was dus ’n verandering in die akademies situasie, 

geraam moes word. In die praktyk het dit beteken dat die kerke wat ressorteer binne die Nasionale 

Sinode (Potchefstroom) vir die onderskeie teologiese skole ramings moes bybring. Dit het 

neergekom daarop dat die ramings per 100 lidmate R507,35 per jaar was vir die TSP en R638,53 

per jaar vir die HTS. Daar was egter baie meer studente wat aan die TSP as aan die HTS 

gestudeer het (GKSA, 1988:773). Dit het die kerke in die Nasionale Sinode (Potchefstroom) dus 

baie meer gekos om een student op te lei aan die HTS as aan die TSP (GKSA, 1988:773). Die 

part. sinode wys verder daarop dat die blanke lidmate (in die Nasionale Sinode (Potchefstroom)) 

getalsgewys ’n afplatting getoon het. Dit het gevolglik ook die finansiële vermoëns van die 

Nasionale Sinode (Potchefstroom) geraak. Daarom het die part. sinode versoek dat daar oor die 

ekonomiese implikasies van twee afsonderlike teologiese skole besin moes word (GKSA, 

1988:773).  

❖ Hierdie saak hang ten nouste saam met die bespreking van die Nasionale Sinode 

(Potchefstroom) van 1985 oor die aanwysing van kuratore vir die HTS vanuit ander 

nasionale sinodes. Tydens hierdie bespreking is daar besluit dat adviserende kuratore 

vanuit die ander nasionale sinodes die aangewese weg is. Daar is egter verder besluit dat 

die ander nasionale sinodes opgeroep moes word om mee te werk tot die versorging van 

die studente wat afkomstig is uit die kerke onder hulle onderskeie ressorte.  

Die Nasionale Sinode (Potchefstroom) van 1988 het besluit om na aanleiding van 

beskrywingspunt van part. sinode Oos-Transvaal oor ondersoek na die voorbestaan van die HTS, 

aan die kuratore van die HTS opdrag te gee om die saak te ondersoek. Daarom moes die saak 

oor die toekoms van die HTS by die breë kuratorium te bespreek word met die oog op deeglike 

ondersoek. Die sinode het verder besluit dat alle belanghebbendes in die ondersoek deeglik 

geken en geraadpleeg moes word en dat die kuratorium breedvoerig oor die saak moes 

rapporteer op die volgende Nasionale Sinode (Potchefstroom) in 1991 en die sinode moes 

adviseer oor die aangewese weg (GKSA, 1988:773). 

3.3.2.6 Die Rapport Nooitgedacht 

Die Nasionale Sinode (Potchefstroom) van 1988 het verder ’n minderheidsrapport behandel van 

die deputate GES en Ekumeniese Sake. Hierdie rapport sal in die volgende hoofstuk in meer 

besonderhede bespreek word. Wat egter hier van belang is, is dat daar reeds in 1986 ’n 

vergadering tussen die bogenoemde deputate85 van die Nasionale Sinode (Potchefstroom), 

Sinode Middellande, Sinode Soutpansberg en Sinode Suidland in 1986 op Nooitgedacht 

plaasgevind het waarop samesprekings is gevoer oor “kerklike verhoudinge tussen 

Gereformeerde Kerke in SA” (GKSA, 1988:246). Die uitkoms van hierdie samesprekings was die 

 

85   Die deputate GES en ekumeniese sake. 



 

101 

“Rapport te Nooitgedacht” oftewel die RN waarin die gesprekke saamgevat is (GKSA, 1988:246). 

Hierdie RN is verder reeds in 1986 aan Sinode Middellande en Sinode Suidland voorgelê deur 

hulle deputate (GKSA, 1988:246).  

❖ Hierdie rapport is uiteindelik na aanleiding van die minderheidsrapport nie deur die sinode 

goedgekeur nie. Die inhoud van die rapport is egter van belang aangesien dit tot ’n mate 

’n perspektief bied oor die gevoelens wat destyds geheers het onder van die deputate van 

die onderskeie nasionale sinodes (Nasionale Sinode (Potchefstroom), Sinode 

Middellande, Sinode Soutpansberg en Sinode Suidland) oor die sake wat daar bespreek 

is.  

Tydens die samesprekings te Nooitgedacht is daar gepraat oor die vraag of eenheid in leer, diens 

en tug sou impliseer dat daar eenheid in teologiese opleiding behoort te wees (GKSA, 1988:248). 

Onder hierdie vraag was daar verder gevra of daar een of meer teologiese skole behoort te wees 

en of daar verder een of twee kuratoriums en kieskolleges moes wees (GKSA, 1988:248). Oor 

hierdie saak het die deputate van Sinode Middellande, Sinode Soutpansberg en Sinode Suidland 

hulle sterk uitgespreek en gestel dat hulle van mening is dat al die kerke saam 

medeverantwoordelikheid vir die teologiese opleiding moet neem (GKSA, 1988:248). 

3.3.2.7 Beskrywingspunt van Sinode Soutpansberg aangaande teologiese 

opleiding 

In dieselfde jaar as die bogenoemde Nasionale Sinode (Potchefstroom) van 1988 waarop die 

Rapport te Nooitgedacht bespreek is, het die algemene sinode van 1988 ’n beskrywingspunt 

behandel van Sinode Soutpansberg insake die teologiese opleiding in Suid-Afrika (ASGK, 

1988:160). In hierdie beskrywingspunt is die algemene sinode versoek om alle teologiese 

opleiding vir sy eie rekening te neem sodat al die kerke wat in die algemene sinode saamkom 

gemeenskaplik daarvoor verantwoordelik sal wees (ASGK, 1988:160). 

Sinode Soutpansberg stel dat daar goeie historiese rede bestaan het daarvoor dat beide die 

bestaande skole (TSP en HTS) deur die Nasionale Sinode (Potchefstroom) onderhou en behartig 

was. Hierdie rede is naamlik dat toe die HTS aanvanklik gestig is, het die kerke wat uit 

sendingwerk ontstaan het nie kans gesien vir die verantwoordelikheid om mee te werk tot die 

skool nie (ASGK, 1988:160). Mettertyd het hierdie kerke saamgekom in meerdere vergaderings 

en uiteindelik ook in onderskeie nasionale sinodes.  

Reeds van die begin af met die indeling van die nasionale sinodes en die studie wat dit onderlê 

het, is die ideaal in die vooruitsig gestel dat elke nasionale sinode sy eie teologiese skool en 

teologiese opleiding moet hê en behartig (ASGK, 1988:160). Sinode Soutpansberg stel verder 

dat hulle egter nie kans gesien het om ’n eie skool te stig nie. Daarom het hulle die Nasionale 

Sinode (Potchefstroom) versoek om toe te laat dat die HTS deur al die kerke (nasionale sinodes) 

beheer kan word. Die Nasionale Sinode (Potchefstroom) van 1985 het op hierdie versoek van 

Sinode Soutpansberg gereageer deur te antwoord dat hulle bly by die besluit van die Sinode van 

1961 wat besluit het dat die HTS hulle skool vir die ander kerke is, met die byvoeging dat die 

ander nasionale sinodes wel adviserende kuratore kan benoem (ASGK, 1988:162)86. 

Met die bogenoemde historiese agtergrond in gedagte het Sinode Soutpansberg hulle 

beskrywingspunt gemotiveer deur te stel dat hulle oortuig is dat (ASGK, 1988:162): 

1. Die sentrale beheer oor teologiese opleiding deur die algemene sinode die eenheid tussen 

die kerke wat in die algemene sinode saamkom, sal versterk. 

2. Die beginsel van eenheid tussen al die Gereformeerde Kerke in Suid-Afrika geëerbiedig 

moet word deurdat alle betrokke kerke finansieel bydra tot die teologiese opleiding. 

3. Die verskeidenheid wat tot openbaring kom in die algemene sinode ook die teologiese 

opleiding sal verryk. 

4. Dit weens finansiële oorwegings onmoontlik is vir die ander nasionale sinodes om hulle 

eie teologiese skole op te rig. 

5. Die beheer van die teologiese skole deur die algemene sinode nie noodwendig inhou dat 

een van die bestaande skole moet sluit nie. 

Die algemene sinode het geoordeel dat die beskrywingspunt nie ontvanklik was nie aangesien 

die teologiese skole deur die Nasionale Sinode (Potchefstroom) opgerig en in stand gehou is 

(ASGK, 1988:162). Daarom het die algemene sinode geadviseer dat Sinode Soutpansberg met 

die Nasionale Sinode (Potchefstroom) moes korrespondeer indien hulle wou meewerk tot die 

teologiese opleiding aan die TSP en/of die HTS. 

3.3.2.8 Die Heidelberg Theological Seminary 

In 1991 het Sinode Soutpansberg die Nasionale Sinode (Potchefstroom) deur middel van ’n 

skrywe in kennis gestel dat hulle in 1990 besluit het om ’n Teologiese Seminarium op te rig 

(GKSA, 1991:529). Volgens Sinode Soutpansberg moes hierdie Seminarium deur die 

verskillende nasionale sinodes beheer word. Die seminarium is die “Heidelberg Theological 

Seminary” genoem na aanleiding van die Heidelbergse Kategismus (GKSA, 1991:529). Alhoewel 

Sinode Soutpansberg versoek het dat die Nasionale Sinode (Potchefstroom) ook moes deelneem 

aan die Seminarium deur middel van toesig sowel as deur die verskaffing van ’n professor, is die 

versoek deur die Nasionale Sinode (Potchefstroom) van 1991 afgekeur (GKSA, 1991:529-530). 

 

86   Hierdie besluit en die meegaande bespreking deur die Nasionale Sinode (Potchefstroom) is in punt 
2.2.3.2. ”Versoek vanaf Sinode Soutpansberg” bespreek. 

Die Nasionale Sinode (Potchefstroom) het verder besluit om die hierdie deel van die skrywe van 

Sinode Soutpansberg te antwoord deur ’n skrywe aan hulle te rig waarin hulle gestel het dat hulle 

kennis geneem het van die oprigting van die “Heidelberg Theological Seminary” en die hoop 

uitgespreek het dat Sinode Soutpansberg hulle nie deur hierdie stap sou vervreem van die 

gereformeerde teologie en die ander kerke in die Gereformeerde kerkverband (AS-GKSA) nie 

(GKSA, 1991:530). Verder het die Nasionale Sinode (Potchefstroom) gestel dat dit nie vir hulle 

moontlik sou wees om hulp te verleen in terme van finansies, toesig of doseerhulp nie (GKSA, 

1991:530). Aangesien die Nasionale Sinode (Potchefstroom) ’n swaar las beleef het weens haar 

eie finansiële verantwoordelikhede, sou dit gevolglik onverantwoordelik vir dié Sinode wees om 

fasiliteite87 met dieselfde doel voor oë te dupliseer aangesien al die opleiding wat die “Heidelberg 

Theological Seminary” wou bied reeds deur die HTS gebied was (GKSA, 1991:530). Die 

Nasionale Sinode (Potchefstroom) het wel aan die kuratoria van die Teologiese Skole (HTS en 

TSP) opdrag gegee om waar moontlik hulp te verleen op so ’n wyse dat dit nie verdere finansiële 

verpligtinge op die Nasionale Sinode (Potchefstroom) lê nie (GKSA, 1991:530) 

❖ Die oprigting van die Heidelberg Theological Seminary deur Sinode Soutpansberg was 

die gevolg van hulle strewe na groter samewerking in teologiese opleiding. Hierdie proses 

het in 1982 begin toe hulle die Nasionale Sinode (Potchefstroom) versoek het om die 

samestelling van die HTS se kuratorium te wysig sodat daar kuratore vanuit al die 

nasionale sinodes afgevaardig kan word. Die Nasionale Sinode (Potchefstroom) het egter 

hierdie versoek in 1985 afgekeur. As gevolg van die bogenoemde besluit van die 

Nasionale Sinode in 1985 rig Sinode Soutpansberg in 1988 ’n versoek aan die algemene 

sinode om die alle teologiese opleiding vir hulle eie rekening te neem. Hierdie versoek 

word egter deur die algemene sinode afgekeur aangesien beide die TSP en die HTS deur 

die Nasionale Sinode (Potchefstroom) opgerig en onderhou was.88  

❖ Dit is waarskynlik hierdie behoefte tot gesamentlike deelname aan teologiese opleiding 

wat aanleiding gegee het tot die oprigting van die Heidelberg Theological Seminary deur 

Sinode Soutpansberg. Dit is ook daarom dat hulle die verskillende nasionale sinodes 

versoek het om deel te hê aan die seminarium. Die Nasionale Sinode (Potchefstroom) 

besluit egter om nie deel te hê aan die seminarium nie. Na 1991 word die Heidelberg 

Theological Seminary slegs een keer genoem in die brief van Sinode Middellande aan die 

 

87   Met verwysing na die opleiding wat reeds aan die HTS plaasvind met die oog op bediening in kerke 
met ’n sterk Afrika-karakter. 

88   Dit is hier belangrik om te meld dat die saak ook anders verstaan kan word. Dit kan verstaan word dat 
Sinode Soutpansberg nou hulle eie teologiese skool gestig het en sodoende aan die HTS onttrek het. 
Derhalwe kan dit ook gesien word as afbreek van die eenheid eerder as ’n poging tot versterking van 
die eenheid. Die verloop van omstandighede laat dit egter blyk dat dit uit ’n strewe na eenheid ontstaan 
het. 

Nasionale Sinode (Potchefstroom) van 2003 waar dié sinode stel dat daar drie skole (TSP, 

Heidelberg en HTS) saamgesmelt het om die nuwe TSP te vorm (GKSA, 2006:23). In die 

samesprekings rondom die samesmelting word daar egter nooit enige melding van 

Heidelberg gemaak nie.89 Fick (2019:14) stel oor die Heidelberg Theological Seminary dat 

Sinode Soutpansberg in Januarie 1991 “selfs so ver gegaan het” om hulle eie skool te 

stig. Voorts bespreek Fick (2019:14) die inlywing van die HTS by die TSP en stel: “Teen 

die einde van 1994 sluit die HTS en word vanaf begin 1995 deel van die Teologiese Skool 

op Potchefstroom. Selfs Sinode Soutpansberg het opleiding by sy Heidelberg Seminary 

gestaak”.90 In sy afdeling oor die Teologiese Skool sedert 1970 stel Geldenhuys (1997) 

dat die onderskeie nasionale sinodes (die Nasionale Sinode (Potchefstroom), Sinode 

Soutpansberg en Sinode Middellande) besluit het dat die HTS, TSP en die Heidelberg 

Theological Seminary saamgevoeg moes word tot een skool te Potchefstroom. 

3.3.2.9 Die voortbestaan van die HTS 

In 1991 het die breë kuratorium91 van die HTS in opdrag van die Nasionale Sinode 

(Potchefstroom) van 1988 gerapporteer op die Nasionale Sinode (Potchefstroom) van 1991 

insake die voortbestaan van die HTS. In hulle rapport het die Kuratorium gestel dat hulle reeds in 

Januarie 198892 ’n kommissie aangewys het om die saak te ondersoek (GKSA, 1991:755). Na 

aanleiding van ’n verdere kommissie se verslag is daar in Augustus van 1989 besluit om by die 

ander nasionale sinodes (Middellande, Soutpansberg en Suidland) navraag te doen oor hulle 

behoefte aan die opleiding by die HTS. Die verslag is saamgestel na breedvoerige samesprekings 

tussen die kommissies van die Breë Kuratorium en die onderskeie kommissies en deputate van 

die nasionale sinodes (GKSA, 1991:755). 

Die kuratorium het by die onderskeie nasionale sinodes navraag gedoen oor die kerke in die 

onderskeie nasionale sinodes se behoefte aan opleiding aan die HTS (GKSA, 1991:755). Sinode 

Middellande het reageer deur te besluit dat dit noodsaaklik is dat die kerke waaruit teologiese 

studente kom effektief by die werksaamhede van die teologiese skool wat hierdie teologiese 

studente oplei, betrokke moet wees (GKSA, 1991:756). Die sinode stel verder dat dit onwenslik 

en onbevredigend is indien die teologiese opleiding geskied aan ’n teologiese skool waar 

sommige van die kerke geen inspraak het en geen verantwoordelikheid dra nie (GKSA, 

 

89   Die gedenkplaat in die TSP meld dat die Heidelberg Theological Seminary by die samesmelting 
ingesluit is. 

90   Daar is ook in die Handelinge van die Nasionale Sinode (Potchefstroom) van 1991 daarna verwys dat 
Sinode Soutpansberg hulle bande met die algemene sinode opgeskort het (GKSA, 1991:530) 

91   Die breë kuratorium het insae gehad in al die sake van die HTS, behalwe in sake wat spesifiek die 
dienswerk van die professore geraak het (GKSA, 1994:705). 

92   Die Nasionale Sinode van 1988 het vroeg in Januarie gesit en dui daarop dat daar spoedig met die 
werk begin is. 

1991:756). Die sinode ag dit daarom wenslik dat die HTS voortbestaan terwyl dit noodsaaklik is 

dat die opleiding deur alle kerke (die onderskeie nasionale sinodes) saam onderneem word 

(GKSA, 1991:756). Sinode Middellande stel dat die voortbestaan van die HTS wenslik is 

aangesien dié sinode ’n historiese band met die HTS het terwyl die HTS ook goed geleë is om 

teologiese opleiding aan studente uit Sinode Middellande te bied, en ook voldoen aan die 

vereistes wat dié sinode stel vir predikantsopleiding (GKSA, 1991:756). 

Op grond van die bostaande oorwegings het Sinode Middellande besluit om die Nasionale Sinode 

(Potchefstroom) te versoek om aan hulle medeverantwoordelikheid en volle inspraak by die HTS 

te verleen (GKSA, 1991:756). Sinode Middellande het daarom deputate benoem om hierdie saak 

te bespreek met die Nasionale Sinode (Potchefstroom), die breë kuratorium van die HTS, Sinode 

Soutpansberg en Sinode Suidland (GKSA, 1991:756). Verder het die sinode R1 per lidmaat 

geraam vir teologiese opleiding (GKSA, 1991:756).  

Sinode Suidland93 antwoord die breë kuratorium dat hulle die pogings, om die HTS die 

verantwoordelikheid van al die kerke te maak, verwelkom (GKSA, 1991:757). Dié sinode werk 

ook saam met die kommissie van die HTS om die beeld van die skool onder die kerke te verbeter 

(GKSA, 1991:757).  Die Sinode is ten gunste daarvan dat die HTS voortbestaan, maar wel as die 

verantwoordelikheid van al die kerke (GKSA, 1991:757). 

As motivering hiervoor word gestel dat die HTS geleentheid bied vir die opleiding van 

voornemende predikante wat nie oor die nodige kwalifikasie beskik om aan die TSP te studeer 

nie (GKSA, 1991:757). Verder was dit vir sommige voornemende predikante uit Sinode Suidland 

moeilik om aan die toelatingsvereistes van die TSP te voldoen (GKSA, 1991:757). Daarmee saam 

was die HTS in staat om rekening te hou met die wye verskeidenheid behoeftes en 

omstandighede van verskillende kerke (wat in die onderskeie nasionale sinodes saamkom) 

(GKSA, 1991:757). Laastens was Sinode Suidland tevrede met die standaard en die inhoud van 

die opleiding aan die HTS (GKSA, 1991:757). 

Alhoewel daar reeds terugvoer vanaf Sinode Middellande en Sinode Suidland ontvang was, stel 

die verslag dat hulle nog gewag het op die amptelike terugvoer vanaf Sinode Soutpansberg 

(GKSA, 1991:757)94. 

Die breë kuratorium van die HTS het aan die sinode ’n samevatting van die onderskeie 

redenasies oor die saak voorgelê.  Volgens hierdie samevatting van die breë kuratorium stel die 

kerkorde in artikels 18 en 19 dat die kerke verantwoordelik is vir die opleiding van predikante 

 

93   In 1982 is besluit dat die opleiding van predikante uit Sinode Suidland aan die TSP sal geskied. 
94   Op dieselfde Nasionale Sinode (Potchefstroom) van 1991 het Sinode Soutpansberg die Nasionale 

Sinode (Potchefstroom) van kennis gestel van die oprigting van die Heidelberg Theological Seminary. 

(GKSA, 1991:761). Daarom is dit belangrik dat al die kerke in kerkverband volledig by hierdie 

teologiese opleiding betrokke moet wees (GKSA, 1991:761). Gevolglik is dit ’n onbevredigende 

en ongewenste situasie dat die teologiese opleiding aan ’n teologiese skool geskied waar 

sommige van die kerke geen insae het en geen verantwoordelikheid dra nie (GKSA, 1991:761).  

Die breë kuratorium stel verder dat dit moontlik is vir een predikante-opleiding om aan verskillende 

opleidingsentrums te kan geskied (GKSA, 1991). Want alhoewel die Sinode van 1964 

verskillende teologiese skole vir verskillende volke as die ideaal gestel het, gebied die Skrif en 

belydenis nie verskillende teologiese skole vir die verskillende volke nie (GKSA, 1991:762).  

Die breë kuratorium argumenteer voorts dat een teologiese skool oor die lang termyn finansiële 

en administratiewe voordele sou inhou, maar ook ’n oorgangsfase sal vereis, wat ’n baie groter 

finansiële las op die kerke sal plaas in die korttermyn (GKSA, 1991:762). Een teologiese skool 

sal die bestaande eenheid van die kerke in die kerkverband beklemtoon en sal ook as ’n 

samebindende faktor in die praktyk van die kerklike lewe kan dien (GKSA, 1991:762). 

Die breë kuratorium van die HTS stel verder dat alhoewel studies aan die PU vir CHO vir baie 

studente toeganklik was, dit steeds buite die bereik van baie studente uit die jong kerke was 

aangesien die Universiteit dit toenemend moeilik gevind het om studente te akkommodeer wat 

gematrikuleer het aan skole waar die standaard nog laag was (GKSA, 1991:762). Dit is egter vir 

die breë kuratorium noodsaaklik dat studente steeds toegang tot die PU vir CHO sal hê selfs al 

sou die HTS voortbestaan (GKSA, 1991:762). Die noodsaak van die voortbestaan van die HTS 

het in besonder daarin gelê dat die HTS is nie bloot ’n duplikaat van die TSP was nie, maar ook 

in besonder rekening gehou het met die unieke behoeftes en omstandighede van al die kerke 

(juis omdat voornemende predikante vanuit verskillende volke daar gestudeer het). Daarom het 

die breë kuratorium gestel dat alhoewel die finansiële oorwegings in berekening gebring moes 

word, mog dit nie die deurslaggewende argument vir die voortbestaan al dan nie van die HTS 

gewees het nie (GKSA, 1991:762).  

Die gevolgtrekking van die breë kuratorium oor die voortbestaan van die HTS, was dat dit op 

daardie stadium, om praktiese redes wenslik was dat die HTS moes voortbestaan (soos ook 

duidelik geword het uit die skrywes van Sinode Middellande en Sinode Suidland). Dit was egter 

nodig dat die toesig en onderhouding van die skool verander moes word sodat al die kerke in die 

kerkverband (al die nasionale sinodes) ten volle by die toesig en instandhouding van die skool 

betrokke sal wees (GKSA, 1991:763). 

Na aanleiding van die verslag van die breë kuratorium van die HTS besluit die Nasionale Sinode 

(Potchefstroom) van 1991 dat: 

1. Daar voortgegaan sal word met die opleiding aan die HTS solank as wat die besondere 

behoeftes waarvoor dit voorsiening maak bestaan. Dit sal egter ’n Teologiese Skool wees 

van al die kerke in die kerkverband waar al die kerke volledig betrokke is by die opleiding 

van predikante en medeverantwoordelikheid vir die Teologiese Skool dra (GKSA, 

1991:763).  

2. Die sinode die ander nasionale sinodes (Sinode Middellande, Sinode Soutpansberg en 

Sinode Suidland) sal versoek om medeverantwoordelikheid vir die HTS te aanvaar 

(GKSA, 1991:763).  

3. Die Sinode samesprekings sal voer met die ander nasionale sinodes oor die wyse waarop 

hierdie medeverantwoordelikheid, van al die kerke, vir die HTS gereël moet word (GKSA, 

1991:763).  

4. Die sinode deputate aanwys om punte 2 en 3 met die ander nasionale sinodes te bespreek 

en volgende sinode na aanleiding daarvan te adviseer (GKSA, 1991:763). 

5. Die sinode deputate aanwys om die volgende sinode te adviseer oor hoe gemeenskaplike 

verantwoordelikheid vir die opleiding van predikante deur al die kerke in die praktyk kan 

realiseer. Hierin moet die kuratorium van die TSP sowel as die PU vir CHO geken word. 

Daar moet ook besondere aandag geskenk word aan alle finansiële aspekte (GKSA, 

1991:763-764). 

6. Die sinode die ander nasionale sinodes sal versoek om saam te werk in die verdere 

ondersoek wat in punt 5 genoem word (GKSA, 1991:764) 

7. Die sinode die kuratore van die TSP en die HTS aanwys as deputate om punte 2-5 uit te 

voer. Hiervoor moet hulle ook die samewerking van die breë kuratorium van die HTS 

aanvra (GKSA, 1991:764). 

 

❖ In hierdie ondersoek na die voortbestaan van die HTS kom ’n paar belangrike sake na 

vore. Die eerste is dat die sinode deur die rapport van die breë kuratorium goed te keur, 

instem dat alhoewel daar die ideaal vir verskillende skole gestel is, die Skrif nie 

verskillende skole gebied nie. In die tweede plek wys die breë kuratorium uit dat alhoewel 

daar finansiële voordele aan een opleiding is, die grootste voordeel van eenheid in 

teologiese opleiding sal wees dat eenheid van die kerke in die kerkverband beklemtoon 

sal word en dit verder ook sal dien as ’n samebindende faktor in die praktyk van die 

kerklike lewe. Die breë kuratorium beveel ten spyte van die bostaande punte aan dat die 

HTS voortbestaan terwyl daar wel gesoek word na eenheid deurdat die ander nasionale 

sinodes (Sinode Middellande, Sinode Soutpansberg en Sinode Suidland) ook 

verantwoordelikheid vir die toesig en onderhouding van die HTS sal neem. In hierdie 

voorstel wat deur die Nasionale Sinode (Potchefstroom) goedgekeur is, word daar gesoek 

daarna dat die eenheid in die AS-GKSA verder versterk word. In hierdie besluit gee die 

Nasionale Sinode (Potchefstroom) ook gevolg aan die versoeke van Sinode Middellande 

en Sinode Soutpansberg sedert 1967 waarvolgens hulle ook gestreef het om 

verantwoordelikheid vir die teologiese opleiding te verkry. 

3.3.2.10 Die Dokument van Ooreenstemming 

Op die Nasionale Sinode (Potchefstroom) van 1994 het die deputate wat bemoei was met 

korrespondensie met die ander nasionale sinodes, gerapporteer dat hulle met die ander 

nasionale sinodes samesprekings gevoer het (GKSA, 1994:593). Hierdie rapport en die sake daar 

rondom word in meer besonderhede in die volgende hoofstuk bespreek. Wat egter hier van 

belang is, is dat daar na aanleiding van hierdie samesprekings ’n sogenaamde “Dokument van 

Ooreenstemming” opgestel is (GKSA, 1994). Ongeag die kwessies rondom hierdie dokument en 

die verslag van die deputate, wys die dokument tot ’n mate wel die gevoel van die meeste van 

die verteenwoordigers op daardie samesprekings.  

In die dokument word daar oor teologiese opleiding gestel dat daar eenstemmigheid bestaan oor 

die feit dat eenheid in teologiese opleiding deur eenheid in leer, diens en tug geïmpliseer word 

“aangesien dit ’n saak is wat al die kerk ten nouste raak” (GKSA, 1994:597). Verder is daar 

eenstemmigheid dat hierdie opleiding Skriftuurlik moet wees en ook in ooreenstemming met die 

Gereformeerde Belydenisskrifte (GKSA, 1994:598). Verder beteken eenheid in opleiding nie 

eenvormigheid nie en daarom kan daar meer as een opleidingsentrum bestaan (GKSA, 

1994:598). 

❖ Alhoewel die bostaande punte nie nuwe sake op die tafel plaas nie, beklemtoon dit in die 

eerste plek dat teologiese opleiding ’n saak is wat die kerke en die eenheid van die kerke 

ten nouste raak, terwyl dit in die tweede plek ruimte laat vir die bestaan van meer as een 

teologiese skool, soos wat dit op daardie stadium die geval was. 

3.3.3 Die Samesmelting van die HTS en die TSP 

3.3.3.1 Rapport oor die voortbestaan van die HTS 

In 1994 het die deputate wat aangewys is om verdere ondersoek in te stel na die voortbestaan 

van die HTS en eenheid in teologiese opleiding op die vergadering van die Nasionale Sinode 

(Potchefstroom) gerapporteer (GKSA, 1994:696). Hierdie rapport was ’n eenparige rapport van 

die kuratore van die TSP en die HTS (GKSA, 1994:696). Die deputate stel dat hulle die 

dagbesture van die TSP en die HTS as hulle sub-kommissies aangewys het (GKSA, 1994:697). 

Hierdie sub-kommissies het saam met verteenwoordigers van die breë kuratorium van die HTS, 

vergader saam met die deputate van Sinode Soutpansberg en Sinode Middellande95 (GKSA, 

1994:679). Verder is daar ook indringende samesprekings met die PU vir CHO gevoer oor die 

aspekte van die ondersoek wat met die Universiteit te make gehad het (GKSA, 1994:697). 

Die deputate het die opdrag van die Nasionale Sinode (Potchefstroom) van 1991 geïnterpreteer 

om te behels dat daar verdere ondersoek ingestel moes word na die voortbestaan van die HTS 

(GKSA, 1994:698). Volgens hierdie interpretasie van die deputate het die Nasionale Sinode 

(Potchefstroom) van 1991 besluit dat die HTS bly voortbestaan terwyl die besonderse behoeftes, 

wat die voortbestaan van die HTS noodsaak bestaan en tot die verdere ondersoek afgehandel 

is. Intussen, terwyl die ondersoek nog afgehandel word, moes die saak van 

medeverantwoordelikheid vir die HTS ook aandag geniet (GKSA, 1994:698). Die deputate 

oordeel verder dat Nasionale Sinode (Potchefstroom) van 1991 nie in beginsel besluit het dat 

HTS noodwendig moet voortbestaan nie (GKSA, 1994:698). Hierdie verdere ondersoek wat die 

deputate moes doen het behels dat daar gekyk moes word na: die eenheid in teologiese 

opleiding; medeverantwoordelikheid van al die kerke in teologiese opleiding; alle finansiële 

aspekte; en die besonderse behoeftes van die kerke waarvoor die HTS op daardie stadium 

voorsiening gemaak het (GKSA, 1994:698).  

Die deputate stel voorts: “Die opdrag tot ondersoek na die voortbestaan van die HTS is in 1991 

slegs voorlopig afgehandel.” (GKSA, 1994:698). Daar moes ook nog verdere advies gegee word 

oor hoe gesamentlike verantwoordelikheid vir teologiese opleiding kan realiseer (GKSA, 

1994:698). Daarom het hulle die Kuratorium van die TSP sowel as verteenwoordigers van die PU 

vir CHO betrek in die ondersoek na eenheid in teologiese opleiding. Verder het hulle ook in 

besonder aan die finansiële aspekte aandag gegee (GKSA, 1994:698).  

Die deputate stel dat hulle vertrekpunt was dat hulle opdrag voortgevloei het uit die ondersoek 

wat die Nasionale Sinode (Potchefstroom) van 1988 geloods het en dat die Nasionale Sinode 

(Potchefstroom) van 1991 nie finaal uitspraak gelewer het oor die toekoms van die HTS nie 

(GKSA, 1994). Hulle was daarom van mening dat hulle opdrag was om verdere ondersoek in te 

stel na die voortbestaan van die HTS in die lig van eenheid in opleiding, 

medeverantwoordelikheid, saam met alle finansiële aspekte en die besonderse behoeftes van 

die studente wat aan die HTS studeer het (GKSA, 1994:699). 

Die deputate stel dat hierdie ondersoek na eenheid in opleiding direk gekoppel was aan die 

ondersoek wat die Nasionale Sinode (Potchefstroom) van 1988 geloods het oor die voortbestaan 

van die HTS (een van die twee bestaande skole) (GKSA, 1994:699). Volgens die deputate gaan 

 

95   Sinode Suidland het in 1991 ontbind. Die proses sal in die volgende hoofstuk meer breedvoerig 
bespreek word. 

dit vir die Nasionale Sinode (Potchefstroom) om eenheid in teologiese opleiding of daar een of 

twee skole is. Aan die ander kant gaan dit vir Sinode Middellande en Sinode Soutpansberg om 

eenheid in opleiding as gemeenskaplike opleiding aan een Teologiese Skool (GKSA, 1994:699). 

Vir Sinode Soutpansberg kan die opleiding slegs aan een skool plaasvind, naamlik die TSP96 

(GKSA, 1994:699). Sinode Middellande meen egter dat dit aan een of twee skole kan geskied 

(GKSA, 1994:699). 

In die bespreking van die prinsipiële aspekte van eenheid in teologiese opleiding stel die deputate 

dat die opleiding en toelating van predikante kerklike werk is wat deur die kerkorde gereël word 

(GKSA, 1994:699). Kerke wat in belydenis een met mekaar is kan op grond van hierdie eenheid 

ooreenkom om ’n Teologiese Skool (of Skole) daar te stel waar teologiese studente deur 

professore onder toesig van ’n Kuratorium (of Kuratoria) opgelei word (GKSA, 1994:699). Die 

eenheid in opleiding hang ten nouste saam met die eenheid in kerkverband en beteken dat 

teologiese opleiding konfessioneel beskou moet word en op een en dieselfde belydenis moet rus 

(GKSA, 1994:700). Eenheid in opleiding berus op eenheid in leer diens en tug (GKSA, 1994:700). 

Die Gereformeerde Kerke in Suidelike Afrika (AS-GKSA) vergader in verskillende nasionale 

sinodes maar is een kerklike gemeenskap wat saam vergader in die algemene sinode (GKSA, 

1994:700). Die nasionale sinodes behoort met mekaar te korrespondeer in terme van artikel 48 

van die Kerkorde om toe te sien en te sorg dat die eenheid in teologiese opleiding gehandhaaf 

sal word (GKSA, 1994:700).  

Die deputate stel verder dat eenheid in teologiese opleiding beteken dat daar in die kursusse 

dieselfde standaarde en gewigte gehandhaaf sal word, terwyl daar steeds plek vir differensiasie 

moet bestaan (GKSA, 1994:700). Eenheid in opleiding beteken egter nie dat alle opleiding aan 

een skool moet plaasvind nie (GKSA, 1994:700). Indien die opleiding egter op meer as een plek 

plaasvind, is dit van kardinale belang dat daar toegesien word dat die eenheid gehandhaaf word 

(GKSA, 1994:700). Eenheid in opleiding word bevorder wanneer opleiding van studente in een 

kerklike gemeenskap aan dieselfde skool onder toesig van een kuratorium geskied (GKSA, 

1994:700). In ’n plurale gemeenskap kan sodanige opleiding ’n verrykende en geseënde invloed 

uitoefen op die studente sowel as die kerke waarin hulle sal dien (GKSA, 1994:700). Eenheid in 

opleiding beteken egter nie dat alle studente noodwendig eenders opgelei behoort te word nie, 

selfs al geskied die opleiding aan een skool (GKSA, 1994:700). Die opleiding behoort gerig te 

wees op die praktyk waarin die studente as predikante sal dien (GKSA, 1994:700). Daarom 

 

96   Die deputate stel dit in die handelinge van die Nasionale Sinode (Potchefstroom) van 1994 as: “Wat 
Soutpansberg betref is dit aan een Skool, nl. Potchefstroom” (GKSA, 1994:699). Dit is eintlik vreemd 
in die lig van die Heidelberg Theological Seminary wat deur Sinode Soutpansberg opgerig is. Wanneer 
die perspektief van ’n strewe tot eenheid op die oprigting van die Heidelberg Theological Seminary 
toegepas word, maak dit sin dat hulle een teologiese opleiding sou verkies. Gevolglik stel hulle dat 
hulle een Skool verkies en kies die TSP. 

behoort daar ook binne een opleiding, ruimte gelaat word vir differensiasie sonder dat die 

fundamentele eenheid in belydenis, kerkregering en liturgie aangetas word (GKSA, 1994:700).  

Die deputate bespreek voorts die finansiële aspekte rondom die saak. Hulle stel dat die Nasionale 

Sinode (Potchefstroom) op daardie stadium (1994) - met al die verskillende sake in berekening - 

die volle las gedra het vir tien97 van die sestien professore aan beide teologiese skole (GKSA, 

1994:701). Die Nasionale Sinode (Potchefstroom) van 1991 het goedgekeur dat hierdie getal na 

nege en ’n half verminder kon word deur nie die vakatures te vul wat gelaat word deur professore 

wat emeriteer nie (GKSA, 1994:701).  Die Nasionale Sinode (Potchefstroom) kon in die tydperk 

tussen 1994 en 1998 die totale aantal professore (aan die TSP en HTS) verminder van sestien 

na tien (GKSA, 1994:701). Hierdie vermindering kon natuurlik geskied indien die Nasionale 

Sinode (Potchefstroom) nie die vakatures sou vul wat deur die aanvaarding van die emeritaat van 

professore gelaat word nie (GKSA, 1994:701). Verder kon daar ook met die PU vir CHO 

onderhandel word sodat die universiteit sou instaan vir vyf en ’n half professore. Sodoende kon 

die totale aantal professore wat die Nasionale Sinode (Potchefstroom) moet onderhou verminder 

word van tien na vier en ’n half (GKSA, 1994:701). Juis omdat die aantal professore in die 

komende vier jaar op ’n natuurlike wyse verminder kon word, het die deputate voorgestel dat dit 

die geskikte tyd was vir die eenwording van die skole (GKSA, 1994:701). Verder het hulle gestel 

dat indien die Nasionale Sinode (Potchefstroom) hierdie geleentheid sou laat verbygaan en daar 

nuwe professore aangestel sou word om die vakatures te vul, so ’n gunstige geleentheid vir 

eenwording nie gou weer na vore sou tree nie (GKSA, 1994:701). 

Die deputate argumenteer voorts dat daar ’n groot mate van duplisering in terme van 

administrasie bestaan het (GKSA, 1994:702). Daar was byvoorbeeld duplisering in 

administratiewe sowel as in biblioteekpersoneel (GKSA, 1994:702). Indien die twee skole sou 

saamsmelt sou geen bykomende administratiewe personeel benodig word nie (GKSA, 1994:702). 

Verder het die moontlikheid bestaan om die geboue van die HTS te verkoop. Die geboue is vir 

nagenoeg R2-miljoen98 gewaardeer (GKSA, 1994:702). Die verdere besparings, nadat beurse vir 

studente van die HTS uitgekeer is beloop R225 000 vir 1995, R326 000 vir 1996, R605 000 vir 

1997 en R730 000 vir 1998 (GKSA, 1994:702). Bo en behalwe die besparings is daar reeds 

voorsiening gemaak vir beurse vir studente van die HTS met ’n bedrag van R453 000 vir 1995, 

R408 000 vir 1996, R367 000 vir 1997 en R330 000 vir 1998 (GKSA, 1994:702). 

Die deputate stel in hulle gevolgtrekking dat omdat teologiese opleiding ten nouste verbind is aan 

die eenheid in belydenis en eenheid in kerkverband, en omdat die besonderse gerigtheid (aan 

 

97   Hierdie is as gevolg van die feit dat die PU vir CHO kragtens ‘n ooreenkoms met die GKSA en die 
Teologiese Skole ‘n gedeelte van die professore se traktemente betaal het. 

98   Nagenoeg R8-miljoen in 2021. 

verskillende skole) ook op ’n ander wyse geakkommodeer kan word, daar in beginsel geen 

beswaar daarteen is dat die opleiding aan een inrigting sou kon geskied nie (GKSA, 1994:704). 

Een Teologiese Skool sou verder ook dien as ’n samebindende faktor in die praktyk van die 

kerklike lewe (GKSA, 1994:704). Volgens die deputate kan die finansiële aspekte nie as bloot 

pragmaties afgemaak word nie, aangesien daar daarvoor ook voor God rekenskap gedoen moet 

word (GKSA, 1994:704). Volgens die deputate sou die samesmelting van die twee skole op die 

kort- en langtermyn beduidende besparing vir die kerke ingehou het (GKSA, 1994:704). Alhoewel 

studente wat aan die HTS studeer wat bepaalde behoeftes ten opsigte van opleiding gehad het, 

sou daar net so goed vir hierdie behoeftes voorsiening gemaak kon word indien daar slegs een 

skool is (GKSA, 1994:704). 

3.3.3.2 Samesmelting van die TSP en die HTS 

Die Nasionale Sinode (Potchefstroom) van 1994 het die aanbeveling van die deputate 

goedgekeur. Hulle het daarom besluit dat die opleiding wat aan die HTS gebied was, aan die 

einde van 1994 gestaak sou word (GKSA, 1994:704). Hiermee saam sou die professore van die 

HTS voortaan (vanaf 1995) professore aan die PU vir CHO en die TSP wees en moes daar 

gevolglik met die PU vir CHO onderhandel word sodat hulle ook professore aan die Universiteit 

kan wees (GKSA, 1994:704). Verder het die Nasionale Sinode (Potchefstroom) die ander 

nasionale sinodes (Sinode Middellande en Sinode Soutpansberg) versoek om 

medeverantwoordelikheid vir die TSP te aanvaar (GKSA, 1994:704). Die Nasionale Sinode 

(Potchefstroom) het Sinode Middellande en Sinode Soutpansberg99 ook uitgenooi om hulle 

studente, wat matrikulasievrystelling het, vanaf 1995 aan die TSP te laat studeer (GKSA, 

1994:704). 

3.3.3.2.1 Kerkregtelike aspekte 

Die bostaande besluit om die teologiese skole saam te smelt het vereis dat daar verdere aandag 

aan die kerkregtelike aspekte gegee moes word. Die deputate stel dat die kerkregtelike aspekte 

ten opsigte van die kuratorium en die beroepingsvergadering indringende aandag sou benodig 

(GKSA, 1994:705). Die kuratorium en beroepingsvergadering het op daardie stadium as ’n 

“Synodus Contracta” van die Nasionale Sinode (Potchefstroom) gefunksioneer (GKSA, 

1994:705). ’n Synodus Contracta is “’n vergadering van meer Kerke deur minder afgevaardigdes”, 

wat ’n agenda behandel wat tot een saak of bepaalde sake beperk is (GKSA, 1994:705). Die 

kuratorium en beroepingsvergadering van die TSP was saamgestel uit deputate van die 

onderskeie partikuliere sinodes en moes aan die Nasionale Sinode (Potchefstroom) rapporteer 

 

99   Die studente vanuit Sinode Suidland is reeds vanaf 1985 aan die TSP opgelei. 

(GKSA, 1994:705). Die kuratorium van die HTS was aanvanklik op dieselfde manier saamgestel, 

maar die samestelling is mettertyd gewysig. Na aanleiding van die wysigings het die kuratorium 

van die HTS ’n breë kuratorium geword waarin twee kuratore uit elk van die onderskeie nasionale 

sinodes100 sitting gehad het. Die breë kuratorium het insae gehad in al die sake van die HTS, 

behalwe in sake wat spesifiek die dienswerk van die professore geraak het (GKSA, 1994:705).  

Die deputate stel daarom dat aangesien die samestelling van ’n kuratorium ten nouste saamhang 

met die samestelling van meerdere vergaderings, die samestelling van die kuratorium en die 

beroepingsvergadering wesentlik geraak sal word deur die besprekings oor die voortbestaan van 

die nasionale sinodes101 (GKSA, 1994:705). Aangesien die eenwording van die HTS en die TSP 

sou plaasvind terwyl die nasionale sinodes steeds apart gefunksioneer het, sou die kuratorium 

van die nuwe opleiding ’n Synodus Contracta van die Nasionale Sinode (Potchefstroom) wees 

terwyl daar ’n tussentydse reëling met Sinode Middellande en Sinode Soutpansberg getref moes 

word om hulle ook by die kuratorium en beroepingsvergadering te kon betrek (GKSA, 1994:706). 

Die deputate stel dat volle inspraak en verantwoordelikheid oor die teologiese opleiding egter nog 

verhinder was deur die samestelling van die meerdere vergaderings in die nasionale sinodes, 

aangesien die kuratorium steeds ’n Synodus Contracta van die Nasionale Sinode 

(Potchefstroom) sou wees (GKSA, 1994:706). Alhoewel die onderskeie nasionale sinodes 

besluite geneem het oor gesamentlike verantwoordelikheid vir die HTS, het hulle nog geen 

besluite geneem oor gesamentlike verantwoordelikheid vir die TSP nie (GKSA, 1994:705). 

Daarom moes daar volgens die deputate so veel as moontlik ruimte gemaak word vir die ander 

nasionale sinodes om betrokke te wees by die TSP, terwyl die saak oor wysigings in die 

samestelling van meerdere vergaderings en gesamentlike verantwoordelikheid oor die TSP, nog 

nie deur al die nasionale sinodes bespreek was nie (GKSA, 1994:705).  

Na aanleiding van die bostaande het die Nasionale Sinode (Potchefstroom) die volgende besluit: 

Indien die nasionale sinodes (as meerdere vergaderings) sou ophou om te bestaan dan sou die 

kuratorium en beroepingsvergadering normaal saamgestel word (GKSA, 1994). Partikuliere 

sinodes van die Nasionale Sinode (Potchefstroom) het aan die einde van 1993 die kuratore en 

die lede van die beroepingsvergaderings van die TSP en die HTS verkies. Met die eenwording 

van die Teologiese Skole sou die kuratore van die TSP aangevul word deur twee kuratore van 

die HTS sowel as twee kuratore uit beide Sinode Middellande en Sinode Soutpansberg (GKSA, 

1994:706). Appèlle teen die besluite van die kuratorium en die beroepingsvergadering kon gerig 

word aan die Nasionale Sinode (Potchefstroom) en indien nodig kon teen die besluite van die 

 

100   Die Handelinge toon aan dat dit slegs Sinode Middellande was wat op daardie stadium meegewerk 
het. Sinode Soutpansberg het nie meer meegewerk nie en Sinode Suidland het nie meer bestaan nie. 

101   Hierdie samesprekings word in fyner besonderhede in die volgende hoofstuk bespreek. 

Nasionale Sinode (Potchefstroom) na die algemene sinode geappelleer word (GKSA, 1994:706). 

Indien die nasionale sinodes wel sou voortbestaan en besluit om nie gesamentlike 

verantwoordelikheid vir opleiding aan die TSP te aanvaar nie, moes die ander nasionale sinodes 

uitgenooi word om adviseurs te benoem om die kuratorium en die beroepingsvergadering te 

adviseer in die sake wat die opleiding raak (GKSA, 1994:706). 

3.3.3.2.2 Taalbeleid 

In verband met die taalbeleid aan die TSP het die Nasionale Sinode (Potchefstroom) besluit dat 

Afrikaanstalige studente in Afrikaans onderrig sou word (GKSA, 1994:707). Die onderrig van nie-

Afrikaanstalige studente is verwys na die senate van die TSP en die HTS om ’n wyse te vind 

waarop die onderrig sou kon plaasvind sonder dat die studente skade sou lei (GKSA, 1994:707). 

Die studente wat van die HTS af sou oorkom na die TSP sou in Engels onderrig word totdat hulle 

studie afgehandel was (GKSA, 1994:707). Die senate van die TSP en die HTS het die opdrag 

ontvang om ’n korttermyn oplossing te bied wat kon inskakel by ’n langtermyn beleid (GKSA, 

1994:707). Verder het die Nasionale Sinode (Potchefstroom) besluit dat leeskennis van Afrikaans 

steeds hoog geag sou word aangesien dit ’n groot mate van teologiese lektuur in Nederlands 

ontsluit (GKSA, 1994:707). 

3.3.3.2.3 Voogdosente 

Die deputate rapporteer verder dat daar aan die HTS ’n sisteem van voogdosente bestaan het 

waar ’n groep studente aan ’n professor toegewys was vir ondersteuning en leiding (GKSA, 

1994:710). Hierdie groepe het gereeld vergader om persoonlike-, studie- en 

geloofsaangeleenthede te bespreek (GKSA, 1994:710). Die deputate het aanbeveel dat hierdie 

gebruik ook aan die TPS voortgesit sou word (GKSA, 1994:710). Op grond van die aanbeveling 

van die deputate het die Nasionale Sinode (Potchefstroom) besluit dat die senaat van die TSP 

aan hierdie saak moes aandag gee. Hulle moes verder die vraag ondersoek in hoeverre die 

stelsel op alle studente van toepassing gemaak moes word (GKSA, 1994:710). 

3.3.3.2.4 Geboue 

Aangaande die geboue van die HTS stel die deputate dat die geboue van die HTS deur die 

regering van Bophuthatswana aan die Nasionale Sinode (Potchefstroom) verskaf was solank as 

wat dit gebruik was vir die opleiding van Teologiese Studente (GKSA, 1994:711). Gevolglik het 

die Nasionale Sinode (Potchefstroom) die deputate regsaangeleenthede versoek om die om die 

verkoop van die eiendom en ander moontlikhede te ondersoek (GKSA, 1994:711). 

3.3.3.2.5 Fondse 

Die deputate stel dat die HTS nog oor verskillende fondse beskik het soos byvoorbeeld ŉ fonds 

vir buitelandse studente sowel as ’n studentekas (GKSA, 1994:711). Die Nasionale Sinode 

(Potchefstroom) het daarom besluit dat die kuratore van die HTS die fondse moes oordra aan die 

TSP, wat die fondse moes aanwend vir die doel waarvoor dit aanvanklik bestem was (GKSA, 

1994:711). 

❖ Die Nasionale Sinode (Potchefstroom) van 1991 het besluit dat die HTS moet 

voortbestaan op grond van die besonderse gerigtheid van die skool. Die deputate wat 

moes ondersoek instel na die voortbestaan van die HTS en eenheid in teologiese 

opleiding, het op die Nasionale Sinode (Potchefstroom) van 1994 gerapporteer dat dit, na 

aanleiding van hulle ondersoek, die mees geskikte geleentheid was vir die TSP en die 

HTS om saam te smelt. Daar was hoofsaaklik twee redes hiervoor. Aan die een kant sou 

een teologiese opleiding dien tot die uitbouing van die eenheid in die kerkverband (AS-

GKSA). Aan die ander kant sou die samesmelting van die twee skole beduidende 

besparings vir die Nasionale Sinode (Potchefstroom) inhou (wat beide skole finansieel 

bekostig het). Gevolglik het die Nasionale Sinode (Potchefstroom) besluit dat die HTS en 

die TSP in 1994 moes saamsmelt en dat die opleiding aan die HTS aan die einde van 

1994 gestaak sou word. Hierdie was ’n historiese moment in die uitbouing van die eenheid 

in die AS-GKSA. Die eenheid sou verder versterk word deurdat die ander nasionale 

sinodes uitgenooi sou word om ook verantwoordelikheid vir die hersaamgestelde TSP te 

neem en al die nasionale sinodes sodoende medeverantwoordelikheid vir die opleiding 

van die predikante in die kerkverband sou neem. 

3.3.3.3 Reaksie van Sinode Middellande op die samesmelting van die 

Teologiese Skole 

Op die Nasionale Sinode (Potchefstroom) van 1997 dien die volgende saak: “Die volgende 

besluite insake teologiese opleiding is goedgekeur op Sinode Middellande 8 tot 10 Februarie 

1994” (GKSA, 1997:934). In hierdie besluite spreek Sinode Middellande hulle dank teenoor die 

Nasionale Sinode (Potchefstroom) uit vir die besluite wat hulle oor teologiese opleiding geneem 

het, veral aangesien die besluite, “eenheid en medeverantwoordelikheid vir opleiding nou ten 

volle moontlik maak” (GKSA, 1997:934). Sinode Middellande het verder beklemtoon dat die 

eenwording van die TSP en die HTS nie maar bloot die sluiting van die HTS sou wees nie, maar 

eenwording in teologiese opleiding (GKSA, 1997:934). Sinode Middellande het verder 

medeverantwoordelikheid vir die TSP aanvaar en voorgeneem om sover hulle oor die vermoë 

beskik, ook finansieel by te dra (GKSA, 1997:934). Hierdie aanvaarding van verantwoordelikheid 

was ook in lyn met die bedoeling van die besluite van die Nasionale Sinode (Potchefstroom) van 

1994. 

Sinode Middellande het verder deur hulle skrywe aan die Nasionale Sinode (Potchefstroom) die 

kuratore van die TSP versoek om toe te sien dat die eie karakter van die HTS, veral die gerigtheid 

op die uitdra van die evangelie, nie met die eenwording verlore sou gaan nie (GKSA, 1997:935). 

Sinode Middellande het daarom twee kuratore benoem sowel as twee lede wat sou dien op die 

beroepingsvergadering van die TSP. Verder het hulle onderneem om self die reiskostes van hulle 

kuratore en lede van die beroepingsvergadering te dra (GKSA, 1997:935). Sinode Middellande 

het verder geraam R1.00 per lidmaat, per jaar vir teologiese opleiding en het die ideaal gestel om 

R10 000 per jaar by te dra tot die TSP (GKSA, 1997:935). Verder sou daar ook van die kerke in 

Sinode Middellande drie kollektes per jaar gevra word vir beurse vir Teologiese Studente (GKSA, 

1997:935). Die senaat HTS en TSP is versoek om indringend aandag te gee aan die studente se 

kennis van Afrikaans en Engels sodat hulle die lesings maklik sou kon volg (GKSA, 1997:935). 

Laastens het Sinode Middellande die Nasionale Sinode (Potchefstroom) van 1997 versoek om – 

solank as wat die toenmalige meerdere vergaderinge gegeld het – Sinode Middellande toe te laat 

om 16 predikante en 16 ouderlinge af te vaardig om saam met die Nasionale Sinode 

(Potchefstroom) tydens hulle sitting alle sake rondom teologiese opleiding te kon behandel en af 

te handel (GKSA, 1997:936). Die Nasionale Sinode (Potchefstroom) het met dank kennis geneem 

van die besluite van Sinode Middellande en het die versoek na die deputate vir Korrespondensie 

met die ander nasionale sinodes verwys (GKSA, 1997:936).  

Die kuratore van die HTS het 1997 vir die laaste keer op die Nasionale Sinode (Potchefstroom) 

gerapporteer. In hulle rapport het hulle gestel dat almal wat by die HTS in diens was, aan die 

begin van 1994 in kennis gestel is van die sluiting van die Skool aan die einde van 1994 en die 

geleentheid gegee om deur die loop van die jaar poste by ander werksplekke te aanvaar (GKSA, 

1997:901-902). Daar is verder gepoog om te verseker dat die oorgang na die TSP so min as 

moontlik versteuring vir die opleiding van die studente sou inhou sodat hulle met so min as 

moontlik ontwrigting kon voortstudeer op Potchefstroom (GKSA, 1997:902). Verder is alle boeke, 

meubels, rekenaars en ander toerusting na Potchefstroom verskuif, met die uitsondering van die 

goedere wat verkoop is (GKSA, 1997:903). Die geboue kon nie verkoop word voor die oorgang 

nie en daarom is daar, in oorleg met die dagbestuur van die TSP, gereël dat die Regsdeputate 

die saak van die verhuring of verkoop van die geboue sou afhandel (GKSA, 1997:903). Die HTS 

het amptelik op 31 Desember 1994 gesluit (GKSA, 1997:903). Die trek na die TSP was egter eers 

in Januarie 1995 afgehandel en daarom was die afsluiting van die boekhouding uitgestel en 

afgehandel op 31 Januarie 1995 (GKSA, 1997:903). 

Daar is verder gepoog om reg te laat geskied aan die historiese belangrikheid van die sluiting van 

die HTS en die eenwording met die TSP (GKSA, 1997:904). Onder redaksie van prof. MA Kruger 

is die laaste uitgawe van die Jaarblad van die HTS as ’n feesblad uitgegee (GKSA, 1997:904). 

Die laaste vergadering van die kuratorium en die promosieplegtigheid het saamgeval op 17 

November 1994 en is gereël as ’n dankgeleentheid. Tydens hierdie geleentheid is die rede 

gelewer deur mnr. FW de Klerk as Kanselier van die PU vir CHO en die slotoordenking deur prof. 

JA van Rooy (GKSA, 1997:904). God is ootmoedig gedank en geloof vir Sy sorg, vir die groei wat 

Hy bewerk het, vir almal wat Hy aan die HTS in Sy diens gebruik het en vir die vaste hoop dat Hy 

sal aanhou sorg vir die toerusting van bedienaars van die Woord (GKSA, 1997:904). 

3.4 Samevatting van die hoofstuk 

Die Sinodes Middellande, Soutpansberg en Suidland het in 1962 as etnies georganiseerde 

nasionale sinodes tot stand gekom. Hierdie etnies georganiseerde nasionale sinodes het saam 

met die reeds bestaande Nasionale Sinode (Potchefstroom)102 vergader in die algemene sinode 

van die Gereformeerde Kerke in  Suidelike Afrika (ASGK). Sodoende het die algemene sinodale 

verband van Gereformeerde Kerke in  Suidelike Afrika (AS-GKSA) tot stand gekom. Die 

samekoms van die eerste algemene sinode (ASGK) in 1965 en die gevolglike totstandkoming 

van die sinodale verband, was die eerste stap tot sigbare eenheid in die kerkverband waar 

eenheid bo die etniese verdeling van die nasionale sinodes, in die algemene sinode gevind is. 

Daar was egter nog struikelblokke wat die sigbare eenheid verduister het. Die eerste was dat 

daar besluite deur die sinodes van 1920 en 1955 was wat die skeiding tussen volke beskou het 

as ’n maatskaplike orde wat deur God ingestel en onderhou is. Na etlike beswaarskrifte en 

besprekings deur verskillende sinodes is die besluite deur die Nasionale Sinode (Potchefstroom) 

van 1970 herroep. Die tweede struikelblok was dat alle opleiding vir predikante in die AS-GKSA 

plaasgevind het aan teologiese skole wat onder die toesig van die Nasionale Sinode 

(Potchefstroom) gestaan het Dit het daartoe gelei dat die ander nasionale sinodes veral Sinode 

Soutpansberg en Sinode Middellande gesoek het na inspraak en medeverantwoordelikheid vir 

die opleiding aan die HTS waar hulle predikante opgelei is. 

Met verloop van tyd het die situasie rondom die teologiese opleiding sowel as die nasionale 

sinodes aansienlik verander. Die opleiding van studente vanuit Sinode Suidland het sedert 1982 

 

102   Die vergadering het in 1961, voor die instelling van die nasionale sinodes bloot as die Sinodale 
Vergadering van die Gereformeerde Kerk in Suid Afrika bekendgestaan. 

aan die TSP plaasgevind. Intussen het daar al hoe meer vrae begin ontstaan oor die indeling van 

die kerke in etnies georganiseerde nasionale sinodes in een land103.  

Hierdie verwikkelinge het tesame met die strewe na inspraak en medeverantwoordelikheid, sowel 

as finansiële oorwegings bygedra daartoe dat die HTS en die TSP in 1994 saamgesmelt het. As 

gevolg hiervan het alle opleiding in die AS-GKSA aan die hersaamgestelde TSP plaasgevind. Die 

hersaamgestelde TSP was terselfdertyd ook die verantwoordelikheid van al die kerke wat in die 

onderskeie nasionale sinodes saamgekom het. 

 

  

 

103   Sinode Suidland in 1991 by die Nasionale Sinode (Potchefstroom) ingeskakel. Hierdie verwikkeling 
word in die volgende Hoofstuk in detail bespreek. 

HOOFSTUK 4:  EENHEID IN STRUKTUUR: DIE SAMESMELTING VAN 

DIE NASIONALE SINODES EN DIE VERGADERING IN DIE 

HERSAAMGESTELDE ALGEMENE SINODE VAN 2009 

4.1 Inleiding 

Soos reeds in Hoofstuk 2 genoem was die etnies georganiseerde nasionale sinodes en die 

algemene sinode as deel van die algemene sinodale verband van Gereformeerde Kerke in 

Suidelike Afrika (AS-GKSA)  teen 1984 reeds gevestig. Die verband is soos volg beskryf: Die 

Gereformeerde Kerke in Suidelike Afrika vergader in verskillende nasionale sinodes maar is een 

kerklike gemeenskap (GKSA, 1994:700). Hierdie kerklike gemeenskap is uitgedruk in die 

algemene sinode (ASGK). Dit het verder ook duidelik geword dat die eenheid wat daar in die 

kerkverband bestaan het, nie altyd duidelik na vore gekom nie. In die vorige hoofstuk, Hoofstuk 

3 is die herroepping van die sinodes van 1920 en 1955 se besluite oor gemengde huwelike deur 

die Nasionale Sinode (Potchefstroom) van 1970, en die samesmelting van die HTS en die TSP 

in 1994 bespreek. Hierdie twee sake het ’n groot impak gehad op die uiteindelike ontbinding van 

die nasionale sinodes.  

Aan die een kant is die struikelblok, van die beskouing dat die skeiding tussen volke deur God 

ingestel is, uit die weg geruim terwyl daar aan die ander kant erkenning gegee is aan die eenheid 

wat daar in die kerkverband bestaan het en moes bestaan, deur die samesmelting van die TSP 

en die HTS.  

Hierdie hoofstuk handel oor die tydperk tussen 1984 en 2009. In die hoofstuk gaan die ontbinding 

van die etnies georganiseerde nasionale sinodes en die hersamestelling van die algemene 

sinode bespreek word. Hierdie ontwikkeling is in die vorige hoofstukke telkemale kursories 

genoem, veral in Hoofstuk 3. In hierdie hoofstuk gaan die saak egter in detail bespreek word. 

4.1.1 Die “Rapport te Nooitgedacht” 

4.1.1.1 “Die Rapport te Nooitgedacht” as meerderheidsrapport  

4.1.1.1.1 Agtergrond 

In 1985 het die deputate vir ekumeniese sake op die Nasionale Sinode (Potchefstroom) 

gerapporteer. Die deputate het gerapporteer dat hulle na aanleiding van die vrae wat op die 

Gereformeerde Ekumeniese Sinode (GES) in 1984 gestel was - in verband met die politieke 

situasie in Suid-Afrika - saam met hulle eweknieë uit die ander nasionale sinodes vergader en 

gesprekke gevoer het (GKSA, 1985:610). Uit hierdie gesprekke het dit geblyk dat daar onder die 

verskillende nasionale sinodes onenigheid bestaan het oor hulle beskouing van byvoorbeeld die 

politieke situasie, die roeping van die Kerk sowel as die kerklike struktuur van die AS-GKSA 

(GKSA, 1985:610). Oor die kerklike struktuur van die AS-GKSA was daar onder andere 

meningsverskille oor die ontstaan, werkbaarheid en verantwoordbaarheid van die algemene 

sinode (GKSA, 1985:610). Hulle stel verder dat baie van die knelpunte wat geopper is, wel later 

deur middel van gesprekke opgelos is (GKSA, 1985:610). 

Die deputate GES en ekumeniese sake rapporteer op die Nasionale Sinode (Potchefstroom) van 

1985 dat die GES in 1982 aan die hand van ’n vraelys onderhoude gevoer het met 

verteenwoordigers van die onderskeie lidkerke in Suid-Afrika oor die volkere- en rasse situasie in 

Suid-Afrika (GKSA, 1985:619-620). Die “Consultative Comittee” (CC) van die GES het afsonderlik 

met die verteenwoordigers van die Nasionale Sinode (Potchefstroom) en Sinode Middellande 

gesprekke gevoer, terwyl daar nie verteenwoordigers van Sinode Soutpansberg teenwoordig was 

nie (GKSA, 1985:620). Sinode Suidland was ook in hierdie tyd besig om te besin oor of hulle self 

as nasionale sinode deel van die GES moes wees en of hulle deel moes wees deur die algemene 

sinode en die algemene sinodale verband (AS-GKSA) (GKSA, 1985:614). Die twee groepe 

verteenwoordigers uit die Nasionale Sinode (Potchefstroom) en Sinode Middellande het egter die 

saak verskillend beoordeel (GKSA, 1985:620). Daar is later ook te Nooitgedacht gesprekke 

gevoer oor hierdie verskille (GKSA, 1985:620). 

Die deputate stel dat die verteenwoordigers van Sinode Middellande skerp kritiek uitgespreek het 

teen die kerklike struktuur wat volgens die verteenwoordigers van Sinode Middellande deur die 

Nasionale Sinode (Potchefstroom) voorgestel was en die praktyk was sedert 1966104 (GKSA, 

1985:620). Die kritiek teen die kerklike struktuur het gehandel oor die feit dat die verskillende 

volke afsonderlike gemeentes gehad het wat in afsonderlike nasionale sinodes en een algemene 

sinode saamtrek het (GKSA, 1985:620). Die afgevaardigdes van Sinode Middellande het verder 

sterk kritiek uitgespreek teen die HTS wat gesien is as ’n produk van dié struktuur (GKSA, 

1985:620)105. Die deputate stel dat die rapport van Sinode Middellande se verteenwoordigers 

beweer het dat hierdie struktuur, wat die Nasionale Sinode (Potchefstroom) voorgestaan was, 

ingehou het dat etnisiteit en volkskap, eerder as geloof in Jesus Christus die bepalende faktor vir 

lidmaatskap van die kerk was (GKSA, 1985:620). 

Die deputate van die Nasionale Sinode (Potchefstroom) het gevolglik in gesprek getree met die 

verteenwoordigers van Sinode Middellande en hulle teleurstelling uitgespreek oor die wyse 

 

104   Verwys na die instelling van die nasionale sinodes in 1962 en die algemene sinode in 1965. 
105   Soos reeds in Hoofstuk 3 genoem, moet daar rekening gehou word daarmee dat daar ’n tyd was wat 

die opleiding van “nie-blankes” in blanke gebiede verbode was. 

waarop die saak benader is (GKSA, 1985:620). Die deputate het die verteenwoordigers daarop 

gewys dat die struktuur algemeen aanvaar was en dat daar nog nooit enige besware daarteen 

ingebring is deur enige van die nasionale sinodes of by die Nasionale Sinode (Potchefstroom) of 

by die algemene sinode nie (GKSA, 1985:620). Die deputate het verder ook hulle teleurstelling 

uitgespreek teenoor die verteenwoordigers dat die eerste sprake van hierdie saak uit die bloute 

uit ’n rapport uit die buiteland na vore gekom het (GKSA, 1985:620). ’n Verdere punt van 

teleurstelling was dat die rapport van die verteenwoordigers boonop nog deur Sinode Middellande 

goedgekeur was (GKSA, 1985:620).  

4.1.1.1.2 Besluite van Sinode Middellande rondom hierdie saak 

Die bronne vanuit die perspektief van Sinode Middellande is beperk aangesien die enigste 

handelinge van Sinode Middellande wat tans beskikbaar is, dié van die volgende jare is: 1963, 

1965, 1967, 1968, 1983, 1985, 1987. Hierdie bronne bied egter wel ’n perspektief op die saak 

vanuit die oogpunt van Sinode Middellande en daarom sal hulle kant van die saak ook kortliks 

hier bespreek word. 

Die antwoorde van die Deputate Ekumeniese Sake van Sinode Middellande op vraelys van die 

“Interim Committee”106 van die GES word aan die Sinode Middellande van 1983 voorgelê 

(Middellande, 1983:65-88). In hierdie vraelys het die deputate hulle standpunte aangaande die 

vrae van die GES geopper. Die dele wat van belang is vir hierdie studie sal kortliks uitgelig word. 

Die deputate stel dat daar in die Suid-Afrikaanse samelewing, maar ook in die Christelike Kerk, 

’n oorbeklemtoning van diversiteit is, wat daartoe lei dat die belewing van saam behoort tot die 

liggaam van Christus, belemmer word (Middellande, 1983:68-69). Alhoewel die kerk ’n geestelike 

eenwees bely, word hierdie eenheid bankrot wanneer die praktiese implikasies nie in ag geneem 

word nie en daarom is dit van kardinale belang dat daar ’n balans gevind word tussen eenheid in 

Christus en kulturele verskille, aangesien kulturele verskille bewaar word deur gemeenskap en 

nie deur skeiding nie (Middellande, 1983:69). Die deputate het verder gestel dat alhoewel hulle 

saamstem met die Nasionale Sinode (Potchefstroom) dat daar nie net sosiale verskille binne SA 

bestaan nie, maar ook etniese verskille wat aanleiding gee tot verskillende gemeenskappe, is 

daar wel in die praktyk twee rassegroepe te bespeur naamlik: swart en wit (Middellande, 

1983:69). Die deputate stem verder heelhartig met die Nasionale Sinode (Potchefstroom) saam 

dat daar verskeidenheid bestaan, maar stel ook dat wanneer die verskeidenheid oorbeklemtoon 

word, bestaan die gevaar dat die eenheid in Christus verlore kan gaan (Middellande, 1983:69). 

 

106   Blyk om dieselfde as die reeds genoemde Consultative Committee van die GES te wees. 

Die deputate stel verder dat die “family of churches” waarvan hulle deel uitmaak bestaan uit, wit, 

swart en gekleurde kerke wat saamkom in vier afsonderlike sinodes (Middellande, 1983:73). Hulle 

stel verder ook dat daar ’n strukturele verband tussen die kerke bestaan aangesien daar ’n 

algemene sinode is waarin hulle saam vergader (Middellande, 1983:73). 

Die deputate stel verder dat die Sinode van 1961 inderwaarheid gestel het dat ’n mens se 

kerklidmaatskap nie deur jou ras bepaal mag word nie maar wel bepaal word deur jou kultuur, 

nasionaliteit en etnisiteit (Middellande, 1983:76). Hulle stel verder dat dit indirek beteken dat 

kerklidmaatskap nie slegs deur geloof bepaal word nie maar geloof en etnisiteit (Middellande, 

1983:76).  

Die deputate stel verder dat dit binne die struktuur van die nasionale sinodes vir hulle wou 

voorkom of die Nasionale Sinode (Potchefstroom) multi-etniese kerke wou ontmoedig, aangesien 

die ideaal gestel was dat kontak tussen gelowiges van verskillende etniese groepe nie in die 

plaaslike kerke na vore sou kom nie, maar in die algemene sinode elke vyf jaar (Middellande, 

1983:77). Die situasie was egter baie meer kompleks as dit aangesien daar in baie plaaslike kerke 

(veral die swart gemeentes) verskeie etniese groepe teenwoordig was (Middellande, 1983:77).  

Die deputate stel verder dat dit vir hulle wil voorkom of die verhouding tussen die wit kerke en die 

ander kerke nie wesenlik verander het sedert 1961 nie (Middellande, 1983:77). Die 

verskeidenheid in die kerk kom baie sterker na vore in die geïnstitusionaliseerde aspek van die 

kerk as die eenheid (Middellande, 1983:77). Verder blyk dit dat dit vir die wit kerke in die Nasionale 

Sinode (Potchefstroom) steeds so moeilik is, soos wat dit was in 1961, om ’n swart of gekleurde 

besoeker tydens hulle eredienste te ontvang (Middellande, 1983:77-78).  In meeste gevalle is die 

swart mense meer aanvaar in huise as werkers as wat hulle in die gemeente aanvaar is as 

medegelowiges wat dieselfde God aanbid (Middellande, 1983:78). 

Die deputate stel verder dat die bestaan van twee teologiese skole bydra tot die verslegting van 

die verhouding tussen die wit kerke en die ander kerke (Middellande, 1983:78). Studente van die 

verskillende teologiese skole het selde enige kontak met mekaar gehad en nooit in ’n klas opset 

nie (Middellande, 1983:78). Verder word die HTS, waar die predikante vir die jong kerke opgelei 

is, deur die Nasionale Sinode (Potchefstroom) beheer, en alhoewel die standaarde met tyd 

verhoog is, is dit steeds anders as die opleiding van die wit studente (Middellande, 1983:78). 

Verder is dit die realiteit dat die wit kerke groot finansiële ondersteuning bied aan die ander kerke, 

soos veral gesien word daarin dat die Nasionale Sinode (Potchefstroom) die HTS bekostig en 

onderhou (Middellande, 1983:78). Dit is ook ’n versoeking vir die wat finansiële steun verleen, 

soos wat dit gewoonlik gedoen word, om een of ander heerskappy, oor die swart en gekleurde 

kerke wat deur hulle gehelp word, uit te oefen (Middellande, 1983:78). 

Sinode Middellande het die rapport van die deputate aanvaar en aan hulle opdrag gegee om die 

sake wat daaruit na vore gekom het met die deputate van die Nasionale Sinode (Potchefstroom) 

te bespreek (Middellande, 1983:10, 104). 

4.1.1.1.3 Optrede deur die deputate van die Nasionale Sinode (Potchefstroom) 

Die deputate GES en ekumeniese sake het geoordeel dat dit nie binne hulle taak en bevoegdheid 

gelê het om oor hierdie aspek van die aanvaarde kerklike struktuur samespreking te voer met 

Sinode Middellande of haar verteenwoordigers nie (GKSA, 1985:620). Die deputate stel verder 

dat hulle egter regstreekse belang by die rapport van die GES en sy implikasies gehad het. 

Aangesien die saak so nou aan die res van die rapport verbind was, sowel as die belang van die 

hele saak, het hulle in hulle samesprekings met die verteenwoordigers van Sinode Middellande 

ook aan dié saak aandag gegee (GKSA, 1985:620). In die paar ontmoetings wat plaasgevind het 

was die gees onder die onderskeie verteenwoordigers positief en opbouend (GKSA, 1985:620).  

In die gesprekke is sommige van die verskille uitgesorteer. Alhoewel daar op hierdie manier ’n 

beter begrip van mekaar se standpunte ontwikkel het, was daar nie eenstemmigheid bereik nie 

(GKSA, 1985:620-621). Die deputate het die sinode ook in besonder daarop gewys dat die 

rapport van die “Consultative Committee” (CC) van die GES, die mening van die 

verteenwoordigers van Sinode Middellande weergegee het dat nie-blankes, nie eers by 

uitsondering nie, nie in blanke kerke welkom is nie, waardeur ook ’n gevoel van verwerping 

geskep was (GKSA, 1985:621). Die Nasionale Sinode (Potchefstroom) het kennis geneem van 

hierdie verslag (GKSA, 1985:621). 

Die Nasionale Sinode (Potchefstroom) het bespreek of, en indien wel hoe, die beswaar van 

Sinode Middellande teen die kerklike struktuur hanteer moes word (GKSA, 1985:649). Die 

Nasionale Sinode (Potchefstroom) het gevolglik besluit dat die deputate die onduidelikhede moes 

probeer oplos, en indien dit nie moontlik was nie moes Sinode Middellande self die saak op die 

algemene sinode stel (GKSA, 1985:649). 

❖ Uit hierdie verslag word dit duidelik dat daar bedenkinge bestaan het oor die manier 

waarvolgens meerdere vergaderings in die AS-GKSA saamgestel was volgens etnisiteit. 

Hierdie bedenkinge het veral vanuit die geledere van die jonger kerke na vore getree. In 

die bostaande geval is dit Sinode Middellande wat besware geopper het oor die manier 

waarop meerdere vergaderings ingedeel was. Die Nasionale Sinode (Potchefstroom) het 

egter gestel dat die indeling Skriftuurlik begrond was en dat daar sedert die instelling van 

die sisteem tot 1985 nog geen grondige besware daarteen ingebring was nie. 

Die Nasionale Sinode (Potchefstroom) van 1985 het besluit om die volgende formulering deur die 

deputate volkereverhoudinge as besluit van die Nasionale Sinode (Potchefstroom) te aanvaar 

(GKSA, 1985:436):  

“(i) Die eenheid van die Kerk as liggaam van Christus moet erken word. Daarom mag 

rasseverskille nie tot enige vorm van verdeeldheid (disunity) van die Kerk lei nie. Die eenheid van 

die Kerk kom tot uitdrukking onder andere wanneer gelowiges van onderskeie rasse in 

gesamentlike aanbidding verenig, wat 'n Christelike getuienis teenoor die wêreld kan wees. 

Niemand mag op grond van ras uitgesluit word van deelname aan enige aspek van, die kerklike 

lewe en diens nie. 

“(ii) Ook die verskeidenheid binne die volk van God moet erken word. Daarom behoort, in 'n 

gemeenskap waar daar taal en kulturele verskille tussen gelowiges bestaan, 'n uitwendige of 

kunsmatige vorm van eenheid nie afgedwing te word nie. In sulke gevalle is dit verantwoord dat 

afsonderlike gemeentes met hulle eie tipe prediking en aanbidding geïnstitueer word. 

“(iii) Aangesien die plaaslike kerk ook volledig liggaam van Christus is, kom die eenheid binne die 

verskeidenheid in afsonderlike gemeentes tot uitdrukking in die openbare samekoms en 

sakramentsbediening van die plaaslike gemeente. Die eenheid binne die verskeidenheid behoort 

egter ook in kerkverband oor nasionale en rasseverskeidenheid heen tot uitdrukking te kom.” 

Die deputate het later in hulle rapport gestel dat die besluite van die sinodes wat handel oor die 

kerk en eenheid nie gesien moes word as in stryd met hulle besluite aangaande die kerk en 

verskeidenheid nie (GKSA, 1985:441). Volgens die deputate het besluite oor die kerk en 

verskeidenheid slegs die beskouing afgewys dat daar in beginsel geen plek bestaan vir kerke en 

eredienste wat ingerig word na aanleiding van die verskeidenheid in tale en volke (GKSA, 

1985:441). Die vroeë107 besluite insake verskeidenheid het ook die eenheid van die kerk 

beklemtoon en gestel dat een kerkverband noodsaaklik is vir die bewaring van eenheid (GKSA, 

1985:441-442). Daarom word daar benadruk dat die besluite oor die wesentlike eenheid van die 

Gereformeerde Kerke in  Suidelike Afrika108 prakties tot vergestalting moes kom en nie maar bloot 

besluite mag bly nie (GKSA, 1985:442). 

4.1.1.1.4 Verdere besluite van Sinode Middellande rondom die ondersoek van die GES 

Die deputate Ekumeniese sake van Sinode Middellande het op die vergadering van Sinode 

Middellande in 1985 gerapporteer (Middellande, 1985:35). In die rapport stel hulle dat ’n deel van 

hulle opdrag was om met die deputate van die Nasionale Sinode (Potchefstroom) samesprekings 

 

107   Verwys waarskynlik na die besluite van 1958 en 1961. 
108   Verwys na die kerke wat in die Algemene Sinode van Gereformeerde Kerke in  Suidelike Afrika (ASGK) 

saamkom. 

te voer oor die kwessies wat uit die rapport aan die vorige sinode voortgespruit het (Middellande, 

1985:35).  

Die deputate stel dat hulle op vier geleenthede met die deputate van die Nasionale Sinode 

(Potchefstroom) samesprekings gevoer het oor die saak en dat alhoewel die deputate van die 

Nasionale Sinode (Potchefstroom) nie ’n spesifieke mandaat gehad het om met die deputate van 

Sinode Middellande samesprekings te voer nie, het hulle gevoel dat dit die regte persone was om 

mee te praat aangesien die saak aanvanklik vanuit ekumeniese sake ontstaan het (Middellande, 

1985:35). Dit is ook so aan die deputate van die Nasionale Sinode (Potchefstroom) verduidelik, 

wat dit ook so aan die Nasionale Sinode (Potchefstroom) sou rapporteer (Middellande, 1985:36). 

Die deputate stel verder dat daar ’n aantal sake in die rapport aan die vorige sinode was, wat 

buite konteks gelees is en gevolglik verkeerdelik verstaan is deur die deputate van die Nasionale 

Sinode (Potchefstroom), maar dat hulle seker gemaak het dat hierdie misverstande met die 

deputate van die Nasionale Sinode (Potchefstroom) uitgeklaar is (Middellande, 1985:36). Die 

grootste kwessie wat deur die deputate van die Nasionale Sinode (Potchefstroom) gelig was, is 

dat die rapport aan die “Interim Committee” van die GES beskikbaar gestel is voordat daar oor 

die sake met die Nasionale Sinode (Potchefstroom) gepraat is (Middellande, 1985:36). Die 

misverstand was egter dat die deputate van die Nasionale Sinode (Potchefstroom) dit gesien het 

as ’n aanklag teen die Nasionale Sinode (Potchefstroom) by die GES terwyl dit nie die geval was 

nie (Middellande, 1985:36). Nadat die misverstand uitgeklaar is kon daar in ’n goeie gees 

voortgegaan word met samesprekings (Middellande, 1985:36). 

Die deputate van Sinode Middellande stel verder dat daar ooreenstemming tussen hulle en die 

deputate van die Nasionale Sinode (Potchefstroom) was oor die volgende sake: 

1. Die noodsaak daarvan dat predikers aangemoedig moet word om nie na te laat om te 

preek daaroor dat ons ons naaste moet liefhê en wat God se Woord leer oor menslike 

verhoudinge nie (Middellande, 1985:36). 

2. Die noodsaak van rasgemengde eredienste en ander vorme van kontak tussen gelowiges 

van verskillende rasse as ’n middel vir die kinders van God om mekaar oor die kleurgrens 

heen te verstaan (Middellande, 1985:36). 

3. Dat daar binne die huidige struktuur van kerklike verhoudings eenheid gewek kan word 

deur maniere te ondersoek hoe deputate van die onderskeie sinodes saam kan werk 

wanneer hulle mandate ooreenstem (Middellande, 1985:36).  

4. Dat gelowiges aangemoedig moet word om te bid vir dié wat in gesagsposisies is sodat 

hulle wysheid en insig mag toon in hulle beleide (Middellande, 1985:36). 

5. Dat die owerheid aangemoedig moet word om meer geduld te hê met diegene wat hulle 

beleide kritiseer (Middellande, 1985:36). 

Die deputate stel verder dat daar egter oor veral twee sentrale sake verskille was tussen hulle en 

die deputate van die Nasionale Sinode (Potchefstroom), naamlik die evaluering van die beleide 

van die owerheid en die struktuur van kerklike verhoudinge binne die Algemene Sinodale verband 

(Middellande, 1985:36). 

Die deputate van Sinode Middellande stel dat die deputate van die Nasionale Sinode 

(Potchefstroom) ’n baie positiewer houding jeens die beleide van die owerheid gehad het, wat 

grotendeels deur die volgende beïnvloed is (Middellande, 1985:36-37): 

“(i) The 1967 Synod decisions are clearly in support of the policies. It was then decided as 

follows: "Uit die feit dat God aan elke volk sy plek gee (Hand. 17:26), volg dat as twee volke 

of rasse op dieselfde grondgebied woon en elkeen sy eie identiteit wil bewaar, daar 

onnoemlike spanninge ontstaan. Gebiedskeiding tussen volke is een van die wesenlike 

faktore am ongewenste vermenging en bedreiging van die volksbestaan tee te werk ... '' 

“(ii) These decisions were reiterated and emphasized in the synods' decisions of 1970 and 

1976. This was stated as follows: "Die beleid van gebiedskeiding sal bevorder word, nie 

maar omdat dit die beleid van die Owerheid is nie, maar op grand van die belydenis van die 

gemeenskap van die heiliges en sy roeping tot 'n onbelemmerde uitlewing daarvan... '' (The 

citations are from the Acts of 1982, page 535). 

“(iii) These decisions are not yet repealed, and the GKSA decisions up to those of 1982 

indicate clear support for apartheid policies. (The Acts of the 1985 Synod is not yet 

available).” 

Die deputate stel verder dat die deputate van die Nasionale Sinode (Potchefstroom), onkundig is 

oor die praktiese impak wat die owerheid se beleide op die ander volke in Suid-Afrika het, 

aangesien die beleid van Apartheid swart en wit verskillend affekteer (Middellande, 1985:37). 

Die deputate beveel gevolglik aan dat Sinode Middellande deputate moet aanwys, of aan die 

deputate ekumeniese sake die mandaat moet gee, om die gesprek met die deputate van die 

Nasionale Sinode (Potchefstroom) voort te sit en veral te fokus op die twee sentrale punte van 

verskil (Middellande, 1985:37). 

Na aanleiding van die aanbevelings van die kommissie wat die saak moes bespreek, besluit 

Sinode Middellande om kennis te neem van die werk van die deputate en om verder ook deputate 

aan te wys om die gesprek met die deputate van Nasionale Sinode (Potchefstroom) voort te sit 

in die lig van die besluite van die Nasionale Sinode (Potchefstroom) in 1985 (Middellande, 

1985:8,88). 

❖ Vanuit die onderskeie besluite van Sinode Middellande oor hierdie saak in 1983 en 1985 

blyk dit dat die saak rondom die ontevredenheid met die kerklike struktuur en die opleiding 

aan die HTS as ’n uitvloeisel daarvan, nie iets was wat voorheen formeel deur die Sinode 

Middellande bespreek is nie. Dit word egter duidelik dat die eenheid waartoe gestreef is 

nie in die alledaagse lewens van die gelowiges en hulle optrede teenoor mekaar duidelik 

geword het nie. Die kwessies wat hier duidelik geword het, veral na aanleiding van die 

vraelys van die GES, het egter daartoe bygedra, dat daar met baie groter erns aan hierdie 

sake aandag gegee is. 

4.1.1.1.5 Die Rapport Nooitgedacht op die Nasionale Sinode (Potchefstroom) van 1998 

Op die Nasionale Sinode van 1988 het die deputate GES en ekumeniese sake gerapporteer dat 

hulle in hulle uitvoering van die Nasionale Sinode (Potchefstroom) van 1985 se opdrag gesprekke 

gevoer het met die deputate van die ander nasionale sinodes (GKSA, 1988:242). Die opdrag van 

die vorige Nasionale Sinode (Potchefstroom) van 1985 aan die deputate het behels dat hulle 

gesprekke met die ander nasionale sinodes (Sinode Middellande, Sinode Soutpansberg en 

Sinode Suidland) moes voortsit deur korrespondensie oor die ekumeniese verbintenisse van die 

onderskeie nasionale sinodes (GKSA, 1988:242). Verder het die Nasionale Sinode 

(Potchefstroom) opdrag gegee dat die deputate GES en ekumeniese sake met deputate van 

Sinode Middellande gesprek moes voer oor hulle besware teen die kerklike struktuur van die AS-

GKSA (GKSA, 1988:242). Die Nasionale Sinode (Potchefstroom) van 1985 het uitdruklik opdrag 

gegee dat daar gepoog moes word om die onduidelikhede rondom hierdie saak op te los, en 

indien dit nie moontlik sou wees nie moes Sinode Middellande die saak self by die algemene 

sinode stel (GKSA, 1988:242).  

Die deputate GES en ekumeniese sake het verder gerapporteer oor die gesprekke wat hulle met 

die deputate van die ander nasionale sinodes gevoer het (GKSA, 1988:241). Hulle stel dat hulle 

geen besluite van Sinodes Suidland en Middellande - wat in 1987 vergader het - ontvang het nie 

en rapporteer oor die gesprekke wat hulle in opdrag van die Nasionale Sinode (Potchefstroom) 

van 1985 gevoer het (GKSA, 1988). 

Die deputate GES en ekumeniese sake stel dat die deputate van die onderskeie nasionale 

sinodes hulle eie opdragte ontvang het om oor verskeie sake met die Nasionale Sinode 

(Potchefstroom) se deputate vir ekumeniese sake gesprek te voer (GKSA, 1988:242). Verder het 

die Nasionale Sinode (Potchefstroom) van 1985 ook aan die deputate vir volkereverhoudinge 

opdrag gegee om die besluite wat geneem is oor volkereverhoudinge met die ander nasionale 

sinodes se deputate te bespreek (GKSA, 1988:242). Terwille van effektiwiteit en kostebesparing 

het die deputate twee ontmoetings gehad met al die onderskeie deputategroepe (van die 

Nasionale Sinode (Potchefstroom)109 sowel as die ander nasionale sinodes) waarin hulle al die 

sake wat hulle in opdrag van die Nasionale Sinode (Potchefstroom) moes bespreek, behandel 

het (GKSA, 1988:242). Hierdie gesprekke het op 4-6 Maart en 8-9 September 1986 op die 

Nooitgedacht kampterrein plaasgevind (GKSA, 1988:242). Na aanleiding van hierdie gesprekke 

het die deputate gepoog om wat bespreek is, kernagtig aan die Sinode voor te lê (GKSA, 

1988:242). Prof. B. Spoelstra110, wat ook een van die deputate was, het ook aangedui dat hy oor 

hierdie saak ’n minderheidsrapport wou indien (GKSA, 1988:242). 

Die onderskeie deputate-groepe het samesprekings gevoer oor Gereformeerde kerklike 

verhoudinge en bepaal dat die enigste kriterium, om lidmaat van die kerk van Jesus Christus te 

wees, geloof en doop is (GKSA, 1988:242). Die kerk is ’n geloofsgemeenskap en daarom mag 

kleur, kultuur, taal ens. nooit die bepalende faktor wees om lidmaatskap te bepaal nie (GKSA, 

1988:242). Plaaslike kerkrade moet daarom toesien dat die kriterium nougeset toegepas word 

ten opsigte van kerklidmaatskap, kanselruil, erediensbywoning en nagmaalviering (GKSA, 

1988:242-243). 

Die deputate het verder gemeen dat wanneer daar in een plaaslike gemeente, wat uit verskillende 

kulture bestaan, by lidmate die behoefte ontstaan om in hulle eie taal bedien te word, kan die 

kerkraad besluit om hierdie behoeftes te bevredig (GKSA, 1988:243). Indien die gelowiges hulle 

eie gemeentevorming en eredienste sou verkies, sou dit geoorloof wees mits: 

• Die motivering vry is van bymotiewe soos rasse- en kultuur vooroordeel. 

• Die versoek van al die betrokkenes uitgaan. 

• Die gemeente wat wil afstig lewensvatbaar is. 

• Die afstigting ongedwonge en spontaan plaasvind. 

• Die eredienste steeds vir almal toeganklik bly (GKSA, 1988:243). 

Daar is ook gepraat oor die beginsels agter geografiese kerkvergaderinge (GKSA, 1988:243). 

Verder is daar gepraat oor die betekenis van eenheid in geloof en belydenis vir kerkregering en 

kerkvergaderinge, sowel as die betekenis van artikel 41111 van die Kerkorde (GKSA, 1988:243). 

Daar is verder ook besin oor die verhouding tussen artikel 41 en artikels 29 en 50112 (GKSA, 

 

109   Sluit in die deputate GES en ekumeniese sake sowel as die deputate volkere verhoudinge van die 
Nasionale Sinode (Potchefstroom).  

110   Prof. B. Spoelstra was verbonde aan die HTS van 1970-1989 waarna hy ‘n beroep na die TSP aanvaar 
het. In 1965 het hy meegewerk aan ‘n verklaring van die kerkorde en 1989 het hy sy eie verklaring 
van die kerkorde geskryf en laat publiseer. 

111   Artikel 41 bepaal onder andere dat ‘n klassis ‘n vergadering van naburige kerke is wat elkeen ‘n 
bedienaar van die Woord en ‘n ouderling, of waar nie ‘n bedienaar is nie, twee ouderlinge afvaardig. 

112   Artikel 29 van die kerkorde reël die kerklike vergaderings wat onderhou word naamlik: kerkraad, 
klassis, partikuliere sinode, nasionale sinode en algemene sinode. 

  Artikel 50 reël die nasionale sinode as ’n vergadering van al die partikuliere sinodes, sowel as die 
afvaardiging na die nasionale sinode en die tydperk tussen nasionale sinodes en die oproep van ’n 
buitengewone nasionale sinode. 

1988:243). Na aanleiding van die gesprek meen die deputate dat daar groot praktiese probleme 

met die geldende (in 1986) praktyk van deputering in die Gereformeerde Kerke is aangesien 

Klassis Tshwane se ressort byvoorbeeld gestrek het van Thabazimbi tot by Nelspruit (GKSA, 

1988:243). Hierdie groot strekwydte van klassisse het byvoorbeeld veroorsaak dat die predikant 

van Lyciumville (Venterstad) by Elsiesrivier113 en Grassy Park114 moes visitasie doen. Die groot 

afstande het gevolglik hoë reiskostes vir die visitatore ingehou (GKSA, 1988:243-244). Daar is 

ook gepraat oor of eenheid in teologiese opleiding115 geïmpliseer word deur eenheid in geloof, 

belydenis en kerkregering (GKSA, 1988:244). Die Nasionale Sinode (Potchefstroom) van 1988 

het kennis geneem van die punte van die deputate se rapport sonder om enige besluit daaroor 

te neem (GKSA, 1988:245). 

4.1.1.2 Minderheidsrapport teen die Rapport Nooitgedacht 

Aangesien daar beide ’n meerderheidsrapport en minderheidsrapport ingedien is, het die 

Nasionale Sinode (Potchefstroom) gevolglik ook die minderheidsrapport bespreek. Die 

minderheidsrapport is deur prof. Spoelstra ingedien en het gehandel oor die gesprek met die 

deputate van die ander nasionale sinodes (GKSA, 1988:246). Spoelstra (GKSA, 1988:246) stel 

dat die onderskeie deputate op Nooitgedacht samesprekings gevoer het oor “kerklike 

verhoudinge tussen Gereformeerde Kerke in SA” en besluit het om die konsensus te finaliseer in 

’n “Rapport te Nooitgedacht (RN)”. Elke deputategroep (van die onderskeie nasionale sinodes) 

kon besluit hoe hulle dit aan die betrokke nasionale sinodes sou rapporteer terwyl daar 

veronderstel is dat die sogenaamde “konsensus” aan die nasionale sinodes voorgelê sou word 

soos wat dit reeds gedurende 1986 aan Sinode Suidland en Sinode Middellande voorgelê is 

(GKSA, 1988:246). Spoelstra (GKSA, 1988:246) stel verder dat hy by die deputate daarop 

aangedring het dat hulle of niks of alles (van die RN) in die rapport aan die Nasionale Sinode 

(Potchefstroom) moes opneem. Dit het egter nie in die meerderheidsrapport gebeur nie en 

daarom word die RN in die minderheidsrapport ingesluit (GKSA, 1988:246). 

Die enigste verandering wat vir hierdie studie van belang is, is dat daar by die bespreking oor 

kerkvergaderinge in die RN ’n ekstra paragraaf was na die bespreking oor geografiese nabyheid, 

wat reeds in ’n vroeëre paragraaf ook genoem is (GKSA, 1988:248). Hier word gestel dat daar 

tydens die gesprek ’n redelike mate van konsensus bereik is dat meerdere kerkvergaderinge wat 

geografies ingedeel word, Skriftuurlik en kerkregtelik verantwoordbaar is (GKSA, 1988:248). 

 

113   Afstand tussen Venterstad en Elsiesrivier is ongeveer 850km. 
114   Afstand tussen Venterstad en Grassy Park is ongeveer 870km. 
115   Hierdie saak is in meer besonderhede in die vorige afdeling bespreek. 



 

130 

Spoelstra (GKSA, 1988:250) stel dat hy op 8 September 1986 die konseprapport van Maart 1986 

prinsipieel gekritiseer het, aangesien hy nie op 9 September teenwoordig kon wees nie toe die 

tweede vergadering tussen die deputate van die onderskeie nasionale sinodes plaasgevind het. 

Hy stel verder dat daar geen besluite van Sinode Middellande en Sinode Suidland bestaan het 

waarin daar aan hulle deputate opdrag gegee is om met deputate van ander nasionale sinodes 

oor die “kerklike struktuur” te praat nie (GKSA, 1988:250). Indien die ander nasionale sinodes so 

’n besluit sou neem, moes hulle dit regstreeks aan die res van die nasionale sinodes 

kommunikeer of aan die algemene sinode deurstuur (GKSA, 1988:250). Spoelstra (GKSA, 

1988:150) stel dat hy die indruk gekry het dat sommige van die deputate persoonlik geboorte 

gegee het aan gedagtes agter die “konsensus van Nooitgedacht” en dit aangebied het as 

amptelike standpunte van die onderskeie nasionale sinodes. 

In die verdere motivering van die minderheidsrapport stel Spoelstra (GKSA, 1988:250) dat die 

deputate ekumeniese sake se taak nie korrespondensie binne kerkverband is nie, maar 

ekumeniese verbintenisse en die GES. Alhoewel die deputate dan opdrag ontvang het om 

samesprekings te voer met deputate van Sinode Middellande oor “kerklike struktuur” (wat ’n 

ongelukkige term en aangeleentheid is wat in 1985 op die tafel gekom het), is die opdrag vanaf 

die Nasionale Sinode (Potchefstroom) van 1985 aan die deputate, verbind aan die bestaande 

reëlings van die kerkorde rondom nasionale sinodes en die algemene sinode (GKSA, 1988:250). 

Die opdrag was dus om die geldende opset van die kerklike struktuur te verduidelik, en indien 

Sinode Middellande steeds ongelukkig was daarmee, kon hulle dan ’n beskrywingspunt aan die 

algemene sinode rig waarin hulle dan konkrete voorstelle aan die algemene sinode voorlê (GKSA, 

1988:250). Die probleem is volgens Spoelstra (GKSA, 1988:250) dat daar by twee nasionale 

sinodes, Middellande en Suidland, ’n “konsensus” gerapporteer is, waardeur daar moontlik 

verwagtinge gewek is of misverstande gekweek is ten opsigte van ’n nuwe kerklike dispensasie. 

Die Nasionale Sinode (Potchefstroom) het goedkeurend kennis geneem van hierdie punt van die 

minderheidsrapport (GKSA, 1988:250). 

❖ Dit gaan volgens die bostaande argument om die mandaat van die deputate. Spoelstra 

voer aan dat die sogenaamde Rapport te Nooitgedacht nie binne die mandaat (opdrag) 

van die deputate geval het nie. Dit gaan daarom om die gesag van die dokument. 

Spoelstra (GKSA, 1988:251) stel verder in sy minderheidsrapport dat die ontstaan van die RN in 

stryd met artikels 33 en 49 van die kerkorde was en in sekere aspekte sake aanraak wat by die 

onderskeie kuratoriums of die deputate vir korrespondensie tuisgehoort het. Volgens artikel 49 

van die kerkorde kon die deputate nie hulle eie mandaat bepaal en daarvolgens ooreenkomste 

aangaan nie (GKSA, 1988:251). Spoelstra (GKSA, 1988:251) stel dat die RN oor die indeling van 

kerke en klassisse in stryd met kerkorde artikel 30 is en hom uitspreek oor “huishoudelike sake” 

en ook oor wie waar visitasie doen, terwyl Sinode Suidland op enige tyd ’n predikant uit Klassis 

Boland kon versoek om uit te help met visitasie. Dit was moontlik aangesien kerkverband nie ’n 

kompartementele struktuur is soos by kollegialisme nie, maar ’n eenheidsverhouding (GKSA, 

1988:251). 

Spoelstra (GKSA, 1988:251) stel verder dat die RN betwyfel kan word vanuit basiese 

kerkregtelike beginsels en kerkbegrip. Alhoewel die RN op die oog af van die regte begrip van 

die liggaam van Christus, die universele kerk uitgaan, word geloofsgemeenskap verwar met 

“lidmaat wees” en identifikasie met formele institusionele instellings, gevolglik word die natuurlike 

realiteit van kultuur en taal sodoende uit die sigbare kerk gehaal (GKSA, 1988:251). Spoelstra 

(GKSA, 1988:251) stel verder dat daar ’n partydige strekking getoon word deurdat kleur (wat ’n 

biologiese rasseterm is) gestel word op dieselfde lyn as kultuur en taal (GKSA, 1988:251). 

Verskeie Sinodes het ras in kerkbegrip afgewys terwyl etniese verskeidenheid in kultuur en taal 

erken word (GKSA, 1988:251). Daarom het die RN nie die probleme oor “kerklike struktuur” 

verduidelik of opgelos soos hulle deur die Nasionale Sinode (Potchefstroom) van 1985 opdrag 

gegee is nie (GKSA, 1988:251). Die Sinode neem met goedkeuring kennis van hierdie punt van 

die minderheidsrapport (GKSA, 1988:251). 

Spoelstra (GKSA, 1988:251) stel voorts: “Die RN begunstig die kerkbegrip van die Rasionalisme 

en Kollegialisme, wat die eenheid van die kerk struktureel as norm neem en kerkstrukturering op 

die beginsel van volksoewereiniteit in ’n geografiese gebied deur middel van vrye assosiasie 

onder leiding van die aprioriese kerkbesture verwesentlik”. Die saak word soos volg verder 

beredeneer (GKSA, 1988:252-253): 

“(a) Die “plaaslike gemeente” bestaan volgens die RN uit “lidmate”. Die aksent val 

hiermee anders as wanneer gelowiges saamkom vir die bediening van die Woord, 

sakramente en tug (Heid. Kat., S. 21; NGB, art 27-29). Bediening kan tog slegs in ’n 

bepaalde taal in ’n kulturele konteks geskied. Die universele kerk, die een liggaam 

van Christus, word natuurlik sigbaar in baie gemeentes onder baie volke, tale en 

nasies. 

“(b) volgens die “konsensus” kom gemeentevorming uit die “behoefte” van “lidmate” 

op om “in eie taal bedien te word”. Nuwe “gemeentes vorm” dus op sterkte van die wil 

en vrye assosiasie van individue onder bestuur van ’n kerkraad (kyk RN, 1.1.2 en 

1.1.3, o.a. waar hulle "eie bedieningspatrone verkies" en "sodanige versoek van die 

betrokkenes uitgaan"). Hier vorm kerk, kerkraad en struktuur116 uitgangspunt, terwyl 

dit in die Skrif en Belydenis eers agterna tot stand kom nadat elkeen die Woord in sy 

 

116   Hier kort waarskynlik die woord “die” sodat dit sal lui: Hier vorm kerk, kerkraad en struktuur die 
uitgangspunt. 

eie taal gehoor en geglo het (bv. Hand 2; 14:23; Rom 10: 13 e.v.; Heid. Kat., 5. 21; 

NGB, art. 28-32 ens). Wanneer "lidmate" hulle "eie" gemeente verkies, steun hulle op 

die beginsel van volksoewereiniteit. 

“(c) Die eenheid van die universele kerk skryf nie net een gemeente en een formele 

kerkregering in dieselfde geografiese area voor nie (kyk RN, 1.1.1 i.v.m. "kriterium", 

"kerklidmaatskap", welsyn van die kerk" en in 1.1.2 "plaaslike gemeente wat bestaan 

uit lidmate", "eie gemeentevorming", "te stigte gemeente”, "afstigting"). In Pretoria 

alleen kom baie kerke in ‘n paar klassisse saam. Kerkeenheid mag nie met struktuur 

of organisasie vereenselwig word wat hom self voortplant, indien die aansoekers dit 

wil en aan voorwaardes wat sinodes bepaal, voldoen nie. Die RN verplaas onbedoeld 

die aksent van die eenheid van geloofsgemeenskap na die "kerk" as organisasie en 

stel kerk (genade) teenoor kultuur en taal (natuur). By implikasie ontken RN dat die 

een universele kerk, die liggaam van Christus, slegs in oneindig baie kerke 

(gemeentes) onder baie volke, tale en nasies sigbaar word. Die "eenheid van ’n ware 

geloof" is die wesenlike saambinding (Heid. Kat., S. 21), en 'n kerkvergadering soos 

'n klassis of sinode kan nooit die beeld van die kerk wees nie (Calvyn: Inst. IV9.i).  

“(d) Die RN dien die strukturele kerkbegrip verder wanneer die Lutherse territoriale 

beginsel tot norm vir "geografiese kerkvergaderinge'" verhef word (vgl. ook "naburige 

kerke" as eksklusief landelik vertolk). "Klassisse" en "sinodes" word as "strukture" 

beskou wat soos in die Kollegialisme op sigself bestaan en landelik gebonde is (kyk 

RN, 1.2.1 en 1.2.3). Die RN sê dit nie maar sluit die opvatting van die Kollegialisme 

dat die eenheid van die kerk geografies in die een sinode lê, nie uit nie. Daarteenoor 

het die Gereformeerde Kerke gedurende die Reformasie in dieselfde dorp, distrik, 

provinsie afsonderlike kerkrade, klassisse en partikuliere sinodes van die 

Nederlandse, Duitse en Franssprekende kerke daarop nagehou (kyk Dordtse KO 

1619, art. 51, 52), omdat dit om die bediening van die sleutelmag deur middel van 

kommunikasie in taal en kultuur gaan (Heid. Kat., S. 21), behoudens die eenheid in 

algemene sinodale verband (as geloofs- of belydeniseenheid). In die lig hiervan is die 

beroep op die Skrif (RN, 12.3) ongesubstansieerd en onaanvaarbaar. Kerke vergader 

periodiek klassisgewys, sinodaal met die oog op effektiewe Skriftuurlike kerkregering 

in die gemeentes en nie om 'n "eenheidskerk"-struktuur te dien of organe daarvan te 

wees nie. 

“(e) Die strukturele begrip ("een" of "twee skole") skemer ook deur wanneer oor 

Teologiese Skole, kuratoriums en kieskolleges gehandel word, terwyl hierdie saak 

elders aan die orde is (vgl. Kuratorium Hammanskraal en Acta 1985, p. 534 e.v.). Die 

RN praat van "skole" asof dit soos kerke strukture op sigself onder eie rade van 

beheer is. Die argument in RN is egter skynbaar: een kerk, daarom een skool. Dit 

verontagsaam die wese van die diens van opleiding (art. 2, 18) waarvoor bepaalde 

kerke bepaalde dienaars beroep en toesig uitoefen (KO, art. 3, 11, 13, 79). 

“(f) Die RN gaan klaarblyklik van die kollegialistiese beginsel uit dat kerke 

(gemeentes) en klassisse deur sinodebesluite geïnstitueer en gekonstitueer word 

(kyk RN, 1.1.5, 1.1.6) en sinodale voorskrifte moet uitvoer.” 

Die Sinode neem goedkeurend in breë trekke kennis van die punt van die minderheidsrapport 

(GKSA, 1988:253) 

Spoelstra (GKSA, 1988:254) stel voorts dat wanneer die uitgangspunt vir kerkbegrip en 

kerkregering die koninkryk of heerskappy van Jesus Christus deur Woord en Gees is, dan “gaan 

die prediking van die evangelie in ’n bepaalde taal kerkvergaderend aan die instelling van die 

opsienersampte en kerkrade vooraf”. Want alhoewel die verkondiging van die evangelie nie deur 

taal of kultuur verhinder of geblokkeer mag word nie, mag ’n lewelose formele eenheidstruktuur 

wat dan sogenaamd “kerk” genoem word, nooit die intieme verbintenis wat taal en kultuur met 

Woordverkondiging het ophef nie (GKSA, 1988:254). Die verkondiging van “een koninkryk” is die 

een kerk van Jesus Christus wat in baie plaaslike kerke sigbaar word onder baie verkillende volke 

en tale (GKSA, 1988:254). Die sinode neem in breë trekke goedkeurend kennis van die 

beredenering van hierdie punt van die minderheidsrapport (GKSA, 1988:254). 

Op grond van die Minderheidsrapport het die Nasionale Sinode (Potchefstroom) besluit dat die 

deputate in sommige opsigte buite hulle opdrag opgetree het en daarom word die 

minderheidsrapport aanvaar117 (GKSA, 1988:250). Die Sinode het verder onder andere besluit dat 

(GKSA, 1988:254-255): 

• Alhoewel hulle kennis neem van die samesprekings wat op Nooitgedacht plaasgevind 

het, oordeel hulle dat dit kragtens art 49 van die kerkorde nie deel was van die amptelike 

mandaat van die deputate nie, en daarom is die RN ten beste die standpunt van die 

persone wat teenwoordig was te Nooitgedacht. 

• Alhoewel hulle nie die bedoeling van die deputate betwyfel nie, distansieer hulle hulleself 

van die RN in die lig van die beginselbesware wat daarteen ingebring is en kan word. 

Verder wys die sinode op “onaanvaarbare of dubbelsinnige bewoordinge wat tot skade 

van die kerke in kerkverband tot misverstand aanleiding kan gee”. 

 

117 Prof JH van Wyk wat ten nouste betrokke was by hierdie saak stel: “Die sinodale verwerping van die 
meerderheidsbesluit van die Nooitgedacht gesprekke (wat hoofsaaklik my bewoording bevat), en die 
aanvaarding van die minderheidsrapport van Spoelstra, was ’n enorme skok vir die jong kerke. Dit was 
ook die begin van die negatiewe houding van Sinode Soutpansberg.” 

• Die sinode beklemtoon dat kerke onderling op alle vlakke van kerklike samekomste 

samewerking moet verwesenlik, terwyl daar steeds rekening gehou word met die 

noodsaaklikheid daarvan dat kerklike samewerking en korrespondensie ook veral moet 

plaasvind in algemene sinodale verband. Daarom is dit ook nie die mandaat van sinodes 

om kerke en kerkvergaderings voor te skryf of te struktureer nie. In belang van die kerke 

en goeie orde, versoek die sinode egter kerkrade en meerdere vergaderings om by die 

benoeming van deputate aan hulle volgens artikel 49 van die kerkorde ’n duidelike en 

omskrewe mandaat te gee, en dat die deputate by hierdie mandaat sal hou. Die Sinode 

verwelkom ook regstreekse skakeling tussen kerke vanuit verskillende klassisse, of dit 

onderling of deur middel van hulle onderskeie meerdere vergaderings geskied. 

• Die sinode vestig die aandag op artikels 30 en 33 van die kerkorde waarin die kerklike 

weg beskryf word en waarvolgens deputate nie nuwe sake na die tafel mag bring deur 

hulle rapporte nie, maar slegs hulle opdrag moet uitvoer. 

4.1.1.3 Beswaarskrif oor die hantering van die RN deur die Nasionale 

Sinode (Potchefstroom) van 1988 

Die bostaande besluit was egter nie die einde van die verloop van sake nie. Die saak oor die RN 

of die konsensus kom weer in 1991 op die tafel van die Nasionale Sinode (Potchefstroom). Dié 

sinode het ’n beswaarskrif hanteer wat gerig was teen die besluit van die Nasionale Sinode 

(Potchefstroom) van 1988 oor die rapport oor die “Konsensus” te Nooitgedacht wat deur die 

Deputate vir GES en ekumeniese sake gelewer is (GKSA, 1991:207). Die beswaar handel 

daaroor dat die Nasionale Sinode (Potchefstroom) van 1988, alhoewel hulle besluit het dat die 

deputate buite hulle mandaat opgetree het met die sogenaamde “Nooitgedacht konsensus”, 

steeds besluite geneem het oor die konsensus (GKSA, 1991:207).  

Die kommissie wat die beswaarskrif behandel het, het gerapporteer dat die beswaarskrif handel 

daaroor dat die Nasionale Sinode (Potchefstroom) van 1988 besluite geneem het oor die inhoud 

van die “konsensus” van die RN ten spyte van die feit dat hulle bevind het dat dit buite die mandaat 

van die deputate geval het (GKSA, 1991:209). Die beswaar is dus nie teen die besluit van 1988 

dat die deputate buite hulle mandaat opgetree het met die “konsensus” nie (GKSA, 1991:209). 

Die kommissie beveel aan dat die Nasionale Sinode (Potchefstroom) van 1991 bevind dat die 

Nasionale Sinode (Potchefstroom) van 1988 gefouteer het deur met goedkeuring kennis te neem 

van die minderheidsrapport se inhoudelike kommentaar, nadat hulle verklaar het dat die 

“konsensus” nie ontvanklik is nie (GKSA, 1991:210).  

Gevolglik het die Nasionale Sinode (Potchefstroom) van 1991 die besluite van die Nasionale 

Sinode (Potchefstroom) van 1998, wat handel oor die kommentaar op die inhoud van die 

“konsensus” deur die minderheidsrapport herroep (GKSA, 1991:210). Hierdie besluite is (GKSA, 

1991:210): 

“Na wysiging neem die Sinode goedkeurend kennis (Acta 1988, p.250, na 2.1) 

“Goedkeurend kennis geneem (Acta 1988, p.251, na 2.5) 

“Neem in breë trekke kennis van die beredenering (Acta 1988, p.253, na 2.6) 

“Die Sinode neem in breë trekke kennis van die beredenering (Acta 1988, p.254, na 2.9) 

“Die Sinode neem verder kennis van die RN (Rapport Nooitgedacht – Kommissie) maar 

distansieer hom daarvan in die lig van prinsipiële besware wat daarteen ingebring kan word. 

Die Sinode betwyfel niet die goeie bedoelinge by die Deputate nie, maar wys op die 

onaanvaarbare of dubbelsinnige bewoordinge wat tot skade van die kerke in kerkverband 

tot misverstand aanleiding kan gee. ...Besluit: Goedgekeur”. 

4.1.2 Die samesmelting van Sinode Suidland met die Nasionale Sinode 

(Potchefstroom) 

4.1.2.1 Beskrywingspunt van Sinode Suidland aangaande die indeling in 

nasionale sinodes 

In die tyd wat die RN en die beswaar daarteen bespreek is deur die Nasionale Sinode 

(Potchefstroom) was daar ingrypende verwikkelinge rondom Sinode Suidland en die voorbestaan 

van dié sinode. In 1988 het die algemene sinode ’n beskrywingspunt van Sinode Suidland insake 

klassisse behandel (ASGK, 1988:146). Die beskrywingspunt het gelui:  

“Die Algemene Sinode gee aan deputate opdrag om die volgende Sinode te adviseer 

oor hoe kerke (ook uit verskillende “bevolkingsgroepe”) wat mekaar kan verstaan, in 

klassis kan saamkom om mekaar in die regering van die kerke by te staan, maar 

terselfdertyd ook voorsiening gemaak kan word vir die feit dat daar nog kerke is wat 

moeilik saam met kerke uit ander taalgroepe in ’n klassis kan vergader, maar dit tog 

sinvol op streeksvlak in ’n part. sinode sal kan doen, soos tans in Algemene Sinode”.   

Sinode Suidland stel dat hierdie saak as ’n beskrywingspunt na die algemene sinode gebring 

word eerder as ’n beswaarskrif aangesien die vorige vier algemene sinodes nie besluite oor die 

bestaan van afsonderlike “nasionale” sinodes geneem het nie (ASGK, 1988:146). Die eerste 

algemene sinode het tot stand gekom uit die besluit van die onderskeie nasionale sinodes om die 

eenheid wat hulle in leer, diens en tug het, uit te druk deur in ’n algemene sinode saam te kom 

(ASGK, 1988:146). Sinode Suidland het verder geen beswaar gehad teen hierdie besluit dat die 

eenheid en kerkverband in die algemene sinode uitgedruk word nie (ASGK, 1988:146, 148). 

Verder was die besluit wat gelei het tot die totstandkoming van afsonderlike nasionale sinodes 

en die indeling van dié Sinodes in Soutpansberg, Middellande en “Kleurlinge” was geneem deur 

’n “Algemene Kerkvergadering van nie-Blankes” wat eenmalig saamgestel was wat daarom nie 

meer gekonstitueer het nie (ASGK, 1988:148). Gevolglik was dit onmoontlik om daardie 

vergadering te versoek om die besluit van 1962 in heroorweging te neem (ASGK, 1988:148).  

Sinode Suidland stel dat die omstandighede sedert die stigting van die nasionale sinodes (1962) 

tot so ’n mate verander het, dat dit wenslik geword het vir die kerke om saam te herbesin oor die 

wyse waarop die beginsels, aangaande meerdere vergaderings, soos wat dit in die Skrif, 

Belydenis en Kerkorde na vore kom, gestalte moet kry in die kerklike praktyk (ASGK, 1988:148). 

Die omstandighede van daardie tyd (1962) het grootliks bygedra tot die huidige samestelling van 

die algemene sinode wat uit die vier onderskeie nasionale sinodes saamgestel word, aangesien 

die omstandighede van daardie tyd veroorsaak het dat dit moeilik sou wees om op ’n ander wyse 

uitdrukking te kon gee aan die gereformeerde beginsels oor kerkverband en hoe dit in praktyk in 

meerdere vergaderings gestalte moet vind (ASGK, 1988:148). Juis daarom wou Sinode Suidland 

nie beswaar aanteken teen ’n bepaalde besluit nie, maar die algemene sinode versoek dat daar 

oor die saak herbesin moes word (ASGK, 1988:148).  

Sinode Suidland stel voorts dat dit wenslik sou wees dat daar, sonder dat verskeidenheid 

geïgnoreer word, aan eenheid uitdrukking gegee kon word - terwyl daar rekening gehou word met 

die beperkinge wat uit taalverskille kan voortspruit – in die praktiese vergestalting van 

kerkverband (ASGK, 1988:148). Daar moet verder ook gestalte gegee word aan die feit dat baie 

lidmate ten spyte van die verskille in etnisiteit, in staat is om sinvol met mekaar te kommunikeer 

en dit in sommige gevalle daagliks doen (ASGK, 1988:148). 

Sinode Suidland stel verder dat wanneer die omstandighede in 1961-1962 in ag geneem word 

en die situasie in die Gereformeerde Kerke in berekening gebring word, is dit moontlik om die 

besluite aangaande die kerklike struktuur te begryp (ASGK, 1988:148). Die kerklike werklikheid 

was egter in 1988 baie anders as in 1961-1963 (ASGK, 1988:148).  

Sinode Suidland stel dat daar nie aan sy (die sinode) “bestaan” gedink kan word los van die ander 

nasionale sinodes nie en dat die “bestaan” van die nasionale sinodes die gevolg was van ’n 

siening wat wou verseker dat die eenheid van die kerk tot uiting kom in “ekumeniese verband” 

terwyl die “verskillende taal- en volksgroepe plaaslik hulle eie kerke (moet) institueer asook hulle 

eie kerkverband tot op nasionale vlak”118 (ASGK, 1988:148, 150)119.  

 

118   Aangehaal uit die besluite van die Sinode van 1961, p. 118,119. 
119   Aangesien die Algemene Sinode se Handelinge in Afrikaans en Engels uitgegee is, is elke tweede 

bladsy Afrikaans terwyl die bladsye tussenin in Engels is. 

Sinode Suidland redeneer voorts dat die Skrif die verskeidenheid van volke as ’n werklikheid 

erken (ASGK, 1988:150). Hierdie verskeidenheid van volke bring mee dat daar gelowiges sal 

wees wat nie mekaar se taal kan verstaan nie en ook nie sinvol met mekaar kan kommunikeer 

nie (ASGK, 1988:150). Die verskeidenheid beteken verder dat verskillende nasies en kulture se 

bestaansreg deur die Skrif erken word en daarom word gelowiges nooit deur die Skrif gebied om 

dieselfde taal te praat nie. Terselfdertyd is hulle in Christus ook een volk en een liggaam (Efesiërs 

2:11-22, 3:5 en 6; Johannes 17:20, 21) (ASGK, 1988:150).  

Sinode Suidland stel verder dat alhoewel hulle begrip het vir die omstandighede van die 

sestigerjare, is dit vir hulle betreurenswaardig dat daar soveel klem gelê is op die aparte 

instituering van kerke tot op nasionale vlak, dat die belewing van eenheid, ondanks verskille in 

taal en kultuur, verskuif is na die vlak van ’n algemene sinode (ASGK, 1988:150). Volgens hulle 

is dit onmoontlik om uit die Skrif aan te toon dat verskillende taal en volksgroepe hulle eie 

kerkverband moet institueer tot op nasionale vlak. Dit is ook onmoontlik om aan te toon dat 

gelowiges dieselfde taal moet verstaan om betekenisvol saam te kan vergader (ASGK, 

1988:150). Dit is daarom noodsaaklik vir die kerke om ’n wyse te vind waarop hulle mekaar kan 

bystaan in meerdere vergaderings, terwyl die verskille in taal in ag geneem word, sodat hulle ook 

op die wyse eenheid in Christus kan beleef (ASGK, 1988:150).  

Sinode Suidland stel dat alhoewel daar in die besluite rondom “nasionale” sinodes beklemtoon is 

dat kerke, ampte en meerdere vergaderings gelyk is, die besluite daartoe gelei het dat kerke wat 

naby mekaar geleë was nie saam in meerdere vergaderings sou kon vergader nie en mekaar ook 

nie kon bystaan nie, omdat hulle tot verskillende volke behoort het (ASGK, 1988:150). Die gevolg 

daarvan was dat die gelowiges se roeping om hulle gawes in mekaar se lewens te gebruik, nie 

tot uitvoering gekom het nie (ASGK, 1988:150).  

Sinode Suidland stel verder dat die kerkorde nie afsonderlike meerdere vergaderings voorskryf 

vir verskillende volksgroepe nie, en dat die enigste sprake daarvan voorkom in artikels 50 en 51 

wat melding maak van nasionale sinodes (ASGK, 1988:150). Hulle beklemtoon verder dat die ’n 

klassis deur artikel 41 van die kerkorde beskryf word as ’n vergadering van naburige kerke 

(ASGK, 1988:152).  

Sinode Suidland stel dat as gevolg van die besluite aangaande die organisatoriese struktuur van 

die Algemene Sinodale verband dit kerklike praktyk geword het dat kerke, wat bedien in dieselfde 

of soortgelyke gemeenskappe, saam in meerdere vergaderings vergader selfs al is hulle 

geografies ver van mekaar geleë (ASGK, 1988:152). Terselfdertyd was daar ander kerke wat 

geografies nader geleë was en waarvan die lidmate mekaar ook kon verstaan, maar wat in ander 

meerdere vergaderings vergader het omdat hulle tot ander ’n ander bevolkingsgroep of 

bevolkingsgroepe behoort het (ASGK, 1988:152). 

Sinode Suidland120 stel verder dat die kerke wat binne die ressort van dié Sinode val, in 

ooreenstemming met artikel 41 van die kerkorde, saam met kerke uit die Nasionale Sinode 

(Potchefstroom) en baie kerke uit Sinode Middellande - wat geografies naburig is - sinvol sou kon 

vergader in meerdere vergaderings (ASGK, 1988:152). Die realiteit was egter ook dat dit vir kerke 

uit die ressort van Sinode Suidland, slegs met groot moeite en behulp van tolke, moontlik sou 

wees om saam met sommige kerke uit Sinode Soutpansberg en Sinode Middellande te vergader 

(ASGK, 1988:152). Daarom stel Sinode Suidland: “Die kerke moet saam ’n weg soek waarlangs 

kerke wat dit sinvol kan doen in klassis kan saamkom om mekaar in die regering van die kerke 

by te staan, maar waarlangs ook ruimte gelaat word vir die feit dat in sommige dele van die land 

taalverskille in berekening gebring moet word wanneer besluit word watter kerke in meerdere 

vergaderings byeenkom” (ASGK, 1988:152). 

Die algemene sinode het besluit om gevolg te gee aan die beskrywingspunt (ASGK, 1988:160) 

en besluit gevolglik: 

“Die Algemene Sinode gee aan deputate opdrag om die volgende Sinode te adviseer oor 

hoe kerke (ook uit verskillende “bevolkingsgroepe”) wat mekaar kan verstaan, in klassis kan 

saamkom om mekaar in die regering van die kerke by te staan, maar terselfdertyd ook 

voorsiening gemaak kan word vir die feit dat daar nog kerke is wat moeilik saam met kerke 

uit ander taalgroepe in ’n klassis kan vergader, maar dit tog sinvol op streeksvlak in ’n Part. 

Sinode sal kan doen, soos tans in Algemene Sinode” (ASGK, 1988:146). 

Verder het die algemene sinode die kerke geadviseer om erns te maak in hulle toepassing van 

artikels 41 en 48 van die kerkorde sowel as met die implementering van besluite wat daarmee 

saamhang, sodat daar ’n groter belewing van kerkverband onder die kerke sal wees (ASGK, 

1988:160). 

❖ Uit hierdie beskrywingspunt word dit duidelik dat daar in Sinode Suidland die behoefte 

bestaan het dat daar groter belewing van die eenheid in die kerkverband sou wees. Met 

ander woorde dat kerke wat geografies naby aan mekaar was, maar nie tot dieselfde taal 

of volk behoort het nie, tog mekaar kon bystaan ook in minder omvattende meerdere 

vergaderings soos klassisse. Sinode Suidland spreek verder ook kritiek uit teen die 

praktyk van nasionale sinodes en stel dat die nasionale sinodes as gevolg van die 

omstandighede in die 1960s tot stand gekom het. In hierdie studie is daar egter in hoofstuk 

2 aangetoon, dat alhoewel die impak van die sosio-politieke omstandighede nie uitgesluit 

kan word nie, die besluite van die sinodes van 1958 en 1961 in baie opsigte teen die 

 

120   Sinode Suidland het vroeër bekendgestaan as die Sinode onder die Kleurlinge en was 
Afrikaanssprekend. Verder is die student uit Sinode Suidland reeds sedert 1982 aan die TSP opgelei 
saam met die student uit die Nasionale Sinode. 

omstandighede van die tyd gerig is. Die nasionale sinodes het tot stand gekom as gevolg 

van ’n sekere geldige interpretasie van Skriftuurlike beginsels en het alle onskriftuurlike 

praktyke ten opsigte van volkereverhoudinge veroordeel. Die beginsels was so 

deurslaggewend dat dit aanleiding gegee het tot die eerste algemene sinode (wat al die 

volke ingesluite het) wat in 1965 vergader het. Tydens hierdie sinode het kerke vanuit al 

die volke in Suid-Afrika afgevaardigdes gestuur en het die blanke afgevaardigdes die 

minderheid uitgemaak, iets wat totaal teen die gees van die tyd ingedruis het. 

4.1.2.2 Die ontbinding van Sinode Suidland 

Die Nasionale Sinode (Potchefstroom) van 1991 het twee sake behandel wat die kerkverband 

(AS-GKSA) in sy wese geraak het. Die eerste saak was die brief van Sinode Suidland waarin 

hulle aan die Nasionale Sinode (Potchefstroom) kennis gegee het dat dié sinode ontbind. Die 

tweede was ’n brief van Sinode Soutpansberg waarin dié sinode die Nasionale Sinode 

(Potchefstroom) in kennis gestel dat hulle, hulle bande met die algemene sinode opskort. 

Aangaande die eerste saak het die Nasionale Sinode (Potchefstroom) van 1991 ’n brief van 

Sinode Suidland ontvang waarin hulle ’n afskrif van dié sinode se besluit insake die toekoms van 

Sinode Suidland aan die Nasionale Sinode (Potchefstroom) gestuur het (GKSA, 1991:530-531). 

Sinode Suidland het geoordeel dat daar nie grondige redes bestaan het vir die kerke in die ressort 

van Sinode Suidland, om voort te gaan om in ’n afsonderlike Sinode te vergader nie, aangesien 

die kerke wat in die sinode saamkom, in die uitoefening van artikel 41 van die kerkorde, met groot 

vrug saam met ander Gereformeerde Kerke in ’n klassis van geografies nabygeleë kerke sou kon 

vergader en op die wyse ook sou kon deel in die afvaardiging na partikuliere sinodes of ander 

sinodes (GKSA, 1991:531). Die kerke wat in Sinode Suidland moes dus self reëlings tref sodat 

hulle opgeroep kon word om saam met nabygeleë kerke af te vaardig na ’n klassis, sodat hulle 

dan saam met ander nabygeleë kerke in sake kon oordeel wat nie deur die plaaslike kerk 

afgehandel kon word nie (GKSA, 1991:531). 

Gevolglik het Sinode Suidland besluit om al die kerke wat in die Sinode Suidland121 vergader het 

te adviseer om met ’n klassis van naburige kerke te reël om deel te word van daardie klassis - in 

ooreenstemming met artikel 41 van die Kerkorde – met inagneming van die implikasies wat dit vir 

meerdere vergaderings, soos partikuliere sinodes en nasionale sinodes sou inhou ten opsigte 

van onder meer sustentasie en die versorging van emeriti en hulle afhanklikes (GKSA, 1991:531).  

 

121   Die kerke wat in Sinode Suidland vergader word gelys as: Lyceumville, Philipstown (deel van die bruin 
gemeenskap), Reigerpark, Grassy Park, Eldorado Park, Newclare, Riverlea-Noordgesig, Elsiesrivier, 
Promosa, Toekomsrus en Heidedal (GKSA, 1991:531). 

Sinode Suidland het as motivering vir die besluit gestel dat die Kerkorde in artikel 41 reël dat ’n 

klassis die vergadering van naburige122 kerke is (GKSA, 1991:532). Daarom het hulle geoordeel 

dat dit onmoontlik is om naburigheid aan te toon tussen “’n kerk in die Kaapse Skiereiland (of 

Johannesburg) en ’n kerk op die platteland van die Noord-Kaap (of Wes-Transvaal)” (GKSA, 

1991:532). Hulle het verder geoordeel dat aangesien daar geen nasionale verbintenis tussen die 

kerke wat in die sinode (Sinode Suidland) saamgekom het bestaan het nie, kon die samekoms 

van hierdie kerke in ’n meerdere vergadering nie as ’n nasionale sinode beskou word nie (GKSA, 

1991:532). Die Gereformeerde Kerk onder die Kleurlinge123 het verder ook in 1979 besluit dat “die 

kerke van tyd tot tyd kan besluit oor die meerdere vergaderings waarin die kerke afsonderlik of 

saam met kerke onder ander bevolkingsgroepe sal vergader” (GKSA, 1991:532). Sinode 

Suidland het in 1988 besluit dat waar kerke mekaar kan verstaan moes hulle saam in meerdere 

vergaderings vergader (GKSA, 1991:532). Verder het die algemene sinode van 1988 besluit dat 

deputate van die algemene sinode aan die kerke advies moes gee oor hoe kerke in die 

kerkverband saam kon vergader (GKSA, 1991:532). Die deputate moes ook die kerke adviseer 

om erns te maak met kerkorde artikels 41 en 48 en hulle bystaan in die implementering van 

besluite wat sou lei tot groter belewing van die kerkverband (GKSA, 1991:532). Sinode Suidland 

het verder gestel dat die verhoogte eise, in terme van byvoorbeeld ramings, nie vir hulle 

opgeweeg het teen die eise van die Woord van God nie, waarvolgens “die kerke ook in hulle 

belewing van kerkverband in meerdere vergaderings ’n weg moet volg wat prinsipieel suiwer en 

sinvoller aan al die behoeftes van die kerke kan voldoen” (GKSA, 1991:532). Die Nasionale 

Sinode (Potchefstroom) het kennis geneem van die brief van Sinode Suidland en hulle besluit 

(GKSA, 1991:532). Gevolglik was daar op die buitengewone algemene sinode van 1992 

gerapporteer dat die kerke wat Sinode Suidland saamgestel het, by klassisse in die ressort van 

die Nasionale Sinode (Potchefstroom) ingeskakel het (ASGK, 1992:7). 

4.1.3 Sinode Soutpansberg skort hulle bande met die Algemene Sinode 

op 

Die Nasionale Sinode (Potchefstroom) van 1991 het ook ’n brief van Sinode Soutpansberg insake 

die herorganisering van die kerkstruktuur behandel (GKSA, 1991:528). Sinode Soutpansberg het 

gestel dat die wyse waarop die kerke op daardie stadium in verhouding tot mekaar gestaan het 

en waarvolgens klassisse en sinodes volgens etnisiteit ingedeel was, ’n saak van groot kommer 

vir dié sinode was (GKSA, 1991:528-529). Sinode Soutpansberg het daarom in 1989 aan 

deputate opdrag gegee om die saak te ondersoek en hierdie deputate het in 1990 aan die sinode 

 

122   Uit die beredenering blyk dit dat Sinode Suidland hierdie naburigheid in die eerste plek as geografiese 
naburigheid beskou. 

123   Vorige naam van Sinode Suidland 

gerapporteer (GKSA, 1991:529). Na aanleiding van hierdie rapport het Sinode Soutpansberg 

besluit om met die ander nasionale sinodes in gesprek te tree oor hierdie saak (GKSA, 1991:529).  

Gevolglik het Sinode Soutpansberg die Nasionale Sinode (Potchefstroom) in 1991 versoek om 

afgevaardigdes aan te wys, wat saam met die afgevaardigdes van Sinode Soutpansberg sou 

werk om die verhouding tussen die kerke te herorganiseer, sodat kerke wat geografies naburig 

was, saam met mekaar kon leef en mekaar kon bystaan ten spyte van die feit dat hulle uit 

verskillende etniese groepe kom (GKSA, 1991:529). Die ontmoeting van die verteenwoordigers 

moes van so ŉ aard wees dat hulle oor die saak kon besluit. Vir hierdie doel het Sinode 

Soutpansberg ’n buitengewone algemene sinode voorgestel sodat daar oor hierdie saak gepraat 

en besluit kon word (indien dit moontlik sou wees dat so ’n buitengewone algemene sinode 

opgeroep kon word) (GKSA, 1991:529). Sinode Soutpansberg was oortuig dat om voort te gaan 

om te vergader in die algemene sinode soos wat dit op daardie stadium saamgestel was, sou 

bydra tot die voortbou van etniese geskeidenheid in die kerke (GKSA, 1991:529). 

Die Nasionale Sinode (Potchefstroom) van 1991 het Sinode Soutpansberg geantwoord op sy 

skrywe en hulle in kennis gestel van die buitengewone algemene sinode wat opgeroep sou word 

om te besluit oor die samestelling van die algemene sinode (GKSA, 1991:530). Die vergadering 

sou ook verder uitsluitsel kon gee oor die posisie van Sinode Soutpansberg in die algemene 

sinode aangesien Sinode Soutpansberg sy bande met die algemene sinode opgeskort124 het 

(GKSA, 1991:530).  

❖ Uit hierdie brief blyk dit net soos uit die brief van Sinode Suidland in die voorafgaande 

afdeling, dat daar ’n ontevredenheid beleef is met die indeling in etnies-nasionale sinodes. 

Hier word daar ook versoek dat die saak deur die kerke saam bespreek word, byvoorbeeld 

in ’n buitengewone algemene sinode. Gevolglik is daar ’n buitengewone algemene sinode 

opgeroep wat in 1992 sou vergader. ’n Ander saak wat hier ook van belang is, is dat 

Sinode Soutpansberg soos reeds genoem sy bande met die algemene sinode opgeskort 

het (waarskynlik in 1990). 

 

124   Die datum is onseker aangesien slegs die handelinge van Sinode Soutpansberg se vergadering in 
1968 beskikbaar is. Die gebeurtenis word ook nie in die brief van Sinode Soutpansberg gemeld nie, 
maar slegs in die besluit van die Nasionale Sinode (Potchefstroom) van 1991 oor die skrywe. Die brief 
van Sinode Soutpansberg is gedateer 24/09/1990. Daar kan dus aangeneem word dat die besluit van 
Sinode Soutpansberg om sy bande met die Algemene Sinode op te skort in 1990 geneem is. Op die 
buitengewone ASGK van 1992 word dit gestel dat die besluit deur Sinode Soutpansberg in Januarie 
1990 en Januarie 1991 geneem is (ASGK, 1992:13). 

4.1.4 Die buitengewone algemene sinode van 1992 

4.1.4.1 Studie oor die omvang en inhoud van die Agenda van die Algemene 

Sinode 

Die studie-deputate wat moes ondersoek instel na die omvang en inhoud van die agenda van die 

algemene sinode, rapporteer op die Nasionale Sinode (Potchefstroom) van 1991 (GKSA, 

1991:508). Die deputate se opdrag was soos volg: “Om oor die kerkregtelike en praktiese 

implikasies van sake wat in die agenda van die algemene sinode tuishoort, te besin en die Sinode 

te adviseer” (GKSA, 1991:508).  

Die deputate stel eers agtergrond waarvan die Nasionale Sinode (Potchefstroom) moes kennis 

neem. In hierdie agtergrond is heelwat historiese gegewens agter die ontstaan van die algemene 

sinode ingesluit (GKSA, 1991:508). Voor 1964 het die Nasionale Sinode (Potchefstroom) alle 

sake afgehandel wat nie deur mindere vergaderings afgehandel kon word nie, terwyl dit ook 

voogdyskap uitgeoefen het oor die sogenaamde “sendinggemeentes” (GKSA, 1991:508).  

Die deputate stel dat dit in Gereformeerde kerkregtelike terme in Suid-Afrika praktyk geword het 

dat het die omvattendste meerdere vergadering van kerke in etnies-kulturele verband bekend 

gestaan het as ’n nasionale sinode (GKSA, 1991:508). Die praktyk het sy kerkordelike onderbou 

gevind in die praktyk van die sestiende eeu, waar etnies-nasionale sinodes van bepaalde etniese 

taalgroepe naas die staatkundig-nasionale sinodes onderhou is (GKSA, 1991:508). Die 

Dordtse125 kerkorde maak in besonder voorsiening vir kerke, klassisse en partikuliere sinodes wat 

bestaan uit afsonderlike taal of etniese groepe (GKSA, 1991:508-509). Die sogenaamde 

“sendinggemeentes” is deur die Nasionale Sinode (Potchefstroom) van 1964 tereg, net soos die 

“ouer kerke”, as selfstandige uitdrukkings van die Liggaam van Christus geag en daarom het die 

sinode die moontlikheid geskep vir eie klassisse en nasionale verbande (GKSA, 1991:509). Die 

gevolg hiervan was dat die begrip nasionale sinode ’n sterk etniese konnotasie ontvang het 

(GKSA, 1991:509).  

Die deputate stel dat omdat etnisiteit die vertrekpunt was, is daar “nasionale” sinodes gereël vir 

kerke wat in terme van getalle net in ’n klassis kan saamkom, soos byvoorbeeld Sinode 

Soutpansberg. Gevolglik kon hulle op ’n gelyke verteenwoordigingsbasis vergader saam met 

ander nasionale sinodes wat klassisse sowel as partikuliere sinodes kon onderhou (GKSA, 

1991:509). Uit hierdie agtergrond word die algemene sinode sedert 1965 as die vyfde kerklike 

vergadering verstaan. Die algemene sinode is die samekoms van al die kerke bo volks-, taal- en 

 

125   Die Dordtse Kerkorde, dien sedert die eerste Sinode van die GKSA in 1862 op Reddersburg, as die 
kerklike orde in die GKSA (GKSA, 1991:508). 

kultuurverbande wat genoodsaak word deur die kerkregering vir die gesamentlike belange van 

die Kerk (GKSA, 1991:509). 

Die deputate stel dat kerke op grond van eenheid in geloof en eenheid in leer, diens en tug, in 

sinodes vergader (GKSA, 1991:510). Hierdie sinodes het die bevoegdheid om sake af te handel 

waarby alle kerke gemeenskaplike belang het, of sake wat nie deur mindere vergaderings 

afgehandel kon word nie (GKSA, 1991:510). Kerklike sake kan deur ’n nasionale sinode behandel 

en afgehandel word en dit is verder ook die taak van die Nasionale Sinode (Potchefstroom) om 

te bepaal wat hy die saak moet verwys na die algemene sinode (GKSA, 1991:510). Gevolglik is 

dit onmoontlik om te reglementeer wat na die algemene sinode verwys behoort te word (GKSA, 

1991:510). 

Die deputate stel verder dat die kerkregtelike beginsels in artikel 30 van die kerkorde bepaal dat 

die agenda van die algemene sinode veel kleiner behoort te wees as die van die nasionale 

sinodes (GKSA, 1991:510) Daarom moet mindere vergaderings nie hulle taak versuim deur sake 

wat deur hulle afgehandel kon word maar bloot na die algemene sinode te verwys nie (GKSA, 

1991:510). Daar moet ook gewaak word teen die idee van sentralisering van kerklike “bestuur” 

aangesien dit ’n kollegialistiese tendens is wat van meerdere vergaderings “hoëre” vergaderings 

maak (GKSA, 1991:510).  

Die deputate stel verder dat die wyse waarop die algemene sinode op daardie stadium (in 1991) 

saamgestel was, met die beginsel van gelyke afvaardiging, kerke wou “gelykberegtig” (GKSA, 

1991:510). Aangesien die uitgangspunt “nasionale” sinodes was en nie kerke nie was die getal 

afgevaardigdes vasgestel per nasionale sinode ongeag van hoeveel kerke in hierdie nasionale 

sinodes saamgekom het (GKSA, 1991:510). Die beperkte getal afgevaardigdes het veroorsaak 

dat kleiner sinodes (wat in praktyk klassisse en partikuliere sinodes was), die meerderheid van 

hulle ouderlinge en predikante afvaardig het, terwyl ander bekwame ouderlinge en predikante 

vanuit ander Sinodes, as gevolg van die beperking in getalle, nie afgevaardig kon word nie 

(GKSA, 1991:510). Op hierdie wyse was daar nie, met die oog op verantwoordelike kerkregering, 

voldoen aan die beginsel van genoegsame, toegeruste afvaardiging nie (GKSA, 1991:510).  

Die Sinode het kennis geneem van die beredeneringe van die deputate (GKSA, 1991:510). 

Na aanleiding van die bostaande beredeneringe het die deputate bepaal dat spesifisering van 

sake vir die agenda van meerdere vergaderings onnodig en reglementerend sou wees (GKSA, 

1991:511). Verder moes alle toepaslike sake en besluite onder die aandag van die algemene 

sinode gebring word (GKSA, 1991:511). Hierdie bepaling van die deputate is deur die Nasionale 

Sinode (Potchefstroom) goedgekeur (GKSA, 1991:511). 

4.1.4.2 Beskrywingspunte oor die samestelling van die Algemene Sinode 

4.1.4.2.1 Beskrywingspunt van die partikuliere sinode Noord-Transvaal 

Die Nasionale Sinode (Potchefstroom) van 1991 het verder ook twee beskrywingspunte van die 

partikuliere sinodes Noord-Transvaal en Wes-Transvaal behandel wat gehandel oor die 

deputering na en samestelling van die algemene sinode. In hierdie beskrywingspunte het hulle 

daadwerklike kommer uitgespreek dat die wyse waarop deputering na en samestelling van die 

algemene sinode op daardie stadium (1991) plaasgevind het, nie die kerkregtelike beginsels in 

die kerkorde eerbiedig het nie. 

Die beskrywingspunt van die partikuliere sinode Noord-Transvaal het gehandel oor die deputering 

na die algemene sinode en het die Nasionale Sinode (Potchefstroom) versoek dat daar kragtens 

artikel 51 van die kerkorde, ’n versoek gerig moes word aan die ander nasionale sinodes, waarin 

hulle versoek word om saam ’n buitengewone algemene sinode in 1991 op te roep, om artikel 51 

te hersien insake deputering na die algemene sinode (GKSA, 1991:544). Die part. sinode Noord-

Transvaal het gestel dat die algemene sinode of enige ander meerdere vergadering, in die 

Gereformeerde kerkregering, nie ’n vaste orgaan of liggaam is “wat uit ‘rasbepaalde’ kerke bo of 

langs die plaaslike kerk funksioneer nie” (GKSA, 1991:544). ’n Algemene sinode was immers 

volgens die kerkorde ’n byeenkoms waar die nasionale sinodes byeenkom om sake af te handel 

wat die nasionale sinodes nie self kon afhandel nie (GKSA, 1991:544).  

Verder het die part. sinode Noord-Transvaal gestel dat die begrip “nasionale sinodes” deur artikel 

50 van die kerkorde gereël was (GKSA, 1991:544). Wanneer hierdie begrip egter kerkregtelik 

beoordeel was het die inhoud gevarieer van, wat in wese “’n klassis op etniese grondslag is” 

(Soutpansberg en Suidland), tot ’n partikuliere sinode (Middellande), en ook ’n etniese Nasionale 

Sinode (die Sinode van die Blank-Afrikaanse kerke)” (GKSA, 1991:544). Daarom het die part. 

sinode tot die gevolgtrekking gekom dat die begrip “nasionale sinodes” in kerkorde artikel 51126 

’n praktiese en terminologiese teenstrydigheid ingehou het (GKSA, 1991:544). Teenoor die 

beginsel van gelyke afvaardiging, het die bewoording van artikel 51 tot gevolg gehad dat kerke 

met demokratiese gelykheid “gelykberegtig” was aangesien die uitgangspunt nie “kerke” was nie 

maar “nasionale sinodes” – asof nasionale sinodes selfstandige liggame was wat op ’n 

voortdurende basis die kerke in hulle ressort verteenwoordig het (GKSA, 1991:544). Sodanige 

liggame waarin kerke vanaf klassisvlak op ’n voortdurende basis verteenwoordig word in 

 

126   Artikel 51 het in 1979 gelui: “Die algemene sinode is ’n vergadering van al die nasionale sinodes 
waarheen elke nasionale sinode ’n gelyke aantal bedienaars van die Woord en ouderlinge, soos deur 
die algemene sinode bepaal, afvaardig. ’n Buitengewone algemene sinode word opgeroep wanneer 
ten minste twee nasionale sinodes so ’n algemene sinode noodsaaklik ag.” (GKSA, 1979b:25) 

deputering na meerdere vergaderings kom voort uit die kollegialistiese en presbiteriaanse 

kerkregeringstelsels maar word glad nie gevind in die Gereformeerde (presbiteriale) kerkregering 

nie (GKSA, 1991:544). 

Die part. sinode Noord-Transvaal was verder van oortuiging dat die gelyke afvaardiging vanuit 

die onderskeie nasionale sinodes (volgens art 51) na die algemene sinode die beginsels van 

artikel 84127 van die kerkorde in gedrang gebring het (GKSA, 1991:544). Omdat artikel 51 die 

uitgangspunt van gelyke afvaardiging gehandhaaf het was die getal, bedienaars van die Woord 

en ouderlinge wat afgevaardig moes word, baie klein (GKSA, 1991:545). Toe die getal 

afgevaardigdes vasgestel was (in 1965) moes daar rekening gehou word met die feit dat die 

“nasionale sinodes” nie almal ewe groot was nie en in sommige van die nasionale sinodes, in 

praktyk, die grootte van ’n klassis was (GKSA, 1991:545). Daarom is bepaal dat “indien daar nie 

genoeg predikante is nie, die afgevaardigdes met ouderlinge aangevul kan word” (GKSA, 

1991:545). Gevolglik het hierdie kleiner nasionale sinodes gewoonlik amper al hulle predikante 

en die meeste van hulle ouderlinge afgevaardig terwyl daar uit ander kerke128 bekwame 

ouderlinge en predikante was wat nie afgevaardig kon word nie, as gevolg van die getalbeperking 

(GKSA, 1991:545). Hierdie praktyk het die gevaar geloop dat dit verantwoordelike kerkregering 

kon belemmer aangesien die algemene sinode juis sake moes afhandel wat nie deur mindere 

vergaderings afgehandel kon word nie129 (GKSA, 1991:545). Die part. sinode het tot die 

gevolgtrekking gekom dat artikel 51 nie voldoen het aan die kerkregtelike beginsel wat bepaal dat 

die meeste gawes in meerdere vergaderings saamgetrek behoort te word om reg te laat geskied 

aan die regering van Jesus Christus in Sy kerk nie (GKSA, 1991:545).  

Die Nasionale Sinode (Potchefstroom) van 1991 het gevolg gegee aan die beskrywingspunt van 

die part. sinode Noord-Transvaal (GKSA, 1991:545). 

4.1.4.2.2 Beskrywingspunt van die partikuliere sinode Wes-Transvaal 

Die beskrywingspunt van die part. sinode Wes-Transvaal handel oor die samestelling van ’n 

algemene sinode. In die beskrywingspunt het hulle versoek dat die Nasionale Sinode 

(Potchefstroom) ’n versoek moes rig aan die algemene sinode of ’n buitengewone algemene 

 

127   Artikel 84 het in 1979 gelui: “Geen kerk mag oor ander kerke, geen bedienaar van die Woord oor ander 
bedienaars van die Woord, geen ouderling oor ander ouderlinge en geen diaken oor ander diakens 
enige heerskappy voer nie.” (GKSA, 1979b:31-32) 

128   Veral die kerke in die ressort van die Nasionale Sinode (Potchefstroom). 
129   Hierdie is volgens die gereformeerde kerkregtelike beginsel waarvolgens meerdere vergaderings van 

meer gawes saam is. Hierdie beginsel het in gedrang gekom wanneer daar van die Nasionale Sinode 
(Potchefstroom) wat in 1991 vanuit 173 verteenwoordigers, tien sou moes afvaardig na ’n algemene 
sinode wat uit 40 afgevaardigdes sou bestaan. Hierdie punt word later ook bespreek. 

sinode waarin hulle die sinode moes versoek om indringend te besin oor die wyse waarop ’n 

algemene sinode (op daardie stadium in 1991) saamgestel was (GKSA, 1991:545).  

Die part. sinode Wes-Transvaal het ’n kort oorsig gegee oor die totstandkoming van die algemene 

sinode en het gestel dat die Nasionale Sinode (Potchefstroom) van 1964 vir die samekoms van 

die eerste algemene sinode bepaal het dat daar vanuit elke Nasionale Sinode drie ouderlinge en 

drie predikante afgevaardig word (GKSA, 1991:546). Op die eerste Algemene Sinode in 1965 het 

die algemene sinode bepaal dat daar na die volgende algemene sinodes ’n maksimum van vyf 

ouderlinge en vyf predikante vanuit elke Nasionale Sinode afgevaardig sou word (GKSA, 

1991:546). Gevolglik het die algemene sinode mettertyd artikels 50 en 51 van die kerkorde 

gewysig om sodoende die omskrywing van die algemene sinode en wie daarheen afgevaardig 

kon word, nader bepaal (GKSA, 1991:546-547). Sodoende is die agenda van die algemene 

sinode gaandeweg uitgebrei, sodat die algemene sinode teen 1991 alle sake wat leer, diens en 

tug raak behandel het (GKSA, 1991:547). 

Die part. sinode Wes-Transvaal het verder gestel dat alhoewel die besluite wat die sinode van 

1964 oor die algemene sinode geneem het van ingrypende belang was vir die ontwikkeling van 

die kerk, het die sinode (van 1964) gewerk met die terminologie van nasionale sinodes terwyl die 

gedagte daaragter eintlik in wese etniese kerke was (GKSA, 1991:547). Hierdie beskrywing 

(nasionale sinodes) was verder verwarrend aangesien die kerke in die ressort van Sinode 

Suidland slegs in een meerdere vergadering saamgekom het, Sinode Soutpansberg uit twee 

klassisse bestaan het, Sinode Middellande uit agt klassisse bestaan het en die Nasionale Sinode 

(Potchefstroom) saamgestel was uit dertig klassisse wat saamgekom het in sewe partikuliere 

sinodes (GKSA, 1991:547).  

Die part. sinode Wes-Transvaal het verder gestel dat die etniese grondslag, waarop die nasionale 

sinodes gebaseer was, nie konsekwent deurgevoer is nie (soos byvoorbeeld Sinode Middellande 

wat uit meer as een etniese groep bestaan) en die indruk geskep het dat rasse-onderskeidings130 

ook ’n rol gespeel het (GKSA, 1991:547). Want alhoewel die kerklike vereistes vir ’n meerdere 

vergadering was dat die beste, en genoegsame gawes byeengebring moes word vir goeie 

kerkregering het die formulering van artikel 51 meegebring “dat ’n Algemene Sinode saamgestel 

word op ’n basis van etniese en/of ‘ras-gesegregeerde’ kerke ... (sic) en met sogenaamde ‘gelyke 

verteenwoordiging’” (GKSA, 1991:547). Die part. sinode het verder gestel dat kerkregtelik 

beginsels agter meerdere vergaderings bepaal dat meerdere vergaderings nie saamgestel moet 

word op grond van demokratiese verteenwoordiging nie, maar gaan om die vergadering van 

genoegsame gawes en daarom word daar nie volgens toerbeurt van klassis na part. sinode en 

 

130   Die sinodes van die GKSA het onderskei tussen etniese onderskeiding op grond van taal en kultuur 
(kultureel) en rasse onderskeiding op grond van ras (biologies). 

part. sinode na nasionale sinode afgevaardig nie (GKSA, 1991:547). Gevolglik moes dieselfde 

beginsels te geld vir afvaardiging na ’n algemene sinode (GKSA, 1991:547). 

Die part. sinode Wes-Transvaal het verder gestel dat die wyse waarom afvaardiging na die 

algemene sinode plaasgevind het (soos wat dit was in 1991) dit onmoontlik gemaak het om 

ordelik en in belang van goeie kerkregering, die agenda van so ’n vergadering af te handel, omdat 

daar slegs ’n klein getal gawes afgevaardig word na ’n vergadering wat meerdere gawe vereis 

(GKSA, 1991:547). In 1976 het 160 afgevaardigdes uit 265 gemeentes saam vergader in die 

Nasionale Sinode (Potchefstroom) en besluite geneem oor wysigings aan die kerkorde sowel as 

leer diens en tug, terwyl die algemene sinode na 1975 met net 40 afgevaardigdes besluite moes 

neem wat die wese van die kerk raak (GKSA, 1991:547). 

Die part. sinode Wes-Transvaal argumenteer voorts dat die Nasionale Sinode (Potchefstroom) 

by die verkleining van sy eie sinode bepaal het dat sestien131 ouderlinge en sestien predikante 

per part. sinode na die Nasionale Sinode (Potchefstroom) afgevaardig moes word (GKSA, 

1991:547-548). Hierdie besluit is geneem om die beginsel van artikel 84 van die kerkorde te 

bewaar, terwyl daar steeds voorsiening gemaak is dat hierin ook gehoor gegee word aan die 

beginsel van gawes, kundigheid en kontinuïteit (GKSA, 1991:548). In die samestelling van die 

algemene sinode (in 1991) het daar egter ’n getrapte afvaardiging plaasgevind in die geval van 

die Nasionale Sinode (Potchefstroom) aangesien daar slegs vyf ouderlinge en vyf predikante 

vanuit 301 kerke afgevaardig word (GKSA, 1991:548). 

Die beskrywingspunt het daarom nie gehandel oor die beginsel waarvolgens bepaal is dat die 

kerke in ’n meerdere vergadering soos die algemene sinode moes saamkom nie, maar het eerder 

gehandel oor die wyse waarop die algemene sinode op daardie stadium saamgestel was (GKSA, 

1991:548). Die beskrywingspunt het versoek dat kerkordelike reëling wat die samestelling van 

die algemene sinode bepaal het hersien moes word en het dus slegs oor artikel 51 van die 

kerkorde gehandel en nie oor enige van die ander artikels nie (GKSA, 1991:548). Aangesien die 

finale besluit oor die kerkorde by die algemene sinode gelê het, was die doel van die 

beskrywingspunt om die saak op die regte kerklike wyse op die tafel van die algemene sinode te 

bring (GKSA, 1991:548). 

Na aanleiding van die bostaande redenering het die part. sinode Wes-Transvaal (GKSA, 

1991:548) die volgende oorwegings gestel waaroor die Nasionale Sinode (Potchefstroom) en 

eindelik die algemene sinode moes oordeel: 

 

131   Die Nasionale Sinode (Potchefstroom) van 1976 verander die getal afgevaardigdes na 32 
afgevaardigdes wat bestaan uit 16 ouderlinge en 16 predikante (GKSA, 1976:463). 

“4.1 By die samestelling van ’n vergadering soos ’n algemene sinode behoort onder meer 

die vraag gestel te word: wat is nodig vir deputering na so ’n vergadering? 

“4.2 Die vraag in 4.1 hang weer saam met die vraag wat op die agenda van ’n algemene 

sinode dien en wat die agenda in terme onder meer van gawes, ervaring, kundigheid, ens. 

van afgevaardigdes vra. 

“4.3 Die huidige formulering van art. 51, KO opereer met ’n terminologie (“nasionale 

sinodes”) wat nie kerklik bepaal is nie maar kultureel-politieke konnotasies kan hê en oefen 

as sodanig struktuurdwang op die formulering in art.51 uit. ’n Formulering moet gevind word 

wat rekening hou met sowel kulturele as geografiese groeperinge van kerke (vlg. ook die 

Kerkordes van 1578, 1581, 1586 en 1619).” 

Die part. sinode Wes-Transvaal het in hulle gevolgtrekking gestel dat die samestelling en die 

omvang van die algemene sinode veroorsaak het dat die algemene sinode nie in staat was om 

eenheid in leer, diens en tug te verseker vir die Gereformeerde Kerke in Suidelike Afrika nie 

(GKSA, 1991:548). Die part. sinode stel as beginsel vir afvaardiging na ’n algemene sinode dat: 

“Afvaardiging na 'n algemene sinode moet nie "sinodes" as strukture as kriterium neem nie (soos 

by die kollegialisme), maar voldoende gawes om die gesag van die Woord in leer, diens en tug 

te bedien” (GKSA, 1991:548). 

Die Nasionale Sinode (Potchefstroom) van 1991 het besluit om aan die beskrywingspunte van 

die part. sinodes Noord-Transvaal en Wes-Transvaal gevolg te gee deurdat daar in samewerking 

met een of meer van die ander nasionale sinodes, ’n buitengewone algemene sinode opgeroep 

sou word om, indien dit moontlik sou wees, nog in 1991 te vergader (GKSA, 1991:548-549). 

❖ Dit is opmerklik dat die Nasionale Sinode (Potchefstroom) 1991 twee afsonderlike 

beskrywingspunte van twee afsonderlike part. sinodes behandel het, wat in wese oor 

dieselfde saak gehandel het. Hierdie twee beskrywingspunte het tot ’n groot mate oor 

dieselfde saak gehandel en die argumente het verder grootliks met mekaar 

ooreengestem. Die beskrywingspunte het onder andere gestel dat die samestelling van 

die algemene sinode volgens artikel 51 van die kerkorde twee praktiese probleme 

meebring het naamlik: dat die gevaar bestaan dat sommige kerke oor ander heers en dat 

artikel 51 in die praktyk die nasionale sinodes verander in selfstandige staande liggame 

soos in die kollegialisme waaruit dan na die algemene sinode afgevaardig word ongeag 

dat die gevaar bestaan dat sommige kerke oor ander heers – teen die beginsels van artikel 

84 van die kerkorde. Dit gebeur omdat die kleiner nasionale sinodes ’n groter persentasie 

van hulle verteenwoordigers na die algemene sinode afvaardig terwyl die groter nasionale 

sinodes soos die Nasionale Sinode (Potchefstroom) ’n baie klein persentasie afvaardig 

om ’n groot groep te verteenwoordig.  

❖ Verder is dit opvallend dat daar op die nasionale sinodes (Potchefstroom) van 1988 en 

1991 sake bespreek is wat handel oor die samestelling van die nasionale sinodes en die 

algemene sinode. Hierdie bespreking het ook plaasgevind teen die agtergrond van die 

politieke omstandighede van die tyd waar die kwessie van ras en die oorheersing en 

onderdrukking van verskillende rasse op die voorgrond gestaan het. Aan die een kant het 

dit vanuit die geledere van die jonger kerke en die RN (Rapport te Nooitgedacht) na vore 

gekom dat daar groot ontevredenheid was met die samestelling van die nasionale sinodes 

aangesien hierdie sinodes op grond van etnisiteit eerder as geografiese nabyheid 

ingedeel was. Daar was in die rapporte aan die Nasionale Sinode (Potchefstroom) egter 

sterk stemme van waarskuwing teen ’n oordrewe klem op geografiese nabyheid as 

voorwaarde vir eenheid.  Verder is daar gemaan teen die idee dat meerdere vergaderings 

daar was om 'n "eenheidskerk"-struktuur te dien of organe daarvan te wees soos by die 

kollegiale kerkstruktuur. Die algemene sinode van 1988 het verder ook ’n 

beskrywingspunt behandel insake die geografiese naburigheid van alle kerke in 

kerkverband ongeag van etnisiteit. Die algemene sinode het aan hierdie beskrywingspunt 

gevolg gegee en opdrag gegee dat deputate die saak moes ondersoek. Aan die ander 

kant het daar vanuit die “ouer kerke” die besware teen die samestelling van die algemene 

sinode gekom op grond van kerkregtelike oorwegings. Die gevolg van hierdie besware 

was dat ’n buitengewone algemene sinode opgeroep was om die saak te behandel. 

4.1.4.3 Die vergadering van Buitengewone Algemene Sinode van 1992 

4.1.4.3.1 Agtergrond tot die buitengewone algemene sinode 

Gevolglik is ’n buitengewone algemene sinode opgeroep om vanaf 11 Februarie 1992 te vergader 

(volgens artikel 51 van die kerkorde). Hierdie algemene sinode is opgeroep deur die Nasionale 

Sinode (Potchefstroom) in oorleg met Sinode Middellande om beskrywingspunte wat deur die 

Nasionale Sinode (Potchefstroom) van 1991 aanvaar is, te behandel (ASGK, 1992:9). Die 

buitengewone algemene sinode is opgeroep om die twee beskrywingspunte van die Nasionale 

Sinode (Potchefstroom) insake die samestelling van ’n algemene sinode te behandel (ASGK, 

1992:9). Die beskrywingspunte het soos volg gelui (ASGK, 1992:9): 

“3.1.1 Kragtens KO, artikel 51 word, in samewerking met ander “nasionale sinodes” ’n 

buitengewone Algemene Sinode vanjaar aangevra om art. 51, KO te hersien met die oog op 

deputering na die Algemene Sinode. 

“3.1.2 Die Nasionale Sinode van die GKSA, Januarie 1991, versoek die vergadering van die 

Algemene Sinode of ’n buitengewone Algemene Sinode om indringend te besin oor die 

samestelling van ’n Algemene Sinode.” 

Die saak is toegelig deur die motivering wat deur die Nasionale Sinode (Potchefstroom) van 1991, 

aan die algemene sinode voor te lê (ASGK, 1992:9-11). Deur hierdie motivering is daar 

aangetoon dat die samestelling van die algemene sinode minder gawes saamtrek in ’n meerdere 

vergadering, eerder as wat daar volgens die kerkregtelike beginsels gehandel word dat daar meer 

gawes in meerdere vergadering moet saamkom (ASGK, 1992:10). Gevolglik het die Nasionale 

Sinode (Potchefstroom) gemeen dat die manier afbreek gemaak het aan die regering van 

Christus oor Sy kerk (ASGK, 1992:10).  

Die Nasionale Sinode (Potchefstroom) stel voorts dat die probleem vererger is deur die besluit 

van Sinode Suidland waarvolgens die nasionale sinode nie meer as ’n afsonderlike nasionale 

sinode vergader het nie, maar by die Nasionale Sinode (Potchefstroom) ingeskakel het (ASGK, 

1992:10). Die gevolg hiervan was dat die getal afgevaardigdes na die algemene sinode - wat deur 

artikel 51 van die kerkorde bepaal word - verminder het van 40 na 30 (ASGK, 1992:10). Om die 

saak te remedieer het die Nasionale Sinode (Potchefstroom) voorgestel dat ’n moontlike 

oplossing wat oorweeg kon word, was om artikel 51 van die kerkorde so te wysig dat die 

afvaardiging na die algemene sinode so gereël kon word dat daar afgevaardig word vanuit Sinode 

Soutpansberg, Sinode Middellande, Sinode Suidland en die partikuliere sinodes van die 

Nasionale Sinode (Potchefstroom)132 (ASGK, 1992:11). 

Die besluit van die Nasionale Sinode (Potchefstroom) van 1991 oor die versoek van Sinode 

Soutpansberg om die oproep van ’n buitengewone algemene sinode om die samestelling van die 

algemene sinode te bespreek, was verder as rede gegee vir die oproep van die buitengewone 

algemene sinode (ASGK, 1992:11). 

Die geldigheid van die buitengewone algemene sinode word verder deur die Nasionale Sinode 

(Potchefstroom) ondersteun deur die feit dat Sinode Middellande, in ’n skrywe aan die Nasionale 

Sinode (Potchefstroom), gevolg gegee het aan die versoek van die Nasionale Sinode 

(Potchefstroom) van 1991 om ’n buitengewone algemene sinode op te roep (ASGK, 1992:11). 

Sinode Middellande het egter in die skrywe ook ’n versoek deurgegee insake die samestelling 

van meerdere vergaderings (ASGK, 1992:11). Die volledige skrywe word aan die algemene 

sinode deurgegee, sodat die algemene sinode self kon besin oor die ontvanklikheid van die 

versoek van Sinode Middellande (ASGK, 1992:11).  

In die skrywe het Sinode Middellande gestel dat hulle gevolg gee aan die versoek van die 

Nasionale Sinode (Potchefstroom) sodat ’n “spesiale”133 algemene sinode ingevolge artikel 51 

 

132   Hierdie voorstel het ingehou dat daar beter verteenwoordiging van al die kerke op die algemene sinode 
sou wees en sou ook meer gawes tot beskikking van die algemene sinode en die kerkverband stel. 

133   Alhoewel daar in 2015 en 2016 ernstige besware teen die idee van ‘n sogenaamde “spesiale” 
Algemene Sinode geopper is, verwys die term “spesiale” in hierdie konteks waarskynlik na 

van die kerkorde so spoedig moontlik opgeroep kon word (ASGK, 1992:11). Sinode Middellande 

het hierdie buitengewone algemene sinode versoek om die samestelling van meerdere 

vergaderings te wysig sodat die geografiese naburigheid, van artikel 41 van die kerkorde, tot sy 

volle reg kon kom in die AS-GKSA (ASGK, 1992:11). Dit sou behels dat etnisiteit nie langer die 

gronde vir die samestelling van meerdere vergaderings sou wees nie maar dat meerdere 

vergaderings suiwer op grond van geografiese naburigheid sou geskied (ASGK, 1992:11-12). 

4.1.4.3.2 Korrespondensie vanaf Sinode Soutpansberg 

Die deputate vir korrespondensie van die algemene sinode het verder gerapporteer dat hulle ’n 

ongedateerde skrywe van Sinode Soutpansberg ontvang het waarin Sinode Soutpansberg 

bepaalde134 besluite van Sinode Soutpansberg meegedeel het aan die algemene sinode (ASGK, 

1992:12). Die deputate het Sinode Soutpansberg geantwoord daar na hulle mening deur Sinode 

Middellande ingestem is tot die oproep van ’n buitengewone algemene sinode met die doel om 

die beskrywingspunte wat deur die Nasionale Sinode (Potchefstroom) van 1991 - aangaande die 

deputering na en samestelling van die algemene sinode - deurgegee is te bespreek (ASGK, 

1992:12). Die deputate van die algemene sinode het verder gemeen dat die buitengewone 

algemene sinode self moes besluit oor die ontvanklikheid van enige ander sake as die reeds 

genoemde beskrywingspunte van die Nasionale Sinode (Potchefstroom) van 1991 (ASGK, 

1992:12). Die deputate het dit ook nie as hulle taak beskou om die saak wat Sinode Soutpansberg 

geopper het op die agenda van die buitengewone algemene sinode te plaas nie (ASGK, 1992:12). 

In hulle skrywe het Sinode Soutpansberg gestel die hulle dat hulle al lank reeds gevra het na ’n 

buitengewone algemene sinode om uitsluitlik op die saak van organisatoriese eenheid van alle 

Gereformeerde Kerke in Suid-Afrika te fokus (ASGK, 1992:12). Gevolglik stel Sinode 

Soutpansberg dat alhoewel hulle die oproep tot ’n buitengewone algemene sinode waardeer het, 

hulle dit noodsaaklik gevind het om beswaar te maak teen hierdie spesifieke buitengewone 

algemene sinode (ASGK, 1992:12). Sinode Soutpansberg het gestel dat hulle beswaar gemaak 

het teen die wyse waarop dié buitengewone algemene sinode saamgeroep was (ASGK, 

1992:12). Hulle het as gronde hiervoor aangevoer dat die brief van Sinode Middellande, wat 

gevolg gegee aan die versoek van die Nasionale Sinode (Potchefstroom) van 1991, slegs verwys 

het na ’n algemene sinode en nie ’n buitengewone algemene sinode nie (ASGK, 1992:13).  

Sinode Soutpansberg verder ook beswaar gemaak teen die agenda van die buitengewone 

algemene sinode (ASGK, 1992:13). Hulle stel verder dat die besluit Sinode Middellande wat 

 

“buitengewone” aangesien die buitengewone Algemene Sinode van 1992 in Engels bekend staan as 
“Special Synod”. 

134  Hierdie skrywe word in die volgende paragraaf bespreek. 

aangehaal is in die oproep van die buitengewone algemene sinode nie aangedui het dat Sinode 

Middellande en die Nasionale Sinode (Potchefstroom) die selfde probleem ondervind het nie 

(ASGK, 1992:13). Verder is daar ook nie aangedui dat die sake so dringend was dat dit ’n 

buitengewone algemene sinode genoodsaak het nie (ASGK, 1992:13) 

Sinode Soutpansberg stel verder dat die versoek van Sinode Middellande - wat hulle in hulle 

skrywe aan die Nasionale Sinode (Potchefstroom) uiteengesit het - aangaande die wysiging van 

die samestelling van meerdere vergaderings, nie volgens artikels 46 en 47 van die kerkorde in 

die agenda van die buitengewone algemene sinode opgeneem sou kon word nie (ASGK, 

1992:13). Sinode Soutpansberg het verder aangevoer dat die saak wat Sinode Middellande 

geopper het nie deur die buitengewone algemene sinode behandel kon word nie, aangesien die 

saak nog aan deputate van die vorige algemene sinode van 1988 opgedra was, en hulle nog 

moes rapporteer oor die saak (ASGK, 1992:13). Sinode Soutpansberg het verder aangevoer dat 

die voorgestelde verandering van artikel 51 wat deur die Nasionale Sinode (Potchefstroom) van 

1991 voorgestel was, artikel 84 in gedrang sou bring135 (ASGK, 1992:13). 

Sinode Soutpansberg het verder gestel dat hulle besluit het om hulle deelname aan die algemene 

sinode op te skort, totdat daar ’n buitengewone algemene sinode opgeroep sou word wat uitsluitlik 

sou besin oor die organisatoriese eenheid van die Gereformeerde Kerke in Suid-Afrika (ASGK, 

1992:13). Sinode Soutpansberg was gevolglik beswaard omdat hierdie saak nie geakkommodeer 

is in die agenda van die buitengewone algemene sinode nie en daar slegs die moontlikheid 

bestaan het dat daar klaarheid verkry sou kon word eerder as ’n bespreking van die saak wat die 

laaste twee sinodes van Sinode Soutpansberg (in 1990 en 1991) as dringend en waardig ’n 

buitengewone algemene sinode geag het (ASGK, 1992:13). 

Daarom het Sinode Soutpansberg die deputate vir korrespondensie van die algemene sinode 

versoek om die saak aangaande organisatoriese eenheid van al die Gereformeerde Kerke in 

Suid-Afrika op die agenda van die buitengewone algemene sinode te plaas, aangesien Sinode 

Soutpansberg reeds die noodsaak aangetoon het dat ’n buitengewone algemene sinode oor die 

saak moes besin (ASGK, 1992:13). Verder het dit geblyk dat die Nasionale Sinode 

(Potchefstroom) van 1991 geen besware teen so ’n buitengewone algemene sinode gehad het 

nie (ASGK, 1992:13-14). 

Tesame met die meerderheidsrapport behandel die buitengewone algemene sinode van 1992 

ook ’n minderheidsrapport oor die verslag van die deputate korrespondensie (ASGK, 1992:14-

19). In die minderheidsrapport word gestel dat die Nasionale Sinode (Potchefstroom) van 1991 

 

135   Die Nasionale Sinode (Potchefstroom) het egter die standpunt gehuldig dat die formulering van die 
artikel in 1991 artikel 84 van die kerkorde in gedrang gebring het. 



 

153 

ingestem het tot die versoek van Sinode Soutpansberg om ’n buitengewone algemene sinode op 

te roep om die saak aangaande die herorganisering van die kerkverband te bespreek (ASGK, 

1992:17). Terselfdertyd het die Nasionale Sinode (Potchefstroom) van 1991 Sinode Middellande 

versoek (waartoe Sinode Middellande ook ingestem het) om saam ’n buitengewone algemene 

sinode op te roep om die beskrywingspunte aangaande die deputering na, en die samestelling 

van, die algemene sinode te bespreek (ASGK, 1992:17). Die deputate korrespondensie het egter 

net melding gemaak van die twee beskrywingspunte van die Nasionale Sinode (Potchefstroom) 

van 1991 wat deur die buitengewone algemene sinode bespreek moes word, terwyl die 

minderheidsrapport van mening was dat die beskrywingspunt van Sinode Soutpansberg, insake 

die herorganisering van die kerkverband, ook op die buitengewone algemene sinode moes dien 

en bespreek moes word (ASGK, 1992:18).  

Die minderheidsrapport het verder gestel dat die saak van Sinode Soutpansberg noodwendig op 

die agenda van die buitengewone algemene sinode tuisgehoort het en dat daar nie eers oor die 

ontvanklikheid daarvan besin hoef te word nie, aangesien twee nasionale sinodes (die Nasionale 

Sinode (Potchefstroom) en Sinode Soutpansberg) reeds ingestem het tot ’n buitengewone 

algemene sinode om die saak te bespreek (ASGK, 1992:18). Die algemene sinode het besluit 

om die meerderheidsrapport te wysig, sodat die minderheidsrapport in die meerderheidsrapport 

ingesluit sou wees en gevolglik het die minderheidsrapport verval (ASGK, 1992:20). As gevolg 

van hierdie besluit het die rapport van die deputate korrespondensie gelui dat hulle vier stukke vir 

bespreking ontvang het naamlik: Twee beskrywingspunte van die Nasionale Sinode 

(Potchefstroom), die Nasionale Sinode (Potchefstroom) se besluit oor Sinode Soutpansberg se 

versoek, die versoek van Sinode Middellande en die skrywe van Sinode Soutpansberg (ASGK, 

1992:19-20). Die buitengewone algemene sinode het kennis geneem van die 

meerderheidsrapport, met die wysigings, en het die agenda vir die vergadering vasgestel (ASGK, 

1992:20). 

4.1.4.3.3 Die buitengewone algemene sinode is ’n wettig opgeroepe vergadering 

Na ’n uitgebreide bespreking het die buitengewone algemene sinode bepaal dat dié sinode wettig 

opgeroep was (ASGK, 1992:25). Gevolglik het hulle die volgende sake as ontvanklik verklaar 

naamlik: die twee beskrywingspunte van die Nasionale Sinode (Potchefstroom) van 1991136, die 

besluit van die Nasionale Sinode (Potchefstroom) van 1991 oor die versoek van Sinode 

Soutpansberg, die versoek van Sinode Middellande en die skrywe van Sinode Soutpansberg 

(ASGK, 1992:19-20).  

 

136   Die twee beskrywingspunte word as een saak beskou aangesien dit oor dieselfde saak handel, 
naamlik die afvaardiging na die algemene sinode volgens KO artikel 51. 

4.1.4.3.4 Werkswyse van die buitengewone algemene sinode 

Na die bespreking het die buitengewone algemene sinode besluit om ’n kommissie aan te wys 

om die vergadering te adviseer oor die werkswyse van die sinode in die lig van die tekort aan tyd 

wat aan die sinode beskikbaar was (ASGK, 1992:25). Die kommissie het vir oorweging deur die 

sinode gestel dat die nasionale sinodes dit eens was dat die huidige samestelling van die 

algemene sinode nie bevredigend was nie (ASGK, 1992). Verder stel hulle dat die sinode ook 

reeds bevind het dat hulle nie hierdie sake kon afhandel (in die lig van artikel 84 van die kerkorde) 

nie (ASGK, 1992:26). 

Op aanbeveling van die kommissie het die buitengewone algemene sinode van 1992 besluit dat 

die sinode as afgehandel beskou was en afgesluit was (ASGK, 1992:26). Hulle besluit verder dat 

die handelinge van die buitengewone algemene sinode aan die nasionale sinodes deurgestuur 

moes word en het die onderskeie nasionale sinodes versoek dat (ASGK, 1992:26):  

• Elke nasionale sinode sy dokumente aan die ander nasionale sinodes beskikbaar 

moes stel.  

• Elke nasionale sinode die dokumente, wat hulle van die ander nasionale sinodes 

ontvang het, moes bestudeer en daaroor besluite moes neem. Hulle moes ook 

hierdie besluite weer aan die ander nasionale sinodes deurgee. 

• Die nasionale sinodes ingevolge art 48 van die kerkorde, gepaste korrespondensie 

met mekaar sal voer, deur onder andere agendastukke met mekaar te deel en 

persoonlike toeligting deur die deputate van die ander nasionale sinodes, totdat 

ooreenstemming bereik kon word. 

• Laastens is besluit dat die volgende algemene sinode eers byeengeroep sou word 

wanneer die probleme aangaande die samestelling van die algemene sinode vir al 

die nasionale sinodes bevredigend opgelos was (ASGK, 1992:26). 

4.1.4.4 Beeld van die Buitengewone Algemene Sinode van 1992 na buite 

4.1.4.4.1 Ander perspektiewe rondom die vergadering van die buitengewone algemene 

sinode 

Alhoewel die handelinge van die buitengewone algemene sinode baie sake duidelik maak, bied 

dit slegs een perspektief. Daar is egter baie min eksterne bronne wat ’n ander perspektief bied - 

die bronne wat wel beskikbaar is, is die wetenskaplike, gereformeerde tydskrif In die Skriflig en 

die meer populêre tydskrif van die GKSA Die Kerkblad. Daar sal dus kortliks gekyk word na die 

perspektief wat hierdie bronne bied. Die bronne beskryf sake wat reeds in detail hanteer is, maar 

weer weergegee word omdat dit die perspektief wat aan die kerke oorgedra is duidelik maak. 

4.1.4.4.2 Perspektief vanuit “In die Skriflig” 

Vanuit ’n meer akademiese oogpunt word daar perspektief gebied, nie noodwendig oor die 

buitengewone algemene sinode, maar oor die inrigting van meerdere vergaderings in die AS-

GKSA. In sy artikel getiteld “Die Gereformeerde Kerke in Suid-Afrika in ekumeniese konteks” in 

In die Skriflig in 1992 bied Vorster ’n ander perspektief oor die inrigting van die algemene sinode, 

as wat deur Spoelstra in die volgende deel van die bespreking gestel sal word. Hierdie is nie 

nuwe inligting nie, maar dui wel op hoe die sake akademies verwoord is in die tyd wat dit 

plaasgevind het. 

Vorster (1992:16) stel dat die GKSA, in die uitlewing van eenheid in die kerk van Christus, in 1964 

kerkverband “aangegaan” (sic) het met die kerke wat uit sending tot stand gekom het. Hierdie 

was ’n ingrypende besluit in ’n tyd wat geken is deur skerp rasseskeiding in die Suid-Afrikaanse 

samelewing (Vorster, 1992:16).  

Vorster (1992:16) beskryf dit soos volg: 

“’n Algemene Sinode van die Gereformeerde Kerke het tot stand gekom, wat saamgestel 
is uit vier nasionale sinodes (art. 29 KO) volgens die ekklesiologiese uitgangspunt van 'n 
'volkerekerk' soos dit deur Snyman (1977:110) en deur Coetzee (1965:321) beredeneer is. 
Hiervolgens word eenheid sinodaal beleef, terwyl volkereverskeidenheid in die bestaan van 
volkseie plaaslike kerke uitgedruk word, hoewel bogenoemde nie eksplisiet so gestel is nie. 
Op hierdie wyse is gepoog om kerkverband te realiseer oor rasse-, taal- en kultuurgrense 
heen.” 

Vorster (1992:19) stel voorts dat alhoewel die samestelling van die volkerekerk teen die sterk 

“apartheidspolitiek” van die tyd ingedruis het, en ’n wanklank vir die Afrikanergemeenskap was, 

het dié inrigting wel vanuit Gereformeerde kringe, veral vanaf Sinode Soutpansberg, Sinode 

Middellande en Sinode Suidland, sterk kritiek uitgelok. 

Vorster (1992:19) spreek skerp kritiek uit teen die samestelling van meerdere vergaderings in die 

tydperk van die volkerkerkmodel wanneer hy stel: 

“Die gedagte dat die onderskeie etniese sinodes volkereverskeidenheid uitdruk terwyl die 

algemene sinode die eenheid van die kerk uitdruk, degradeer in wese die plaaslike kerk. 

Eenheid wat 'n eienskap is van die Liggaam van Christus word dus net van toepassing 

gemaak op die verband tussen kerke en nie op die kerke self nie. Du Plooy (1979:36) sê 

tereg dat die plaaslike kerk 'n komplete liggaam van Christus is. Eenheid moet, volgens 

hom, “sigbaar word "... (nie net) binne die plaaslike kerk nie, maar ook binne die universele 

kerk, dit wil sê, tussen die plaaslike kerke". 

“As die plaaslike kerk die uitdrukking van eenheid nie op homself van toepassing maak nie 

en wegskuif na kerkverband, definieer hy homself as inkomplete vergestalting van die 

Liggaam van Christus.” 

Vorster (1992:19) stel voorts dat Spoelstra die uitgangspunt dat kerkverband eenheid kan 

struktureer, op kerkregtelike gronde afwys, aangesien sinodes (as meerdere vergaderings) die 

eenheid in die kerkregering moet dien en nie die eenheid is nie. 

Vorster (1992:20) stel verder dat beide du Plooy en Spoelstra die beskouing weerspreek dat die 

eenheid deur die kerkverband uitgedruk word en die verskeidenheid deur die “etniese kerke” 

uitgedruk word. Daarom is Vorster (1992:20) van mening dat dié standpunte krities is teen die 

algemene sinode (ASGK) en dat die wyse waarop die algemene sinode op daardie stadium 

ingerig is, aangesien dit eintlik gebaseer is op ’n dualistiese kerkbeskouing waar die plaaslike 

kerk “gedegradeer” word, ten gunste van ’n kerkverband, wat beskou word as ’n meer volkome 

openbaring van die Liggaam van Christus. 

Vorster (1992:21) stel verder dat die wyse waarop daar op daardie punt afgevaardig is na die 

algemene sinode heelwat gevare geskep het, soos byvoorbeeld, dat daar ’n tekort aan gawes is 

om sake voldoende te hanteer, of dat daar oorheersing deur kundiges kan plaasvind of dat daar 

in blokke gestem kan word op grond van ideologiese oorwegings. 

Vorster (1992:21) stel dat die nasionale sinodes tot gevolg gehad het dat die indruk geskep is dat 

daar vier kerkverbande bestaan het. Hy (Vorster, 1992:21) argumenteer voorts dat Spoelstra 

waarsku teen “strukturalisme” en “sinodalisme” en ook klem lê op eenheid wat ten diepste op 

geloof gebaseer is. Vorster (1992:21) meen dat alhoewel dit ’n waardevolle standpunt is, word 

die eenheid verskraal as dit suiwer geestelik is aangesien eenheid sigbaar en “ervaarbaar” moet 

wees. Daarom stel hy (Vorster, 1992:21): “Sigbare en ervaarbare eenheid ontbreek in die 

algemene sinodale verband van die GKSA en die afleiding dat hier vier kerkverbande is, wat ook 

so deur dié kerke beleef word, dra baie gewig.” 

Vorster (1992:21) stel voorts dat die bestaan van die algemene sinode in die praktyk aanleiding 

gegee het daartoe dat dit gebruik word as ’n verskoning vir die plaaslike kerk om die 

verantwoordelikheid van eenheid op ’n plaaslike vlak, te vermy. Dit het veral gebeur dat omdat 

eenheid in sinodale verband uitgedruk is, is dit nie plaaslik gesoek nie (Vorster, 1992:21). 

Vorster (1992:24) stel in sy konklusie dat dit vanuit die geskiedenis blyk dat daar in die GKSA, 

spanning bestaan tussen besluite en die praktyk. Die besluite berus op die beginsels dat ware 

eenheid weerspieël word in eenheid in leer diens en tug, terwyl etnisiteit in die praktyk die 

bepalende faktor geword het (Vorster, 1992:25). Die gevolg hiervan was dat daar in beginsel 

eenheid bestaan het, wat nooit in die praktyk beleef is nie (Vorster, 1992:25).  

Vorster (1992:25) stel dat dit duidelik geblyk het dat die manier waarop die algemene sinode op 

daardie tydstip saamgestel was, ernstige praktiese en prinsipiële probleme na vore gebring het. 

Daarom was dit noodsaaklik dat die oplossing ten opsigte van kerkverband gesoek moes word in 

die konsekwente toepassing van KO artikel 41 waarvolgens naburige kerke saam sou vergader 

in meerdere vergaderings (Vorster, 1992:25). Gevolglik stel Vorster (1992:25-26): 

“Die geografiese beginsel moet geld wat sal beteken dat naburige “wit”, “swart” en “bruin” 

gemeentes en geïntegreerde gemeentes waar taal nie ’n probleem is nie, saam sal 

vergader om sake te hanteer wat die kerke raak. Sulke geografiese klassisse deputeer na 

partikuliere sinodes en die partikuliere sinodes na ’n algemene sinode. Sodoende kan die 

sluimerende kollegialisme en hiërargie wat ingebed lê in die huidige Algemene Sinode 

uitgeskakel word.” 

❖ Vanuit Vorster se artikel word dit duidelik dat daar onder die akademiese geledere binne 

die Nasionale Sinode (Potchefstroom) ook ernstige besware teen die onvoldoende 

uitdrukking van eenheid in die organisasie van die kerk bestaan het. Hierdie is belangrik 

veral omdat dit vanuit die Handelinge van die Nasionale Sinode (Potchefstroom) baie keer 

blyk of die besware vanuit die geledere van die Nasionale Sinode (Potchefstroom) nie 

rondom die etniese organisering van meerdere vergaderings gegaan het nie. Vorster 

maak ’n baie ernstige en sterk argument dat die toenmalige algemene sinode 

hersaamgestel moes word. Hierdie saak, was waaroor die buitengewone algemene 

sinode, wat plaasgevind het in die jaar wat die artikel gepubliseer is, gehandel het. 

4.1.4.4.3 In die aanloop tot die vergadering 

In die Kerkblad van 29 Januarie 1992 skryf Coetzee (1992:29) dat die algemene sinode die 

meerdere vergadering is waarin al die Gereformeerde Kerke in Suidelike Afrika saamkom sedert 

1965 en dat daar sedert die eerste algemene sinode van gereformeerde kerke in 1965 al vyf sulke 

vergaderings gehou is voor 1992. Hy stel voorts dat daar in 1991 deur twee nasionale sinodes 

(die Nasionale Sinode (Potchefstroom) in Januarie en Sinode Middellande in September) 

geoordeel is dat dit nodig is om ’n buitengewone algemene sinode volgens artikel 51 van die 

kerkorde op te roep (Coetzee, 1992:29). 

Die besluit van die Nasionale Sinode (Potchefstroom) is, soos reeds genoem, gegrond op twee 

beskrywingspunte wat gevra het dat daar indringend besin moes word oor die samestelling van 

die algemene sinode aangesien daar slegs tien afgevaardigdes vanuit elke nasionale sinode 

afgevaardig is na die algemene sinode (Coetzee, 1992:29). Dit het beteken dat die 298 kerke in 

die Nasionale Sinode (Potchefstroom) deur slegs tien afgevaardigdes op die algemene sinode 

verteenwoordig is (Coetzee, 1992:29). Verder stel Coetzee dat alhoewel die agenda van die 

algemene sinode aanvanklik beperk was en daarom deur ’n kleiner aantal afgevaardigdes na 

behore hanteer kon word, het die agenda van die algemene sinode tot so ’n mate gegroei dat dit 

mettertyd moes oordeel oor alle sake rondom leer, diens en tug (Coetzee, 1992:29). Gevolglik is 

daar versoek dat daar ’n praktiese oplossing vir die probleem gevind moet word (Coetzee, 

1992:29).  

Coetzee (1992:29) stel verder dat daar behalwe vir die sake vanuit die Nasionale Sinode 

(Potchefstroom) oor die samestelling van die algemene sinode. Die buitengewone algemene 

sinode ook moes besin oor die verhouding wat die kerke binne die algemene sinode met die 

kerke in Sinode Soutpansberg het, aangesien Sinode Soutpansberg hulle bande tydelik met die 

algemene sinode opgeskort het. Sinode Middellande het verder ook versoek dat alle meerdere 

vergaderings op grond van geografiese naburigheid saamgestel moes word (Coetzee, 1992:29). 

Verder het Sinode Soutpansberg versoek dat daar slegs oor die organisatoriese eenheid van die 

kerke gepraat sal word (Coetzee, 1992:29). Oor die ontvanklikheid van die sake van Sinode 

Middellande en Sinode Soutpansberg moes die algemene sinode self oordeel (Coetzee, 

1992:29). 

❖ Die artikel van Coetzee wys hoe die oproep tot die buitengewone algemene sinode van 

1992 aan die kerke beskryf is. Dit gee ’n bondige opsomming van die gewigtige sake 

waaroor die buitengewone algemene sinode moes oordeel. 

4.1.4.4.4 Na afloop van die vergadering 

Die kerkblad as tydskrif vir die kerke, bied ’n perspektief op hoe die vergadering van die 

buitengewone algemene sinode aan die kerke voorgehou is. In sy artikel in die Kerkblad getiteld 

“Die Algemene Sinode met ‘algemene stemme’ opgeskort” stel Spoelstra (1992:13) dat die 

algemene sinode van 11 en 12 Februarie baie aandag getrek het, veral omdat “dit in ’n sekere 

sin geaborteer het voordat dit by die agenda gekom het”. Spoelstra (1992:13) stel verder dat die 

gevaar egter bestaan dat daar misgekyk word wat dié sinode wel vermag het.  

Spoelstra (1992:13) stel dat die nalatenskap van hierdie buitengewone algemene sinode is dat 

dit die kerke voor die vraag plaas “in hoeverre werklikhede en leefruimte - of anders ideologieë - 

die kerklike toekoms vir die "familie" van Gereformeerde Kerke gaan bepaal”. Spoelstra (1992:13) 

stel verder dat mense wat in een kerkgemeenskap saamkom wel kan voorgee om dieselfde 

kerkbegrip, kerkorde, kerkregering en belydenis te hê, terwyl die werklikheid is dat hulle baie 

verskillend oor hierdie sake dink. Hy stel verder dat daar op die buitengewone algemene sinode 

van 1992 baie duidelik geblyk het dat daar verskillende benaderings onder die afgevaardigdes 

was, wat onder andere voortspruit uit verskillende geskiedenisse, kultuur en gewoontes 

(Spoelstra, 1992:13).  

Spoelstra (1992:13) stel verder dat die studie van die GKSA in 1961 vasgestel het dat die Skrif 

nooit mense op grond van ras indeel nie, maar wel rekening hou met etnisiteit. Daar bestaan ’n 

eenheid onder mense maar ook ’n verskeidenheid onder mense, in volke en tale (Spoelstra, 

1992:13). Daarom alhoewel die modelle van volks- of staatskerke verwerp word, kan die etniese 

“volksfaktor” nie ontken word wanneer die liggaam van Christus op ’n spesifieke plek onder 

mense in ’n gemeente sigbaar word nie (Spoelstra, 1992:13). Verder word die gemeente deur ’n 

kerkraad en opsieners versorg (Spoelstra, 1992:13). Anders as by die presbiteriaanse kerke 

bestaan daar in die Gereformeerde Kerke nie iets soos “assemblies” (sinodes) nie en ook nie 

“organizations” (sinodes) wat permanent bestaan soos kerke nie (Spoelstra, 1992:13).  

Spoelstra (1992:13) stel:  

“Ons glo dat die kerkrade sinodes kan instel om te help om die eenheid in leer, diens en 

kerkregering, dit wil sê gehoorsaamheid aan Christus, in die regering van elke gemeente te 

bewaar (artikel 32 NGB). Die sinodes maak nie eenheid nie, maar kom op grond van 'n 

innerlike eenheid saam.” 

Hierteenoor het daar vanuit die rasionalisme ’n kerkbegrip ontwikkel waarvolgens “kerk”, ’n 

genootskap is wat op grond van vrye assosiasie saamkom en op grond van sy konstitusie 

georganiseer word om in sinodale verband, ’n organisatoriese eenheid of denominasie te vorm, 

waarby lede dan kan aansluit (Spoelstra, 1992:13). 

Spoelstra (1992:14) stel verder dat daar tydens die buitengewone algemene sinode 

afgevaardigdes was wat die etniese organisering van die meerdere vergaderings beskryf het as 

iets wat in stryd is met die organisatoriese eenheid van die kerk. Hier meen Spoelstra (1992:14) 

dat hierdie denke vasval in die verabsolutering van eenheid, teenoor die verabsolutering van 

verskeidenheid, soos in die sosio-politieke omstandighede gesien is, maar dat beide ideologieë 

die werklikheid geweld aandoen.  

Spoelstra (1992:14) stel dat daar op die jongste algemene sinode (in 1992) deur die 

afgevaardigde van Sinode Soutpansberg aangedring is dat alle verwysings na etnisiteit en 

nasionale sinodes eers uit die kerkorde verwyder moes word, voordat hulle weer aan die 

algemene sinode sou deelneem. Die feit dat so ’n wysiging sleg deur ’n konsensus onder die 

nasionale sinodes goedgekeur kon word, het by die afgevaardigdes van die Nasionale Sinode 

(Potchefstroom) swaarder geweeg as by die afgevaardigdes van die ander nasionale sinodes 

(Spoelstra, 1992:14).  

Spoelstra (1992:14) beoordeel die historiese etniese samestelling van die algemene sinode as 

volg: 

“Die voorsiening vir 'n algemene sinode in 1964 gaan ook mank aan gebreke, omdat nie-

kerklike ideologieë en idealisme kerkvergaderings wou struktureer, sonder om met realiteite 

en beginsels van gesonde kerkregering rekening te hou. Die ideologie het gelei tot die 

begrip "nasionale sinodes" as strukture met permanente name (terwyl die "nasionale 

sinodes" van die ouer GKSA nooit 'n naam gedra het nie). 'n Mens moet toegee dat etnisiteit 

ideologies opgeskroef is om wat in werklikheid 'n blote klassis met vyf kerke was 

(Soutpansberg) as 'n “nasionale sinode" te betitel. Die multikulturele sinode (Middellande) 

is in wese ’n streeksinode, maar word 'n "nasionale sinode" genoem om by die sinodes van 

die ouer kerke te pas. Die swakste skakels, naamlik die "nasionale sinodes" van 

Soutpansberg en die rasbepaalde "Kleurlinge”, is as basis vir die afvaardiging van tien 

afgevaardigdes per sinode na die algemene sinode geneem.” 

Spoelstra (1992b:13) stel in sy volgende artikel, getiteld “Die Algemene Sinode eenparig 

opgeskort (2)” in die Kerkblad van Maart 1992, dat die verteenwoordigers van Sinode 

Soutpansberg op die Nasionale Sinode (Potchefstroom) van 1991 verklaar het dat hulle onttrek 

aan die algemene sinode totdat organisatoriese eenheid (“organisational unity”) verwesentlik 

word in die samestelling van kerklike vergaderings op grond van geografiese oorwegings . Verder 

is daar volgens hulle, geen plek vir etniese oorwegings in die samestelling van meerdere 

vergaderings nie (Spoelstra, 1992b:13). Hy stel voorts (Spoelstra, 1992b:13) dat hierdie opvatting 

van ’n sentrale en eenvormige organisatoriese eenheid al meer algemeen heers in ander 

kerkverbande (soos bv. die Christelike Gereformeerde Kerk van Nederland, die GKN en die CRC 

in die VSA), maar dat daar baie vanuit die geledere van die Gereformeerde Kerke (in SA) is wat 

ook hierdie opvatting aanhang. In hierdie opvatting word die kerk beskou as ’n organisasie met 

bepaalde eienskappe, in ’n spesifieke gebied, waarby enigeen wat die kenmerke onderskryf, kan 

aansluit (Spoelstra, 1992b:13). Spoelstra (1992b:13) stel egter dat hierdie kerkbegrip nie vanuit 

die Skrif of belydenis kom nie, aangesien daar bely word dat die kerk mense is wat glo en nie ’n 

sinodale struktuur, wat eenheid vind in ’n genootskap of denominasie, is nie. 

Oor die algemene sinode van 1992 stel Spoelstra (1992b:13) dat die Nasionale Sinode 

(Potchefstroom) van 1991 aan die buitengewone algemene sinode voorgestel het dat 

afvaardiging na die toekomstige algemene sinodes sou geskied deurdat elke part. sinode van die 

onderskeie nasionale sinodes afvaardig, maar dat daar veral teenstand teen die voorstel was 

vanaf die afgevaardigdes van die “swart” kerke. 

Spoelstra (1992b:13) stel voorts dat daar verwarring op die buitengewone algemene sinode was 

aangesien Sinode Middellande in hulle goedkeuring van die oproep van die buitengewone 

algemene sinode deur die Nasionale Sinode (Potchefstroom) van 1991, ’n paragraaf bygevoeg 

het, wat gevra het dat daar besin sal word oor geografies georganiseerde klassisse sonder enige 

oorweging van etnisiteit. Spoelstra (1992b:13) stel dat soos dit in die besluit staan, kon die saak 

bespreek word en na die nasionale sinodes terugverwys word, aangesien die saak nie deel van 

die oproep tot die buitengewone algemene sinode uitgemaak het nie. Die afgevaardigdes van 

Sinode Middellande en Sinode Soutpansberg het egter die standpunt gehandhaaf dat Sinode 

Middellande se antwoord vereis het dat daar eers van etniese organisasie afgestap moes word, 

voordat die voorstel van die Nasionale Sinode (Potchefstroom) van 1991 behandel kon word 

(Spoelstra, 1992b:13). Daar is eers teen die middag van die 12de Februarie by die 

afgevaardigdes van Sinode Middellande klaarheid verkry dat Sinode Middellande nie besluit het 

dat dit as ’n voorwaarde gestel is nie (Spoelstra, 1992b:13). 

Spoelstra (1992b:13-14) stel dat “Na tweé dae se debat, kommissieverslae, onderonsies en 

besprekings” daar eindelik besluit is dat die versoek van die Nasionale Sinode (Potchefstroom) 

sowel as die versoeke van Sinode Middellande en Sinode Soutpansberg deel van die agenda sal 

uitmaak, maar dat die tyd vir die sinode uitgesit toe reeds verstreke was. Gevolglik is die situasie 

na ’n kommissie verwys, wat bepaal het dat daar onder die nasionale sinodes wat na die 

buitengewone algemene sinode afgevaardig het, ’n konsensus bestaan het, dat hulle ontevrede 

is met die huidige samestelling van die algemene sinode (Spoelstra, 1992b:14). Die redes agter 

hierdie konsensus was egter uiteenlopend aangesien die Nasionale Sinode (Potchefstroom) aan 

die een kant gevoel het dat ’n algemene sinode met slegs dertig137 afgevaardigdes te klein was 

om oor sake soos leer, diens en kerkregering te besluit, aan die ander kant wou Sinode 

Soutpansberg en Sinode Middellande niks van etnisiteit in die samestelling van meerdere 

vergaderings weet nie en het een van die predikante uit hulle geledere selfs op die TV gestel dat 

dit op “apartheid” neerkom (Spoelstra, 1992b:14).  

Spoelstra (1992b:14) stel verder dat die reformatoriese kerkregering “die selfstandigheid, 

verantwoordelikheid en onafhanklikheid van plaaslike kerke om hulle eie sake te reël, onverswak” 

handhaaf. Aan die ander kant wanneer die “eenheid” van die kerk vanuit ’n unitêre kerksisteem 

bepaal word, word die algemene sinode beskou as die sentrale gesagspool, wat voorskrywend 

moet besluit vir mindere vergaderings (“die kerk”) (1992b:14). Vanuit hierdie beskouing is daar 

geredeneer dat aangesien die buitengewone algemene sinode reeds gekonstitueer was, dié 

sinode daarom oor sy eie agenda kon besluit (1992b:14). Daardeur word die algemene sinode 

dus as ’n soewereine instelling in sy eie reg beskou, terwyl dit nie die beskouing van die 

gereformeerde kerkreg is nie (1992b:14).  

Spoelstra (1992b:14) stel dat daar sommiges is wat die sinode beskou as ’n gesagvoerende 

struktuur wat aan mindere vergaderings moet voorskryf, terwyl ander soek na ’n vergadering wat 

sake, wat vanuit die kerke kom, afhandel en lig werp op hierdie sake vanuit die Skrif, belydenis 

en kerkorde. Hieroor stel Spoelstra (1992b:14): “Daar heers ingrypende verskil wanneer gesag 

aan die besluit van die vergadering of aan die gronde vir die besluit (Skrif, Belydenis, Kerkorde) 

gekoppel word.” 

 

137   Vyf predikante en vyf ouderlinge uit elke nasionale sinodes, en nadat Sinode Suidland by die 
Nasionale Sinode (Potchefstroom) ingeskakel het was daar slegs drie nasionale sinodes oor 

Die buitengewone algemene sinode het daarom volgens Spoelstra (1992b:14) bewys dat daar 

binne een kerklike gemeenskap, verskille bestaan oor kerkbegrip, gesagsbegrip, eenheid, orde, 

agenda, tyd en effektiwiteit van vergaderings sowel as die proses van die verloop van ’n 

vergadering. Hierdie het veral tydens die buitengewone algemene sinode uitgekom deurdat een 

persoon namens twintig afgevaardigdes sou debatteer of dat daar gekyk word hoe ander by 

ordevoorstelle stem, sodat daar ’n eenvormige stemming kan wees (Spoelstra, 1992b:14). 

In sy laaste artikel in die Kerkblad oor die buitengewone algemene sinode van 1992 met die titel 

“Die Algemene Sinode met algemene stemme opgeskort (3) Wat nou?’ stel Spoelstra (1992c:15): 

“Die vraag wat nou onwillekeurig gevra kan word, is: wat nou? Vir sommige mense is "die 

kerk" 'n organisasie, 'n ding om aan te behoort en die "eenheid van die kerk" geleë in vaste 

strukture soos sinodes. Hulle sal die huidige situasie traumaties ervaar. Vir ander is die kerk 

primêr mense wat glo wat in ons Belydenisskrifte bely word. Wie dieselfde glo is een, al 

vergader hulle nie in dieselfde sinode nie.”  

Spoelstra (1992c:15) stel verder dat daar in die buitengewone algemene sinode van 1992 geleer 

is dat daar nie eenders gedink word “oor byvoorbeeld "eenheid van die kerk'", kerkvergaderings. 

kerkorde, kerklike agenda, kerklike prosedure, binding aan die mandaat van die geloofsbrief, 

regsoewereiniteit in die Skrif, Belydenis en Kerkorde” nie. Verder is daar ook geleer dat die 

ontwikkeling van die nasionale sinodes in 1964 wat aanvanklik positief beskryf is, nie so positief 

beleef is deur die “jong kerke” nie (Spoelstra, 1992c:15). 

Spoelstra (1992c:15) stel verder dat dit duidelik geword het dat die manier waarop sake deur die 

“jong kerke op die tafel geplaas is, verskil het van die gebruiklike manier van beswaarskrifte. Dit 

het verder sedert Nooitgedacht in 1987 geblyk dat daar onder die “jong kerke” die idee van ’n 

unitêre kerkgemeenskap in een staatsopset geld (Spoelstra, 1992c:15). Spoelstra (1992c:15) stel 

voorts dat predikante met soortgelyke opleiding en dieselfde kerkorde, die kerkorde vanuit 

verskillende oogpunte, drasties verskillend vertolk het. 

Spoelstra (1992c:16) stel gevolglik dat dit blyk of die kerkverband weer terug is by die stand van 

sake in 1964 waar daar besin moet word oor hoe die kerkverband ingerig moet word. Hy 

(Spoelstra, 1992c:16) stel verder dat die “ouer en jonger kerke” se deputate nou met mekaar kan 

praat en uitmaak of hulle op dieselfde bladsy is in terme van Skrif, Belydenis en Kerkorde en dat 

daar oor meer as struktuur gepraat behoort te word.  

❖ Vanuit die artikels in die Kerkblad blyk dit, dat daar ’n ernstige verskil in die belewenis en 

hantering van sake was deur die onderskeie nasionale sinodes. Vanuit Spoelstra se 

beskrywing wil dit voorkom asof daardie skeiding onoorbrugbaar is. Die feit van die saak 

is dat die buitengewone algemene sinode duidelik gemaak het dat daar ernstige probleme 

was met die samestelling van die algemene sinode, ’n saak wat eintlik ook deur die 

buitengewone algemene sinode hanteer moes word. Die buitengewone algemene sinode 

het egter soos Spoelstra dit gestel het geaborteer voor dit begin het, en het nie wesenlik 

bygedra tot die oplossing van die probleem nie. 

❖ ’n Ander saak wat duidelik word is dat Spoelstra en Vorster myns insiens aan twee kante 

van die debat gestaan het. Aan die een kant is daar hard gesteun op die beginsels van 

geestelike eenheid (deur Spoelstra) terwyl daar toegegee is dat die inrigting van die 

algemene sinode ernstige kerkregtelike probleme gehad het. Aan die ander kant is daar 

sterk gesteun op die beginsels van sigbare eenheid (deur Vorster) waarvolgens die 

geestelike eenheid ook sigbaar moes word in die samekoms van meerdere vergaderings 

van kerke wat een in geloof is. Myns insiens stem Spoelstra en Vorster saam oor die 

uitlewing van die eenheid, maar dit wil voorkom asof Spoelstra gevoel het dat daar nie 

geestelike eenheid onder die nasionale sinodes bestaan het nie, omdat daar (volgens 

Spoelstra) nie eenheid in leer diens en tug bestaan het onder die onderskeie nasionale 

sinodes nie. 

4.1.4.5 Samevatting van die sake rondom die buitengewone algemene 

sinode van 1992. 

Ten spyte van die groot noodsaak wat daar bestaan het vir indringende besinning oor die 

samestelling van die algemene sinode, het die buitengewone algemene sinode wat saamgeroep 

was om die saak te behandel geen uitsluitsel gebied nie. Dit wil voorkom of dit hoofsaaklik as 

gevolg van ’n soort van binnegeveg was - wat ook deur Spoelstra genoem is in sy artikels. Die 

Nasionale Sinode (Potchefstroom) van 1991 het besluit om aan Sinode Soutpansberg se versoek 

tot ’n buitengewone algemene sinode gevolg te gee, hulle het verder ook twee beskrywingspunte 

gehad wat deur ’n buitengewone algemene sinode bespreek moes word. Gevolglik het hulle 

Sinode Middellande versoek om mee te werk tot die oproep van so ’n buitengewone algemene 

sinode. Sinode Middellande het geantwoord dat hulle instem tot die buitengewone algemene 

sinode mits hulle saak ook aandag geniet. Gevolglik het Sinode Soutpansberg gestel dat dit nie 

is wat hulle wou hê nie en het daarom sou hulle nie deelneem nie, tensy hulle saak eers hanteer 

word. 

Die sake waaroor die besware gegaan het kan in twee hoofpunte opgesom word. Sinode 

Soutpansberg en Sinode Middellande het gevoel dat die eenheid in die kerk en die 

kerkverband(AS-GKSA) nie na behore uitkom in die samestelling van die nasionale sinodes en 

die algemene sinode op grond van etniese oorwegings nie. Hulle het daarom sterk aangedring 

op die eerbiediging van die beginsels van geografiese nabyheid in die samestelling van meerdere 

vergaderings. Die Nasionale Sinode (Potchefstroom) het aan die ander kant die uitgangspunt 

gehandhaaf dat die afvaardiging van minder gawes na ’n meerdere vergadering, teen die 

beginsels van die kerkorde indruis. Hulle het verder ook die standpunt gehandhaaf dat die 

samestelling van die algemene sinode volgens artikel 51 van die kerkorde, artikel 84, wat die 

selfstandigheid van alle kerke beskerm, in gedrang gebring het. 

Die twee sake het myns insiens egter nie in kontras met mekaar gestaan nie en indien dit 

deurgepraat sou word, het die moontlikheid bestaan dat daar tot ’n sinvolle oplossing vir beide 

probleme gekom sou kon word.  Dit wil egter voorkom of die onderskeie nasionale sinodes veral 

Sinode Soutpansberg en Sinode Middellande egter die buitengewone algemene sinode 

gekniehalter het. Sinode Soutpansberg het geweier om deel te neem indien hulle probleem nie 

eers opgelos is nie, maar het daardeur ook die bespreking en oplossing van hulle probleem 

onmoontlik gemaak. Sinode Middellande het die saak verder bemoeilik deur aan te dring dat hulle 

instemming voorwaardelik was tot die bespreking van die saak wat hulle graag op die tafel wou 

plaas. Dit is egter ook belangrik om op hierdie punt ook weer rekening te hou met die politieke 

omstandighede van die tyd waar daar groot spanning tussen die verskillende volke in Suid-Afrika 

bestaan het, wat waarskynlik ook sterk ingespeel het op hierdie gebeure. Gevolglik is dit 

onmoontlik om sonder dieper insig in die omstandighede van daardie tyd, ’n meer billike en 

gebalanseerde beoordeling te gee. 

Die algemene sinode het hierdie probleme egter met groot wysheid hanteer en besef dat die 

oplossing van al die sake in wese om dieselfde saak gaan, naamlik die samestelling van 

meerdere vergaderings in die AS-GKSA, in besonder die algemene sinode. Die lang debatte oor 

die vorige saak het egter tot gevolg gehad dat die sinode nie genoegsame tyd gehad het om al 

die sake na behore te bespreek nie en daarom het hulle ’n kommissie afgevaardig om hulle te 

adviseer oor die sinvolle indeling van die oorblywende tyd. Die kommissie beveel aan dat die 

buitengewone algemene sinode as afgehandel beskou moet word aangesien die sinode vroeër 

besluit het dat hulle nie die sake kan afhandel nie, ingevolge artikels 30 en 84 van die kerkorde 

(ASGK, 1992:23,25). Gevolglik word die buitengewone algemene sinode afgehandel sonder om 

enige besluite aangaande die sake te neem waarvoor dit opgeroep is. 

Die buitengewone algemene sinode besluit tereg dat die samestelling van die algemene sinode 

kerkregtelike probleme inhou. Op grond van hierdie kerkregtelike probleme besluit hulle verder 

dat hulle daarom nie na regte die saak kan afhandel nie. Dit is egter ook waar dat die algemene 

sinode die enigste meerdere vergadering was wat die saak na regte kon afhandel aangesien die 

saak deur die kerke op kerklike wyse op hulle agenda geplaas is. Myns insiens het hulle weiering 

om uitsluitsel te gee oor die saak groter stryd veroorsaak as wat daar sou wees indien die 

algemene sinode ten minste een of ander voorstel na vore gebring het. Die probleem is vererger 

daardeur dat die algemene sinode kerkregtelik die enigste meerdere vergadering was wat 

volgens artikel 86 van die kerkorde, enige veranderinge aan die kerkorde kon maak. Gevolglik 

was hulle die enigste vergadering wat die bevoegdheid gehad het om die kerkorde te verander. 

Die saak het deur die regte kanale op die tafel van die buitengewone algemene sinode gekom. 

Die nasionale sinodes het die buitengewone algemene sinode opgeroep om uitspraak te lewer 

oor die saak en daarom was hulle bevoeg om dit af te handel. Die buitengewone algemene sinode 

het myns insiens egter eensydig besluit dat hulle nie bevoeg is nie en het so versuim om die taak 

wat deur die kerke aan hulle opgedra is, af te handel.  

4.1.4.6 Gevolge van die buitengewone algemene sinode van 1992 

Op die Nasionale Sinode (Potchefstroom) van 1994 het die deputate na ’n buitengewone 

algemene sinode en gewone algemene sinode gerapporteer en ’n oorsig gegee oor die 

vergadering van die buitengewone algemene sinode (GKSA, 1994:528-230). Hulle het gestel dat 

daar uit die staanspoor verwarring was oor die agenda en die ontvanklikheid van sommige sake 

(GKSA, 1994:429). Hulle het verder gerapporteer dat die buitengewone algemene sinode 

uiteindelik besluit het dat al die sake ter bespreking ontvanklik was, maar dat dit nie afhandel kon 

word nie as gevolg van artikels 30 en 86 van die kerkorde (GKSA, 1994:430). 

Die deputate het verder gerapporteer: “In die lig van die besluit van die Buitengewone Algemene 

Sinode (vgl. Acta:26, 3.3) het daar nie 'n gewone algemene sinode plaasgevind nie (GKSA, 

1994:430). Die Nasionale Sinode (Potchefstroom) het kennis geneem van die rapport van die 

deputate (GKSA, 1994:430). 

Die Nasionale Sinode (Potchefstroom) van 1994 het besluit om uitvoering te gee aan die besluit 

van die buitengewone algemene sinode deur aan die deputate korrespondensie opdrag te gee 

om die relevante dokumente aan die ander nasionale sinodes beskikbaar te stel en om die 

dokumente van die ander nasionale sinodes te ontvang (GKSA, 1994:431). Op grond van hierdie 

dokumente van die ander nasionale sinodes moet die deputate volgende Nasionale Sinode 

(Potchefstroom) in 1997 te adviseer oor watter besluite geneem behoort te word (GKSA, 

1994:431). 

4.2 Aanloop tot die hersaamgestelde algemene sinode van 2009 

4.2.1 Hantering van afgevaardigdes van ander nasionale sinodes deur 

die Nasionale Sinode (Potchefstroom) 

Op die Nasionale Sinode (Potchefstroom) van 1994 het Sinode Soutpansberg in sy 

groeteboodskap aan die Nasionale Sinode (Potchefstroom) hulle skok uitgespreek dat hulle 

deputate nie toegelaat is om te praat op die vorige Nasionale Sinode (Potchefstroom) van 1991 

nie (GKSA, 1994:25). Sinode Soutpansberg het daarom die Nasionale Sinode (Potchefstroom) 

van 1994 versoek om te oorweeg of dit nie moontlik sou wees om die afgevaardigdes van Sinode 

Soutpansberg as adviseurs te hanteer nie, aangesien dit vir Sinode Soutpansberg finansieel baie 

moeilik is om verteenwoordigers af te vaardig na die Nasionale Sinode (Potchefstroom) wat dan 

slegs waarnemers sou wees (GKSA, 1994:25). 

’n Saak138 wat ten nouste hiermee saamgehang het, was die versoek van prof. JL Helberg 

aangaande artikel 46 van die kerkorde oor spreekbeurte, wat ook deur die Nasionale Sinode 

(Potchefstroom) van 1994 behandel is (GKSA, 1994:466). Hierdie versoek het gehandel oor die 

besluit van die Nasionale Sinode (Potchefstroom) van 1991 waarvolgens die afgevaardigdes van 

die ander nasionale sinodes (Middellande, Soutpansberg en Suidland) spreekbeurte tydens die 

Sinode ontsê is (GKSA, 1994:466). Die besluit het gestel dat besoekers (met enkele 

uitsonderings) geen spreekbeurt sou ontvang nie (GKSA, 1994:466). 

Helberg (GKSA, 1994) stel dat sy bedoeling met die saak in die eerste plek was om aan te toon 

dat die Nasionale Sinode (Potchefstroom) van 1991 in die saak onkerkregtelik teenoor die 

afgevaardigdes van die ander nasionale sinodes opgetree het (GKSA, 1994:466). In die tweede 

plek wou hy die Nasionale Sinode (Potchefstroom) van 1994 versoek om deeglik rekening te hou 

met artikels 33139 en 48140 van die kerkorde en die beginsels daaragter ten opsigte van “die 

teenwoordigheid en spreekstem van afgevaardigdes van kerke in ons kerklike gemeenskap 

(naamlik kerke met wie ons in algemene sinodale verband lewe en met wie ons korrespondensie 

het)” (GKSA, 1994:466). 

 

138   Die Nasionale Sinode (Potchefstroom) van 1991 het besluit dat die streng onderskeid tussen 
“beswaarskrifte” en “beskrywingspunte” verval het en dat “sake” aan die Nasionale Sinode 
(Potchefstroom) voorgelê kan word. Gevolglik was hierdie ’n “saak” wat aan die sinode gestel was 
(GKSA, 1994:466). 

139   Artikel 33 reël afgevaardigdes na meerdere vergaderings 
140   Artikel 48 reël dat die onderskeie klassisse, part. sinodes en nasionale sinodes in algemene sinodale 

verband met mekaar kan korrespondeer ter wille van die algemene welsyn van die kerk. 

As agtergrond het Helberg (GKSA, 1994:466) gestel dat die sogenaamde “besoekers” van die 

ander nasionale sinodes uitgenooi was na die Nasionale Sinode (Potchefstroom) van 1991 en 

dat hulle ook deur hulle eie onderskeie nasionale sinodes afgevaardig was en as afgevaardigdes 

op die Nasionale Sinode (Potchefstroom) van 1991 teenwoordig was. Helberg (GKSA, 1994:466) 

stel verder dat hy die Nasionale Sinode (Potchefstroom) van 1991 gevra het oor die spreekstem 

van afgevaardigdes van die ander nasionale sinodes. Die Nasionale Sinode (Potchefstroom) van 

1991 het egter op grond van die genoemde besluit geoordeel dat die besluit oor spreekbeurte 

ook op die afgevaardigdes van die ander nasionale sinodes van toepassing was en dat die 

afgevaardigdes van die ander nasionale sinodes gevolglik geen spreekstem sou hê nie (GKSA, 

1994:466).  

Gevolglik het Helberg (GKSA, 1994:466-467) die Nasionale Sinode (Potchefstroom) van 1994 

eerstens versoek om te oordeel dat die besluit van 1991 - wat die spreekbeurte van die 

afgevaardigdes van die ander nasionale sinodes beperk het tot die lewer van groeteboodskappe 

en toeligting van skrywes - onkerkregtelik was. Die besluit het immers nie voorsiening gemaak vir 

die feit dat daar ’n verskil in soorte “besoekers” bestaan en dat daar onder die sogenaamde 

“besoekers” ook afgevaardigdes van die ander nasionale sinodes was nie (GKSA, 1994:467). Die 

besluit het verder ook ingedruis teen die eenheid van kerk en kerklike gemeenskap soos wat dit 

uit die Skrif en Belydenis na vore kom (GKSA, 1994:467). Die besluit het nie genoegsaam 

rekening gehou met die reëlings van artikels 33 en 48 van die kerkorde nie. Hiervolgens het 

hierdie afgevaardigdes in beginsel die reg om op die Sinode te praat, net soos afgevaardigdes 

wat volgens artikel 50 van die kerkorde afgevaardig word (GKSA, 1994:467).  

Die Nasionale Sinode (Potchefstroom) van 1994 is verder in die tweede plek deur Helberg 

(GKSA, 1994:467) versoek om noukeurig te let op die implikasies van artikels 33 en 48 van die 

kerkorde wanneer daar ordereëlings getref word vir spreekbeurte van afgevaardigdes vanuit 

kerke (of Sinodes) waarmee die Nasionale Sinode (Potchefstroom) in kerklike gemeenskap lewe, 

volgens artikels 48 en 52 van die kerkorde. As motivering vir die versoek is gestel: “Op so ’n wyse 

kan kerklike gemeenskap volgens die eis van die Skrif en Belydenis belewe word, en die kerk 

van Jesus Christus gedien word” (GKSA, 1994:467). 

Die Nasionale Sinode (Potchefstroom) van 1994 het besluit om die versoek van prof. Helberg 

goed te keur aangesien albei versoeke wat in die saak bevat is in die Skrif, Belydenis en Kerkorde 

gegrond was (GKSA, 1994:467). Gevolglik het die sinode in sy ordereëlings voorsiening gemaak 

vir die laaste versoek (GKSA, 1994:467).  

❖ Hierdie saak oor die spreekstem van afgevaardigdes van die ander nasionale sinodes 

was ’n saak wat ten nouste te make gehad het met eenheid en kerkverband. Die 

Nasionale Sinode (Potchefstroom) het deur spreekstem te weier aan die afgevaardigdes 

van die ander nasionale sinodes daarmee die eenheid wat tussen die nasionale sinodes 

in die kerkverband bestaan het misken. Sodoende het die eenheid nie duidelik na vore 

gekom nie. Dit is ook moontlik dat dit deur die ander nasionale sinodes ervaar is as iets 

wat ooreengestem het met die politieke omstandighede van die tyd. Die Nasionale Sinode 

(Potchefstroom) van 1994 het egter tereg geoordeel dat dit noodsaaklik was dat die 

afgevaardigdes van uit die ander nasionale sinodes ook die nodige spreekstem moes 

ontvang. 

4.2.2 Vergadering van deputate van die onderskeie nasionale sinodes 

en die dokument van ooreenstemming 

Op die Nasionale Sinode (Potchefstroom) van 1994 het die deputate korrespondensie met ander 

nasionale sinodes gerapporteer en ’n meerderheids- en minderheidsrapport aan die sinode 

voorgelê (GKSA, 1994:591-608). In die meerderheidsrapport het die deputate gerapporteer dat 

hulle afsonderlik, sowel as gesamentlik met deputate van Sinode Middellande, Sinode 

Soutpansberg en ook Sinode Suidland (tot sy ontbinding) vergader het (GKSA, 1994:592). Na die 

ontbinding van Sinode Suidland was die voormalige sinode se “afgevaardigdes” steeds (met 

adviserende stem) na die vergaderings uitgenooi (GKSA, 1994:592). 

Die deputate het gerapporteer dat hulle in hulle samesprekings met die deputate van die ander 

nasionale sinodes in besonder aandag gegee het aan die knelpunte wat deur die Nasionale 

Sinode (Potchefstroom) van 1991 aan die deputate oorgedra is (GKSA, 1994:593). Verder is 

samesprekings gevoer oor die maatskaplike-staatkundige besluite van die Nasionale Sinode 

(Potchefstroom) (GKSA, 1994:593). Die knelpunte ten opsigte van Sinode Soutpansberg is ook 

saam met die deputate van Sinode Middellande en Sinode Suidland bespreek (GKSA, 1994:593). 

Op die gesamentlike vergaderings is ’n “Dokument van Ooreenstemming” (DO) opgestel wat 

gehandel het oor kerklike, persoonlike en maatskaplik-staatkundige verhoudinge en aan die 

Nasionale Sinode (Potchefstroom) van 1994 voorgelê was (GKSA, 1994:593). Die deputate het 

gestel dat hulle die “Dokument van Ooreenstemming” beskou het as ’n verslag van hulle 

samesprekinge met die deputate van die ander nasionale sinodes (as uitvoering van hulle opdrag) 

en dit ook beskou het as hulle as advies aan die Nasionale Sinode (Potchefstroom) van 1994 

(GKSA, 1994:593).  

Die “Dokument van Ooreenstemming”141 wat deur die deputate opgestel was, het oor die kerk 

gestel dat Jesus Christus vir Hom ’n kerk vergader uit die hele menslike geslag en daarom moet 

die kerk as “kerk van God” en nie as “kerk van ’n volk” (of enige ander groep) beskryf word nie 

(GKSA, 1994:594). Die dokument het verder gestel dat doop en geloof die enigste kriteria mag 

wees vir enige iemand om lidmaat van die kerk van Jesus Christus te wees en dat niemand op 

grond van volk of ras of kleur of stand uit die kerk gehou mag word nie (GKSA, 1994:594).  

Die dokument stel verder dat die Gereformeerde Kerke die eenheid van die kerk van Christus op 

grond van die Skrif bely (GKSA, 1994:594). Volgens die dokument maak verskeidenheid nie deel 

uit van die Gereformeerde belydenis nie en daarom kan dit nie dieselfde gewig dra as die eenheid 

in geloof en liefde nie (GKSA, 1994:594). Alhoewel daar ’n verskeidenheid bestaan waarmee 

rekening gehou mag word soos byvoorbeeld in liturgie, moet ook hierdie verskeidenheid in 

eenheid wees en mag daar nooit ’n verskeidenheid wees waardeur die eenheid bedreig of 

verskeur word nie (GKSA, 1994:594).  

Die dokument het verder gestel dat die persoonlike verhoudinge tussen mense deur die tweede 

tafel van die wet gereël word, waarvolgens ons ons naaste moet liefhê soos onsself (GKSA, 

1994:595). Daarom, stel die dokument, is dit God se eis dat alle mense, omdat hulle na Sy beeld 

geskape is, mekaar moet liefhê ongeag van hulle ras, geslag, geloof, volk of kultuur (GKSA, 

1994:595). Daarom sluit die begrip naaste, volgens die dokument, ook mense uit ander volke in 

(GKSA, 1994:595). 

Die dokument het verder gestel dat die kerk ’n geloofsgemeenskap is en daarom mag kleur, 

kultuur, taal en stand nie bepalende faktore wees vir “lidmaat-wees” nie aangesien doop en geloof 

die enigste waardige kriteria is (GKSA, 1994:596). Verder is dit elke plaaslike kerk se 

verantwoordelikheid om toe te sien dat die kriteria gehandhaaf word ten opsigte van “lidmaat-

wees”, Nagmaalsviering, erediensbywoning, Woordverkondiging, sending en die benadering tot 

sending (GKSA, 1994:596). Die bediening van die Woord van God staan sentraal en behoort 

sover moontlik in ’n taal plaas te vind waarin dit vir die hoorders verstaanbaar is (GKSA, 

1994:596). 

Die dokument stel verder dat as daar in ’n gemeente die behoefte ontstaan tot ’n spesifieke 

bedieningswyse en liturgiese belewing kan die kerkraad reëlings tref om die behoefte te bevredig 

(GKSA, 1994:596-597). Indien gelowiges om praktiese redes ’n spesifieke bedieningspatroon of 

gemeentevorming verkies moet die volgende in ag geneem word: “(i) dat die motivering daarvoor 

 

141   Die “Dokument van Ooreenstemming” bevat inhoudelik heelwat ooreenstemming met die “Rapport 
Nooitgedacht” oftewel die sg. “Nooitgedacht konsensus” wat deur die Nasionale Sinode 
(Potchefstroom) van 1988 behandel is en waarteen ernstige inhoudelike beswaar gemaak is. 

vry is van sondige motiewe soos rasse- en kleurvooroordeel; (ii) dat die versoek van die 

betrokkenes uitgaan; (iii) dat die stigting/afstigting ongedwonge geskied; (iv) dat so ’n gemeente 

steeds vir almal oop is.” (GKSA, 1994:597). Die dokument stel verder dat kerke in noue geloofs- 

en lewensgemeenskap met mekaar moet saamleef en dat wanneer Gereformeerde Kerke hulle 

op enige manier van mekaar afsydig hou dan: “(i) is dit teen die evangelie van Christus en maak 

dit die kerk wêreldgelykvormig; (ii) ontken dit die eenheid in Christus; (ii) verarm dit Christene 

geestelik en bring vernedering mee; (iv) bring dit verder die geloofwaardigheid van die boodskap 

van die kerk in gedrang en benadeel die verspreiding van die evangelie.” (GKSA, 1994:597)142.  

Die dokument het verder ingrypende stellings aangaande meerdere vergaderings gemaak. 

Aangaande kerklike meerdere vergaderings het die dokument gestel dat naburige kerke in 

klassisse en ander meerdere vergaderings moet saamkom ongeag van ras en etnisiteit soos wat 

deur onder andere art 41143 en 47144 van die kerkorde gereël word (GKSA, 1994:597). Die gevolg 

hiervan sou wees dat die kerke wat verdeel is in onderskeie nasionale sinodes voortaan met 

mekaar in klassisse en ander meerdere vergaderings moes saamkom (GKSA, 1994:597). Indien 

die kerke so in meerdere vergaderings sou saamkom sou dit wysiging van artikels 29145 en 51146 

van die kerkorde inhou (GKSA, 1994:597). Volgens die dokument reël artikel 86147 van die 

kerkorde die wyse waarop die reëling van die kerke in meerdere vergaderings moet geskied 

(GKSA, 1994:597).  

 

142   Die twee sake is amper woordeliks dieselfde as die RN van 1988 en bevat slegs enkele 
woordverskuiwings. Spoelstra het dit in 1988 as kollegialisties beskryf. 

143   Artikel 41 van die kerkorde het in 1979 gelui: “Die klassis is ’n vergadering van naburige kerke wat 
elkeen ’n bedienaar van die Woord en ’n ouderling of, waar daar nie ’n bedienaar is nie, twee 
ouderlinge afvaardig. Die plek en tyd van die volgende vergadering word deur die vorige vergadering 
bepaal en mag nie meer as drie maande uitgestel word nie. Op hierdie vergadering moet die 
bedienaars van die Woord om die beurt presideer of anders die een wat deur die vergadering gekies 
word, maar dieselfde bedienaar mag nie op twee agtereenvolgende vergaderinge gekies word nie.” 
(GKSA, 1979b:22-23). 

144   Artikel 47 van die kerkorde het in 1979 gelui: “Die partikuliere sinode is ’n vergadering van naburige 
klassisse waarheen elke klassis ’n gelyke aantal bedienaars van die Woord en ouderlinge afvaardig 
soos deur die partikuliere sinodes bepaal. Die partikuliere sinode vergader jaarliks tensy dit na die 
oordeel van minstens twee klassisse noodsaaklik geag word om ’n buitengewone vergadering byeen 
te roep.” (GKSA, 1979b:24). 

145   Artikel 29 van die kerkorde het in 1979 gelui: “Kerklike vergaderings wat onderhou word, is: kerkraad, 
klassis, partikuliere sinode, nasionale sinode en algemene sinode.” (GKSA, 1979b:20). 

146   Artikel 51 van die kerkorde het in 1979 gelui: “Die algemene sinode is ’n vergadering van al die 
nasionale sinodes waarheen elke nasionale sinode ’n gelyke aantal bedienaars van die Woord en 
ouderlinge, soos deur die algemene sinode bepaal, afvaardig. ’n Buitengewone of vervroegde 
algemene sinode word opgeroep wanneer ten minste twee nasionale sinodes so ’n algemene sinode 
noodsaaklik ag.” (GKSA, 1979b:25). 

147   Artikel 86 van die kerkorde het in 1979 gelui: “Hierdie artikels wat betrekking het op die wettige orde 
van die kerk, is so opgestel en aangeneem met algemene stemme dat hulle, as die belang van die 
kerk dit anders vereis, verander, vermeerder of verminder kan word en behoort te word. Geen 
besondere kerk, klassis of sinode het egter die reg om dit te doen nie, maar moet hulle daarop toelê 
om dit te onderhou totdat die algemene sinode anders verorden, nadat geleentheid vir advies deur die 
kerke gegee is deur middel van die onderskeie nasionale sinodes” (GKSA, 1979b:32). 

Die minderheidsrapport het teenoor die meerderheidsrapport gestel dat die DO verskeie leemtes 

bevat (GKSA, 1994:601). In die eerste plek het die DO met die benaming “Dokument van 

Ooreenstemming” homself ’n status toegeëien wat nie met die werklikheid ooreengestem het nie, 

aangesien die dokument nie ooreenstemming tussen die deputate van die onderskeie nasionale 

sinodes weerspieël het nie en nog minder ooreenstemming tussen die onderskeie nasionale 

sinodes (GKSA, 1994:602). Die DO het verder volgens die minderheidsrapport op verskeie punte 

in spanning gestaan met besluite van vorige vergaderings van die Nasionale Sinode 

(Potchefstroom) sowel as die Gereformeerde kerkbeskouing (GKSA, 1994:602). Daarom was die 

DO volgens die minderheidsrapport op die meeste ’n voorstel wat die meerderheid van die 

deputate aan hulle onderskeie nasionale sinodes sou voorlê en sou eers ’n dokument van 

ooreenstemming kon word indien al die nasionale sinodes dit sou goedgekeur (GKSA, 1994:602). 

Die minderheidsrapport het verder gestel dat die DO ’n valse teenstelling gemaak het wanneer 

die doop en geloof as prinsipiële kriteria vir lidmaat-wees gestel word teenoor die praktiese 

gegewenhede - ras, volk, kleur of stand – wat nie verontagsaam kan word by die plaaslike 

instituering van die kerk nie (GKSA, 1994:602). Die minderheidsrapport het gestel dat alhoewel 

dit ongetwyfeld waar was dat diskriminasie afgewys moet word, was daar egter ook werklikhede 

soos taal, geografiese en etniese oorwegings  wat in ag geneem moes word en ’n rol gespeel het 

by die instituering van ’n plaaslike kerk (GKSA, 1994:602). Hierdie oorwegings  het egter nie die 

prinsipiële kriteria in gedrang gebring nie en wanneer dit in ag geneem sou word by die instituering 

van die plaaslike kerk sou dit ook nie op diskriminasie neergekom het nie (GKSA, 1994:602). 

Die minderheidsrapport argumenteer voorts dat die DO eenheid en verskeidenheid teen mekaar 

opgeweeg het en ’n valse teenstelling gestel het tussen eenheid en verskeidenheid wat nie uit 

die Skrif of belydenis na vore kom nie (GKSA, 1994:602-603). Hulle het verder gestel dat die DO 

die standpunt ingeneem het dat verskeidenheid nie deel van die Gereformeerde Belydenis is nie 

(GKSA, 1994:603). Hieroor het die minderheidsrapport gestel dat alhoewel die belydenis nie direk 

oor verskeidenheid praat nie, is dit veelseggend dat eenheid en verskeidenheid nooit teenoor 

mekaar gestel word nie (GKSA, 1994:603). Die rede hiervoor is dat verskeidenheid nie deur die 

eenheid wat in die belydenis na vore kom uitgesluit word nie (GKSA, 1994:603). Dit word deur 

die geskiedenis bevestig, dat juis in die tyd toe die belydenisskrifte opgestel is, etniese kerke deur 

die Sinode van Emden (1571) erken is en het die Dordtse Sinode (1619) as ’n Nederlandse 

Nasionale Sinode saamgekom het (GKSA, 1994:603). Die minderheidsrapport stel dat alhoewel 

die DO toegegee dat daar met verskeidenheid as deel van die werklikheid rekening gehou mag 

word, “kom dit egter te staan teenoor die eis van die Skrif dat elkeen die Woordbediening moet 

kan verstaan” (GKSA, 1994:603). 

 Die minderheidsrapport het verder gestel dat die Nasionale Sinode (Potchefstroom) van 1988 

besluit het dat: “Die aardse  (historiese) verskeidenheid van tale en kulture mag by die bediening 

van die evangelie en by kerklike inrigting nie misken word nie” (GKSA, 1994:603). 

Die minderheidsrapport het verder gestel dat die DO, benewens die sake wat reeds oor die kriteria 

vir lidmaat-wees aangespreek is, onregmatig “kleur” en “stand” op dieselfde vlak as “kultuur” en 

“taal” geplaas het, aangesien dit nie op dieselfde vlak is nie148 (GKSA, 1994:604). Die 

minderheidsrapport argumenteer voorts dat wanneer stand en kleur in berekening gebring word 

by die instituering van die plaaslike kerk dan vind daar diskriminasie plaas (GKSA, 1994:604) Aan 

die ander kant sou dit tot die bevordering van die verstaan van die Woordverkondiging dien 

wanneer kultuur en taal in berekening gebring word by die instituering van die plaaslike kerk 

(GKSA, 1994:604). 

Die minderheidsrapport stel verder dat die DO, in sy stelling dat die bediening van die Woord 

sover moontlik vir die hoorder verstaanbaar moet wees, die besluit van die Nasionale Sinode 

(Potchefstroom) van 1988 verskraal het (GKSA, 1994:604). Aangesien die realiteit was dat die 

genoemde sinode besluit het dat “die verstaan van die verkondiging van die Woord essensieel 

is” (GKSA, 1994:604). Die minderheidsrapport stel dat dit deur die DO verskraal tot wenslik 

(“sover moontlik”) eerder as noodsaaklik (“essensieel”) (GKSA, 1994:604). In die standpunt dat 

die verstaan van die Woord nie essensieel is nie, maar bloot wenslik, word die verkondiging van 

die Woord ondergeskik gestel aan die “belewing” van die gemeenskap (GKSA, 1994:604). Hierdie 

standpunt is daarom volgens die minderheidsrapport in stryd met die Skrif, wat wys dat die 

verstaan van die verkondigde Woord noodsaaklik is vir die opbou van die gelowiges (GKSA, 

1994:605). 

Die minderheidsrapport stel aangaande die DO se standpunt, oor wat moet gebeur as daar ’n 

behoefte ontstaan tot ’n “besonderse bedieningswyse en liturgiese belewing”, dat dit van uiterste 

individualisme gespreek het waarvolgens die smaak en persoonlike behoeftes van lidmate die 

deurslaggewende faktor vir kerkinrigting sou word (GKSA, 1994:605). Die Gereformeerde 

kerkregering het egter teenoor hierdie standpunt gehandhaaf dat die kerkraad verantwoordelik is 

daarvoor dat almal effektief en ordelik met die verkondiging van die Woord bedien kon word 

(GKSA, 1994:605). 

 

148   Oor hierdie saak het Spoelstra op die Nasionale Sinode (Potchefstroom) van 1988 oor die soortgelyke 
stelling van die RN gestel dat die rapport kleur (wat ’n biologiese rasseterm is) op dieselfde vlak stel 
as kultuur en taal (wat niks met ras te doen het nie, terwyl verskeie Sinodes ras in kerkbegrip afgewys 
het terwyl etniese verskeidenheid in kultuur en taal steeds erken word (GKSA, 1988:251). 

Aangaande die DO se standpunt (punte 3.10, 3.11, 3.12) oor meerdere vergaderings stel die 

minderheidsrapport soos volg: 

“1.2.11.1 Hier word die term "naburigheid" (artt.41,47, KO) totaal oorspan en vereng tot 

geografiese naburigheid. Spoelstra (op.cit., 1988:38)149 het aangedui dat die gedagte van 

geografiese naburigheid gevoed word uit (a) die Lutherse territoriale stelsel, (b) die 

verenigingsreg van die 18e eeu, en (c) skuldgevoelens oor apartheid. 

“1.2.11.2 Waar die Kerkorde na naburige kerke verwys, word ook taal- en 

kultuurgenabuurde kerke bedoel (vgl. Spoelstra, op.cit., 1988:45). Die eerste Sinode van 

Emden (1571) het dikwels na "Nederlandse, Franse en Engelse kerke" verwys. 'n  Eie 

Klassis vir Engelse kerke is as noodsaaklik beskou (Emden 1571, art. 12). Spoelstra skryf: 

"Indien 'geografiese indeling' ’n prinsipe is en "kerkeenheid kulturele faktore uitskakel, kan 

ons hierdie kerkordelike inrigting nie verklaar nie".  

“1.2.11.3 In hierdie drie punte150 word buite rekening gelaat dat die primêre doel van 

meerdere vergaderings is om effektiewe bystand in kerkregering te verleen by sake wat nie 

deur die plaaslike kerkraad afgehandel kan word nie.  

“1.2.11.4 In die drie punte van die Dokument word meerdere vergaderings juis gesien as 

bepaalde, geografies-gebonde strukture. Daarteenoor staan dit in die Gereformeerde 

kerkregering vas dat die oproep van meerdere vergadering bepaal word deur die sakelys 

en nie deur 'n struktuur wat kerkeenheid pretendeer nie. So was dit reeds by die Sinode 

van Emden (1571).  

“1.2.11.5 Die drie punte gaan uit van meerdere vergaderings as strukture waardeur 

kerkeenheid gedien word. Spoelstra skryf (op.cit., 1988:44): "Die motief met 

kerkvergaderings is nie strukturele eenheid nie, maar om plurale plaaslike kerke van raad 

en advies te bedien en tweedens om sekere gemeenskaplike sake gesamentlik te behartig". 

Hy skryf (p.46): "Die huidige gedagte dat kerkeenheid in kerkvergaderinge en kerkstrukture 

vergestalt moet word, is nie deel van die Reformasie nie maar kom uit die nuwe kerkreg 

van die Aufklärung op". By die Reformasie was dit anders. Spoelstra skryf p.47): Die 

Kerkorde van 1619 eerbiedig verskeidenheid in vorme tussen kerke in verskillende lande, 

solank konfessionele eenheid bestaan.” (GKSA, 1994:605-606). 

Die minderheidsrapport het verder gestel dat die Nasionale Sinode (Potchefstroom) nie die DO 

soos dit aan hulle voorgelê is kon goedkeur nie en het veranderinge voorgestel waardeur die DO 

vir die Nasionale Sinode (Potchefstroom) aanvaarbaar sou word (GKSA, 1994:606-607). Die 

minderheidsrapport het voorgestel dat die standpunt van die DO aangaande geloof en doop as 

 

149   Spoelstra, Kerkeenheid en meerdere vergaderings, In die Skriflig, Maart 1988. 
150   Van die DO waarna verwys word. 

enigste kriteria vir lidmaat-wees, gewysig moes word deurdat daar bygevoeg word: “praktiese 

gegewenhede van taalkundige, etniese en geografiese werklikhede staan egter nie as sodanig 

teenoor die beginselkriteria doop en geloof nie” (GKSA, 1994:606). 

Verder het die minderheidsrapport gestel dat die punte aangaande meerdere vergaderings 

vervang moes word met die volgende: 

“3.10 Aangesien meerdere vergaderings tydelike byeenkomste en nie verdelende strukture 

is nie, leef kerke wat in verskillende meerdere vergaderings saamkom, nie geïsoleerd van 

mekaar nie. 

“3.11 Die belewing van kerkverband moet onderhou word deur regstreekse skakeling 

tussen kerke en in vergaderings deur middel van Deputate. Waar nodig kan plaaslike kerke 

(ook taal- en kultureel-verskillende kerke) vir geïdentifiseerde behoeftes eie kombinasies, 

samekomste en algemene vergaderings reël, wat nie gewone en gereelde meerdere 

vergaderings (art.29, KO) in gedrang bring of in spanning daarmee staan nie. 

3.12 Waar nodig kan kerke in 'n bepaalde etniese, historiese of geografiese verband eie 

Partikuliere en nasionale sinodes onderhou (artt.47, 50, KO), terwyl alle kerke wat dieselfde 

bely deur deputering vanuit Partikuliere Sinodes op 'n ad hoc-basis in periodieke Algemene 

Sinodes saamkom (art.51, KO) vir gemeenskaplike sake wat by alle kerke tuishoort." 

(GKSA, 1994:607). 

Die Nasionale Sinode (Potchefstroom) het die twee rapporte (die meerderheidsrapport en die 

minderheidsrapport) na ’n kommissie verwys wat gerapporteer het dat die twee rapporte in 

sommige sake ooreengestem het (oor persoonlike en maatskaplike verhoudings) en van die 

ander (teoretiese) verskille deur minder skerp formulering van die teoretiese gedeeltes opgelos 

sou kon word (GKSA, 1994:607). Volgens die kommissie is daar een saak waaroor daar geen 

ooreenkoms bestaan het nie, die kern van hierdie verskil het gesentreer rondom die saak van 

meerdere vergaderings waar die meerderheidsrapport wysigings voorgestel het en die 

minderheidsrapport aangedring het op die behoud van die status quo (GKSA, 1994:607-608).  

Die kommissie het verder gestel dat omdat daar ’n skerp verdeling bestaan het in die standpunte 

wat die rapporte gehandhaaf het ten opsigte van meerdere vergaderings sou forsering van die 

saak ernstige gevolge vir die kerke hê (GKSA, 1994:608). Hulle stel verder dat dit geblyk het dat 

daar, bo en behalwe die moontlikhede in die rapporte genoem (wysiging of behoud van status 

quo), nog ander moontlikhede bestaan het wat nog ondersoek moes word (GKSA, 1994:608). Op 

grond van die aanbevelings van die kommissie het die Nasionale Sinode (Potchefstroom) van 

1994 besluit om slegs kennis te neem van die twee rapporte (meerderheidsrapport en 

minderheidsrapport) (GKSA, 1994:608).  

❖ Dit is opvallend dat die Dokument van Ooreenstemming baie soortgelyk aan die Rapport 

Nooitgedacht in inhoud was. In beide hierdie dokumente is klem gelê daarop dat eenheid 

slegs tot uitdrukking kon kom in geografies georganiseerde meerdere vergaderings. Die 

klem is egter deur die minderheidsrapport as oordrewe beskou. Die klem van die 

onderskeie dokumente (RN en DO) het verder gelê daarin dat daar groot ontevredenheid 

was met die indeling van meerdere vergaderings op grond van etnisiteit. 

4.2.3 Herindeling van die partikuliere sinodes van die Nasionale Sinode 

(Potchefstroom) 

Op die Nasionale Sinode (Potchefstroom) van 1994 het die deputate gerapporteer wat die 

herindeling van die part. sinodes moes ondersoek (GKSA, 1994:431-436). Hierdie ondersoek is 

van stapel gestuur weens die besluit van die Nasionale Sinode (Potchefstroom) van 1991, wat 

gevolg gegee het aan twee beskrywingspunte (van die part. sinodes Noordwes en Noord-

Transvaal) insake die herindeling van part. sinodes (GKSA, 1991:541). Die beskrywingspunt van 

die partikuliere sinode Noord-Wes het gelui: “Die Nasionale Sinode word versoek om ’n 

herindeling van partikuliere sinodes met ’n moontlike herverdeling van Klassisgrense saam te 

doen” (GKSA, 1991:540-541). Die beskrywingspunt van die part. sinode Noord-Transvaal het 

gevra dat “die Nasionale Sinode van 1991 ’n herindeling van die partikuliere sinodes se grense 

goedkeur en daarvoor die nodige reëlings tref” (GKSA, 1991:541). Die Nasionale Sinode 

(Potchefstroom) van 1991 het daarom die part. sinodes versoek om uit elke part. sinode twee 

deputate aan te wys om uitvoering te gee aan die beskrywingspunte (GKSA, 1991:541). 

Hierdie deputate rapporteer dan op die Nasionale Sinode (Potchefstroom) van 1994 dat daar 

binne die deputate twee standpunte bestaan het oor hoe die opdrag uitgevoer kon word naamlik: 

1. Dat die part. sinodes nie nou heringedeel word nie, maar dat daar eerder gewag word totdat 

daar meer duidelikheid is oor die ander nasionale sinodes sowel as die staatkundige 

verwikkelinge in die RSA151, 2. dat daar voortgegaan word met die herindeling van die part. 

sinodes en dat die nodige aanpassings gemaak moet word wanneer daar duidelikheid verkry is 

oor die laasgenoemde sake (GKSA, 1994:432).  

Die eerste standpunt om te wag op die verkryging van groter duidelikheid het gesentreer rondom 

twee gedagtes (GKSA, 1994:432):  

 

151   Hierdie sitting van die Nasionale Sinode (Potchefstroom) was in Januarie van 1994. Die ANC het na 
die verkiesing op 26-29 April 1994 aan bewind van Suid-Afrika gekom. Daar was ook baie politieke 
onstuimigheid en onsekerheid in die tyd wat die verkiesing voorafgegaan het en daarna. 

1. In die eerste plek het die moontlikheid het bestaan dat die ander nasionale sinodes (Sinode 

Middellande en Sinode Soutpansberg) by die Nasionale Sinode (Potchefstroom) sou inskakel 

(iets wat op hierdie tydstip ’n al groterwordende moontlikheid was) (GKSA, 1994:432). Aangesien 

dit ’n besonderse sensitiewe aangeleentheid was wat met groot versigtigheid hanteer moes word, 

sou dit nie gewens wees om te besluit om ’n herindeling van part. sinodes te maak sonder dat die 

kerke uit die ander nasionale sinodes in ag geneem is nie (GKSA, 1994:432). Daarom is die 

Nasionale Sinode (Potchefstroom) gevra of dit nie beter sou wees om te wag totdat daar 

duidelikheid oor die saak verkry is nie en dat daar daarna ’n herindeling gemaak sou word wat 

aan die eise van die nuwe situasie sou beantwoord (GKSA, 1994:432-433).  

2. In die tweede plek was die politieke situasie in Suid-Afrika op daardie tydstip drasties besig om 

te verander en sou die provinsiale stelsel waarskynlik binne die opvolgende twee jaar verander 

het om plek te maak vir 9 of 11 streke152 (GKSA, 1994:433). Indien hierdie verandering sou 

plaasvind sou dit logies en sinvol wees om die nuwe part. sinodes in te deel om in te pas by die 

nuwe streke se grense (GKSA, 1994:433).  

Die tweede standpunt wat ’n regstreekse indeling voorgestaan het, is van mening dat die posisie 

van die ander nasionale sinodes en staatkundige situasie te vloeibaar was om te wag op 

duidelikheid daaroor voordat die part. sinodes heringedeel kon word (GKSA, 1994:433). Dit was 

verder vir die kommissie noodsaaklik dat die opdrag van die Nasionale Sinode (Potchefstroom) 

van 1991 uitgevoer moes word deur ’n herindeling van die part. sinodes te maak (GKSA, 

1994:433). Verder het die kommissie gemeen dat die indeling later gewysig sou kon word indien 

die omstandighede sou verander (GKSA, 1994:433). Daarmee saam het sommige van die part. 

sinodes duidelike probleme met die huidige indeling gehad wat opgelos sou kon word deur ’n 

herindeling (GKSA, 1994:433).  

Na deeglike bespreking het die deputate wel besluit om ’n herindeling te maak wat in 1992 aan 

die part. sinodes van voorgehou sou word (GKSA, 1994:433). Die Nasionale Sinode 

(Potchefstroom) het kennis geneem van die werk wat die deputate gedoen het en dat die 

herindeling reeds aan die part. sinodes in 1992 voorgehou is (GKSA, 1994:433).  

Die deputate het ’n herindeling van die part. sinodes aan die Nasionale Sinode (Potchefstroom) 

van 1994 voorgestel en in die bespreking van die veranderinge uitgewys dat die kerke wat vanuit 

Sinode Suidland gekom het ook ingesluit was, soos wat hierdie kerke reeds deur die verskillende 

klassisse opgeneem was (GKSA, 1994:434).  

 

152   Op die ou einde nege provinsies 

Die Nasionale Sinode (Potchefstroom) van 1994 het besluit om weer deputate te benoem om die 

opdrag uit te voer omdat daar gemeen is dat daar meer duidelikheid oor die staatkundige en 

kerklike ontwikkeling sou wees binne die volgende drie jaar (GKSA, 1994:435-436). Die deputate 

het verder ook die mandaat ontvang om aanbevelings te maak oor afvaardiging na die 

heringedeelde part. sinodes, oor die hoeveelheid kuratore per heringedeelde part. sinode en of 

daar aan klassis-grense verander moes word (GKSA, 1994:436). 

Hierdie deputate het op die Nasionale Sinode (Potchefstroom) van 1997 gerapporteer oor hulle 

ondersoek na die herindeling van die part. sinodes (GKSA, 1997:537-542). Die deputate het 

gestel dat dit op daardie tydstip, as gevolg van die onsekerheid rondom die inskakeling van 

Sinode Middellande en Sinode Soutpansberg in die Nasionale Sinode (Potchefstroom), 

onmoontlik was om ’n herindeling van die part. sinodes te maak (GKSA, 1997:539). Die deputate 

het verder gestel dat die herindeling ook nie noodwendig volgens die nuwe indeling van provinsies 

sou kon plaasvind nie aangesien Gauteng nie een part. sinode sou kon wees nie omdat dit 

weereens ’n oneweredige verspreiding van kerke sou veroorsaak (GKSA, 1997:539).  

❖ Die verwikkelinge rondom die herindeling van die part. sinodes dui aan dat daar groot 

verwikkelinge in die kerkverband was. Dit word veral duidelik daaruit dat die deputate 

verdeel was oor wat gedoen moes word, omdat die inskakeling van die ander nasionale 

sinodes by die Nasionale Sinode (Potchefstroom) ’n moontlikheid was. Verder wou die 

deputate sowel as die Nasionale Sinode (Potchefstroom) die hele saak met groot 

versigtigheid hanteer aangesien dit ’n uiters sensitiewe saak was. 

Op dieselfde Nasionale Sinode (Potchefstroom) van 1997 het die deputate vir korrespondensie 

met die ander nasionale sinodes gerapporteer dat hulle verskeie vergaderings gehou het waarin 

daar gepoog is om onderlinge ooreenstemming te bereik oor die sake waaroor daar met die ander 

nasionale sinodes gesprek gevoer moes word (GKSA, 1997:864). In hierdie gesprekke is daar 

gefokus op die prinsipiële sowel as praktiese aspekte van kerke se bystand aan mekaar (GKSA, 

1997:864). 

Die deputate het gerapporteer dat hulle onder mekaar ooreenstemming bereik het oor relevante 

prinsipiële sake (GKSA, 1997:864). Hulle stel dat daar in die Gereformeerde kerkreg onderskeid 

getref word tussen die algemene kerk en die plaaslike kerk, terwyl meerdere vergaderings altyd 

die vergadering van plaaslike kerke sal wees (GKSA, 1997:864). Hulle stel verder dat die eenheid 

in die kerk primêr ’n geestelike eenheid in Christus is, maar dat dit ook na vore kom daarin dat 

kerke op grond van eenheid in leer diens en tug saamkom in meerdere vergaderings (GKSA, 

1997:864). Daarom moet die eenheid wat daar bestaan, in die praktyk tot uitlewing kom daarin 

dat kerke mekaar in kerkregering bystaan (GKSA, 1997:864). Aangesien meerdere vergaderings 

nie vaste strukture is nie, is daar verskillende maniere waarop kerke mekaar in kerkregering kan 

bystaan sodat hulle in staat sal wees om waarlik kerk van Christus te wees (GKSA, 1997:865). 

Daarom is dit verder ook moontlik dat die wyse waarop kerke mekaar in kerkregering bystaan 

beïnvloed kan word deur eiesoortige aspekte soos taal, landsomstandighede en gebruike wat 

aanleiding kan gee tot geskeidenheid (GKSA, 1997:865). Alhoewel die Skrif nie meerdere 

vergaderings voorskryf nie, is meerdere vergaderings tog in lyn met die Skrif, en is dit moontlik 

om af te lei dat kerke mekaar moet bystaan in kerkregering (GKSA, 1997:865).  

Die deputate het verder ook ooreenstemming bereik oor praktiese aspekte rondom die 

kerkregering (GKSA, 1997:865). Hiervolgens was die deputate dit eens dat die manier waarop 

die kerke mekaar (op daardie stadium) in kerkregering bygestaan het nie die beste manier was 

nie. Daarom het die deputate saam besin oor hoe kerke mekaar binne taal- en kultuurverband 

sowel as oor taal- en kultuurverband sou kon bystaan (GKSA, 1997:865). Vir hierdie doel het die 

deputate verskillende modelle oorweeg en ooreengestem oor ’n model waarvolgens kerke 

mekaar kan bystaan, wat ook met die ander nasionale sinodes bespreek kon word (GKSA, 

1997:865). Die deputate se model het uit twee dele bestaan, naamlik: ’n stel multi-etniese 

meerdere vergaderings (gerond op geografiese naburigheid) en ’n stel etniese meerdere 

vergaderings (gegrond op etnisiteit) wat in tandem met mekaar moes funksioneer. 

Volgens die model wat die deputate voorgestel het sou alle naburige Gereformeerde kerke binne 

’n spesifieke gebied, oor taal- en kultuurverskille heen, in ’n sogenaamde gebiedsklassis 

byeenkom (GKSA, 1997:865). Onderskeie gebiedsklassisse binne ’n bepaalde streek sou dan 

afvaardig na ’n streeksinode en streeksinodes na ’n sinode (GKSA, 1997:865). Hierdie meerdere 

vergaderings se agendas sou kon bestaan uit sake wat al die kerke (oor taal en kultuur grense 

heen) wat in hierdie meerdere vergaderings saamkom raak. 

Aangaande effektiewe kommunikasie op hierdie meerdere vergaderings het die deputate gestel 

dat veeltalige meerdere vergaderings gewoonlik tydrowend was en gevolglik ook geldrowend was 

(GKSA, 1997:866). Verder het die noodwendige swakker kommunikasie op veeltalige 

vergaderings tot gevolg gehad dat effektiewe besluitneming belemmer is (GKSA, 1997:866). Die 

deputate het daarom beklemtoon dat dit noodsaaklik was dat hierdie voorgestelde veeltalige 

meerdere vergaderings effektiewe reëlings moes tref vir goeie vertaling (GKSA, 1997:866). 

Die deputate het verder ook voorgestel dat daar saam met die samekoms in gebiedsklassisse 

steeds die geleentheid gebied word vir alle naburige kerke om in taal- en kultuurverband as ’n 

klassis (Afrikaanse, Sotho of Venda-klassis) kan saamkom terwyl die klassisse in taal- en 

kultuurverband afvaardig na ’n sinode (Afrikaanse, Sotho of Venda-sinode) (GKSA, 1997:866). 

Die deputate het verder voorgestel dat daar op hierdie klassisse, binne taal- en kultuurverband, 

sake behandel sou word wat kerke in die taal- en kultuurverband met mekaar gemeen gehad het 

(GKSA, 1997:866-867). Hierdie sake het volgens die deputate onder meer ingesluit: die vertaling 

van die Bybel en kerklike dokumente, liturgiese sake, probleme, strydpunte, vraagstukke, nood 

en manifestasie van sondes wat eie is aan ’n spesifieke taal- en kultuurgroep sowel as sake wat 

die groep kerke uit ’n spesifieke taal- en kultuurgroep sou raak (GKSA, 1997:867). 

Die deputate het die indeling uitgebeeld met die volgende skematiese voorstelling wat die indeling 

gedoen het met die kerke wat in die Nasionale Sinode (Potchefstroom) en die Sinode 

Soutpansberg saamgekom het (GKSA, 1997:868):  

 

Die deputate het voorts gerapporteer dat nadat hulle onder mekaar eenstemmingheid bereik het 

oor die prinsipiële sowel as praktiese aspekte van hierdie saak, hulle drie keer saam met die 

afgevaardigdes van die ander nasionale sinodes vergader het (GKSA, 1997:869). Tydens hierdie 

vergaderings het dit duidelik geblyk dat die deputate van al die onderskeie nasionale sinodes 

ooreengestem het oor die prinsipiële sake wat deur die deputate van die Nasionale Sinode 

(Potchefstroom) uiteengesit is (GKSA, 1997:869). Die deputate van die onderskeie nasionale 

sinodes het ook ooreengestem dat kerke mekaar kon bystaan in gebiedsklassisse, streeksinodes 

en ’n algemene sinode (GKSA, 1997:869). Hulle het verder ooreengestem oor die belang daarvan 

dat taal- en kultuurverwante sake ook deur meerdere vergaderings hanteer moes word, alhoewel 

daar oneningheid was oor die wyse waarop taal- en kultuurverwante sake hanteer moes word 

(GKSA, 1997:869). Die deputate van die Nasionale Sinode (Potchefstroom) was van mening dat 

hierdie sake deur middel van (taal- en kultuur) klassisse en sinodes, wat vir die hantering van die 

sake saamgestel word, behandel moes word (GKSA, 1997:869). Daarteenoor was die deputate 

van Sinode Middellande en Sinode Soutpansberg van mening dat die voorgestelde 

gebiedsklassisse, streeksinodes en algemene sinode, die sake wat deur die taal en kultuur 

gerigte meerdere vergaderings hanteer kon word indien daar van deputategroepe gebruik 

gemaak sou word (GKSA, 1997:869).  

Die Nasionale Sinode (Potchefstroom) van 1997 het die optrede van die deputate in hierdie saak 

goedgekeur en geoordeel dat die wyse van indeling van meerdere vergaderings wat deur die 

deputate voorgestel is ’n Skriftuurlik verantwoordbare wyse van kerkregering is (GKSA, 

1997:870). Die sinode het verder besluit dat die praktiese implementering van die beginsels wat 

deur die deputate voorgestel is ’n goeie vertrekpunt sou wees vir verdere samesprekings saam 

met die ander nasionale sinodes en dat die deputate al die tyd wat beskikbaar was vir 

samesprekings met die deputate van die ander nasionale sinodes moes gebruik (GKSA, 

1997:871). Die Sinode het weer deputate benoem om aan hierdie saak aandag te gee (GKSA, 

1997:871). 

❖ Uit die deputate se rapport aan die Nasionale Sinode (Potchefstroom) van 1997 blyk dit 

dat daar ’n groot behoefte in die kerkverband bestaan het tot geografies georganiseerde 

meerdere vergaderings. Daar was ook eenstemmigheid dat dit nodig was vir die eenheid 

van die kerk dat daar geografies georganiseerde vergaderings behoort te wees. Hierdie 

eenstemmigheid is bereik tussen die deputate van al die nasionale sinodes. Die deputate 

van die Nasionale Sinode (Potchefstroom) en gevolglik ook die Nasionale Sinode 

(Potchefstroom) het egter verder gemeen dat dit noodsaaklik was dat daar voortgegaan 

moes word om meerdere vergaderings binne taal- en kultuurverband te hou. Die ander 

nasionale sinodes was van mening dat geografiese georganiseerde meerdere 

vergaderings wel die sake rondom taal- en kulturele aangeleenthede effektief sou kon 

hanteer en dat taal- en kultuurgerigte meerdere vergadering dus onnodig was. 

4.2.4 Die aanloop tot geografiese organisering van meerdere 

vergaderings 

4.2.4.1 Groeteboodskap van Sinode Soutpansberg aan die Nasionale 

Sinode (Potchefstroom) van 2000 

In hulle groeteboodskap aan die Nasionale Sinode (Potchefstroom) van 2000 het Sinode 

Soutpansberg gestel dat hulle graag klem wou lê op kerkeenheid aangesien dit ’n saak was wat 

al vir dekades deur hulle meerdere vergaderings bespreek was (GKSA, 2000:18). Sinode 

Soutpansberg het daarom die hoop uitgespreek dat die Nasionale Sinode (Potchefstroom) van 

2000 sou besluit om in die praktyk uitdrukking te gee aan die geestelike eenheid wat tussen die 

onderskeie nasionale sinodes bestaan het deur te besluit dat alle meerdere vergaderings 

geografies geherorganiseer moes word (GKSA, 2000:18). Uit Sinode Soutpansberg se boodskap 

word dit duidelik dat die uitdrukking van eenheid in die praktyk vir hulle ten diepste daarin gelê 

het dat die kerke in geografies georganiseerde meerdere vergaderings sou saamkom.  

❖ Hierdie boodskap het die versoek wat Sinode Soutpansberg aan die Nasionale Sinode 

(Potchefstroom) van 1997 gerig het, beklemtoon. Die vorige Nasionale Sinode 

(Potchefstroom) het dit aan die deputate vir korrespondensie met die ander nasionale 

sinodes opgedra om aan die saak aandag te skenk.  

4.2.4.2 Rapport van die deputate korrespondensie 

Hierdie deputate vir korrespondensie met die ander nasionale sinodes het gerapporteer op die 

Nasionale Sinode (Potchefstroom) van 2000 en gestel dat hulle opdrag was om, onder andere, 

gesprekke met die ander nasionale sinodes te voer oor die wyse waarop kerke mekaar kon 

bystaan in kerkregering, binne sowel as buite taal- en kultuur verband (GKSA, 2000:497). Hulle 

moes verder ook ’n antwoord bied op Sinode Soutpansberg se skrywe aan die vorige Nasionale 

Sinode (Potchefstroom) oor geografiese indeling van meerdere vergaderings (GKSA, 2000:497). 

Hierdie deputate het gerapporteer dat hulle by verskeie geleenthede saam met afgevaardigdes 

van Sinode Middellande en Sinode Soutpansberg vergader het maar dat daar nie volledige 

ooreenstemming tussen die deputate van die Nasionale Sinode (Potchefstroom) en die deputate 

van die ander nasionale sinodes bereik kon word voordat die rapport vir die Nasionale Sinode 

(Potchefstroom) van 2000 ingehandig moes word nie (GKSA, 2000:498). Onder die deputate van 

die onderskeie nasionale sinodes het dat daar steeds ooreenstemming bestaan dat kerke mekaar 

in gebiedsklassisse, streeksinodes en ’n algemene sinode moes bystaan (GKSA, 2000:498). Die 

onenigheid wat bestaan het was oor die wyse waarop taal- en kultuurverwante sake deur 

meerdere vergaderings in belang van die kerk hanteer moes word (GKSA, 2000:498). Gevolglik 

het die deputate besluit om voort te gaan met hulle samesprekings met die deputate van die 

ander nasionale sinodes totdat die Nasionale Sinode (Potchefstroom) in 2000 sou vergader 

(GKSA, 2000:498). In hierdie samesprekings sou die klem wees op die sake waarin daar reeds 

ooreenstemming was (GKSA, 2000:498).  

Die deputate het gestel dat die feit dat daar onder die onderskeie deputate ooreenstemming was 

oor die noodsaak van gebiedsklassisse, het veroorsaak dat die moontlikheid in die vooruitsig 

gestel kon word dat daar reeds in die jaar 2000 sulke gebiedsklassisse opgeroep kon word 

(GKSA, 2000:498).  

Die deputate het verder in hulle aanvullende rapport gestel dat dit vanuit die samesprekings met 

die deputate van die ander nasionale sinodes geblyk het dat hulle probleme gehad het met die 

voorstel van die Nasionale Sinode (Potchefstroom) van 1997 oor die wyse waarop kerkregering 

behoort te geskied (GKSA, 2000:499). Hulle het hulle dankbaarheid uitgespreek oor die feit dat 

die ander deputate, ten spyte hiervan steeds bereid was om deel te neem aan die samesprekings 

(GKSA, 2000:499). 

Die deputate het verder gerapporteer dat hulle, sowel die afgevaardigdes van die ander nasionale 

sinodes het ooreengestem het dat die kerke van die onderskeie nasionale sinodes voortaan 

gesamentlik moes vergader in gebiedsklassisse, streeksinodes en ’n algemene sinode (GKSA, 

2000:499). Alhoewel hulle verder ook ooreengestem het dat taal- en kultuurfaktore verreken 

moes word in kerklike vergaderings, het hulle verskil oor die wyse waarop die faktore verreken 

behoort te word (GKSA, 2000:499). 

Die deputate van die Nasionale Sinode (Potchefstroom) was egter van mening dat die sake 

waarin daar konsensus was so gou moontlik geïmplementeer moes word en dat al drie nasionale 

sinodes moes saamwerk tot ’n indeling in gebieds-meerdere vergaderings  (GKSA, 2000:499). 

Dit sou egter tyd neem aangesien die deputate van die Nasionale Sinode (Potchefstroom) van 

mening was dat daar nie meteens van een praktyk van kerkregering na ’n ander oorgegaan kon 

word nie (GKSA, 2000:499). Gevolglik sou die implementering van gebieds-meerdere 

vergaderings, wat dan naas die huidige meerdere vergaderings (in nasionale sinodes) sou 

funksioneer, die kerke in staat stel om later met groter insig besluite oor die kerkregering te kon 

neem (GKSA, 2000:499). Die deputate het verder gestel dat die samewerking van die onderskeie 

nasionale sinodes noodsaaklik sou wees vir die sameroeping van die nuwe streeks-meerdere 

vergaderings, en daarom moes die Nasionale Sinode (Potchefstroom) die ander nasionale 

sinodes versoek om mee te werk tot die indeling en sameroeping van die gebieds-meerdere 

vergaderings (GKSA, 2000:500). 

Die Nasionale Sinode (Potchefstroom) van 2000 besluit om die ander nasionale sinodes te 

versoek om saam te werk tot die indeling van gebieds-meerdere vergaderings sodat dit so gou 

as moontlik kan begin funksioneer. Die Nasionale Sinode (Potchefstroom) het verder versoek dat 

die ander nasionale sinodes elk ses deputate moes aanwys vir hierdie taak (GKSA, 2000:500). 

Die deputate van die Nasionale Sinode (Potchefstroom) moes saam met die deputate van die 

ander nasionale sinodes werk om die kerke wat in die onderskeie nasionale sinodes saamgekom 

het in gebieds-meerdere vergaderings soos streeksklassisse, streeksinodes sowel as ’n 

landswye sinode in te deel en dan hierdie vergaderings ook saam te roep (GKSA, 2000:500). Dit 

sou behels dat die indelings in gebieds-meerdere vergaderings gefinaliseer moes word in oorleg 

met die betrokke plaaslike kerke wat in elke geval geraak is (GKSA, 2000:500). Verder moes daar 

roepende kerkrade aangewys moet word en moes daar aandag geskenk word aan die wyse 

waarop afvaardiging na hierdie vergaderings sou plaasvind (GKSA, 2000:500). Die deputate 

moes ook reëlings tref sodat ’n landswye sinode, waarheen al die streeksinodes afvaardig, 

opgeroep kon word (GKSA, 2000:500). Die deputate moes verder ook voorstelle na die 

onderskeie nasionale sinodes bring oor hoe die kerkorde gewysig moes word om ruimte te maak 

vir die nuwe reëlings153 (GKSA, 2000:500). 

Die Nasionale Sinode (Potchefstroom) van 2000 het die optrede van die deputate goedgekeur 

(GKSA, 2000:499). Die Sinode het verder besluit om weer deputate af te vaardig en het hulle 

opdrag gegee om die gebieds-meerdere vergaderings tot uitvoering te bring indien die ander 

nasionale sinodes daartoe sou instem (GKSA, 2000:500). Die deputate moes ook verdere 

gesprekke voer oor die wyse waarop kerke mekaar binne taal en kultuurverband sowel as buite 

taal- en kultuurverband sou kon bystaan (GKSA, 2000:500-501).  

Die Nasionale Sinode (Potchefstroom) het die optrede van die deputate goedgekeur en het weer 

deputate benoem met die opdrag om met die deputate van die ander nasionale sinodes 

gesprekke te voer oor hoe kerke mekaar bevredigend kon bystaan binne taal- en kultuur verband  

❖ Vanuit die Nasionale Sinode (Potchefstroom) word dit duidelik dat die sinode tot die besef 

gekom het van die noodsaak van geografies georganiseerde meerdere vergaderings. 

Hierdie besef is deur al die nasionale sinodes gedeel. Daar was egter soos reeds genoem 

steeds ’n verskil tussen die Nasionale Sinode (Potchefstroom) en die ander nasionale 

sinodes in die saak oor meerdere vergaderings in taal- en kultuurverband. Die Nasionale 

 

153   Hier kom die probleem oor die wysiging van die kerkorde weereens na vore. Die Nasionale Sinode 
(Potchefstroom) besluit dat die onderskeie nasionale sinodes geadviseer moes word oor hoe die 
kerkorde gewysig kon word om plek te maak vir die nuwe meerdere vergaderings. Die enigste 
meerdere vergadering wat hierdie wysigings kon maak was die algemene sinode. Die nasionale 
sinodes kon dus nie veranderings aan die kerkorde aanbring nie.  

Sinode (Potchefstroom) het meerdere vergaderings in taal- en kultuurverband 

noodsaaklik geag en die vergaderings moes naas geografies georganiseerde meerdere 

vergaderings geskied. Die ander nasionale sinodes was egter van mening dat dit oorbodig 

was aangesien die sake waarvoor meerdere vergaderings in taal- en kultuurverband nodig 

was, ook deur die geografies georganiseerde meerdere vergaderings afgehandel sou kon 

word. Hierdie was egter groot stappe in die rigting van groter sigbare eenheid in die 

praktyk van meerdere vergaderings in die AS-GKSA. 

Die Nasionale Sinode (Potchefstroom) van 2000 het verder besluit om hulle besluite aan die 

ander nasionale sinodes te kommunikeer en in die kommunikasie van die besluite klem te lê op 

die opregte gesindheid waarmee die Nasionale Sinode (Potchefstroom) die saak hanteer het 

(GKSA, 2000:501). Verder wou die Nasionale Sinode (Potchefstroom) aan Sinode Middellande 

en Sinode Soutpansberg versekering bied dat hulle opreg begeer het om die bestaande 

eenheidsbande met die ander nasionale sinodes te bevorder en dit konkreet wou vergestalt in die 

kerkregering en die wyse waarop meerdere vergaderings ingedeel was (GKSA, 2000:501). Hulle 

wou verder beklemtoon dat die Nasionale Sinode (Potchefstroom) van 1997 reeds geoordeel het 

dat die huidige (in 1997) wyse nie die beste wyse was nie en dat die ander nasionale sinodes 

saam moes werk om die leemtes van die verlede reg te stel (GKSA, 2000:501). Hiervoor moes 

al die nasionale sinodes meewerk om die beste wyse waarop die kerke mekaar kan bystaan 

volgens Gereformeerde kerkregtelike beginsels daar te stel (GKSA, 2000:501). 

4.2.4.3 Beskrywingspunt van die partikuliere sinode Noordwes aan die 

Nasionale Sinode (Potchefstroom) van 2003 

Die volgende Nasionale Sinode (Potchefstroom) van 2003 het besluit om gevolg te gee aan ’n 

beskrywingspunt van part. sinode Noordwes (GKSA, 2003:473). Die beskrywingspunt het gelui: 

“Die Nasionale Sinode word versoek: 1. om die geografiese indelingsbeginsel vir Klassisse 

volgens KO, art. 41 waar die behoefte bestaan so spoedig moontlik tot sy volle konsekwensies in 

werking te stel. 2. om Deputate aan te wys om alle betrokke Part. Sinodes en Klassisse 

behulpsaam te wees met die uitvoering van (1) hierbo na oorleg met Sinodes Middellande en 

Soutpansberg.” (GKSA, 2003:473). 

As motivering vir die beskrywingspunt het die part. sinode gestel dat die eenheid in Christus groter 

sigbare gestalte moes verkry in meerdere vergaderings (GKSA, 2003:473). Vanuit gesprekke 

tussen klassisse in part. sinode Noordwes het dit verder geblyk dat daar ’n behoefte bestaan het 

vir die klassisse om geografies saam te kon vergader terwyl daar ook steeds die behoefte was 

om in kultuurverband saam te vergader (GKSA, 2003:473). Dit was verder volgens die part. 

sinode noodsaaklik dat kerke geografies saam moes vergader sodat hulle ook gesamentlik 

teenoor alle vlakke van die owerheid kon getuig (GKSA, 2003:473). 

Op dieselfde Nasionale Sinode (Potchefstroom) van 2003 het die “deputate vir gesprek met die 

deputate van Sinodes Soutpansberg en Middellande insake eenheid en samewerking” 

gerapporteer dat hulle in uitvoering van die opdrag van die Nasionale Sinode (Potchefstroom) 

van 2000 reeds in dieselfde jaar met deputate van Sinode Soutpansberg vergader het (GKSA, 

2003:727). Hulle het verder gestel dat Sinode Middellande egter nog nie weer vergader het sedert 

die Nasionale Sinode (Potchefstroom) van 2000 nie en daar daarom nog nie ’n gesprek by hulle 

sinode kon plaasvind nie, daar was egter wel met die deputate van die sinode vergader (GKSA, 

2003:727). Die deputate het verder gerapporteer dat hulle die saak oor die kerklike struktuur met 

Sinode Soutpansberg bespreek het en besluit het om verdere gesprekvoering na die deputate 

ekumeniese sake te verwys (GKSA, 2003:727). Die Nasionale Sinode (Potchefstroom) van 2003 

het kennis geneem van die rapport van die deputate en versoek dat daar ernstige aandag gegee 

moes word aan die feit dat Sinode Middellande sedert 2000 nog nie weer vergader het nie (GKSA, 

2003:727). 

4.2.4.4 Groeteboodskap van Sinode Middellande aan die Nasionale Sinode 

(Potchefstroom) van 2006 

Op die Nasionale Sinode (Potchefstroom) van 2006 het Sinode Middellande in hulle 

groeteboodskap aan die Nasionale Sinode (Potchefstroom) gestel dat die kerk van Christus groei 

en nie dieselfde bly nie en dat die Gereformeerde Kerke ook groei en geraak word deur 

veranderinge (GKSA, 2006:23). Sinode Middellande het in besonder verwys na die samesmelting 

van die teologiese skole en het gestel dat die hersamestelling van meerdere vergaderings 

volgens kerkorde artikel 48 in die toekoms gelê het (GKSA, 2006:23). Hulle het verder gestel dat 

daar verskeie probleme en verskille op hierdie pad sou lê, maar het in besonder beklemtoon dat 

die kerke in die Nasionale Sinode (Potchefstroom) en Sinode Middellande een Here dien en 

aanbid en dat die sinodes daarom hande moes vat en saam die pad van die geloof moes loop, 

mekaar se laste moes dra en mekaar moes aanmoedig om nie moed op te gee nie terwyl daar 

saam gepraat en gebid moes word oor die saak (GKSA, 2006:23). 

❖ Vanuit hierdie boodskap word die gesindheid van Sinode Middellande duidelik. Die 

behoefte tot samewerking word ook duidelik. 

4.2.4.5 Indeling van meerdere vergaderings op grond van geografiese 

oorwegings 

Op dieselfde Nasionale Sinode (Potchefstroom) van 2006 het die deputate artikel 48 kerkorde 

gerapporteer en gestel dat die eerste vergadering tussen die deputate van die Nasionale Sinode 

(Potchefstroom), Sinode Middellande en Sinode Soutpansberg ook deur afgevaardigdes van die 

CGK (Nederland) bygewoon is (GKSA, 2006:387). Die deputate het in hulle rapport ’n kort oorsig 

gegee oor die verloop van opdragte wat sedert 1991 aan hierdie deputate gegee is (GKSA, 

2006:387). Die deputate het gestel dat dit ten diepste gehandel het oor die beginsel van eenheid 

in die liggaam van Christus, wat konkreet sigbaar moes word en uitgeleef moes word deur kerke 

wat mekaar in kerkregering bystaan (GKSA, 2006:387). Aangesien hierdie eenheid wat tussen 

gelowiges bestaan nie die verskeidenheid in taal en kultuur wat deur God gegee is, ophef nie, het 

die Nasionale Sinode (Potchefstroom) van 1997 besluit dat kerke mekaar moet bystaan in 

kerkregering binne en buite kultuurverband (GKSA, 2006:387). Die deputate stel verder dat 

alhoewel die Nasionale Sinode (Potchefstroom) al vir 35 jaar aandag gee aan hoe die kerke 

mekaar in kerkregering buite kultuurverband kan bystaan dit nooit tot sy volle konsekwensies 

deurgevoer is nie. Die gevolg was dat daar algaande ’n groter dringendheid ontstaan het dat dit 

daadwerklik en ordelik aangespreek word en tot uitvoering gebring moes word (GKSA, 2006:387). 

Die deputate van die Nasionale Sinode (Potchefstroom) het as uitvoering van hulle opdrag ’n 

nuwe indeling van meerdere vergaderings gemaak op grond van geografiese oorwegings  sodat 

kerke op ’n organiese wyse sake op meerdere vergaderings kon bespreek wat die geografies 

nabygeleë kerke raak (GKSA, 2006:387). 

Die deputate het aan die Nasionale Sinode (Potchefstroom) van 2006 ’n samevatting gebied van 

die besluite wat geneem is op die vergaderings tussen die deputate van die Nasionale Sinode 

(Potchefstroom), Sinode Middellande en Sinode Soutpansberg in 2003, 2004 en 2005 (GKSA, 

2006:388). Hierdie rapport het gestel dat daar onder die deputate wat saam vergader het volkome 

ooreenstemming was dat daar gebiedsklassisse154, gebiedssinodes155 en ’n algemene sinode 

ingestel moes word (GKSA, 2006:388). Verder moet die klassisse uit meer kerke bestaan sodat 

daar genoegsame gawes sou wees om die agendas te kon afhandel (GKSA, 2006:388). 

Aangesien daar ongeveer 410 kerke is wat in klassisse verdeel moes word sou daar as ’n 

algemene reël gestel kon word dat ’n klassis nie uit minder as 15 kerke moes bestaan nie, terwyl 

 

154   Die rapport is in Engels opgestel en verwys na Regional Classes wat met gebieds- of streeksklassisse 
vertaal kan word. Hier word gekies vir gebiedsklassisse aangesien dit die terminologie is wat deur die 
vorige Nasionale Sinodes (Potchefstroom) gebruik is. 

155   Hier word dieselfde terminologie as by die bostaande geval gebruik alhoewel streeksinode ‘n meer 
gepaste term sou wees. 

daar steeds aandag geskenk word aan praktiese sake soos afstand, koste en die beskikbaarheid 

van die nodige gawes (GKSA, 2006:388).  

Die rapport het uitgewys dat die vergaderings verskeie areas geïdentifiseer het wat probleme kon 

inhou, sowel as moontlike oplossings vir hierdie probleme (GKSA, 2006:388). Die deputate stel 

dat daar onopgeloste probleme in die huidige samestelling was, onder andere Orania en klassis 

Capricorn (GKSA, 2006:389). Onder oplossings vir hierdie probleme het die deputate gestel dat 

die probleem aangaande Orania reeds opgelos was (GKSA, 2006:389). Aangaande klassis 

Capricorn sou die deputate van die Nasionale Sinode (Potchefstroom) die besluit van part. sinode 

Bosveld van November 2003 verkry waarvolgens klassis Capricorn in die part. sinode opgeneem 

is (GKSA, 2006:389). Indien versoening deel van die besluit van die part. sinode was sou die 

deputate die part. sinode attent maak op die dringendheid van die situasie aangesien Sinode 

Soutpansberg die hele saak rondom klassis Capricorn156 beskou het as ’n struikelblok in die 

samesprekings oor ’n nuwe sisteem van meerdere vergaderings (GKSA, 2006:389). Die deputate 

van Sinode Soutpansberg het gevoel dat die besluit van part. sinode Bosveld teen die kerkorde 

was. Sinode Soutpansberg is aanbeveel dat hulle sinode ’n beswaarskrif teen die besluit van part. 

sinode Bosveld op die Nasionale Sinode (Potchefstroom) moes indien (GKSA, 2006:389). 

Alhoewel die deputate van die Nasionale Sinode (Potchefstroom) en Sinode Middellande nie van 

mening was dat die oplossing van hierdie saak ’n voorvereiste was vir die implementering van die 

nuwe indeling nie, het die deputate van Sinode Soutpansberg gevoel dat dit ’n noodsaaklike 

voorvereiste was dat die saak eers opgelos moes word en daarom was die spoedige oplossing 

van hierdie saak van groot belang (GKSA, 2006:389). Die Nasionale Sinode (Potchefstroom) van 

2006 het kennis geneem van die situasie en die voorgestelde oplossings (GKSA, 2006:389).  

Aangaande taal het die rapport gestel dat die nuwe klassisse en algemene sinode hulle eie 

besluite moes neem aangaande taal wat binne die raamwerk van die amptelike tale van die land 

moes val (GKSA, 2006:389). Die Nasionale Sinode (Potchefstroom) van 2006 het die voorstel 

goedgekeur met die byvoeging: “Elke vergadering moet verseker dat taalverskille nie lei tot 

gebrekkige kommunikasie nie. Elke afgevaardigde moet kan deelneem aan gesprekvoering en 

besluitneming van sake op die Agenda.” (GKSA, 2006:389). 

Aangaande moontlike teenstrydige besluite van die onderskeie nasionale sinodes of ander 

meerdere vergaderings het die rapport gestel dat die nuwe meerdere vergaderings (klassisse, 

streeksinodes en algemene sinode) deputate moes aanwys om ondersoek in te stel na die 

moontlike teenstrydige besluite en aanbevelings aan die vergaderings moes maak (GKSA, 

 

156   Klassis Capricorn was ’n klassis van Sinode Soutpansberg wat in ’n part. sinode van die Nasionale 
Sinode (Potchefstroom) opgeneem is. Die saak word later in fyner besonderhede bespreek. 

2006:389). Verder is daar voorgestel dat die besluite wat deur die verskillende meerdere 

vergaderings geneem is bindend bly tensy daar deur die nuwe meerdere vergaderings besluite 

geneem word oor daardie spesifieke sake (GKSA, 2006:389). Die Nasionale Sinode 

(Potchefstroom) van 2006 het hierdie voorstelle goedgekeur (GKSA, 2006:389).  

Die rapport het verder gestel dat alhoewel die onderskeie deputategroepe oor die algemeen oor 

die voorstelle saamgestem het, was daar by die deputate van Sinode Soutpansberg voorbehoude 

oor deelname aan die nuwe indeling voordat spesifieke sake (soos vrou in die amp) opgelos was 

(GKSA, 2006:389-390). Die rapport het verder voorgestel dat die versoeke van persone of 

vergaderings om besluite wat deur ander vergaderings geneem was te hersien, met sensitiwiteit 

en omsigtigheid hanteer moes word (GKSA, 2006:390). Die Nasionale Sinode (Potchefstroom) 

het hiervan kennis geneem (GKSA, 2006:390).  

Die rapport het verder voorgestel dat die Administratiewe Buro die Buro vir al die kerke moes 

word (GKSA, 2006:390). Die Nasionale Sinode (Potchefstroom) het die voorstel goedgekeur met 

die byvoeging: “Die Bestuur van die Administratiewe Buro moet alle praktiese en finansiële 

implikasies ondersoek in oorleg met die Deputate van die betrokke Sinodes ten einde hierdie 

saak te kan implementeer” (GKSA, 2006:390). 

Die Nasionale Sinode (Potchefstroom) van 2006 het die standpunte en kommentaar van die 

rapport goedgekeur en hulle goedkeuring gegee vir die implementering van die voorgestelde 

nuwe stelsel saam met die ander nasionale sinodes (GKSA, 2006:391). Die Nasionale Sinode 

(Potchefstroom) het verder besluit om deputate aan te wys om die saak verder te voer en het aan 

die deputate opdrag gegee om (GKSA, 2006:391): 

1. Voort te gaan om die uitstaande kwessies en die implementering van die nuwes stelsel te 

bespreek met die afgevaardigdes van Sinode Middellande en Sinode Soutpansberg. 

2. Voort te gaan om die nuwe stelsel te implementeer sodra daar ooreenstemming met die 

ander nasionale sinodes bereik was. 

3. Aandag te skenk aan alles wat nodig was vir die ordelike implementering van die nuwe 

stelsel. 

4. Indien dit nodig mog wees, die nodige kundiges te betrek om te help met die uitvoering 

van die bostaande opdragte. 

5. In die toekoms dokumentasie van vergaderings met die ander nasionale sinodes in 

Afrikaans aan die Nasionale Sinode (Potchefstroom) beskikbaar te stel. 

Die deputate het verder ’n aanvullende rapport ingedien waarin daar op ’n praktiese wyse 

uiteengesit word hoe die kerke mekaar in kerkregering kon bystaan buite taal- en kultuurverband 

volgens ’n geografiese indeling (GKSA, 2006:391). In hierdie voorgestelde nuwe indeling was die 

kerke wat in Sinode Soutpansberg vergader het voorlopig uitgelaat aangesien verdere gesprek 

nodig was voordat hulle by die nuwe sisteem sou inskakel (GKSA, 2006:392).  

Die aanvullende rapport het al die kerke in 22 klassisse ingedeel en ook die roepende kerkraad 

vir elke klassis aangedui (GKSA, 2006:392-397). Die klassisse sou verder in agt streeksinodes 

vergader (GKSA, 2006:397). Die Nasionale Sinode (Potchefstroom) het kennis geneem van 

hierdie indeling wat die deputate gemaak het (GKSA, 2006:397). Die Nasionale Sinode 

(Potchefstroom) het goedgekeur dat plaaslike kerke, klassisse en streeksinodes veranderinge 

aan die indeling, deur die relevante meerdere vergadering, kon versoek (GKSA, 2006:397). 

Verder het die Nasionale Sinode (Potchefstroom) goedgekeur dat die volgende meerdere 

vergaderings sou bestaan: “Classes, Regional Synods (Streeksinodes) and General Synods 

(Algemene Sinodes)” (GKSA, 2006:397). Die Nasionale Sinode (Potchefstroom) het verder ook 

goedgekeur dat elke klassis en streeksinode oor sy eie naam kon besluit en dat die algemene 

sinode sou bekendstaan as: “General Synod of the Reformed Churches in South Africa / 

Algemene Sinode van die Gereformeerde Kerke in Suid-Afrika“ (GKSA, 2006:397-398). Die 

Nasionale Sinode (Potchefstroom) het verder besluit dat die eerste vergadering van alle 

meerdere vergaderings die getal afgevaardigdes na daardie vergadering sou vasstel (GKSA, 

2006:398).  

Die Nasionale Sinode (Potchefstroom) van 2006 het goedgekeur dat die eerste van die nuwe 

klassisse in September 2007 moes vergader, die eerste nuwe streeksinodes in November 2008 

moes vergader en die eerste nuwe algemene sinode in Januarie 2009 moes vergader (GKSA, 

2006:398). Die deputate het voorgestel dat die nasionale sinodes wat intussen sou vergader, 

besluite oor belangrike sake – sake wat van belang was vir alle Gereformeerde kerke in  Suidelike 

Afrika en wat kon lei tot onenigheid - sou uitstel totdat die sake deur die nuwe algemene sinodes 

afgehandel kon word (GKSA, 2006:398). 

Die Nasionale Sinode (Potchefstroom) van 2006 het besluit om aan die deputate artikel 48 

kerkorde opdrag te gee om die instelling van die nuwe meerdere vergaderings te fasiliteer deur 

te korrespondeer met al die plaaslike kerke wat in die Nasionale Sinode (Potchefstroom) en 

Sinode Middellande saamgekom het en aan hulle die nodige inligting en besluite van die 

Nasionale Sinode (Potchefstroom) van 2006 moes verskaf en ook die voorgestelde indeling van 

kerke binne klassisse157 aan hulle moes meedeel (GKSA, 2006:398). Verder moes die kerke 

kontak maak met die deputate vir korrespondensie van die part. sinode onder wie hulle ressorteer 

om hulle voorkeure en voorstelle aangaande die nuwe voorgestelde indeling bekend te maak 

(GKSA, 2006:398). Die deputate wat deur die Nasionale Sinode (Potchefstroom) benoem is moes 

 

157   Waarskynlik ook streeksinodes en ‘n Algemene Sinode. 

kontak maak met die deputate vir korrespondensie van al die part. sinodes wat in die Nasionale 

Sinode (Potchefstroom) en Sinode Middellande saamgekom het en aan hulle die inligting verskaf 

wat hulle van die kerke ontvang het (GKSA, 2006:398). By hierdie vergaderings moes ook besluit 

word oor hoeveel persone deur die streeksinodes na die algemene sinode afgevaardig moes 

word (GKSA, 2006:398). Hierdie vergaderings moes verder ’n finale konsep-indeling vasstel en 

roepende kerke binne die onderskeie klassisse aanwys en ook ’n tyd vasstel waarbinne die 

klassis opgeroep moes word (GKSA, 2006:399). 

Die Nasionale Sinode (Potchefstroom) van 2006 het besluit om die aanvullende rapport as 

konsep goed te keur (GKSA, 2006:399). Die sinode het ook besluit dat die probleme wat daar 

nog met die indeling kon bestaan deur die nuwe vergaderings na hulle konstituering afgehandel 

sou word (GKSA, 2006:399). Die sinode het verder besluit om deputate aan te wys wat die 

infasering van die nuwe klassisse sou koördineer en lei saam met die deputate korrespondensie 

van die onderskeie meerdere vergaderings en plaaslike kerke (GKSA, 2006:399). 

❖ Die Nasionale Sinode (Potchefstroom) van 2006 het die laaste deurslaggewende besluite 

geneem wat aanleiding gegee het tot die hersamestelling van al die meerdere 

vergaderings van die kerkverband. Die herindeling van alle meerdere vergaderings is 

goedgekeur. Die indelings was egter net van toepassing op die Nasionale Sinode 

(Potchefstroom) en Sinode Middellande. Sinode Soutpansberg wou eers oplossing van 

sekere sake hê voordat hulle sou deelneem aan die proses. Die Nasionale Sinode 

(Potchefstroom) het egter gemeen dat dit nie nodig was om daarvoor te wag nie en 

daarom is die proses aan die gang gesit om die herindeling van die Nasionale Sinode 

(Potchefstroom) en Sinode Middellande te doen. So het die proses rondom die herindeling 

van die kerkverband in geografiese meerdere vergaderings sy hoogtepunt bereik. 

4.3 Die gesamentlike vergadering van die vyftigste Nasionale Sinode 

(Potchefstroom) en die tiende Sinode Middellande in die eerste 

hersaamgestelde Algemene Sinode van 2009 

4.3.1 Die besondersheid van die eerste hersaamgestelde Algemene 

Sinode (2009) 

In 2009 vergader die Vyftigste Nasionale Sinode (Potchefstroom) en die Tiende Sinode 

Middellande saam in die Eerste Algemene Sinode in Potchefstroom van 5-16 Januarie 2009. In 

die voorwoord tot die Handelinge van die sinode het die moderamen gestel dat dit ’n 

geskiedkundige sinode was (GKSA, 2009:s.p.). Volgens hulle sou die sinode in die geheue van 

die afgevaardigdes vir ’n lang tyd voortleef. Aangaande die besondersheid van die sinode het die 

moderamen gestel dat die sinode was (GKSA, 2009:s.p.): 

• “Die vyftigste Nasionale Sinode en tiende Sinode Middellande wat in die eerste eenheids 

Algemene Sinode vergader. 

• “Die eerste Algemene Sinode wat vergader as ’n vergadering van al die Streeksinodes 

wat weer saamgestel is uit al die nuwe Klassisse – voorwaar ’n Eenheidsinode. 

• “Die Sinode was ook ’n Feessinode – GKSA 150. Wonderlik dat in die feesjaar so ’n 

geskiedkundige Sinode die eerste keer vergader. Die geestelike stemming gedurende die 

Sinode was aangrypend. 

• “Die vorige 45 sinodes het die Moderamen uit 4 lede bestaan. Die eerste keeer (sic) wat 

die sinode ’n Moderamen van 5 lede verkies nl., ’n voorsitter, ondervoorsitter, skriba, 

adjunk-skriba en hulpskriba. 

• “Die grootste Sinode ooit – elke Streeksinode het 20 predikante en 20 ouderlinge 

afgevaardig. ’n Totaal van 280 afgevaardigdes. 

• “Die grootste afvaardiging en besoekers van ander kerke met wie ons in korrespondensie 

is op watter vlak ookal. 

• “’n Sinode met ’n Afrikaanse en Engelse Agenda. ’n Sinode waar daar in verskillende tale 

gesing, gelees en gebid is. 

• “Dan om die kroon te span op alles verdaag die Sinode om in reses te gaan – ’n lywige 

kommissie word aangewys- om ’n rapport saam te stel wat uiteindelik 99 bladsye 

beslaan158.” 

Die moderamen het verder gestel dat daar baie belangrike besluite op die sinode geneem is en 

dat die sinode gekenteken sou staan vir die feit dat die besluite geneem is “in diepe afhanklikheid 

van die God ons Vader en onder die diepe besef van die leiding van die Heilige Gees.” (GKSA, 

2009:s.p.). 

Die deputate algemene sinode van die Nasionale Sinode (Potchefstroom) van 2006 het op die 

Algemene Sinode van 2009 gerapporteer dat alhoewel taalkwessies nie deel was van hulle 

direkte opdrag nie, hulle van oordeel was dat daar in die beplanning vir die algemene sinode 

stappe geneem moes word om te verseker dat die algemene sinode so vlot as moontlik kon 

verloop (GKSA, 2009:44). Daarom het die deputate die agenda en die aanvullende agenda 

opgestel in beide Afrikaans en Engels en gedruk aan die afgevaardigdes verskaf in die taal van 

hulle keuse, terwyl dit aan die kerke slegs op CD beskikbaar gestel is - ter wille van besparing 

van kostes (GKSA, 2009:44). Die deputate het verder ook ’n Afrikaans-Engels woordelys 

 

158  Handel oor die sogenaamde “saak van die vrou” (GKSA, 2009:578-672) 



 

192 

saamgestel om te dien as hulpmiddel in vertaling en beskikbaar sou wees vir deputategroepe, 

kommissies en die webwerf van die GKSA (GKSA, 2009:44). Die algemene sinode het kennis 

geneem van die optrede van die deputate (GKSA, 2009:44). 

Die algemene sinode het na aanleiding van die aanbeveling van die deputate goedgekeur dat die 

Agenda en aanvullende agenda in die toekoms in Afrikaans en Engels gedruk en aan die 

afgevaardigdes verskaf sou word. Verder sou dit op CD’s aan die gemeentes versprei sou word, 

totdat aanpassings deur tyd en omstandighede vereis word (GKSA, 2009:44). Die sinode het 

verder goedgekeur dat alhoewel die spreektaal op die sinode Afrikaans sou wees, sou daar 

gelyklopend in Engels getolk word met behulp van gehoorpunte (GKSA, 2009:44). Die sinode het 

ook goedgekeur dat die afgevaardigdes hulleself kon uitdruk in die taal waarin hulle die 

gemaklikste sou wees en indien dit in ’n ander inheemse amptelike taal sou wees, dan sou dit in 

Afrikaans en/of Engels getolk word (GKSA, 2009:44). Alle stukke sou in Afrikaans en Engels 

gedruk word of op ’n skerm verskyn (GKSA, 2009:44).  

❖ Met hierdie eerste hersaamgestelde algemene sinode in 2009 het ’n lank gekoesterde 

ideaal tot verwesenliking gekom. Soos reeds getoon was daar vir etlike jare lank versoeke 

dat die hele kerkverband volgens geografiese naburigheid eerder as taal en etnisiteit 

ingedeel moes word. Verder is daar ook op ’n punt besef dat die wyse waarop die 

nasionale sinodes in die algemene sinode saamgekom het, artikel 84 van die kerkorde in 

gedrang gebring het deurdat daar van vergaderings van meer gawes, na vergaderings 

met minder gawes afgevaardig is. Hierdie twee sake het hoofsaaklik aanleiding gegee tot 

die buitengewone algemene sinode van 1992 wat op sy beurt weer gelei het tot die 

wesentlike afskaffing van die algemene sinode van die AS-GKSA totdat daar ’n ander 

oplossing gevind kon word. Intussen het Sinode Suidland in 1991 by die Nasionale Sinode 

(Potchefstroom) ingeskakel sodat daar net drie nasionale sinodes oorgebly het. In 1994 

was die HTS en die TSP reeds saamgesmelt sodat alle teologiese opleiding van die 

onderskeie nasionale sinodes uiteindelik op Potchefstroom aan die TSP sou plaasvind. 

❖ In 2006 het die Nasionale Sinode (Potchefstroom) besluit dat daar voortgegaan moet word 

met die herindeling van al die kerke in die Nasionale Sinode (Potchefstroom) en Sinode 

Middellande terwyl Sinode Soutpansberg op ’n latere stadium ook heringedeel kon word. 

Gevolglik het die nuwe hersaamgestelde algemene sinode in 2009 saamgekom. Die 

vergadering was die omvattendste meerdere vergadering van die nuwe indeling van 

meerdere vergaderings wat volgens geografiese naburigheid ingedeel is. So het die 

gestelde ideaal van groter sigbare eenheid in kerkverband deur middel van erkenning van 

geografiese naburigheid in die indeling van meerdere vergaderings, tot verwesenliking 

gekom. 

❖ Die herindeling het egter nie gebeur sonder teenstand en probleme nie. Hierdie teenstand 

teen die herindeling is deur die algemene sinode van 2009 bespreek en sal vervolgens 

kortliks behandel word. Hiermee saam was daar nog baie sake wat die eenheid in die 

kerkverband aangetas het wat mettertyd ook sou groei en ernstige spanning op die 

eenheid onder die kerke in die GKSA sou plaas. 

4.4 Verdere kwessies wat uit die herindeling voortgespruit het 

4.4.1 Saak van GK Orania 

Die saak van GK Orania word hier in detail hanteer omdat dit aantoon dat daar ongelukkigheid in 

die proses van die herindeling was. Die hantering van die saak beklemtoon veral dat daar 

geoordeel is dat naburigheid in geografie ’n deurslaggewende faktor in die organisering van 

meerdere vergaderings na 2006 is. 

Die algemene sinode het ’n appèl teen ’n besluit van part. sinode OVS en KwaZulu-Natal van 

November 2007 en 2008 hanteer oor Orania se opname in Klassis Ventersburg (GKSA, 2009:88). 

Die saak is verder belig in die bylaag tot die appèl. In hierdie bylaag word die saak in ’n skrywe 

aan klassis Ventersburg op 2 Oktober 2007 deur die Gereformeerde Kerk Orania uiteengesit 

(GKSA, 2009b). Hiervolgens is Orania in die voorgestelde indelings op die Nasionale Sinodes 

(Potchefstroom) van 2003 en 2006 ingedeel in klassis Griekwaland-Wes (GKSA, 2009b). Die 

gemeente is toe sonder dat hulle deur die deputate artikel 48 van die kerkorde geraadpleeg is, in 

klassis Burgersdorp ingedeel en in September 2007 na die vergadering van klassis Burgersdorp 

opgeroep (GKSA, 2009b). Die kerkraad van GK Orania het verder ook op 2 Augustus 2007 besluit 

om by klassis Ventersburg in te skakel en klassis Burgersdorp is van hierdie besluit ingelig 

(GKSA, 2009b).   

GK Orania het hulle besluit om by klassis Ventersburg in te skakel as volg gemotiveer: 

“Na aanleiding van die besinning oor Sinodebesluite het die kerkraad soos volg besluit: 

“Gehoorsaam aan die Woord van God sal ons bly in dit wat ons geleer het en waarvan ons 

verseker is omdat ons weet van wie ons dit geleer het. 1 Tim 3:14. 

“Dus sal ons voortgaan om: 

“1 In alle byeenkomste alleenlik die Bybel in Afrikaans soos in 1933 oorgesit, uit die 

oorspronklike tale vanaf die Reformatoriese grondtekste en die 1953 hersiening daarvan, 

te gebruik. 

“2 in  alle byeenkomste net die Psalms te sing soos deur Totius in Afrikaans oorgesit en 

gedig vanuit die oorspronklike tale en die Reformatoriese grondtekste, by voorkeur op die 

Geneefse wysies. 

“3 Die nagmaal te vier soos die Here ons in Sy Woord beveel: aan tafel, met brood en wyn 

uit ’n beker, deur belydende lidmate van die Gereformeerde Kerk Orania. Lidmate van 

ander Gereformeerde Kerke sal op versoek wel met getuienis van hul kerkraad, ook 

toegelaat word. 

“4 Alleen, soos die Here ons in Sy Woord leer, manne broeders in die besondere dienste 

verkies. 

“5 Na aan leiding (sic) van manipulering van lidmate deur vertroulike organisasies, word 

besluit, dat geen lidmaat van die Gereformeerde Kerk Orania aan enige vertroulike 

organisasie mag behoort nie. 

“6 Die Gereformeerde Kerk Orania distansieer haar van die Sinode 2006 besluit om 

aansoek te doen om lidmaatskap by Suid Afrikaanse Raad van Kerke en ook deelname 

aan die Parlementêre Lessenaar van die NG Kerk.” (GKSA, 2009b). 

Hulle het verder gestel dat hulle as gevolg van die bostaande besluite ontuis gevoel het in Klassis 

Griekwaland-Wes (GKSA, 2009b). Hulle het gevolglik ondersoek ingestel en bevind dat die 

meerderheid van die kerke in Klassis Ventersburg, volgens hulle beoordeling, steeds 

gehoorsaam was aan die Woord van God, en daarom het hulle versoek om by hierdie klassis in 

te skakel (GKSA, 2009b). 

Op die Streeksinode Vrystaat en KwaZulu-Natal van 2007 is daar suksesvol geappelleer daarteen 

dat GK Orania by Klassis Ventersburg ingesluit kon word (GKSA, 2009b). Gevolglik het GK 

Orania geappelleer na die Streeksinode Vrystaat en KwaZulu-Natal van 2008 (GKSA, 2009b). 

Gedurende die vergadering het die kommissie wat die appel behandel het gemeen dat kerke die 

verantwoordelikheid het om die kerklike weg van art 31159 en 46160 van die kerkorde te volg 

(GKSA, 2009b). Verder was GK Orania nie gedwing om besluite te aanvaar waarmee hulle nie 

volkome een was nie, terwyl die kerklike weg van artikels 31 en 46 van die kerkorde steeds vir 

hulle oop was (GKSA, 2009b). Verder was die kerklike verhoudings binne die klassisse van 

Griekwaland-Wes en Burgersdorp nie bedreig nie, en indien dit wel bedreig was sou die 

aangewese weg die van artikels 31 en 46 van die kerkorde gewees het (GKSA, 2009b).  

 

159   Artikel 31 lui: “As iemand ’n klagte het dat hy deur die uitspraak van 'n mindere vergadering verontreg 
is, mag hy hom op 'n meerdere vergadering beroep. Wat met ’n meerderheidstem besluit is, sal vir vas 
en bindend beskou word, tensy bewys word dat dit met die Woord van God of die artikels van die 
Kerkorde in stryd is” (GKSA, 2015:23). 

160   Artikel 46 lui: “Sake vir behandeling op meerdere vergaderings moet nie opgestel word voordat die 
besluite van die voorgaande sinodes oor die voorgestelde punte nagegaan is nie, sodat wat eenmaal 
afgehandel is, nie weer voorgestel word nie tensy dit noodsaaklik geag word om iets te verander” 
(GKSA, 2015:27). 

Die kommissie het verder geoordeel dat die deputate kerkorde artikel 48 van die Nasionale 

Sinode (Potchefstroom) volgens hulle opdrag die kerke geografies ingedeel het (GKSA, 2009b). 

Hulle het ook geoordeel dat artikel 41 van die kerkorde handel oor naburigheid en dat kerke wat 

eenheid in leer, diens en tug het ook geografies met mekaar een is (GKSA, 2009b). Gevolglik het 

hulle gemeen dat daar geen sprake van grade van eenheid, binne die kerkorde bestaan nie 

(GKSA, 2009b). 

Die kommissie het verder gemeen dat artikels 27-29 van die Nederlandse Geloofsbelydenis dit 

duidelik maak dat daar sigbare eenheid onder gelowiges bestaan (GKSA, 2009b). Gevolglik het 

hulle bepaal dat indien dit so sou wees dat die eenheid deur sogenaamde “aksentverskille” 

bedreig sou word, die kerklike weg gevolg moes word soos dit in artikels 31 en 46 van die 

kerkorde uiteengesit is (GKSA, 2009b). 

Op grond van die bostaande beoordeling en beredenering die streeksinode Vrystaat en KwaZulu-

Natal van 2008 besluit dat die appèl van GK Orania nie slaag nie (GKSA, 2009b). 

Gevolglik het GK Orania geappelleer na die algemene sinode van 2009 (wat ook die Nasionale 

Sinode (Potchefstroom) omvat het). Hulle het geappelleer teen die besluite van die bogenoemde 

part. sinode161. Die appèl het aangevoer dat alhoewel GK Orania aanvanklik volgens die indeling 

van die Nasionale Sinode (Potchefstroom) van 2006 in klassis Griekwaland-Wes ingedeel was, 

is hulle later egter sonder hulle medewete en sonder dat hulle in die saak deur die deputate geken 

was, deur die artikel 48 deputate in Klassis Burgersdorp ingedeel. Hierdie indeling is gemaak op 

grond van naburigheid, en nie om grense af te dwing nie (GKSA, 2009:89). In reaksie hierop het 

GK Orania probeer om deur middel van skrywes aan klassisse Griekwaland-Wes, Burgersdorp 

en Ventersburg te reël dat hulle by klassis Ventersburg sou kon inskakel (GKSA, 2009:89). Uit 

die antwoord wat hulle van klassis Burgersdorp ontvang het, het dit geblyk dit dat die versoek van 

GK Orania broederlik aanvaar is, alhoewel dit vir die klassis onwenslik was (GKSA, 2009:89). 

Klassis Ventersburg het besluit om GK Orania in die klassis op te neem na aanleiding van die 

skrywes wat GK Orania van klassisse Griekwaland-Wes en Burgersdorp ontvang het en wat aan 

die klassis Ventersburg deurgestuur is (GKSA, 2009:89). Teen hierdie besluit van klassis 

Ventersburg is daar geslaagd geappelleer na die part. sinode OVS-Natal162 (GKSA, 2009:90). 

 

161   Die handelinge van die meerdere vergadering praat van die vergadering as streeksinode terwyl die 
appèl na die streeksinode verwys as part. sinode. Hierdie is toe te skryf dat dit ’n oorgangstyd was en 
aangesien die twee benamings vergaderings met dieselfde omvang beskryf het kan dit as wisselvorme 
beskou word. 

162   Die appèl verwys na die part. sinode OVS-Natal terwyl die amptelike benaming van die meerdere 
vergadering was: Streeksinode Vrystaat en KwaZulu-Natal 

Daarna rig Orania ’n beswaarskrif aan die part. sinode OVS-Natal van November 2008 waar die 

beswaarskrif nie slaag nie (GKSA, 2009:90).  

Die appèl teen die besluite van die part. sinode na die algemene sinode van 2009  het nie geslaag 

nie (GKSA, 2009:94). 

❖ Uit hierdie saak blyk dit dat daar nie onder alle kerke tevredenheid bestaan het met die 

nuwe indeling op grond van geografiese naburigheid nie. Die ongelukkigheid met die 

herindeling het hier egter meer te make gehad persepsie van onenigheid in leer, diens en 

tug as met die indeling op grond van geografiese naburigheid. Die saak toon ook aan dat 

alhoewel die Nasionale Sinode (Potchefstroom) van 2006 die deputate opdrag gegee het 

om die kerke in die indeling te ken, dit in sommige gevalle moontlik agterweë gelaat is, 

veral in die geval van GK Orania wat versoek het om by ’n ander klassis in te skakel. GK 

Orania het aangevoer dat daar sake is waaroor hulle sterk voel en dat hulle in hierdie sake 

groter eenheid in leer dien en tug beleef met die kerke wat saam vergader in klassis 

Venterstad as met die kerke wat saam vergader in Griekwaland-Wes. Hierdie sake was 

onder andere die Nagmaalbeker, die gebruik van die 1933-Bybelvertaling en die 1933-

Psalmberyming, die manne in die besonderse ampte ensovoorts (GKSA, 2009:91).  

❖ GK Orania het verder in die appèl aangevoer dat hierdie sake aan die plaaslike kerkraad 

oorgelaat word en dat dit nie verbreking van die eenheid van die Kerk sou wees vir kerke 

wat eensgesind daaroor voel om hulle by mekaar te skaar nie (GKSA, 2009:91). Die 

besluit van streeksinode Vrystaat en KwaZulu-Natal het egter bepaal dat die kerkorde nie 

ruimte laat vir grade van verskille in leer, diens en tug nie. Daarom moet kerke op grond 

van eenheid in leer, diens en tug volgens geografiese naburigheid saam vergader (GKSA, 

2009b).  

❖ Die doel van die studie is nie om te oordeel oor hierdie saak nie. Hierdie saak toon egter 

dat die strewe na sigbare en onsigbare eenheid nie afgehandel was met die 

totstandkoming van die hersaamgestelde algemene sinode in 2009 nie. Verder toon dit 

dat daar moontlik ook op sommige plekke met meer omsigtigheid te werk gegaan kon 

word om ongewensde situasies soos die bogenoemde te vermy. 

4.4.2 Rapport deputate kerkorde artikel 48 

Die deputate kerkorde artikel 48 van die Nasionale Sinode (Potchefstroom) van 2006 het 

gerapporteer op die algemene sinode van 2009. In hulle rapport het hulle gestel dat hulle in 2006, 

2007 en 2008 vergader het en dat daar met elke vergadering kennisgewings gerig is aan die 

deputate van die Nasionale Sinode (Potchefstroom), Sinode Middellande en Sinode 

Soutpansberg (GKSA, 2009:350). Verder het die deputate ook vergader met die deputate 

korrespondensie van die voormalige part. sinodes sowel as die deputate korrespondensie van 

die nuwe streeksinodes (GKSA, 2009:350). Die deputate het verder gestel dat die omstandighede 

veroorsaak het dat kommunikasie met die deputate van die onderskeie nasionale sinodes nie 

altyd doeltreffend was nie en dat hierdie gebrekkige kommunikasie tot misverstande kon 

aanleiding gee (GKSA, 2009:350). Die algemene sinode het kennis geneem van die werkswyse 

van die deputate (GKSA, 2009:350). 

Die deputate kerkorde artikel 48 het verder gerapporteer dat daar sewe nuwe streeksinodes tot 

stand gekom het en ’n uiteensetting gegee van die nuwe indeling van al die kerke in nuwe 

klassisse en streeksinodes (GKSA, 2009:350-357). Hulle het ook gestel dat daar skynbaar kerke 

was wat afwyk van die voorgestelde indelings van klassisse en streeksinodes om ander redes as 

die wat deur hulle gestel is163 (GKSA, 2009:358). Die deputate het bepaal dat kerke op grond van 

geografie, gawes en groeipunte wel van die indeling sou kon afwyk (GKSA, 2009:358). 

Die deputate kerkorde artikel 48 rapporteer dat die deputate van Sinode Soutpansberg nie enige 

van hulle vergaderings bygewoon het nie (GKSA, 2009:357). Die deputate kerkorde artikel 48 het 

die twee stukke korrespondensie wat hulle van die deputate korrespondensie van Sinode 

Soutpansberg ontvang het in hulle rapport ingesluit (GKSA, 2009:357). In die eerste stuk het 

Sinode Soutpansberg gestel dat hulle in die laaste vergadering (voor die Nasionale Sinode 

(Potchefstroom) van 2006) ooreengekom het dat die Nasionale Sinode (Potchefstroom) en 

Sinode Middellande moes voortgaan met die proses van herstrukturering aangesien Sinode 

Soutpansberg besluit het dat hulle nie aan die proses sou deelneem voordat sekere sake 

voldoende opgelos was nie (GKSA, 2009:357). Die deputate van Sinode Soutpansberg het verder 

gestel dat hulle daarom nie enige vergaderings kon bywoon wat die saak van herstrukturering 

sou bespreek nie (GKSA, 2009:357). In hulle tweede skrywe het die deputate van Sinode 

Soutpansberg gestel dat dit vir hulle wou voorkom asof sommige van die deputate van die 

Nasionale Sinode (Potchefstroom) en Sinode Middellande nie die geskiedenis van die vorige 

gesprekke tussen die deputate van die onderskeie nasionale sinodes geken het nie (GKSA, 

2009:357). Die deputate van Sinode Soutpansberg wou dit egter duidelik maak dat hulle 

heeltemal ten gunste was van kerkeenheid en dat die proses deur hulle geïnisieer is in die tyd 

van die apartheidsregering (GKSA, 2009:357). Hulle het verder dat gestel hulle standpunt tydens 

die vorige vergadering met die deputate van die Nasionale Sinode (Potchefstroom) en Sinode 

Middellande duidelik gestel is toe hulle gesê het: “Since there are foundamental (sic) issues that 

 

163   Waarskynlik ’n verwysing na die saak rondom GK Orania 

need to be solved before intergration of all Synods we can not be part of any restructuring 

process” (GKSA, 2009:357).  

Die deputate van Sinode Soutpansberg het gestel dat die deputate van die Nasionale Sinode 

(Potchefstroom) hulle duidelik teenoor die deputate van Sinode Soutpansberg uitgespreek het 

deur te stel dat al die genoemde probleme opgelos sou kon word ná die herstrukturering (GKSA, 

2009:357-358). Die deputate van Sinode Soutpansberg het egter ingestem dat die Nasionale 

Sinode (Potchefstroom) en Sinode Middellande moes voortgaan met die proses van 

herstrukturering (GKSA, 2009:358). Hulle was verder van mening dat indien die nuwe algemene 

sinode - wat sou ontstaan uit die samesmelting van die Nasionale Sinode (Potchefstroom) en 

Sinode Middellande - dit noodsaaklik sou ag om met Sinode Soutpansberg te verenig, die 

algemene sinode die Sinode Soutpansberg dan moes uitnooi om met hulle die gesprek te voer 

oor die saak van samesmelting (GKSA, 2009:358). 

Die deputate van Sinode Soutpansberg het verder die deputate van die Nasionale Sinode 

(Potchefstroom) versoek om uit te klaar wat hulle bedoel het waar hulle in hulle notule stel dat 

hulle gewillig was om met Sinode Soutpansberg te praat as hulle uitgenooi sou word (GKSA, 

2009:358). Sinode Soutpansberg se deputate het verder gevra of die feit, dat die notule van die 

deputate van die Nasionale Sinode (Potchefstroom) gestel het dat hulle dit betreur dat die 

deputate van die Sinode Soutpansberg nie saam hulle vergader het nie, beteken het dat hulle 

onbewus was van die feit dat daar in die verlede verskille tussen die deputate bestaan het (GKSA, 

2009:358). Die deputate van Sinode Soutpansberg het in die laaste plek gestel: “We do not agree 

on superficially restructuring, we hope we will have a real church unity where the dignity of blacks 

will be respected” (GKSA, 2009:358). 

❖ Uit die korrespondensie van die deputate van Sinode Soutpansberg blyk dit dat hulle baie 

sterk daaroor gevoel het dat die teologiese verskille eers opgelos moes word voordat 

enige gesprek oor samesmelting en herstrukturering kon plaasvind. Dit blyk verder dat 

hulle van mening was dat daar nie ware eenheid kon wees onder die kerke terwyl hulle 

nie in leer oor die sake wat reeds deur Sinode Soutpansberg uitgelig is sou saamstem 

nie. Verder blyk dit uit die bostaande aanhaling dat Sinode Soutpansberg moontlik die 

stelsel van nasionale sinodes gesien het as afbrekend aan die waardigheid van 

“swartmense”. 

Die algemene sinode van 2009 het die aanbeveling van die deputate artikel 48 van die kerkorde 

goedgekeur en besluit dat elke Streeksinode in die toekoms 20 predikante en 20 ouderlinge na 

die algemene sinode sou afvaardig (GKSA, 2009:358). Die algemene sinode het verder deputate 

benoem om met Sinode Soutpansberg te skakel en die gesprek rondom die samesmelting van 

die sinodes met Sinode Soutpansberg te inisieer (GKSA, 2009:358). Oor die naam van die Sinode 

het die algemene sinode goedgekeur dat: “Die Sinodale vergadering waarheen die onderskeie 

Streeksinodes afvaardig sal van nou af algemene sinode genoem word. Die plek waar daar 

vergader is en die datum waarop vergader is, moet telkens deel wees van die naam” (GKSA, 

2009:358).  

Die deputate het verder aanbeveel dat die Sinode drie groepe deputate moes benoem en dat 

daar in die samestelling van die deputate daarop gelet moes word dat persone uit die onderskeie 

voormalige nasionale sinodes op die deputate benoem sou word (GKSA, 2009:358). Die 

benoeme deputate was die deputate: Kerkregtelike Sake; Effektiewe vergaderings van algemene 

sinodes; en Kerkorde artikel 48 (GKSA, 2009:358).  

Die opdrag van die deputate kerkregtelike sake sou behels dat hulle moes nagaan watter 

kerkorde artikels geraak sou word deur die beginselbesluit van die voormalige nasionale sinodes 

om in nuwe meerdere vergaderings saam te kom. Hulle moes verder ook die volgende algemene 

sinode adviseer oor die veranderinge aan die kerkorde wat daardeur genoodsaak sou word 

(GKSA, 2009:358). Hulle moes verder vasstel of daar enige botsende besluite oor die kerkorde 

geneem is deur die Nasionale Sinode (Potchefstroom) en Sinode Middellande – wat ook besluite 

van die Nasionale Sinode (Potchefstroom) oor veranderinge aan die kerkorde sou insluit wat nog 

nie deur die algemene sinode goedgekeur was nie – en hulle moes die volgende algemene sinode 

dienooreenkomstig adviseer oor hierdie sake (GKSA, 2009:358). Laastens moes hulle tot tyd en 

wyl die wysigings wat aan die kerkorde aangebring was, deur voetnote in die Kerkorde en die 

Engelse vertaling daarvan aantoon (GKSA, 2009:358). 

Die deputate effektiewe vergadering van algemene sinodes is opdrag gegee om in die uitvoering 

van hulle opdragte, die besluite van die vorige Sinodes oor die nuwe eenheid in ag te neem 

(GKSA, 2009:359). Hulle moes dien as ’n forum waar al die sake rondom die eenheid wat in die 

algemene sinode weerspieël sou word, deurgepraat kon word om die bestaande eenheid te 

bevestig en te versterk (GKSA, 2009:359). Verder was hulle taak om die sogenaamde groeipyne, 

wat vanuit die nuwe sisteem sou voortspruit, aan te spreek (GKSA, 2009:359). Hulle moes verder 

ook aandag skenk aan hoe daar binne die nuwe reëlings, die eenheid en welsyn van die kerke 

die beste gedien kon word (GKSA, 2009:359). Hulle moes ook bepaal hoe daar, binne die konteks 

van diversiteit, groter deelname en betrokkenheid van die kerke verkry kon word (GKSA, 

2009:359). Die deputate moes verder indringend ondersoek instel na ’n vaartbelynde wyse 

waarvolgens die Sinode al die sake wat deur die deputate ondersoek is kon hanteer en ook ’n 

wyse aanbeveel sodat die sake behoorlik bespreek word sonder om “teen die einde van die 

Sinode in ’n drukgang te beland en oorhaastige besluite te neem” (GKSA, 2009:359).  

Aan die Deputate kerkorde artikel 48 het die sinode die opdrag gegee om te werk om Sinode 

Soutpansberg te oorreed om in gesprek te tree met die algemene sinode (GKSA, 2009:359). 

Hulle moes saam met die deputate ekumeniese sake ’n versoek aan die Christian Reformed 

Churches North America (CRCNA) en die Christelijke Gereformeerde Kerken Nederland (CGKN) 

rig en hulle versoek om by die beoogde gesprekke as adviseurs op te tree, aangesien beide van 

hierdie kerke in die “verlede en steeds” noue bande met Sinode Soutpansberg en die algemene 

sinode gehad het (GKSA, 2009:359). Hulle moes verder, indien Sinode Soutpansberg sou instem 

tot die gesprek, die volgende sake bespreek:  

a. Alle sake wat die verhouding tussen Sinode Soutpansberg en die hersaamgestelde 

algemene sinode vertroebel het;  

b. Teologiese opleiding;  

c. Versoening op die vlak van gemeentes (GKSA, 2009:539).  

Die algemene sinode het die aanbeveling van die deputate goedgekeur (GKSA, 2009:359). 

Die algemene sinode van 2009 het verder besluit om as deel van die poging tot effektiewe 

gesprekvoering met Sinode Soutpansberg, ’n brief aan Sinode Soutpansberg te rig wat soos volg 

gelui het (GKSA, 2009:359-360):  

“Die Deputate Korrespondensie, 

“Sinode Soutpansberg. 

“Geliefde Broers in Jesus Christus, 

“GESPREK TUSSEN DEPUTATE VAN DIE ALGEMENE SINODE EN SINODE 

SOUTPANSBERG 

“Die Algemene Sinode het in Januarie 2009 vergader met afgevaardigdes uit die ressorte 

van die voormalige Sinodes Potchefstroom en Middellande. Dit was ’n vreugde om so as 

kerke te vergader en die eenheid in Christus te ervaar. Ons dank die Here vir sy seën en 

leiding dat die Gereformeerde Kerke in SA hierdie belangrike stap kon neem. 

“Ons het egter die kerke uit Sinode Soutpansberg gemis en spreek ons hartseer en spyt uit 

dat daar steeds sake is wat verhinder het dat u saam met ons vergader het. 

“Daar is met hartseer by die Algemene Sinode gerapporteer dat u Deputate KO, art 48 nie 

deelgeneem het aan die gesprekke met die oog op herstrukturering van meerdere 

vergaderings nie. Die Algemene Sinode neem kennis dat daar steeds sake uit die verlede 

is (u noem dit “key issues”) wat in die weg van eenheid staan. 

“Ons neem egter ook met dankbaarheid kennis dat die deur vir gesprek met Sinode 

Soutpansberg oop staan. 

“Daar is met kommer daarvan kennis geneem dat daar liefdelose optrede op gemeentevlak 

tussen gemeentes van Soutpansberg en gemeentes binne die ressort van die Algemene 

Sinode bestaan164. Ook dat Sinode Soutpansberg teologiese opleiding in Pretoria verkies 

bo die Gereformeerde Kerke se opleiding in Potchefstroom. 

“Dit is van uiterste belang dat ons twee Sinodes met mekaar in gesprek tree. Ons sien dit 

as die enigste wyse waarop die onsekerheid oor die verhoudinge tussen Soutpansberg en 

ons gemeentes, asook die Algemene Sinode, uit die weg geruim kan word. Daarom versoek 

ons u dringend om tot ’n KO, art 48-gesprek in te stem. Die Algemene Sinode het besluit 

dat hulle die CGKN en CRCNA gaan vra om afvaardigings te stuur om ons in hierdie 

gesprek te adviseer. Die agenda vir die vergadering kan saam met u bepaal word. Op 

hierdie stadium vind ons dat die volgende sake dringende aandag verdien:  

“1. Enige sake wat kerklike verhoudinge tussen die Algemene Sinode en Sinode 

Soutpansberg vertroebel. 

“2. Teologiese Opleiding. 

“3. Die pad van versoening op gemeentevlak. 

“Ons vertrou dat u positief sal reageer op hierdie uitnodiging. Weens die erns daarvan 

versoek ons dat u nie later as Junie 2009 hierop antwoord nie.  

“U broers in Christus, 

.................................. 

“Deputate KO, Art 48, Algemene Sinode 2009.”. 

Die Sinode het die inhoud van die brief goedgekeur en verder aan die deputate opdrag gegee om 

in oorleg met klassis Krokodilrivier165 ’n brief aan klassis Tshwane166 te rig (GKSA, 2009:360). Die 

Sinode besluit dat die brief die volgende moes bevat: “Dit is ons diep verlange om die goeie 

relasie tussen u en ons te herstel, en van ons kant al die hindernisse daartoe weg te neem. Graag 

wil ons saam met u spreek oor ’n gesamentlike visie op die toekoms van die Gereformeerde 

Kerke in Suid-Afrika.” (GKSA, 2009:360). 

Die sinode het vervolgens ook besluit dat ’n afskrif van die brief wat hulle aan Sinode 

Soutpansberg wou stuur, ook aan die CGKN en die CRCNA gestuur moes word (GKSA, 

2009:360). Verder moes die kerke in die voormalige klassis Capricorn in kennis gestel word van 

die beoogde gesprek met Sinode Soutpansberg en moes die kerke in die klassis bemoedig word 

en ook aangemoedig word om versoenend op te tree (GKSA, 2009:360). Die deputate word ook 

opdrag gegee om aandag te skenk aan die probleme wat uitgelig was in die beskrywingspunt van 

 

164   Hierdie verwys waarskynlik na die saak rondom klassis Capricorn wat in die volgende punt bespreek 
sal word. 

165   Klassis Krokodilrivier is deel van streeksinode bosveld waarin klassis Capricorn wat afkomstig was uit 
Sinode Soutpansberg opgeneem was.  

166   Klassis Tshwane is ‘n klassis wat deel was van Sinode Middellande.  



 

202 

streeksinode Bosveld waaraan deur die Sinode gevolg gegee was167 (GKSA, 2009:360). 

Laastens was alle betrokke kerke opgeroep om hulle ernstig te verootmoedig en voorbidding te 

doen vir verhoudinge op persoonlike-, gemeente- en sinodale vlak, vir versoening tussen 

medegelowiges en vir die Here se leiding in gesprekke (GKSA, 2009:360). 

4.4.3 Die saak rondom klassis Capricorn en die verhouding met Sinode 

Soutpansberg 

Die algemene sinode van 2009 het ’n beskrywingspunt van streeksinode Bosveld168 behandel 

waarin versoek was dat die algemene sinode die verhouding met Sinode Soutpansberg moes 

normaliseer (GKSA, 2009:403). Die beskrywingspunt het gelui: “Streeksinode Bosveld versoek 

die algemene sinode Potchefstroom om daadwerklike stappe te neem om die verhouding met die 

Sinode Soutpansberg te normaliseer” (GKSA, 2009:403).  

As motivering vir die beskrywingspunt het die streeksinode gestel dat daar op die Nasionale 

Sinode (Potchefstroom) van 2006 besluit was dat die onderskeie nasionale sinodes sou 

saamsmelt, maar dat Sinode Soutpansberg besluit het om nie aan hierdie samesmeltingsproses 

deel te neem nie (GKSA, 2009:403). Daar was egter sedertdien nog geen amptelike besluite oor 

die kerklike verhouding tussen die GKSA, wat saamkom in die algemene sinode en Sinode 

Soutpansberg geneem nie (GKSA, 2009:403). Hierdie gebrek aan duidelikheid oor die 

verhouding tussen die GKSA en Sinode Soutpansberg het geweldige spanning by tussen die 

gemeentes wat ressorteer onder die onderskeie sinodes (GKSA en Sinode Soutpansberg) 

veroorsaak aangesien daar onduidelikheid bestaan het oor die verhouding tussen die gemeentes, 

wat voorheen deel was van Sinode Soutpansberg, en die huidige Sinode Soutpansberg (GKSA, 

2009:403).  

Alhoewel klassis Limpopo geografies verweef was met Sinode Soutpansberg kon hulle nie 

besluite neem oor die verhouding met Sinode Soutpansberg nie aangesien dit ’n saak was wat 

die hele kerkverband (GKSA) sou raak en gevolglik deur die algemene sinode afgehandel moes 

word (GKSA, 2009:403). Vanuit gesprekke met die artikel 48 deputate van die algemene sinode 

en Sinode Soutpansberg het dit duidelik geblyk dat daar groot onduidelikheid geheers het oor die 

presiese aard van die verhouding tussen die gemeentes wat in die twee sinodes (GKSA en 

Sinode Soutpansberg) saamgekom het, sowel as die aard van die verhouding tussen die twee 

sinodes (GKSA, 2009:403).  

 

167   Die beskrywingspunt word in die volgende paragraaf bespreek. 
168   Streeksinode Bosveld is die Streeksinode waarin klassis Capricorn vanuit Sinode Soutpansberg 

opgeneem was. 

Die streeksinode het gestel dat daar aan die een kant bitter twis was tussen die gemeentes van 

die twee sinodes, terwyl daar aan die ander kant saamgewerk moes word op die sendingveld 

(GKSA, 2009:403). Dit veroorsaak dat daar, veral in die gebied van Pietersburg, onsekerheid 

bestaan het oor by watter Sinode die nuwe bekeerdes nou moes inskakel (GKSA, 2009:403). 

Verder het die gemeentes in klassis Limpopo gevra of die feit dat die teologiese studente uit 

Sinode Soutpansberg in Pretoria opgelei was, beteken het dat Sinode Soutpansberg nie meer 

deel van die GKSA was nie (GKSA, 2009:403). Verder was gevra of die feit dat Sinode 

Soutpansberg nie hulle statistiek na die almanak stuur ook bevestig het dat hulle hulleself nie 

meer deel van die GKSA geag nie (GKSA, 2009:403).  

Streeksinode Bosveld het verder gestel dat dit gelyk het of Sinode Soutpansberg, vir elke 

gemeente wat deel geword het van klassis Capricorn, alternatiewe gemeentes gestig/onderhou 

het (GKSA, 2009:403). Dit het vir hulle ook duidelik geblyk uit die feit dat Sinode Soutpansberg 

drie nuwe klassisse gestig het, onder andere in Gauteng, dat Sinode Soutpansberg nie werklik 

deel wou word van die GKSA nie (GKSA, 2009:403). Hulle het verder gestel dat alhoewel klassis 

Limpopo artikel 48 deputate aangewys het om met die van Sinode Soutpansberg te skakel, met 

die oog op die herstel van verhoudinge tussen lidmate sowel as gemeentes, was die saak 

bemoeilik deur die onduidelikheid van die amptelike verhouding tussen die algemene sinode van 

die GKSA en Sinode Soutpansberg (GKSA, 2009:403). Daarom het hulle die algemene sinode 

versoek om ’n duidelike besluit te neem oor die verhouding tussen die GKSA en Sinode 

Soutpansberg (GKSA, 2009:404). 

Die kommissie wat die beskrywingspunt moes beoordeel het gerapporteer dat die 

beskrywingspunt saam met mondelinge getuienis oor die onsekerheid van die verhouding tussen 

gemeentes en lidmate, oor Sinode Soutpansberg, dit duidelik gemaak dat daar dringend 

indringend aandag aan die saak gegee moes word (GKSA, 2009:404). Verder was dit ook gepas 

dat die algemene sinode aan die saak moes aandag gee aangesien gesprekke tussen sinodes 

deur artikel 48 van die kerkorde gereël word (GKSA, 2009:404). Die kommissie het aanbeveel 

dat die Sinode die saak aan die deputate vir kerkorde artikel 48 opgedra moes word (GKSA, 

2009:404). Op aanbeveling van die kommissie het die algemene sinode besluit om gevolg te gee 

aan die beskrywingspunt en gevolglik was daar aan die deputate kerkorde artikel 48 opdrag 

gegee om aan die saak aandag te gee (GKSA, 2009:404). 

❖ Soos reeds genoem is daar deur die Nasionale Sinode (Potchefstroom) van 2006 besluit 

dat daar met die herindeling van die meerdere vergaderings van die Nasionale Sinode 

(Potchefstroom) en Sinode Middellande voortgegaan moes word, ten spyte van die feit 

dat daar nog nie enigheid met Sinode Soutpansberg bereik was nie. Tussen 2006 en 2009 

was daar ’n groep kerke vanuit Sinode Soutpansberg wat by die GKSA ingeskakel het as 

klassis Capricorn in Streeksinode Bosveld. Dit het egter ’n paar probleme meegebring. 

Die een probleem was dat daar onder die gemeentes onsekerheid was oor die verhouding 

tussen die GKSA en Sinode Soutpansberg. Die ander probleem was dat die inskakeling 

van klassis Capricorn gelei het tot bitterheid en twis tussen die gemeentes van die GKSA 

en die gemeentes van Sinode Soutpansberg. 

4.4.4 Beskrywingspunt oor moontlike naamsverandering van die 

kerkverband 

Op die algemene sinode van 2009 was daar ’n beskrywingspunt van streeksinode Noordwes oor 

’n moontlike naamsverandering van die GKSA hanteer (GKSA, 2009:405). In hierdie 

beskrywingspunt was die algemene sinode van die Gereformeerde Kerke in Suid-Afrika deur die 

streeksinode Noordwes versoek om die naam van die kerke te verander na “Gereformeerde 

Kerke in Suider-Afrika” (GKSA, 2009:405). As motivering hiervoor was gestel dat die 

Gereformeerde kerke nie net beperk was tot Suid-Afrika nie aangesien daar Gereformeerde kerke 

in Suid-Afrika, Namibië, Botswana, Zambië en Zimbabwe was (GKSA, 2009:405). Verder sou die 

naamsverandering moontlik bydra tot gunstiger oorweging van werkspermitte in lande buite Suid-

Afrika wanneer predikante daarheen beroep sou word (GKSA, 2009:405).  

Die kommissie wat die saak moes behandel het gestel dat die argument van streeksinode 

Noordwes, dat daar nie net Gereformeerde gemeentes in Suid-Afrika was nie, nie volgens hulle 

oortuigend was nie (GKSA, 2009:405). Verder was dit vir hulle onduidelik watter voordele die 

naamsverandering ten opsigte van werkspermitte sou inhou (GKSA, 2009:405). Die kommissie 

het verder gestel dat die GKSA bande het met ander kerke in Suider-Afrika en daarom wanneer 

die naam verander word sou dit per implikasie hierdie kerke insluit waarmee die GKSA slegs 

ekumeniese bande gehad het (GKSA, 2009:406). Die Sinode kon immers nie namens die kerke 

in die ander lande besluit oor die saak nie (GKSA, 2009:406). Die verandering in naam sou ook 

verskeie regs- en finansiële implikasies vir die kerkverband inhou (GKSA, 2009:406). Op grond 

van die rapport van die kommissie het die Sinode besluit om nie aan die beskrywingspunt gevolg 

te gee nie (GKSA, 2009:406). 

❖ Ten spyte van die kommissie van die algemene sinode se standpunt het die onderskeie 

nasionale sinodes van 1961-1992 in een algemene sinode saamgekom wat bekend 

gestaan het as die algemene sinode van die Gereformeerde Kerke in Suidelike Afrika. 

Hierdie benaming van die ASGK was gebaseer op dieselfde argument as die wat deur die 

streeksinode Noordwes voorgehou was. Alhoewel die argument oor die regs- en 

finansiële implikasies deurslaggewend kon wees is dit myns insiens vreemd dat daar nie 

verder oor die saak saamgepraat was nie. 

4.4.5 Besware teen die herindeling van meerdere vergaderings 

Die laaste sake wat vir hierdie studie van belang is wat op die algemene sinode van 2009 gedien 

het was ’n beswaarskrif van Gereformeerde Kerk Pretoria oor die besluit van die Nasionale 

Sinode (Potchefstroom) van 2006 wat die implementering van die nuwe sisteem van meerdere 

vergaderings goedgekeur het (GKSA, 2009:377), sowel as ’n beswaarskrif van Gereformeerde 

Kerk Parys teen die besluit van die Nasionale Sinode (Potchefstroom) van 2006 insake artikel 48 

van die kerkorde (GKSA, 2009:373).  

In hulle beswaarskrif het die Gereformeerde Kerk Pretoria beswaar gemaak teen die volgende 

besluit van die Nasionale Sinode (Potchefstroom) van 2006:  

“Klassisse en Sinodes 

“2.1 Dat Gebiedsklassisse en Streeksinodes en ’n Algemene Sinode geïnstitueer word. 

“2.2 Dat Klassisse saamgestel word uit meer kerke, sodat daar genoeg geestesgawes sal 

wees om Agendas effektief te behandel. 

“2.3 Dat as algemene reël nie minder as 15 kerke ’n Klassis sal vorm nie. Daar is ongeveer 

410 kerke wat in Klassisse gegroepeer moet word. Aandag moet gegee word aan praktiese 

sake soos afstand en koste, sowel as die aanwesigheid van die nodige gawes. 

“2.4 Dat ’n Kommissie aangewys word wat aan die volgende Nasionale Sinodes ’n 

voorlopige voorstel moet verskaf oor die groepering van nuwe meerdere vergaderings en 

oor die manier waarop Klassisse Deputate moet afvaardig vir Streeksinodes en 

Streeksinodes vir die Algemene Sinode. Hierdie Kommissie mag bestaande Klassisse 

raadpleeg oor die wyse van groepering, en mag lede koöpteer indien nodig … (sic) 

“Besluit: Goedgekeur” 

“4.2 Taal 

“Aanbeveling 

“4.2.1 Dat elke nuwe Klassis en die nuwe Sinode hulle eie stappe moet neem in verband 

met sy taalmedium, in die raamwerk van die amptelike tale van die (streek? = “country”?). 

(sic) 

“Besluit: Goedgekeur met die volgende byvoeging: Elke vergadering moet verseker 

dat taalverskille nie lei tot gebrekkige kommunikasie nie. Elke afgevaardigde moet 

kan deelneem aan gesprekvoering en besluitneming van sake op die Agenda. (Eie 

onderstreping.) 

“Besluit: Goedgekeur.” (GKSA, 2009:377). 

GK Pretoria het as inleiding tot hulle beswaarskrif die volgende aangehaal uit ’n artikel van prof. 

B Spoelstra in die Kerkpad van Mei 2006 (GKSA, 2009:377):  

“Op sterkte van eenheid in leer en lewe kan plaaslike kerke oor kultuurverband heen 

korrespondeer en nie oor mekaar “regeer” nie. 

“Die kernvraag is wat die noodsaaklikheid (KO, art 46) was waarom Sinode 2006 die 

“Nasionale Sinode” afgeskaf het. 

“Sonder insae in die besluit raai ek dat dit nooit oorweeg en aangedui is nie, terwyl ligjare 

verskil tussen die mense vanuit Westerse en Afrika-kulture oor liturgie, kerkinrigting, 

moraliteit, gesag begrip, Kerk begrip, amp begrip, ensovoorts, BESTAAN. 

“[Bv.] Die Zuma-hofsaak en hoe die (“algemene mense”) [= veranderde woord, ter wille van 

sagtheid] dit beskou, is seker reeds bewys daarvan. 

“Kom wysiging in kerklike vorme nie uit kontemporêre POLITIEK-SOSIALE denkbeelde 

op nie? 

“Gaan die GKSA-KERK “STRUKTUUR” BINNEKORT in ’n MONO-ENGELSTALIGE 

Sinode STOL totdat die middelpuntvliedende kragte van geloof-, kulturele en formele 

VERSKILLE in die “eenheid” opblaas en tot “vrymaking” van homogene plaaslike kerke 

binne ’n bepaalde kultuurverband lei?” 

GK Pretoria het verder gestel dat hulle tydens ’n vergadering op 19 Junie 2008 besluit het om 

teen die bogenoemde besluite van die Nasionale Sinode (Potchefstroom) van 2006 beswaar aan 

te teken (GKSA, 2009:377). Hulle was van mening dat die Nasionale Sinode (Potchefstroom) met 

die neem van die besluite die probleme wat sou voortspruit uit taal- en kultuurverskille tussen die 

onderskeie kerke geringgeskat het (GKSA, 2009:377). Hulle het voorts gestel dat die besluite 

verder ook die bestaande stand van die kerke aangetas het, en dat die besluite in beginsel gebots 

het met vorige Sinodebesluite en Kerkordebepalings (GKSA, 2009:377). 

In die eerste beswaargrond het hulle geargumenteer dat die besluit van die Nasionale Sinode 

(Potchefstroom) van 2006 die besluit geneem het sonder om kerkorde artikel 29169 te wysig en 

sonder om die besluite van die Nasionale Sinodes (Potchefstroom) van 1967, 1985 en 1997 in 

verband met ekumenisiteit in ag te neem (GKSA, 2009:378). GK Pretoria het gestel dat artikel 29 

van die kerkorde slegs kerkraad, klassis, part. sinode, nasionale sinode en algemene sinode as 

meerdere vergaderings erken het (GKSA, 2009:378). Gevolglik sou nuwe gesamentlike 

vergaderings soos gebiedsklassisse, streeksinodes en ’n algemene sinode (wat nasionale 

sinodes uitsluit) en waar die ou kerklike struktuur vervang word met ’n nuwe een wat die 

 

169   Artikel 29 van die Kerkorde het gelui: “Kerklike vergaderings wat onderhou word, is: kerkraad, klassis, 
partikuliere sinode, nasionale sinode en algemene sinode” (GKSA, 1979b:20). 

eenwording van die kerke onder die verskillende volke sou beteken, eers kon plaasvind nadat 

artikel 29 van die kerkorde gewysig was (GKSA, 2009:378).  

Verder het hulle gestel dat die besluit van die Nasionale Sinode (Potchefstroom) van 2006 in stryd 

was met die beginsels van die besluite van die Nasionale Sinodes (Potchefstroom) van 1967, 

1985 en 1997 wat gehandel het oor volkere- en kerklike verhoudinge (GKSA, 2009:378). Hierdie 

besluite was soos volg deur die beswaarskrif saamgevat: “Uit die eenheid van die Kerk volg 

derhalwe dat ekumenisiteit nie binne die plaaslike Kerk (gemengde eredienste, ens) gesoek word 

nie, maar in kerkverband”(GKSA, 2009:378). Gevolglik was die kerkverband waarin die kerke 

volgens die beswaarskrif saamgekom het die algemene sinode, en daarom vra die beswaarskrif 

waarom die algemene sinode ontbind was en of die ontbinding van die algemene sinode 

kerkordelik geskied het (GKSA, 2009:378). Hulle het verder gestel dat hulle geen besluite kon 

vind oor die ontbinding die algemene sinode van die AS-GKSA nie en dat hierdie hele saak oor 

herstrukturering ensovoorts by die algemene sinode van die AS-GKSA tuisgehoort het (GKSA, 

2009:378).  

In die tweede beswaargrond het die beswaarskrif gestel dat die besluite van die Nasionale Sinode 

(Potchefstroom) van 2006 aangaande die taalkwessie in stryd was met die beginsels wat vanuit 

die Heilige Skrif afgelei is, veral vanuit Handelinge 2:8, Romeine 10:17 sowel as die belydenis 

van Nederlandse Geloofsbelydenis artikel 32 (GKSA, 2009:378). Die beswaarskrif het 

geargumenteer dat kerklike vergaderings naas eredienste en sakramente, ’n groot deel uitmaak 

van gelowiges se Godsdiensbelewenis en gevolglik moet daar net in kerklike vergaderings  net 

soos in eredienste die moedertaal gehandhaaf word (GKSA, 2009:378). Op grond van Romeine 

10:17 en Handelinge 2:8 het die beswaarskrif die belang van moedertaal beklemtoon (GKSA, 

2009:378). 

Die beswaarskrif het verder die volgende besluite van die Nasionale Sinodes (Potchefstroom) 

van 1967, 1985 en 1997 aangehaal: 

“Dit is presies in lyn met Sinode Handelinge 1967 (p188 c. (1) (2): “As ledemate van die 

liggaam van Christus word die gelowiges nie van hulle natuurlike verwantskappe 

losgemaak nie. Inteendeel, dit gaan om hulle verlossing in hulle geslagte en om nasies wat 

in hulle gelowiges en gedooptes verlos word. In die voleindigde koninkryk sien ons 

gereddes uit alle nasies en stamme en volke en tale (Op 5:9; Hand 17:26). Verskeidenheid 

van nasies word veronderstel en gehandhaaf by die stigting van die Kerk op Pinkster, waar 

die Evangelie deur elkeen in sy eie taal gehoor word.” 

“Van hierdie hele aangeleentheid word in die besluit van Nasionale Sinode 1985 (p434, 

3.3.2.2-3.3.2.8) ook kennis geneem. Op p436 onder 5.1.1(ii) en (iii) word gestel: “Daarom 

behoort, in ’n gemeenskap waar daar taal- en kulturele verskille tussen gelowiges bestaan, 

’n uitwendige of kunsmatige vorm van eenheid nie afgedwing te word nie. In sulke gevalle 

is dit verantwoord dat afsonderlike gemeentes met hulle eie tipe prediking en aanbidding 

geïnstitueer word.” Daar word besluit dat die “formulering vervat in 3.3.2.9 van die Deputate 

nou eksplisiet as sinodebesluit aanvaar word”. 

“In Handelinge Sinode 1997:870 word “aanbevelings 4.1 tot 4.2.4 goedgekeur dat met die 

ander Sinodes gesprek gevoer word op wyses waarop kerke mekaar binne taal- en 

kultuurverband, asook buite taal- en kultuurverband in kerkregering bevredigend kan 

bystaan.” (Eie beklemtoning.)” (GKSA, 2009:378). 

Die beswaarskrif het voorts geargumenteer dat daar tydens die sinode van Emden in 1571 besluit 

was om aan die oorkante van die rivier Nederlandse en Vlaamse gemeentes stig as gevolg van 

die taalverskille wat daar bestaan het (GKSA, 2009:378). Daar was verder gestel dat die 

bostaande besluite van 1967, 1985 en 1997 steeds geldend was aangesien daar geen 

kerkordelike of Skriftuurlike besware daarteen ingebring was nie (GKSA, 2009:378). 

As derde beswaargrond het die beswaarskrif gestel dat die besluite rondom die taalkwessie 

onoorbrugbare praktiese probleme sou veroorsaak en die reeds gespanne eenheid en rus van 

die kerke sou versteur en dat hulle die vermaning van artikel 32 van die Nederlandse 

Geloofsbelydenis uit die oog verloor het (GKSA, 2009:379). Die beswaarskrif het gestel dat dit 

nie billik was om van afgevaardigdes hulle diepste oortuigings en kerklike en leerstellige bydraes 

moes verwoord in enige ander taal as hulle moedertaal nie (GKSA, 2009:379). Die saak sou 

aanleiding daartoe gee dat die vreemde taal en die verskille in kultuur die verstaan van die saak 

vir die hoorder sou bemoeilik (GKSA, 2009:379). Die beswaarskrif het verder gestel dat die 

oorgrote meerderheid van predikante dit besonders moeilik sou vind om hulleself behoorlik in 

Engels uit te druk (GKSA, 2009:379). Hulle het verder gestel dat die besluite rondom die 

taalkwessies so geforseerd was soos die besluite tot die invoer van gesamentlike meerdere 

vergaderings (GKSA, 2009:379). Die beswaarskrif het verder gestel dat die besluite in die lig van 

die besluite van die sinode om agteroor te buig om deur middel van die SARK en die NG kerk se 

parlementêre lessenaar met die regering te praat, geblyk het om eerder polities as kerklik te wees. 

Hulle het verder artikel 32 van die Nederlandse Geloofsbelydenis soos volg aangehaal:  

“NGB, art 32 stel dit so duidelik en eenvoudig: “Ons glo verder dat die regeerders van die 

Kerk, al is dit nuttig en goed om onder mekaar bepaalde orde tot instandhouding van die 

liggaam van die Kerk te handhaaf, tog noukeurig moet oppas om nie af te wyk van wat 

Christus, ons enigste Meester, vir ons ingestel het nie … (sic) 

“… (sic) So neem ons dan alleen aan wat kan dien om eendrag en eenheid te bevorder 

en bewaar, en alles te onderhou in gehoorsaamheid aan God.” (GKSA, 2009:379).  

Die beswaarskrif het verder gestel dat die Nasionale Sinode (Potchefstroom) van 2006 na hulle 

mening deur hulle besluite ’n klimaat geskep het vir onenigheid om hoogty te vier (GKSA, 

2009:379). 

As vierde beswaargrond het die beswaarskrif gestel dat die Nasionale Sinode (Potchefstroom) 

van 2006 artikels 30170, 48171, 49172 en 51173 van die kerkorde saam met artikel 29, wat reeds 

genoem was, oortree het, aangesien die artikels nie deur middel van beswaarskrifte gewysig was 

nie (GKSA, 2009:379). Die beswaarskrif het gestel dat die besluite die feit geïgnoreer het dat 

artikel 48 van die kerkorde handel oor korrespondensie en nie oor gedwonge eenwording nie 

aangesien artikel 48 juis die verskeidenheid van tale, kulture en lande erken (GKSA, 2009:379). 

Die beswaarskrif het verder gestel dat die feit dat daar ’n kommissie afgevaardig was, teen die 

bewoording van artikel 49 van die kerkorde indruis, aangesien die artikel praat van deputate 

(GKSA, 2009:379). Verder het die besluit van die Nasionale Sinode (Potchefstroom) van 2006 

die nasionale sinodes tot niet gemaak en sou daar geen “nasionale” sinodes wees waar die 

kommissie sou kon rapporteer nie (GKSA, 2009:379). 

Verder het die feit dat die kommissie moes rapporteer oor sake wat mindere vergaderings self 

moes afhandel ingedruis teen die beginsels van artikel 30 van die kerkorde (GKSA, 2009:379). 

Verder was die algemene sinode waarvan in artikel 51 van die kerkorde gepraat word nie deur 

middel van beswaarskrifte verander nie en so kon die bestaan van nasionale sinodes nie op enige 

manier omseil word nie (GKSA, 2009). 

 

170   Artikel 30 van die kerkorde het gelui: “Kerklike vergaderings moet alleen kerklike sake en dit op kerklike 
wyse behandel. Op meerdere vergaderings moet alleen sake behandel word wat nie in mindere 
vergaderings afgehandel kan word nie of sake wat by die meerdere vergaderings tuishoort” (GKSA, 
1979b:20-21). 

171   Artikel 48 van die kerkorde het gelui: “Onderskeie klassisse, partikuliere en/of nasionale sinodes onder 
kerke in algemene sinodale verband, kan met naburige klassisse, partikuliere en/of nasionale sinodes 
onderskeidelik, korrespondensie hou soos elkeen dit vir die algemene welsyn die beste ag.” (GKSA, 
1979b:24). 

172   Artikel 49 van die kerkorde het gelui: “Elke meerdere vergadering benoem deputate om wat besluit is, 
uit te voer volgens ’n welomskrewe opdrag. Die partikuliere sinode benoem in elk geval deputate om 
aan klassisse hulp te bied in voorkomende moeilikhede en om teenwoordig te wees by die proponents-
eksamen (peremptoir). Vir die onderskeie belange, moet soveel moontlik afsonderlike groepe deputate 
benoem word. Hierdie deputate hou van al hulle handelinge notule om aan die meerdere vergadering 
verslag te doen. Slegs die betrokke meerdere vergadering kan hulle van hierdie opdrag ophef” (GKSA, 
1979b:24-25). 

173   Artikel 51 van die kerkorde het gelui: “Die algemene sinode is ’n vergadering van al die nasionale 
sinodes waarheen elke nasionale sinode ’n gelyke aantal bedienaars van die Woord en ouderlinge, 
soos deur die algemene sinode bepaal, afvaardig. ’n Buitengewone of vervroegde algemene sinode 
word opgeroep wanneer ten minste twee nasionale sinodes so ’n algemene sinode noodsaaklik ag” 
(GKSA, 1979b:25). 

Op grond van die bostaande beswaargronde het die beswaarskrif aanbeveel: 

1. Dat die sinode in die lig van die bostaande, die kunsmatige eenwording tersyde moes stel en 

die saak van voor af saam met Sinode Soutpansberg en Sinode Middellande moes heroorweeg. 

2. Dat aangesien die meeste van die afgevaardigdes na meerdere vergaderings Afrikaans magtig 

was, moes die kostes van vertaling self deur die wat dit nie verstaan nie, gedra word (GKSA, 

2009:379). 

Die kommissie wat die sinode aangaande die beswaarskrif moes adviseer het die beswaarskrif 

soos volg beoordeel. 

Oor beswaargrond een het hulle gestel dat die beswaarskrif se samevatting en interpretasie van 

die besluite van die vorige sinodes, eensydig en selektief was (GKSA, 2009:380). As bewys vir 

hierdie stelling het die kommissie die volgende besluite van vorige Nasionale Sinodes 

(Potchefstroom) aangehaal: 

“3.1.3.2 Sinode 1964 (Acta 1964:269) het alreeds gestel: 

Met die oog op die buitengewone omstandigheid is die Gemeenskaplike Sinode nie genoeg 

nie. Dit moet aangevul word daardeur dat die ekumeniese verband deurgaan van die 

plaaslike kerke onderling tot by die (Nasionale) Sinodes. 

“3.1.3.3 Sinode 1967 (Acta 1967:188, 2.c.7) het ook besluit:  

En omdat die kerk een en algemeen is, daarom kan die kerkverband nie voor nasionale of 

kleurgrense bly staan nie. 

“3.1.3.4 Sinode 1970 (Acta 1970:65) het weer gestel: 

Elke rassegroep behoort die reg te hê om ‘n mate van onderskeie ontwikkeling te kies, maar 

nooit ten koste van ‘n onderskeidende groep ten opsigte van ras in dieselfde land nie. 

“Ook Sinode 1985 (Acta 1985:435-437, 3.2.2.9 en 6) beklemtoon: 

Die eenheid van die kerk as liggaam van Christus moet erken word. Dit mag wenslik wees 

om as gevolg van taalkundige of kulturele verskille afsonderlike gemeentes te vorm ... (sic) 

Gesamentlike erediens, die nagmaal ingesluit, tussen Christene, ongeag hulle ras, is ’n 

uitdrukking van die eenheid van die liggaam van Christus.” (GKSA, 2009:380). 

Die kommissie het verder geoordeel dat die vertrekpunt van die beswaarskrif dat eenwording die 

vervanging van die “ou struktuur” was, nie korrek was nie, aangesien die “ou struktuur” reeds van 

die kerk van Christus onder die verskillende volke as vertrekpunt gehad het en daarom net ’n 

praktiese reëling van die orde was waarvolgens hierdie eenheid uitgeleef kon word (GKSA, 

2009:380). Verder was die stelling van die beswaarskrif dat ekumenisiteit slegs in die algemene 

sinode van die AS-GKSA gesoek moes word nie korrek nie aangesien die besluit van 1964 wat 

gelei het tot die totstandkoming van die algemene sinode volgens hulle, gewys het op “die 



 

211 

noodsaak dat die ekumeniese verband deurgaan van die plaaslike kerke onderling tot by die 

(Nasionale) Sinodes” (GKSA, 2009:380).  

Hulle het ook geoordeel dat artikel 29 van die kerkorde die beginsels van kerkverband en 

meerdere vergaderings stel en dat die spesifieke meerdere vergaderings wat onderhou word nie 

die wese van die artikel uitmaak nie (GKSA, 2009:380). Gevolglik sou besluite waarvolgens nuwe 

meerdere vergaderings onderhou word, gevolg word deur ’n wysiging van artikel 29 (GKSA, 

2009:380). 

Op grond van die bostaande beoordeling het die kommissie bevind dat die beswaargrond nie 

korrek was in die stelling dat artikel 29 van die kerkorde eers gewysig moes wees of dat die 

besluite van die Nasionale Sinode (Potchefstroom) van 2006 in stryd was met vorige 

Sinodebesluite nie (GKSA, 2009:380). Die sinode het op grond van die aanbeveling van die 

kommissie goedgekeur dat die eerste beswaargrond nie slaag nie (GKSA, 2009:380).  

As beoordeling van die tweede beswaargrond het die kommissie gestel dat alhoewel die 

beswaarskrif tereg die belangrikheid van die moedertaal in die verkondiging van die evangelie 

beklemtoon het, het hulle egter ten onregte aangevoer dat dit noodsaaklik was dat die moedertaal 

ook in kerklike vergaderings gehandhaaf moes word (GKSA, 2009:381). Verder handel die 

Skrifbewyse wat gebruik was om die argument te ondersteun oor die evangelie en die 

verstaanbaarheid in die verkondiging van die evangelie, en nie oor die gebruik van die moedertaal 

op meerdere vergaderings nie (GKSA, 2009:381).  

Die kommissie het verder gestel dat die beswaarskrif geensins beredeneer het op watter wyse 

die besluite van die Nasionale Sinode (Potchefstroom) van 2006 in stryd was met Nederlandse 

Geloofsbelydenis artikel 32 nie (GKSA, 2009:381). Hulle het verder gestel dat die besluite van 

die Nasionale Sinode (Potchefstroom) van 1985 wat deur die beswaarskrif aangehaal was, nie 

die besluite was wat deur daardie sinode goedgekeur was nie (GKSA, 2009:381). Ook het die 

besluite van die Nasionale Sinodes (Potchefstroom) van 1967 en 1997 nie gebied dat die 

moedertaal in kerklike vergaderings gehandhaaf behoort te word nie (GKSA, 2009:381).  

Die besluite van die sinode van Emden het ook nie bepaal dat die moedertaal in kerkverband 

gehandhaaf moet word nie (GKSA, 2009:381). Verder het die besluite van die Nasionale Sinode 

(Potchefstroom) van 2006 juis bepaal dat alle afgevaardigdes aan die beredenerings- en 

besluitnemingsproses moes kon deelneem en dat daar verseker moes word dat taalverskille nie 

tot gebrekkige kommunikasie sou lei nie (GKSA, 2009:381). 

Die kommissie het tot die gevolgtrekking gekom dat die beswaarskrif verkeerdelik beweer het dat 

die besluit van die Nasionale Sinode (Potchefstroom) van 2006 insake taal in stryd was met die 

Skrif en die belydenis (GKSA, 2009:381). Op grond van die aanbeveling van die kommissie het 

die sinode besluit dat die punt van die beswaarskrif nie geslaag het nie (GKSA, 2009:381). 

As beoordeling van beswaargrond 3 het die kommissie gestel dat die beswaarskrif geen bewyse 

gelewer het dat die Nasionale Sinode (Potchefstroom) van 2006 afgevaardigdes na meerdere 

vergaderings verplig het om in enige taal anders as hulle moedertaal te praat nie (GKSA, 

2009:381). Hulle het gestel dat die sinode se besluit die teendeel bepaal het aangesien die sinode 

besluit het:  

“4.2.1 That every new Classis and the new Synod should take its own steps with regard to 

its language medium, within the framework of the official languages of the country. 

“Besluit: Goedgekeur met die volgende byvoeging: Elke vergadering moet verseker 

dat taalverskille nie lei tot gebrekkige kommunikasie nie. 

“Elke afgevaardigde moet kan deelneem aan gesprekvoering en besluitneming van 

sake op die Agenda” (GKSA, 2009:381-382). 

Die kommissie stel dat die vertrekpunt van die bostaande besluit juis was dat elkeen in hulle eie 

moedertaal kon optree en dat die moontlike onenigheid rondom taal reeds verreken was en dat 

die besluit juis gepoog het om eenheid te bevorder (GKSA, 2009:382). 

Die kommissie het bevind dat die beswaarskrif verkeerdelik beweer het dat die besluite van die 

Nasionale Sinode (Potchefstroom) van 2006 die vermaning van artikel 32 van die Nederlandse 

Geloofsbelydenis genegeer het (GKSA, 2009:382). Op aanbeveling van die kommissie het die 

sinode besluit dat hierdie punt van die beswaarskrif nie geslaag het nie (GKSA, 2009:382). 

In hulle beoordeling van die vierde beswaargrond het die kommissie gestel dat die beswaarskrif 

geensins bewys het op watter wyse artikel 30 van die kerkorde oortree was nie (GKSA, 

2009:382). Verder het hulle gestel dat artikel 48 van die kerkorde nie die wyse waarop die eenheid 

in Christus uitgeoefen word voorskryf nie, maar bloot prakties reël (GKSA, 2009:382). Aangesien 

die kerke wat deel was van die “ou” algemene sinode reeds een was, was die besluit van die 

Nasionale Sinode (Potchefstroom) van 2006 slegs ’n nuwe praktiese inkleding van die beginsels 

agter artikel 48 van die kerkorde (GKSA, 2009:382). 

Die kommissie het verder gestel dat die beswaarskrif in hulle beredenering rondom artikel 49 van 

die kerkorde, die besluite van die Nasionale Sinode (Potchefstroom) van 2006 verkeerd gelees 

het aangesien die sinode nie ’n kommissie afgevaardig het in die plek van deputate nie (GKSA, 

2009:382).  

Die kommissie het verder gestel dat artikels 47174, 50175 en 51 van die kerkorde die praktyk van 

die beginsels van artikel 29 van die kerkorde reël (GKSA, 2009:382). Die kommissie het ook 

verder gestel dat hierdie reëlings plaasgevind het na aanleiding van gesprekke tussen die 

onderskeie nasionale sinodes se deputate kerkorde artikel 48 wat plaasgevind het in opdrag van 

twee nasionale sinodes (GKSA, 2009:382). Die kommissie het ook gestel dat die Nasionale 

Sinode (Potchefstroom) van 1991 gevolg gegee het aan twee beskrywingspunte oor die 

samestelling van die algemene sinode en gevolglik die samewerking van ’n ander nasionale 

sinodes versoek het sodat ’n buitengewone algemene sinode oor die saak kon besin (GKSA, 

2009:382-383). Die buitengewone algemene sinode van 1992 het besluit dat die onderskeie 

nasionale sinodes volgens artikel 48 van die kerkorde met mekaar moes korrespondeer totdat 

daar ooreenstemming bereik was oor die samestelling van die algemene sinode, waarna die 

algemene sinode weer saamgeroep moes word (GKSA, 2009:382). Volgens die kommissie was 

die ooreenstemming in 2006 bereik en gevolglik kon artikel 51 van die kerkorde nou deur die 

algemene sinode gewysig word (GKSA, 2009:383).  

Die kommissie het bevind dat die beswaarskrif verkeerdelik aangevoer het dat die besluit van die 

Nasionale Sinode (Potchefstroom) van 2006 artikels 30, 48, 49 en 51 oortree het (GKSA, 

2009:383). Op aanbeveling van die kommissie het die sinode besluit dat die punt van die 

beswaarskrif nie slaag nie (GKSA, 2009:383). 

Die sinode het verder op grond van die kommissie se aanbevelings besluit dat die beswaarskrif 

in sy geheel nie geslaag het nie en dat daar nie aan die aanbevelings van die beswaarskrif gevolg 

gegee sou word nie (GKSA, 2009:383). Die sinode het ook die volgende besluit oor die 

beswaarskrif:  

“1. Die Algemene Sinode van die GKSA oordeel dat die inleiding tot die Beswaarskrif sowel 

as die tweede aanbeveling by die Beswaarskrif uitlatings bevat wat deur afgevaardigdes na 

die Sinode as rassisties en beledigend ervaar word. 

 

174   Artikel 47 van die kerkorde het gelui: “die partikuliere sinode is ’n vergadering van naburige klassisse 
waarheen elke klassis ’n gelyke aantal bedienaars van die Woord en ouderlinge afvaardig soos deur 
die partikuliere sinodes bepaal. Die partikuliere sinode vergader jaarliks tensy dit na die oordeel van 
minstens twee klassisse noodsaaklik geag word om ’n buitengewone vergadering byeen te roep” 
(GKSA, 1979b:24). 

175   Artikel 50 van die kerkorde het gelui: “Die nasionale sinode is ’n vergadering van al die partikuliere 
sinodes (of betrokke mindere vergaderings) waarheen elke partikuliere sinode (of betrokke mindere 
vergadering) ’n gelyke aantal bedienaars van die Woord en ouderlinge, soos deur die nasionale sinode 
bepaal, afvaardig. Die nasionale sinode vergader driejaarliks tensy dit na die oordeel van minstens 
twee partikuliere sinodes (of betrokke mindere vergaderings) noodsaaklik geag word om ’n 
buitengewone vergadering byeen te roep” (GKSA, 1979b:25). 

“2. Die Nasionale Sinode van die GKSA het in 1970, art 40 p60-67 ’n besluit geneem dat 

rassisme in al sy vorme sonde is, en in die lig van hierdie besluit distansieer die Algemene 

Sinode haarself van hierdie uitlatings in die Beswaarskrif. 

“3. Die Algemene Sinode van die GKSA 2009 wys Gereformeerde lidmate opnuut op die 

besluit van 1970 en roep alle gelowiges op om alle vorme van rassisme en haatspraak 

tussen mense van verskillende rasse teen te staan en om te strewe na versoening en vrede 

en die vergestalting van gemeenskap van gelowiges. 

“4. Die Algemene Sinode van die GKSA stel die beswaardes in kennis van hierdie oproep 

by wyse van ’n kerklike skrywe.” (GKSA, 2009:383). 

❖ Deur hierdie beswaarskrif (alhoewel dit nie geslaag het nie) het sake waaroor die 

Gereformeerde Kerk Pretoria groot kommer gehad het op die tafel van die algemene 

sinode gekom. Die beswaarskrif se inleiding en aanbeveling was egter sterk veredelend 

van aard en nie tot diens van die eenheid van die kerk nie. Ten spyte hiervan het die 

beswaarskrif myns insiens ’n paar punte van groot kommer uitgelig. Die eerste punt was 

dat GK Pretoria van mening was dat die Nasionale Sinode (Potchefstroom) van 2006 die 

verskille in taal en kultuur geringgeskat het. Verder was hulle van mening dat die besluit 

tot die herindeling van die meerdere vergaderings teen die besluite van vorige sinodes 

ingedruis het. Hulle het verder ook gestel dat die besluit teen ’n hoeveelheid artikels van 

die kerkorde ingedruis het. 

❖ Alhoewel die kommissie wat die beswaarskrif hanteer het antwoorde op die stellings 

gebied het was daar aspekte waarin die antwoorde nie die besware bevredigend 

geantwoord het nie. Dat die verskille in taal en kultuur gering geskat was is bewys deur 

die hewige bespreking en onenigheid oor die taalgebruik tydens die buitengewone 

algemene sinode van 2016 (GKSA, 2016:22). Verder het etlike Nasionale Sinodes 

(Potchefstroom) sedert 1964 die beginsels agter etnies georganiseerde nasionale sinodes 

versterk, bevestig en verdedig. Daar was verder ook etlike minderheidsrapporte wat 

gemaan het teen ’n oordrewe eenheidstrewe wat deur hulle onderskeie Nasionale 

Sinodes (Potchefstroom) goedgekeur is. Die beswaarskrif van GK Pretoria het daarom 

tereg aangevoer dat sommige besluite van die vorige Nasionale Sinodes (Potchefstroom) 

eers gewysig of herroep moes word sodat die manier waarop die herindeling plaasgevind 

het nie teen die vorige sinodes se besluite sou indruis nie. 

Die laaste beswaarskrif wat van belang is in hierdie studie is die beswaarskrif van die 

Gereformeerde Kerk Parys teen ’n besluit van die Nasionale Sinode (Potchefstroom) van 2006. 

In beswaarskrif van die Gereformeerde Kerk Parys het hulle beswaar gemaak teen die besluit 

van die Nasionale Sinode (Potchefstroom) van 2006 wat gelui het: “3.2 Dat die Sinode die 

implementering van die voorgestelde nuwe stelsel met ander Sinodes goedkeur. Besluit: 

Goedgekeur” (GKSA, 2009:373).  

Die beswaarskrif het verder gestel dat die Nasionale Sinode (Potchefstroom) van 2006 hierdie 

besluit geneem het na aanleiding van ’n kommissie rapport wat die sinode aanbeveel het dat 

nuwe stelsel geïmplementeer moes word deur dit trapsgewys en ordelik in te faseer met 

inagneming van die probleem areas wat reeds uitgewys was (GKSA, 2009:373). Hierdie 

kommissie het verder aanbeveel dat punt 3.3. en 3.4 bygevoeg moes word. In punt 3.3. was 

versoek dat die huidige stelsel (van nasionale sinodes en meerdere vergaderings binne taal- en 

kultuurverband) sou voortbestaan totdat die nuwe stelsel behoorlik en ordelik funksioneer (GKSA, 

2009:373). Verder het punt 3.4. wat deur die beswaarskrif beklemtoon was, gestel: “Dat kerke 

binne taal- en kultuurverband vergader soos dit deur KO, art 30 gereël word om aan sake soos 

Bybelvertaling, liturgie, sang en moedertaalonderrig aandag te gee” (GKSA, 2009:373).  

Die beswaarskrif het gestel dat die Nasionale Sinode (Potchefstroom) van 2006 met sy besluit 

om die nuwe stelsel te implementeer, die aanbeveling van die kommissie, veral die aanbevelings 

oor vergaderings binne taal- en kultuur verband, afgekeur het (GKSA, 2009:373). Die kerkraad 

van GK Parys het daarom beswaar gemaak teen hierdie spesifieke besluit van die Nasionale 

Sinode (Potchefstroom) van 2006 waarvolgens daar in die toekoms geen plek gelaat sou word 

vir vergaderings binne taal- en kultuur verband nie (GKSA, 2009:373). Die beswaarskrif het 

gevolglik die volgende twee beswaargronde gestel: 

• In die eerste plek het die Nasionale Sinode (Potchefstroom) met die besluit ’n 

uitgangspunt verontagsaam wat op die Skrif gegrond was en in die Gereformeerde Kerke 

gehandhaaf was sedert 1961. Tweedens was kerkorde artikel 46176 deur hierdie besluit in 

gedrag gebring (GKSA, 2009:373). 

As motivering vir die eerste beswaargrond het die beswaarskrif gestel dat die sinode177 van 1961 

’n uitgebreide studie aangaande rasseverhoudinge in die lig van die Skrif behandel het en 

alhoewel daardie sinode slegs ’n kort samevatting goedgekeur het is daar twee lyne onderskei 

wat deur verskeie Nasionale Sinodes (Potchefstroom) sedertdien gehandhaaf was (GKSA, 

2009:373). Hierdie lyne gaan om die komplimentêre beginsels van eenheid en verskeidenheid in 

die liggaam van Christus wat deur die Sinode van 1961 saamgevat was as:  

 

176   Artikel 46 van die kerkorde het gelui: “Sake vir behandeling op meerdere vergaderings moet nie 
opgestel word voordat die besluite van die voorafgaande sinodes oor die voorgestelde punte 
nagegaan is nie, sodat wat eenmaal afgehandel is, nie weer voorgestel word nie tensy dit noodsaaklik 
geag word om iets te verander.” (GKSA, 1979b:24). 

177   Die teks gebruik die term Nasionale Sinode, die spesifieke benamings van die sinodes as Nasionale 
Sinodes word egter eers sedert 1962 gebruik nadat die onderskeie nasionale sinodes tot stand gekom 
het na aanleiding van die besluite van die sinode van 1961. 

“Ook die verloste mensheid is ’n eenheid en wel – in Christus. Hierdeur word die natuurlike 

onderskeidinge egter nie opgehef nie. ’n Griek bly ’n Griek, ’n man bly ’n man, ens. In Gal 

3:28 en Kol 3:11 leer Paulus nie dat die onderskeidinge uitgewis word nie, maar dat hierdie 

onderskeidinge geen verskil maak by die inlywing in die liggaam van Christus nie. Daaruit 

vloei voort dat ander gelowiges een met ons in die Here is en dat hulle as sodanig aanvaar 

moet word, van watter ras of kleur hulle ook mag wees.” (GKSA, 2009:373). 

Hierdie twee aanvullende lyne erken, ten opsigte van die kerk, sowel die eenheid as die 

differensiasie/verskeidenheid in volke, tale en nasies (GKSA, 2009:374). Hierdie lyne was 

deurgaans gehandhaaf ten spyte van besware van die GES en was op verskeie Nasionale 

Sinodes (Potchefstroom) herbevestig (GKSA, 2009:374). Alhoewel die Nasionale Sinode 

(Potchefstroom) van 1988 op aandrang van die Canadian Reformed Church (CRC) die besluit 

van 1985 herformuleer het was die eenheid sowel as die verskeidenheid binne die eenheid deur 

die herformulering erken (GKSA, 2009:374). Hierdie twee lyne van eenheid en verskeidenheid 

kom voor in die besluit van die Nasionale Sinode (Potchefstroom) van 1997 wat gelei het tot die 

besluit van die Nasionale Sinode (Potchefstroom) van 1997 wat lui: “Die eenheid wat tussen 

gelowiges bestaan, hef egter nie die Godgegewe verskeidenheid van taal en kultuur op nie.” 

(GKSA, 2009:374). Die Nasionale Sinode (Potchefstroom) van 1997 het immers besluit “dat kerke 

mekaar binne sowel as buite taal- en kultuurverband in kerkregering bystaan” en “Op grond 

hiervan kan kerke op organiese wyse, waar die behoefte bestaan of waar daar sake op die tafel 

kom wat die geografies nabygeleë kerke gesamentlik raak, byeenkom, aangesien sake (van 

gedeelde belange) die Agenda van ’n meerdere vergadering bepaal.” (GKSA, 2009:374).  

Die rapport wat op die Nasionale Sinode (Potchefstroom) van 2006 gedien het, het die klem 

geplaas op herstrukturering (GKSA, 2009:374). Die kommissie het egter ook gepoog om te 

verseker dat die verskeidenheid – wat moes uitkom in vergaderings in taal- en kultuurverband - 

nie deur die eenheid uitgewis sou word nie, deur aan te beveel dat daar steeds ruimte gelaat 

moes word vir vergaderings wat die verskeidenheid in die eenheid sou erken (GKSA, 2009:374). 

Die beswaarskrif het aangevoer dat hierdie aanbevelings van die kommissie nie deur die 

Nasionale Sinode (Potchefstroom) van 2006 aanvaar was nie en dat die besluit van die Nasionale 

Sinode (Potchefstroom) van 2006 tot gevolg gehad het dat die Skrifbeginsel van “verskeidenheid 

binne die eenheid van die liggaam van Christus” nie genoegsaam erken sou word nie (GKSA, 

2009:374). Die beswaarskrif het gestel dat: “’n Miskenning van taal en kultuur (volkskap) wat op 

die lang duur nadelige gevolge moet inhou vir die kerk van die Here.” (GKSA, 2009:374).  

• Oor die tweede punt van beswaar het die beswaarskrif gestel dat die besluite van die 

vorige Nasionale Sinodes (Potchefstroom) op grond van die Skrif geneem was en deur 

verskillende Nasionale Sinodes (Potchefstroom) bevestig was. Hierdie besluite was tot in 

1997 erken deurdat die Nasionale Sinode (Potchefstroom) van 1997 die model van die 

deputate wat ’n tweestroompraktyk voorgestel het en “waarin kerklike ondersteuning 

sowel binne en buite taal- en kultuurverband tot sy reg kom” as ’n Skrifverantwoorde 

model erken het (GKSA, 2009:374). Verder was daar sedert 1997 geen besware ingebring 

wat op grond van Skrifgronde die bystand tussen kerke op meerdere vergaderings binne 

sowel as buite taal- en kultuurverband bevraagteken het nie (GKSA, 2009:374). Die 

beswaarskrif het gestel dat die Nasionale Sinode (Potchefstroom) van 2006, sonder om 

enige Skrifgronde te gee, die onderlinge ondersteuning van kerke deur middel van 

meerdere vergaderings verskraal het tot slegs buite taal- en kultuurverband (GKSA, 

2009:374). Hiervolgens word ’n besluit wat deur vorige Sinodes gemaak was en as vas 

en bindend beskou was en in die praktyk oor meer as vyf dekades bevestig was, verander 

sonder dat die noodsaak daarvan aangetoon was soos wat deur artikel 46 van die 

kerkorde vereis word (GKSA, 2009:374). 

Die beswaarskrif het die algemene sinode versoek om op grond van die beswaar “weer die 

beginsel van sowel eenheid as verskeidenheid in die meerdere vergaderings van kerke te erken” 

(GKSA, 2009:374). Die beswaarskrif maak dit duidelik dat die beswaardes nie gekant was teen 

meerdere vergaderings buite taal- en kultuurverband nie maar dat hulle dit noodsaaklik geag dat 

die sogenaamde eerste lyn van meerdere vergaderings binne taal- en kultuur verband erken 

moes word sodat kerke ook toegelaat sou word om, volgens die model wat die Nasionale Sinode 

(Potchefstroom) van 1997 goedgekeur het, ook binne taal- en kultuurverband te kon vergader oor 

sake wat hulle gemeenskaplik sou hê (GKSA, 2009:374-375). 

Die kommissie wat die beswaarskrif bespreek het, het gestel dat beswaargrond 1, in die 

aanhalings wat gemaak word uit die handelinge van die Nasionale Sinode (Potchefstroom) van 

2006, juis bewys het dat die sinode nie die uitgangspunte wat reeds sedert 1961 gehandhaaf 

was, verontagsaam het nie aangesien daar ruimte gelaat was vir die beginsels van eenheid sowel 

as verskeidenheid (GKSA, 2009:375). Oor beswaargrond 2 het die kommissie gestel dat wanneer 

die besluit van die Nasionale Sinode (Potchefstroom) van 1997 in sy geheel gelees word dan was 

dit duidelik dat artikel 46 van die kerkorde nie in gedrang gebring was nie (GKSA, 2009:375). Die 

praktiese implementering was vanuit die aanvaarde beginsels gereël en was die Skrifgronde ook 

in die praktiese implementering behou (GKSA, 2009:375). 

Op grond van die bostaande het die kommissie bevind dat beswaargrond 1 nie, uit die motivering 

wat aangevoer was, aangetoon het dat die besluit van die Nasionale Sinode (Potchefstroom) van 

2006 die skriftuurlike uitgangspunte, wat sedert 1961 gehandhaaf was, verontagsaam het nie 

(GKSA, 2009:375). Aangaande beswaargrond 2 het die kommissie gestel dat die beswaargrond 

nie bewys het dat die besluit van die Nasionale Sinode (Potchefstroom) van 2006 in stryd was 

met artikel 46 van die kerkorde nie aangesien die Skrifgronde van die vorige besluite steeds in 

die besluit gehandhaaf was (GKSA, 2009:375). Die kommissie het aanbeveel dat beide 

beswaargronde nie slaag nie (GKSA, 2009:376). Die algemene sinode het die aanbeveling van 

die kommissie goedgekeur en so het die beswaarskrif in sy geheel nie geslaag nie (GKSA, 

2009:376). 

❖ Alhoewel die kommissie op die algemene sinode tereg geoordeel het dat die besluite van 

die Nasionale Sinode (Potchefstroom) van 2006 nie die beginsels van eenheid en 

verskeidenheid ontken het nie en ook nie teen artikel 46 van die kerkorde ingedruis het 

nie, het die beswaarskrif wel ’n saak van kardinale belang op die tafel geplaas. Die 

algemene sinode het geoordeel dat die beswaarskrif nie slaag omdat dit beswaar maak 

teen ’n besluit wat volgens die algemene sinode nie geneem was nie, oftewel teen ’n 

besluit wat nie soos die beswaarskrif beweer die eenheid in verskeidenheid ontken het 

nie. Die probleem was egter dat die beswaarskrif myns insiens wel geldige bekommernis 

probeer geopper het.  

❖ Die beswaardes was bekommerd omdat dit geblyk het dat daar in die implementering van 

die nuwe stelsel, ten spyte van die feit dat die beginsels wat meerdere vergaderings binne 

taal- en kultuurverband beskerm het steeds gehandhaaf was,  daar nie waarlik plek gelaat 

was vir meerdere vergaderings binne taal- en kultuurverband nie. Daarom het hulle 

gewaarsku dat “’n Miskenning van taal en kultuur (volkskap) wat op die lang duur nadelige 

gevolge moet inhou vir die kerk van die Here” (GKSA, 2009:374).  

❖ Die beswaarskrif het gepoog om die algemene sinode te waarsku teen ’n praktiese 

gevaar. Tog het dit uit die verloop van die geskiedenis sedert die algemene sinode van 

2009 geblyk dat die kommer van die beswaardes nie ongegrond was nie, aangesien die 

praktyk van meerdere vergaderings binne taal- en kultuurverband bykans heeltemal in die 

praktyk verdwyn het. 

4.5 Slot 

In hierdie hoofstuk is die aanloop tot die eerste hersaamgestelde algemene sinode van die GKSA 

bespreek. Oor etlike jare heen was daar telkens pogings vanuit die ander nasionale sinodes om 

die Nasionale Sinode (Potchefstroom) te oortuig om mee te werk dat daar indringende 

veranderings aan die samestelling van die meerdere vergaderings van die AS-GKSA gemaak 

moes word. Later het daar vanuit die Nasionale Sinode (Potchefstroom) ook besware ontstaan 

teen die samestelling van die algemene sinode van die AS-GKSA. Gevolglik was daar ’n 

buitengewone algemene sinode opgeroep in 1992. Hierdie buitengewone algemene sinode het 

egter nie noemenswaardig tot die oplossing van die kwessies bygedra nie, en myns insiens 

eerder, vanuit ’n kerkregtelike oogpunt, die saak versleg. 

Na die buitengewone algemene sinode van 1992 is daar breedvoerig samesprekings gevoer deur 

die onderskeie nasionale sinodes (die Nasionale Sinode (Potchefstroom), Sinode Soutpansberg 

en Sinode Middellande). Alhoewel die Nasionale Sinode (Potchefstroom) en Sinode Middellande 

later goedgekeur het dat daar ’n herindeling van meerdere vergaderings kon wees op grond van 

geografiese oorwegings, het Sinode Soutpansberg gevoel dat daar eers leerstellige sake was 

wat uitgesorteer moes word voordat hulle deel sou word van die nuwe stelsel. Hierdie nuwe 

indeling het gekulmineer in die eerste hersaamgestelde algemene sinode van die GKSA in 2009. 

Wanneer daar na die geskiedenis van die samesmelting van die nasionale sinodes en die 

ontstaan van die algemene sinode gekyk word, dan blyk dit dat daar op sommige punte moontlik 

oorhaastig opgetree was. By die samesprekings met die art 48 deputate het Sinode Soutpansberg 

telkemale die oplossing van die besware wat hulle gehad het, as voorwaarde vir samesmelting 

gestel. Tog is hierdie besware van die deputate van Sinode Soutpansberg herhaaldelik agterweë 

gelaat ter wille van ’n vinniger afhandeling van die proses. Die deputate van die Nasionale Sinode 

(Potchefstroom) en Sinode Middellande het ingestem tot samesmelting, maar in die proses is die 

Sinode Soutpansberg vervreem. Verder het die saak van die opname van klassis Capricorn in 

part. sinode Bosveld gelei tot bitterheid en vyandigheid tussen die kerke wat in Sinode 

Soutpansberg saamkom en die kerke in klassis Capricorn. Verder het die verhouding tussen die 

GKSA en Sinode Soutpansberg sodanig versleg dat daar in 2012 ’n verbreking van bande tussen 

die GKSA en Sinode Soutpansberg plaasgevind het. 

Dit blyk daarom dat die oorhaastige samesmelting van die nasionale sinodes gelei het tot skeuring 

in die kerkverband, wat moontlik vermy sou kon word indien daar eers deur die art 48 deputate 

en later die Nasionale Sinode (Potchefstroom) indringend aandag gegee is aan die 

bekommernisse en besware van die Sinode Soutpansberg.    



 

220 

HOOFSTUK 5: SLOT 

5.1 Inleiding 

In hierdie studie is onderneem om die volgende vraag te beantwoord: Wat was die rol van die 

nasionale sinodes in die ontwikkelingsgang van die eerste hersaamgestelde Algemene Sinode 

van die GKSA in 2009? Ten einde hierdie rol te ondersoek is daar gekyk na die ontstaan van die 

etnies georganiseerde nasionale sinodes en die sosio-politieke omstandighede in die era 

waarbinne hierdie sinodes ontstaan het. Vervolgens is die rol en veral die uiteindelike 

samesmelting van die teologiese skole ook bestudeer waaruit die verskuiwing in die toepassing 

van teologiese beginsels ook duideliker geword het. Laastens is die aanloop tot, die verloop van 

sowel as die uiteindelike ontbinding van die nasionale sinodes bestudeer. Hierdie proses het 

uiteindelik gelei tot die hersamestelling van meerdere vergaderings (op grond van geografiese 

oorwegings) en die uiteindelike vergadering in die hersaamgestelde algemene sinode van 2009. 

5.2 Die verhouding tussen kerk en staat, die sosio-politieke 

omstandighede en die ontstaan van die nasionale sinodes en die 

gepaardgaande algemene sinodale verband van Gereformeerde 

Kerke in Suidelike Afrika (AS-GKSA) 

Die vraag wat in hoofstuk 2 aan die orde gestel is, was: Waarom en hoe het die onderskeie etnies 

georganiseerde nasionale sinodes ontstaan?  

Hierdie vraag is gevra met die doel om aan te toon waarom en hoe die onderskeie etnies 

georganiseerde nasionale sinodes ontstaan het.   

Uit die ondersoek het dit geblyk dat die etnies georganiseerde nasionale sinodes ontstaan het in 

’n era waarin daar ’n baie noue verbintenis was tussen die Afrikaanse kerke en die staat, veral in 

die tydperk van Apartheid (na 1948). In hierdie era het baie van die Afrikaanse kerke Apartheid 

selfs vanuit die Skrif probeer regverdig. 

Die GKSA het deur die geskiedenis ook besluite geneem wat met sommige van die onderliggende 

gedagtes van Apartheid ooreengestem het. Op hierdie punt is ‘n ondersoek geloods na die kerke 

se besluite oor gemengde huwelike en hoe sulke huwelike die kerklike lewe geraak het. Hierdie 

impak kan veral gesien word in die besluite oor gemengde huwelike. In hierdie besluite is die 

skeiding tussen volke verhef tot ’n skeppingsorde. Synde geag as deel van die skeppingsorde, 

moes hierdie skeiding in die lig van die Skrif, met beslistheid beskerm word. 

Ten spyte van die noue verband tussen die Afrikaanse kerke en die staat en die gepaardgaande 

besluite rondom gemengde huwelike, het die GKSA in 1955 ’n studie onderneem om die 

Skriftuurlike begronding van apartheid te bestudeer. Hierdie studie het uiteindelik gefokus op 

rasseverhoudinge (later volkereverhoudinge). Die studie (wat die kerke onderneem het) het die 

beginsels vir volkereverhoudinge uiteengesit. Daar is verder daar ook deur hierdie studie 

aangetoon dat die Skrif nie die beginsels van Apartheid ondersteun het nie. 

Alhoewel hierdie studie aanvanklik nie ’n wesentlike impak op die GKSA se standpunt en optrede 

jeens Apartheid gehad het nie, het die beginsels wat in die studie uiteengesit is, in wese bepaal 

hoe die kerkverband in die tyd tussen 1962 en 2009 georganiseer is. Die wyse waarop die 

kerkverband in die era vanaf 1962 tot 2009 georganiseer was, het dus grotendeels op insigte 

vanuit die Skrif, Belydenis en Kerkorde (wat in die studie wat in 1958 afgeskop het, ondersoek is) 

berus, as op die heersende sosio-politieke standpunte van die era (wat ook aandag gekry het in 

die ondersoeke). 

Alhoewel die GKSA in hulle besluite sterk standpunt ingeneem het, het die kerkverband nie in die 

praktyk noemenswaardige weerstand teen die beleid van Apartheid gebied nie. Daar is in 

hoofstuk 2 waar die saak in detail bespreek is, aangetoon dat die besluite van die kerkverband 

nie in die eerste plek deur die sosio-politieke omstandighede gedryf was nie, maar dat die GKSA 

haar hierin laat lei het deur die Woord van God. Daar is ook aangetoon dat die samestelling van 

die algemene sinode in 1965 in werklikheid sterk ingedruis het teen die sosio-politieke 

omstandighede van die era. 

Na aanleiding van die reeds genoemde studie oor volkereverhoudinge en in reaksie op die 

behoefte wat vanuit die sogenaamde “jonger” of “nie-blanke” kerke na vore gekom het, is die 

etnies georganiseerde nasionale sinodes in 1962 ingestel. Volgens hierdie model was die ideaal 

dat daar ’n nasionale sinode vir elke taal- en volksgroep tot stand sou moes kom. Daar het 

gevolglik mettertyd (net) vier nasionale sinodes tot stand gekom, naamlik die reeds bestaande 

Nasionale Sinode (Potchefstroom), Sinode Middellande, Sinode Soutpansberg en die Sinode 

onder die Kleurlinge wat mettertyd Sinode Suidland genoem is. 

Die besluit om nasionale sinodes tot stand te bring, is geneem ná deeglike bestudering van die 

Skrif en is gebaseer op die beginsels wat vanuit die Skrif na vore kom. Alhoewel daar geensins 

geredeneer kan word dat die sosio-politieke omstandighede geen invloed op die totstandkoming 

van die nasionale sinodes gehad het nie, is dit myns insiens egter so dat die besluite eerder deur 

die beginsels van die Skrif gedryf is. 

’n Verdere aspek van die besluite wat geneem is, was dat die nasionale sinodes ook saamgekom 

in die Algemene Sinode van die Gereformeerde Kerke in Suidelike Afrika (ASGK). Hierdie 

algemene sinode het die eerste maal in 1965 vergader en was ’n multikulturele meerdere 

vergadering. Hierdie vergadering is saamgestel deurdat daar ook gelyk vanuit elke nasionale 

sinode afgevaardig is. Hoewel die oorgrote meerderheid van die kerke binne die GKSA en die 

oorgrote aantal lidmate blank was, het die blanke afgevaardigdes vanuit die Nasionale Sinode 

(Potchefstroom) ’n minderheid binne die algemene sinode uitgemaak. Daar was geen teenstand 

hierteen nie aangesien dit op so ‘n meerdere vergadering immers nie oor magsoorheersing met 

behulp van getalle gaan nie, maar oor gehoorsaamheid aan Christus wat sy kerk deur sy Woord 

en Gees regeer. 

Hoewel die effek van sosio-politieke omstandighede nie ontken kan of moet word nie, was daar 

groot klem op die Woord van die Here en op die beginsels wat daaruit afgelei is in die besluite en 

optrede van die GKSA178 en die algemene sinodale verband van Gereformeerde Kerke in 

Suidelike Afrika (AS-GKSA).  

Die antwoord op die vraag van hoofstuk 2 is dus dat die GKSA na deeglike Skrifstudie en op 

versoek vanaf die jonger kerke, in samewerking met die jonger kerke, op grond van die beginsels 

vanuit die Skrif die etnies georganiseerde nasionale sinodes en die Algemene Sinode van 

Gereformeerde Kerke in Suidelike Afrika (ASGK) ingestel het. Let wel dat dit nie soseer die jonger 

kerke was wat vir hierdie organiseringswyse gevra het nie, maar dat hierdie organiseringswyse 

die antwoord (oplossings) was waarby die kerke uitgekom het in reaksie op hulle behoefte. 

Die bydrae wat die resultate van hoofstuk 2 tot my primêre vraag, naamlik, wat die rol van die 

nasionale sinodes in die ontwikkelingsgang van die eerste hersaamgestelde Algemene Sinode 

van die GKSA in 2009 was, gelewer het, is dus dat hierdie hoofstuk aangetoon het hoe en waarom 

die nasionale sinodes as etnies georganiseerde nasionale sinodes tot stand gekom het. Daar is 

ook in Hoofstuk 2 aangetoon hoe hierdie nasionale sinodes saam vergader het in die algemene 

sinode (ASGK). Hierdie algemene sinode was multikultureel en multi-etnies, maar saamgestel 

vanuit die onderskeie etnies en kultureel georganiseerde nasionale sinodes. Die algemene 

 

178   Die afkorting GKSA verwys na die kerkverband van “die Gereformeerde Kerke in Suid-Afrika” in die 
studie sluit dit ook die Algemene Sinodale verband van Gereformeerde Kerke in Suidelike Afrika in. 
Aangesien dit histories egter gebruik word om die Nasionale Sinode (Potchefstroom) aan te toon in 
die tydperk tussen 1962-2009 word die term Algemene Sinodale verband van Gereformeerde Kerke 
in Suidelike Afrika (AS-GKSA) gebruik. In die AS-GKSA het die kerke saam vergader in die Algemene 
Sinode van die Gereformeerde Kerke in  Suidelike Afrika (ASGK). AS-GKSA verwys dus na die 
kerkverband terwyl ASGK na die algemene sinode verwys. 

sinode (ASGK) verteenwoordig die eerste vergestalting van die eenheid binne die kerkverband 

wat later tot voller uiting gekom het in die hersaamgestelde Algemene Sinode in 2009. 

5.3 Eenheid in opleiding: Die samesmelting van die teologiese skole 

Die vraag wat in hoofstuk 3 aan die orde gestel is, was: Watter rol het teologiese opleiding, en 

die teologiese skole waaraan dit plaasgevind het, gespeel in die totstandkoming van die nasionale 

sinodes en veral die hersaamgestelde Algemene Sinode van 2009? 

Hierdie vraag is gevra met die doel om aan te toon watter rol teologiese opleiding, en die 

teologiese skole waaraan dit plaasgevind het, gespeel het in die totstandkoming van die nasionale 

sinodes en veral die hersaamgestelde Algemene Sinode van 2009.  

Uit die ondersoek het dit geblyk, of is dit ten minste weereens bevestig dat teologiese opleiding 

’n saak wat van groot belang is vir enige kerkverband. In die geskiedenis van die AS-GKSA was 

daar twee teologiese skole waar predikante vir die kerkverband opgelei is, naamlik die Teologiese 

Skool Potchefstroom (TSP) en die Hammanskraalse Teologiese skool (HTS). Beide skole is deur 

die Nasionale Sinode (Potchefstroom) gestig en onderhou. Die Nasionale Sinode 

(Potchefstroom) het dus die teologiese opleiding vir al die nasionale sinodes, in die algemene 

sinodale verband van Gereformeerde Kerke in  Suidelike Afrika (AS-GKSA), behartig en bekostig. 

Aanvanklik is hierdie bestel met groot dank deur al die kerke aanvaar. Mettertyd het daar onder 

die jonger kerke (in Sinode Middellande en Sinode Soutpansberg) die behoefte ontstaan om meer 

inspraak in die teologiese opleiding van hulle predikante te hê. Daarmee saam het daar onder die 

kerke in Sinode Suidland die behoefte ontstaan dat hulle teologiese studente aan die TSP opgelei 

kon word. Gevolglik is die meeste studente van Sinode Suidland ná 1981 toe ook aan die TSP 

opgelei.  

Die besinning aangaande teologiese opleiding in die AS-GKSA het mettertyd al meer aandag 

begin geniet. Gevolglik is daar van die kant van die Nasionale Sinode (Potchefstroom) ondersoek 

ingestel na die sake wat deur Sinode Middellande en Sinode Soutpansberg op die tafel geplaas 

is. Die kwessie oor finansies het ook op die tafel gekom aangesien die bekostiging van twee 

teologiese skole ’n groot finansiële las op die Nasionale Sinode (Potchefstroom) geplaas het. 

Finansies was dus, hoewel dit nie ’n kernoorweging was nie, ook ’n vername rolspeler in die 

verdere ontwikkelingsgang wat uiteindelik gelei het tot hersaamgestelde Algemene Sinode van 

2009.  

Na ’n lang besinning het die Nasionale Sinode (Potchefstroom) in 1994 besluit dat die HTS en 

die TSP met mekaar verenig sal word en dat alle teologiese opleiding in die AS-GKSA ná 1994 

aan die TSP sou geskied. Dit sou ook eenheid in opleiding bevorder. Vanaf 1994 is die Teologiese 

Skool op Potchefstroom dus ’n verenigde Skool wat die voorafgaande HTS en TSP insluit. Hierdie 

verwikkeling het grootliks bygedra daartoe om die eenheid onder die kerke wat in die onderskeie 

nasionale sinodes saamgekom het te sigbaar te maak, aangesien alle predikante in die 

kerkverband voortaan aan dieselfde teologiese skool, met byvoorbeeld dieselfde dosente en 

fasiliteite, opgelei is. Daar was reeds voor die samesmelting ooreenstemming in die kurrikula. 

Die antwoord op die vraag wat in hoofstuk 3 gestel is, is dus dat die ontwikkeling rondom die 

teologiese skole gewys het dat daar binne die kerkverband, in die era van die nasionale sinodes, 

’n groot behoefte aan eenheid en samewerking op alle vlakke was. Die suksesvolle samesmelting 

van die twee teologiese skole in 1995 het die weg help voorberei vir die nuwe era wat in 2009 

sou aanbreek. 

Die bydrae wat hierdie vraag en die ondersoek daarna tot my primêre vraag, naamlik, wat die rol 

van die nasionale sinodes in die ontwikkelingsgang van die eerste hersaamgestelde Algemene 

Sinode van die GKSA in 2009 was, lewer is dus dat die vereniging van die teologiese skole ’n 

vername stap was tot die ontwikkeling van die hersaamgestelde algemene sinode van 2009 

aangesien alle predikante vanuit die onderskeie nasionale sinodes aan een skool opgelei is. Dit 

het aan die een kant die eenheid wat in die kerkverband bestaan het sigbaar gemaak en aan die 

ander kant bygedra daartoe dat die predikante reeds van teologiese Skool af met mekaar te doen 

gehad het. 

5.4 Eenheid in struktuur: Die samesmelting van die nasionale sinodes 

en die vergadering in die hersaamgestelde algemene sinode van 

2009 

Die vraag wat in hoofstuk 4 aan die orde gestel is, was: Waarom en hoe het die etnies 

georganiseerde nasionale sinodes ontwikkel tot die eerste hersaamgestelde Algemene Sinode 

van 2009? 

Hierdie vraag is gevra met die doel om aan te toon waarom en hoe die etnies georganiseerde 

nasionale sinodes ontwikkel het tot die eerste hersaamgestelde Algemene Sinode van 2009  

Uit die ondersoek het dit geblyk dat daar In die tydperk waarin die onderskeie nasionale sinodes 

gesoek het na samewerking in teologiese opleiding, ook gesoek is na sigbare eenheid in die 

kerkverband. Hierdie soeke na sigbare eenheid het ook besware teen die algemene sinodes per 

se en die samestelling van hierdie sinodes ontlok. Die soeke na sigbare eenheid het veral vanuit 

Sinode Middellande en Sinode Soutpansberg, en tot ’n mindere mate ook vanuit Sinode Suidland, 

voortgespruit en het ingehou dat (slegs) die geografiese nabyheid van kerke ook tot uiting moes 

kom in hoe die kerke in meerdere vergaderings georganiseer is. 

Later het daar ook vanuit die geledere Nasionale Sinode (Potchefstroom) besware teen die 

bestaan van ‘n algemene sinode in haar toenmalige formaat na vore gekom. Hierdie besware 

was hoofsaaklik gerig op die kerkregtelike aspekte van ’n algemene sinode. Die besware was 

hoofsaaklik gemik op die wyse waarop daar na ’n algemene sinode afgevaardig is. Hierdie wyse 

van afvaardiging kon daartoe aanleiding gee dat sommige kerke oor ander heerskappy kon voer, 

aangesien die afvaardiging nie gelyk was in terme van kerke (en die gepaardgaande gawes) wat 

verteenwoordig was nie. 

Bogenoemde aspekte kan beskou word as die kernsake wat aanleiding gegee het tot die 

hersamestelling van die algemene sinode en die gepaardgaande meerdere vergaderings. 

Gevolglik is die algemene sinode en die meerdere vergaderings wat dit omvat, hersaamgestel. 

Hierdie hersamestelling het feitlik slegs op geografiese naburigheid gefokus, terwyl daar in teorie 

steeds ruimte gelaat is vir taal- en kultuurgerigte meerdere vergaderings.  

Sedert die implementering en samekoms van die genoemde geografies georganiseerde 

meerdere vergaderings het die voorkoms van meerdere vergadering wat met die uitdruklike 

inagneming van taal en kultuur byeengekom het, bykans totaal verdwyn.  

Op hierdie wyse is die meerdere vergaderings tot so ’n mate heringedeel dat alle “normale” 

meerdere vergaderings (klassis en streeksinodes) tans suiwer volgens geografiese nabyheid 

georganiseer is. Synde dat alle meerdere vergaderings ad hoc geleenthede is, is dit moontlik dat 

daar steeds sake sou kon voorkom waarvoor ‘n taal- of kultuurgerigte meerdere vergadering 

byeengeroep sou kon word. Die agenda bepaal immers die vergadering. ’n Saak wat hiermee 

saamhang is die taal wat tydens meerdere vergaderings gebruik word. 

Die antwoord op die vraag van hoofstuk 4 is dus dat daar na aanleiding van die besware wat die 

kerke teen die etnies georganiseerde nasionale sinodes en die toenmalige algemene sinode 

gehad het, ondersoek is hoe die probleme wat gestel is opgelos kon word. Gevolglik is besluit dat 

die meerdere vergaderings hersaamgestel sou word om suiwer op grond van geografiese 

oorwegings te geskied. 

Die bydrae wat dit tot my primêre vraag, naamlik, wat die rol van die nasionale sinodes in die 

ontwikkelingsgang van die eerste hersaamgestelde Algemene Sinode van die GKSA in 2009 was, 

lewer is dus dat dit aantoon hoe die nasionale sinodes hersaamgestel is sodat die algemene 

sinode van 2009 die omvattendste meerdere vergadering op grond van geografiese oorwegings 

was. 

Die ondersoek na die samestelling van die algemene sinode (ASGK) en die vrae wat geopper is 

oor die geografiese organisering van meerdere vergaderings het gelei tot die ondersoek na die 

herindeling van die meerdere vergaderings. Dit was dus die deurslaggewende faktor in die proses 

wat gelei het tot 2009. 

5.5 Moontlikhede vir verdere ondersoek 

Vanuit hierdie studie het daar ’n paar moontlikhede vir verdere ondersoek na vore gekom. 

Hierdie studie het ’n kerkhistoriese ondersoek geloods na die hersamestelling van die algemene 

sinode van 2009. In hierdie studie is daar dus veral gefokus op die gebeure en die redes 

daaragter. Die resultate wat hierdie studie opgelewer het, kan vervolgens as ondersteuning dien 

vir ‘n ondersoek na kerkregtelike aspekte rondom die nasionale sinodes, sowel as rondom die 

sitting van die buitengewone algemene sinode in 1992 asook die uiteindelike hersamestelling van 

meerdere vergaderings wat in so ’n kerkregtelike studie bestudeer en beoordeel kan word en wat 

dus ook buite die bestek van hierdie kerkhistoriese studie val. Die huidige studie het byvoorbeeld 

uitgewys dat daar heelwat kerkregtelike besware ingebring is teen die samestelling van die 

algemene sinode in die era van die nasionale sinodes. Daar is boonop ook telkemale deur 

kerkregtelikes (byvoorbeeld veral Spoelstra) gewaarsku dat die soeke na eenheid in blote 

strukture op kollegialisme sou neerkom. Dit sal daarom van waarde wees om te ondersoek of 

daar in die ontwikkelingsgang van die hersaamgestelde algemene sinode in 2009 gehou is by die 

beginsels van die presbiteriale kerkregeringstelsel. ’n Aspek wat hiermee saam ondersoek 

behoort te word is waarom die taal en kultuur gerigte vergaderings totaal verdwyn het, ten spyte 

daarvan dat daar steeds ruimte daarvoor gelaat is? 

5.6 Gevolgtrekking 

Die tydperk tussen 1955 en 2009 was ’n tydperk wat ’n besonderse impak gehad het op die GKSA 

se beskouing van meerdere vergaderings en kerkverband. Met die koms van wetlik 

geïnstitueerde Apartheid (1948), moes die kerkverband haar verantwoord vanuit die Skrif. Die 

gevolglike studie oor volkere/rasseverhoudinge (1955, 1958, 1961) het die grondslag gelê waarop 

die konsep en praktyk van (meerdere) nasionale sinodes uiteindelik uitgebou is. Waar die 

Gereformeerde Kerke aanvanklik feitlik net bestaan het uit kerke met Afrikaanse lidmate, het die 

kerkverband mettertyd ‘n duidelike multikulturele karakter gekry. Die jonger, of te wel die 

sogenaamde “nie-blanke” kerke het volwassenheid bereik en meer selfstandigheid begin soek, 

juis in die tyd toe die studie oor volkereverhoudinge besig was om plaas te vind.  

Daar is gevolglik besluit dat daar op grond van die beginsels wat uit die Skrif afgelei is, bykomende 

nasionale sinodes gestig moes word. In hierdie nasionale sinodes sou die kerke onder die 

onderskeie volke saam in meerdere vergaderings saamkom. Die nasionale sinodes sou gevolglik 

ook in die algemene sinode saamkom. Hierdie besluite het teen die gees van die tyd ingegaan 

en was hoofsaaklik gefokus daarop om die wil van God ook in die wyse waarop die kerk regeer 

is, te laat geskied. Die totstandkoming van die etnies georganiseerde nasionale sinodes was dus 

in die eerste plek gemik op wat die beste vir die kerk en die regering daarvan was, ongeag die 

gees van die tyd en die sosio-politieke omstandighede in die land. 

Mettertyd het daar ’n gevoel onder die kerke ontstaan dat die indeling van die kerke in etnies 

georganiseerde nasionale sinodes, nie die eenheid wat in kerkverband teenwoordig is en sigbaar 

moet wees, voldoende na vore gebring het nie. Daar was verskeie kerke vanuit verskillende 

etniese groepe wat daagliks met mekaar saamgewerk en geleef het in dieselfde omgewing, maar 

wat deel was van verskillende nasionale sinodes. Hierdie samewerking en eenheid het met ander 

woorde nie op die vlak van meerdere vergaderings, in besonder klassisse, na vore gekom nie. 

Hiermee saam het die samestelling van die algemene sinode ook kerkregtelike probleme 

ingehou. Die vernaamste probleem was dat die gevaar bestaan het dat kerke, in stryd met die 

kerkorde, veral artikel 84, oor mekaar heerskappy kon voer sowel as dat daar van vergaderings 

met meer gawes, na vergaderings met minder gawes afgevaardig is terwyl die meerderheid van 

gawes juis ’n wesensaspek van ’n meerdere vergadering in die presbiteriale kerkregeringstelsel 

is. 

Die besinning oor hierdie sake het mettertyd tot die herindeling van al die meerdere vergaderings 

gelei. Waar meerdere vergadering vantevore op grond van geografiese sowel as taal- en kultuur 

aspekte ingedeel is, is hierdie nuwe indeling egter suiwer op grond van geografiese oorwegings 

gemaak.  

Wanneer die saak van die ontstaan van die nasionale sinodes en die hersamestelling van die 

algemene sinode in sy geheel bekyk word, wil ek dus in die lig van hierdie studie die volgende as 

my finale konklusie aanbied: 

Die ontstaan van die nasionale sinodes en die gepaardgaande algemene sinode as deel van die 

AS-GKSA was in ’n tyd wat die kerk baie politieke druk ervaar het om deel te hê aan die beleid 

van die staat. Die GKSA het in hulle besluite en praktyk egter aanvanklik verder wegbeweeg van 

die beleid van Apartheid, veral in die besluite rondom volkereverhoudinge waar gestel is dat die 

Skrif nie onderskei tussen rasse nie, maar wel tussen volke en tale. Later het hulle die beleid van 

die staat selfs tot ’n mate uitgedaag met die byeenroep van ’n algemene sinode (ASGK) waarin 

al die volke in een algemene sinode saamgekom het. Hierin was ’n vername faktor die soeke dat 

die eenheid wat in die kerk bestaan en moet bestaan ook uitgebeeld sou word in die inrigting van 

meerdere vergaderings, waar kerke wat een is in leer, diens en tug, mekaar ondersteun. 

Die ontwikkeling van die nasionale sinodes was nie ’n eenvoudige saak nie. Die model van die 

nasionale sinodes staan ook bekend as die volkerekerk-model. Dit is ’n beskrywing van die 

ontwikkeling en beginsels onderliggend tot die nasionale sinodes. Die proses wat begin is met 

die sinode van 1955 se studie oor rasseverhoudinge en die jonger “nie-blanke” kerke se soeke 

na groter selfstandigheid, het uitgeloop op die samekoms van die eerste hersaamgestelde 

Algemene Sinode van die GKSA in 2009. In hierdie proses was die vernaamste faktore ’n sterk 

strewe om getrou te wees aan die opdrag van die Skrif, en ’n soeke om die eenheid wat uit die 

Skrif duidelik word, ook in die praktyk van meerdere vergaderings te beleef.   

